
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АНГУУЧНЫ ТЭМДЭГЛЭЛ

	 

	«ЗАПИСКИ ОХОТНИКА»

	 


ЛЕБЕДЯНЬ

	Эрхэм уншигч нар минь, ан хийхийн гол ашгийн нэг нь, хүнийг зогсоо зайгүй ийш тийш газар солин хэрж явахад хүргэдэгтээ байдаг бил ээ. Завтай хүнд бол энэ тун аятайхан ажил юм. Үнэндээ зарим үед (ялангуяа бороотой цагт) хөдөөгийн тосгоны хоорондын жимээр явах, эсвэл замгүй талаар хэсэхдээ тааралдсан тариачин болгоныг зогсоон «Мордовск руу хаагуур явах вэ?» гэж асуугаад, Мордовк тосгонд хүрмэгц л (ажилчид цөм тал руу гарчихсан болохоор) аль нэг мунхаг авгайгаас их зам дээр байдаг өртөөний буудал хүрэхэд хол уу, яаж явбал дээр бол гэж асуугаад хэлснээр нь арван таван мод газар явтал буудлын оронд нэг газрын эзний өмч навсайтал нурж баларсан Худобубнов гэгч бяцхан сууринд очиж түүний гудамжны гол дунд чих толгойгүй шаварт хутгаж өвдгөө хүртэл шигдсэн сүрэг гахай өчүүхэн ч тоомсоргүй байсныг үргээх зэрэг онц сонин биш явдлууд гардаг. Мөн хөл тавихад найдвар муутайхан гүүрээр гарч жалга руу орж намагтай горхины гармаар гатлахад ч бас аятайхан биш, бас өдөр шөнийн турш ногоон өвстэй үргэлжилсэн далай шиг талын их замаар явах, эсвэл ёстой залхуу хүртэл, газрын хэмжээг тэмдэглэн нэг тал дээр нь 22, нөгөө тал дээр нь 23 гэж бичсэн алаг шонгийн дэргэд хэдэн цагийн турш шавартай хутгалдах ч сайхан хэрэг биш. Мөн хэдэн долоо хоногийн турш өндөг, сүү, өнөөх сайн сайн гэцгээдэг хар талхаар дагнан хооллох ч аятайхан биш ...гэсэн ч энэ мэт аягүйхэн эвгүйхэн явдлууд байвч бас аятай, ашигтай юм зөндөө байх л даа. За даа, одоо жинхэнэ яриандаа оръё.

	Дээр нэгэнт ярьсан учир уншигч та бүхэнд миний бие дөрөв, таван жилийн өмнө Лебедяньд ид зах зээлийнх нь өдөр хэрхэн хүрч очсоноо тайлбарлах хэрэггүй биз ээ. Анчин бид нар чинь тэнгэр сайхан өглөө гарахдаа маргааш орой заавал ирнэ гэж товлож мордох авч нэг хараалж буудаад жаал жаалхан явсаар байтал нэг мэдэх нь ээ алдар цуут Печор голын хөвөөнд тулж очих явдал байдаг. Тэгээд буу нохой хоёрт дуртай хүн ёс мэт аяндаа хорвоогийн хамгийн нандин сайхан адгуус болох адуунд үлэмжийн хайртай байдаг шүү дээ. Ингээд Лебедяньд ирсэн би чинь буудалд орогнох болж хувцсаа сольж өмсөөд зах руу гарлаа. (Өндөр, туранхай биетэй хорь орчим насны галуу хамрын дуу жаалхан оролцсон тунгалагхан царгиа хоолойгоор надад... дугаар хорооны засварлагч Н., Ван эзэнтэн Н. энэ гуанзанд бий, түүнээс гадна бас олон тайж ирээд байгаа, орой бүр цыган нар дуу дуулж, чаатарт Твардовскийн тоглолт болно гэх мэтээс гадна, адууны үнэ хамаагүй өсөж байгаа боловч сайхан морьд их ирж байна гэж урьдчилан мэдээлэв).

	Зах дээр тэрэг жуузнууд газар сайгүй уртаар эгнэж түүний цаана хурдан, ачааны, үржлийн, тэрэгний, ажлын зэрэг байж болох л бүх төрлийн адуу морьд зогсож байна. Тэднийг бас өнгө зүсээр ялгасан агаад өндөр модон сузганаас богинохон уясан зүс бүрийн тохоштой тарган өнгөлөг адуу морьд ар талдаа байгаа өөрсдийн эзэд морины панзчидын ярилцахаас айх мэт хөндөлсөн харж эзнийхээ танил ташуурын дууныг чагнана. Зуун мод, хоёр зуун мод газрын цаадах талын тайж нар, хөгшин адуучныхаа хяналтын дор хоёр гурван чихгүй толгой оргисон морины худалдаачин нарт заруулаар өгч явуулсан морьд нь урт хүзүү хаялан хөлөөр цавчилж чилсэн мэт уяагаа хэмлэнэ. Бятка төрлийн хул зүсний морьд бөөр нийлүүлэн зогсож, өргөн дэлтэй долгилсон сүүлтэй, өтгөн сагагтай хатирч хул алаг, хэрээ хар, хүрэн зээрд морьд арслан мэт хөдөлгөөнгүй луглайн зогсоно. Адуу таньдаг нэг нь тэдгээрийн дэргэд очиж намбатайяа зогсож байна. Гудамлаж жагссан тэрэгнүүдийн хоорондуур хөгшин залуу, хэргэмт албат, их бага, хүмүүс хөлхөлдөнө; хөх кафтантай өндөр малгай өмссөн панзчид залирхуу нүдээр ширтэн худалдан авагчдыг хүлээнэ; бүлтгэр нүдтэй аржгар үстэй цыганууд улайрсан мэт нааш цааш гүйлдэн адуу морьдын шүдийг нэг татаж, хөл сүүлийг нь өргөж үзэж ч байх шиг, хашхиралдан хараал тавьж дам хооронд үйлчилж, мөрий тавьж булаацалдах буюу халиу захтай шинель өмссөн, өндөр цохтой саравчит малгайтай засагч Вангийн хажуу хавиар эргэлдэж байна. Өндөр нуруутай нэгэн казак согоо шиг нарийн хүзүүтэй шөрмөслөг туранхай морь уначихсан, түүнийгээ «бүгдийг», өөрөөр хэлбэл, эмээл хазаарын нь хамт зарна гэж байв. Суга нь уранхай үстэй дээл өмссөн тариачид хүмүүсийн завсраар зүтгэн гарч ирээд «турших» гэсэн адуунуудыг уясан тэргэн дээр хэдэн арваадаар овооролдон сууж, нөгөө талд нь зальт цыгануудын дэмжлэгээр эцэж, тамир алдталаа, үнэ хаялцаж байгаа нь гэж хоорондоо хэдэн арав зуу дахин гараа алгадалцаж байдаг панзчидын маргааны бай болсон эцэнхий адуунууд хуучин таар нэмнээтэй хэвээр ямар ч падгүй гэсэн юм шиг нүдээ арай чүү анивчин зогсоно... Үнэндээ, хэд ч ташуураар ороолгож байх нь ялгаагүй биз ээ! Сахлаа будсан, нэлээд ихэмсэг царайтай, польш маягийн гурван талт малгай өмссөн ноосон даавуугаар хийсэн дан дээл сугалдаргалсан өргөн духтай газрын эзэд, үсхий бүрх өмссөн ногоон бээлийтэй цүдгэр пэндгэр бүдүүн худалдаачин нартай хүлцэнгүйгээр ярилцаж, зүйл бүрийн хороодоос ирсэн цэргийн дарга нар мөн түүгээр чихэлдэн тэнүүчилнэ. Ер бусын урт төмөр дуулгатай, герман гарлын эрлийз цэрэг, адууны худалдаачин доголон хүнээс

	— Энэ зээрдийгээ хэд гэж байна? гэж авах гэсэн янзгүй, хүйтнээр асууж байхад, арван ес орчим насны цагаан шаргал толгойтой торгон цэрэг, эцэнхий жороондоо шижмийн хань олох гэж хайн явна. Намхан оройтой дугариг малгайдаа тогосын өд тойруулан хатгасан, хүрэн армяк дээлтэй, нарийн ногоон суран бүсэндээ савхин бээлий хавчуулсан өртөөний улаач голын морь хайж байхад, жуузны хөтөч нар мориныхоо сүүлийг сүлжиж суух юм уу, дэлийг нь норгоно, бас эзэндээ хүндтэй зөвлөгөө өгч байгаа харагдана. Зарим хэлэлцэх ажлаа дууссан нэг нь зэрэг зиндаагаараа гуанз, архины газар тийш явцгаана... Ийнхүү цөм сандарч мунгинан, хашхирч овооролдон, хэрэлдэж тайвширч хараал тавина, бас инээлдэнэ, тэгж байснаа өвдгөө хүртэл шаварт шигдэж байгаа ч хүн байна. Миний хувьд бол сүүлийн үед морьд маань жаалхан хойргодуу болоод байгаа тул тэргэндээ олигтойхон гурван хос морь олох санаатай байсан, түүнийхээ хоёрыг нь олж аваад гурав дахийг амжсангүй. Үдийн хоолны дараа, (энэ хоолны талаар энд бичмээр юм биш ээ. Өнгөрсөн гашуунаа эргүүлэн санах нь аятайхан биш байдгийг Эней мэдэж байгаа шүү дээ). Би засварчид, адуу үржүүлэх газрын эзэн зэрэг гийчид орой бүр ирдэг гэж нэрд гарсан ундааны газар тийш очлоо. Тамхины утаа мөнгөн өнгөт давлагаа шиг манарсан биллиардын өрөөнд хориод хүн байв. Тэдний дунд венгер савхин цамцтай, саарал өмдтэй, хуузаа урт ургуулж жирвэгэр сахлаа тосолсон, эргэн тойрноо ихэмсэг, зоримог харцаар ширтсэн дэндүү нүүрэмгий залуу эзэд ч байна. Казак маягийн оготор цамцтай, ер бусын богинохон хүзүүтэй, махлаг нүүрэндээ нүд нь бараг үзэгдэмгүй шахам болсон, өөхөндөө боогдож багтрах шахсан тайж нар ч байна. Жижиг худалдаачид (бэлэн болж аваад) тусдаа сууцгааж байна. Цэргийн дарга нар өөр хоорондоо чөлөөтэй ярилцана. Тоглож байгаа хүний нэг нь Н., Ван бөгөөд хорин хоёр настай, царай баясгалантай атлаа ялимгүй ярвагар харагдана. Гадуур цамцаа энгэр задгай өмсөж, улаан торгон цамц цухуйлган өргөн хилэн шалбууртай харагдана. Чөлөөнд гарсан хуурай замын цэргийн дэслэгч Виктор Хлопаковтай тоглож байв. Хуурай замын цэргийн чөлөөнд гарсан дэслэгч Виктор Хлопаков, гуч орчим настай туранхай тагжгар биетэй бараан царайтай, үс хар, нүд хүрэн бор, хамар монтгор, ийм хүн бөгөөд сонгуулийн байр, зээлийн газраар үргэлж явна. Бөөрөнхий гараа зоригтой хаялан огцомхон үсрэх мэт алхаж гишгэн, малгайгаа хэлтгий тавьж хөх гөлөнгөр дотортой цэрэг цамцны ханцуйг гадагш эргүүлнэ. Хлопаков ноён, петербургээс ирсэн баян аальгүй гийчдийн ая зүйд нь тааруулах чадвартай хүн болохоор тамхи татаж, архи уун, хөзөрдөж, төдхөн «чи, би» болно. Юунд болоод тэд, мань эрийг таашааж байдгийг ойлгоход тийм амархан биш. Цэцэн цэлмэг хүн биш, тийм инээдтэй ч амьтан биш, алиалж марзганаж ч чаддаггүй хүн. Үнэндээ баячуул түүнийг цагаан сэтгэлтэй мангар амьтан гэж үзэж хоёр гурван долоо хоног шалдар балдир найзархаг харьцаж байгаад гэнэт мэнд ч үгүй болоход Хлопаков ч мэндгүй болно. Дэслэгч Хлопаковын онцлог нь, бүтэн жилийн турш, хоёр жил ч магадгүй цаг үеийг ялгалгүй ганцхан юм ярьж явна. Тэр ганц ярьдаг юм нь онцгой сонирхолтой биш атлаа хүний инээд бардаг нь гайхалтай. Найман жилийн өмнө алхам бүрдээ; «Эрхэмсэг та нартаа хагартлаа баярлалаа» гэхэд нь тэр үед түүнийг ивээгч хүмүүс тухай бүр элгээ хөштөл инээлдээд яалаа гэнэ ээ гэлцэн эрхэмсэг та нарт аа» гэснийг нь дахин дахин хэлүүлнэ. Дараа нь бас нэлээд төвөгтэй үгс хэрэглэж, «Үгүй ээ, та одоо түүнийг бас «тэгээд ийгээд өнгөрсөн хойно, бас» гэж байсан нь мөн жигтэйхэн гайхагдаж хоёр жил өнгөрсний дараа шинэ үг зохион гаргаж «Битгий шараа хөдөлгөөрэй хонины арьс нөмөрсөн бурхны шавь аа» гэх зэргээр ярьдаг байв. Гэсэн ч төдий л зугаатай сонин биш тиймэрхүү үгээрээ хоол, унд мөрөндөө өлгөх хувцсаа олж дөнгөдөг ажээ. (Өөрийн эдлэн хөрөнгөө аль хэзээний цөлмөж бараад одоо гагцхүү найз нарын даалтаар л амь зууж явна) Харин түүнд хүнийг өөртөө татах дур булаам өөр юм огт байхгүй гэдгийг шүүд санах хэрэгтэй; гэхдээ өдөрт Жуков гэдэг матигар гансаар зуун удаа тамхи татдаг, биллиард тоглохдоо баруун хөлөө толгойноосоо өндөр өргөж шагайн ганц гараар ширүүн хатгаж цохино: даанч иймэрхүү чадлыг тэр болгон ойшоодоггүй нь гачлан. Архи сайн ууна... гэхдээ Орос оронд архи сайн уудгаараа шалгарна гэдэг яггүй хэрэг дээ... Нэг үгээр хэлэхэд би түүний амжилт яагаад олдог учрыг оньсого шиг таагаад олсонгүй. Өвөр хоорондынхоо нууцыг задлахгүй, болгоомжилж ярьдаг, бусдын тухай базаахгүй үг дурсдаггүй нь л өлгөж авууштай юм байсан байж мэднэ... 

	Би Хлопаковыг харагдмагц л: «За, ойрдоо энэ, ямар сэцэн үг юу ярьж яваа бол?» гэж бодлоо.

	Нөгөө Ван цулгуй хожигджээ.

	— Гуч-нооль гэж бараан царайтай нүдэн дороо хөх мэнгэтэй тооцоо бодогч хорчгор хүн уйлагнан дуугарав.

	Ван, хөөж цохидог шар будагт шааргийг хүчээр цохиж буланд оруулахад нь:

	— Хараач, хүүе! гэж байшингийн буланд өрөөсөн хөл дээрээ дэнжгэнэсэн маажиг ширээний дэргэд сууж байгаа бүдүүн худалдаачин хамаг тэнхээ мэдэн бахархан хашхирсан авч тэр дороо хулчийв. Аз болоход хэн ч анхаарсангүй. Тэр бүдүүн, санаа алдаж тайвшраад сахлаа илбэв.

	— Гучин зургаа - хамгийн бага гэж тооцоологч хамраар хашхирав.

	— За, ямар байна! гэж Ван Хлопаковаас асуухад:

	— Ямар вэ, гэнэ ээ? Тэр ч мэдээжийн рррракалиоооон байлгүй, гарцаагүй рррракалиоооон л доо.

	Ван пүсхийн инээд алдав.

	— Яалаа, яалаа гэнэ ээ? Дахиад нэг хэлээдэх!

	— Рррракалиоооон! гэж чөлөөнд гарсан даамал боллоо гэсэн маягтай давтав.

	«Мөн хачин үг ээ!» гэж би бодлоо.

	Ван улааныг нь цохиод оруулчихлаа.

	— Хүүе! Ван гуай болохгүй, тэгж болохгүй гэж цагаан шаргал толгойтой залуу дарга гэнэт дуу алдав. Тэр хүн хамар намхан, нүд улаавтар, нойрмоглосон хүүхэд шиг царайтай юм. — Хаанаас тэгэх вэ,.. уг нь... тэгэхгүй л тэгж болохгүй!..

	— Яавал болдог юм болж байна? гэж Ван мөрөн дээгүүрээ асуув.

	— Уг нь... тэрийг... таширлуулж цохих ёстой... 

	— Нээрээ юу? Ван шүднийхээ завсраар өгүүлэв.

	— Ван эзээн, өнөө орой цыганууд дээр очихоо яах вэ? гээд залуу хар хүн эвгүйтэн түргэхэн залгаж, — Стешка дуулна... Ильюшка ч... гэхэд

	Ван хариу дуугарсангүй.

	— Хүүе, рррракалиоооон гэж Хлопаков хэлээд зүүн нүдээ залирхуу ирмэв.

	Ван тас тас хөхрөв.

	— Гучин ес— нооль гэж тооцоологч хашхирч байна.

	— Нооль оо... харж байгаарай, би энэ муу шарыг л... Хлопаков гар дотроо модоо ялихгүй хөдөлгөн шагайж байгаад цохиж орхисон чинь алдаадхав.

	— Еэ, рракалиоон гэж тэр харамсан дуу алдав.

	Ван мөн л инээд алдав.

	— Яана гэнэ ээ? Яана гэнэ ээ? гэсэн авч Хлопаков үгээ давтахыг хүссэнгүй. Тэр үгийнхээ үнийг барахыг бодохгүй нь зөв биш үү.

	— Ингээд гялалзаад өнгөрлөө. — Модныхоо үзүүрийг шохойдоод тавиарай... Дөч - их бага, байна... нооль... гэж тооцоологч мэдээлэв.

	— За, ноёд оо, өнөө орой Вержембицкийг чаатрын тайзан дээр дуудаж гаргая гэж Ван хэнийг ч цохлон харалгүй нийтийн дунд хэлэв.

	— Зүйтэй, зүйтэй. Вержембицкийг заавал дуудаж гаргах хэрэгтэй гэж Вангийн үгэнд хариулах болсондоо баярласан бялдууч хэдэн ноёд ам булаацалдан шагшив.

	— Вержембицкая, үнэхээр гайхамшигтай жүжигчин эмэгтэй байгаа юм, Сопняковагаас ч хамаагүй илүү, гэж нүдний шил хийсэн, сахалтай доройхон эр булангаас аман дотроо өгүүлэв. Хөөрхий амьтан! Битүүдээ Сопняковад их сэтгэлтэй хүн юм биз ээ. Ван түүнийг харсан ч үгүй.

	— Хүүе, хө, бушуул, ганс аваад ир! гэж өндөр биетэй зангиа зүүсэн аятайхан царайтай бие байдал төлөв, харин хамаг шинж байдлаараа луйварчин гэлтэй хүн ийнхүү дуудахад яваад гансыг нь авчирч өгөхдөө, Ван ноёныг өртөөчин Баклага уулзах юм сан гэж байна гэв.

	— Аа тийм, жаалхан хүлээж бай гэж хэлээд архи авчирч өг.

	— Мэдлээ.

	Хойно, сонсож байвал энэ Баклага гэдэг өртөөний улаач цэвэрхэн залуу, эзнийхээ хайрыг хүлээсээр сагачихсан амьтан байж. Ван эзэн түүнд адуу бэлэглэсэн гэх ба бас хамт зугаалдаг, бүтэн шөнийг хамт өнгөрөөж байсан... Урьд нь ийнхүү аальгүйтэж мөнгөөр тоглож байсан Ван одоо танихын аргагүй болжээ. Одоо үнэртэн ханхлуулж ихэмсэг, хээнцэр болжээ! Цэргийн албанд их идэвхийлнэ, гол нь хэчнээн хянамгай гээч! Харин тамхины утаанд миний нүд хороож эхлэв. Хлопаковын дуу алдах чимээ, Вангийн инээхийг сүүлчийн удаа сонсоод би байр луугаа явлаа. Үйлчлэгч маань хэзээний өндөр түшлэг нь яйжийчихсан хуучин нарийн буйдан дээр ор дэр зассан байв.

	Дараах өдөр нь би адуу үзэхээр гарч юуны түрүүнд нэрд гарсан адууны панзчин Ситниковынхаар дайрлаа. Би тэдний жижиг хаалгыг нь онгойлгож элс асгасан хашаан дотор ортол адууны хашааны дэлгэсэн хаалганы өмнө эзэн өөрөө зогсож байв. Хижээл насны бүдүүн өндөр эр агаад туулайн үсээр хийсэн зах нь норчихсон үстэй дээл өмссөн байна. Намайг үзээд аажим алхлан ирж хоёр гараар малгайгаа авч, тохойноос дээш өргөв:

	— Та адуу үзэхээр морилон ирэв үү?

	— Тийм, адуу үзэхээр ирлээ.

	— Уучлаарай, чухам ямар адуу үзэхийг хүсэж байна?

	— Ямар адуу байгаагаа үзүүлнэ үү?

	— Та ороод үз л дээ.

	Бид адууны хашаа руу ортол хэдэн цагаан гөлөг өвсөн дээрээс босон сүүл годгонуулан бидэн рүү гүйж ирлээ. Бас нэг урт сахалтай хөгшин ямаа дургүй янзтай зайлан алхаж байхад бүтнээрээ боловч хир тоос болсон үстэй дээлтэй гурван адуучин үг дуугүй мэхийн ёслов. Баруун, зүүн хоёр талд үзэмжтэй сайхан зассан тавцан зогсоол дээр гучаад адууг дээд зэргээр гоёж гоодон уясан байна. Дээд талын булангаар тагтаанууд сэлгэн нисэж хоолой хүржигнэн дуугарна.

	— Танд чухам ямар адуу хэрэгтэй байна; тэрэгнийх үү, эсвэл үржлийнх үү? гэж Ситников надаас асуулаа.

	— Тэрэгний, үржлийн аль аль нь хэрэгтэй.

	— Мэдлээ, мэдлээ, ойлгомжтой гэж худалдаачин сунжруулан хэлээд, — Петя, энэ ноёнд Үенгээ үзүүл, гэв.

	Бид адууны байрнаас гараад зогсож байтал, 

	— Та гэрээс сандал авчруулахгүй юм уу?.. Хэрэггүй юу? ...өөрөө тааллаараа бол доо. Зогсоолын банзан шалан дээгүүр туурай тачигнан, ташуурын дуу тас хийж бие намхан сэвхтэй бараан царайтай дөчөөд насны Петя, нутгийн аятайхан саарал азарга хөтөлсөөр үсрэн гарч ирээд шанаадан хойд хөл дээр нь нэг зогсоосны дараа хашаан дотуур хоёр дахин тойруулж гүйлгээд тогтоосон байранд зогсоов. Үен суниаж тургиад сүүлээ өргөн хошуу хөдөлгөж бидний зүг харна.

	«Сурмаг шувуухай шив» гэж би бодож байв.

	— Тавь, дураар нь байлга, гэж Ситников хэлээд над руу харж байснаа; — За ямар байна, санаанд таарах нь уу? гэж надаас асуухад нь:

	— Аятайхан амьтан байна, харин урд хөл муутай юм шиг лавтар байна гэв.

	— Хөл ч яриангүй сайн! гэж Ситников итгэлтэйхэн хариу өчөөд, — Хондлойг нь хар л даа... Бүр оноолсон байгаа биз дээ? гэнэ.

	— Урт тагалцагтай юм даа.

	— Юу нь урт байх вэ! Хаанаас бурхан минь! Давхиул, Петя, давхиул, битгий цогиул хатируул, хатируул, хатируулаад бай...

	Петя Үентэйгээ дахин хашаан дотуур гүйж, бид дуугүй харж байв.

	— За, наадхаа байранд нь уячхаад Бүргэдийгээ нааш нь аваад ир, гэж Ситников хэлэв.

	Бүргэд, цох хорхой шиг гялалзсан тас хар, хондлой намхавтар нарийн гоолиг биетэй голланд үүлдрийн азарга бөгөөд Үенгээсээ арай дээр харагдана. Тэр бол сонирхогч хүмүүсийн хэлдгээр «мацна, тасална, хөндлөн тэвэрнэ» гэдэг төрлийн адуу юм. Тийм төрлийн адуу давхианы дундаа урд хоёр хөлөө баруун зүүн тийш нь шиднэ, эргүүлнэ харин урагшаа газар авна гэж үгүй. Дунд зэргийн насны худалдан авагчид иймэрхүү сариу явдалтай шалмаг зарлагын эрэмгий алхааг санагдуулсан моринд их дурладаг учир нь үдийн хоолны дараах зугаалгад ганц морины тэргэнд хөллөж явахад маш тохиромжтой гэнэ. Ийм явдалтай адуу бол ер нь хагартлаа идэж хөшсөн тэрэгчин, юм уу, ходоод гэдэсний өвчнөөр шаналж яваа худалдаачин, цэнхэр торгон хувцастай хөх ягаан алчуураар толгой бүтээсэн худалдааны хатангир авгай суулган хүзүүгээ ягнайлгаж хөндлөн гишгэн хамаг хүчээр зүтгэдэг. Би бас Бүргэдийг нь дургүйцваас Ситников над өөр хэд хэдэн адуу үзүүллээ... Эцэст нь над воейк үүлдрийн толботой саарал азарга санаанд ихэд таалагдаж тэсэлгүй нурууг нь илэхэд Ситников тэр дороо сэтгэл догдлоогүй царай гаргав.

	— Аль хэр сайн явдаг вэ, тэр — Би асуув. (Хатирчийн тухайд бол давхидаг гэдэггүй).

	— Явна аа, гэж худалдаачин тайван хариулав.

	— Үзэж болохгүй болов уу?..

	— Яалаа гэж, бололгүй яах вэ, — хүүе Кузя, — Догоняйг хөнгөн тэргэнд хөллө.

	Өөрийнхөө ажилд эзэн нь болсон эмнэг сургагч Кузя гудамжинд бидний хажуугаар гурван удаа хатируулахад үнэхээр сайхан явж байна. Хөл алдахгүй, бөгсөө хаяхгүй, сүүл тавин (урсгал алдахгүйгээр) хааяа хөдөлгөнө.

	— Та үүндээ ямар үнэ авах вэ дээ?

	Ситников тэнгэрт хадсан үнэ дуугарч байна. Бид тэр дороо гудамжинд үнэ хэлэлцэж эхэллээ. Энэ үед гэнэт чадамгай шилж хөллөсөн гурван хос морьтой өртөөний жууз дуу чимээ хадуулан булан тойрч ирээд Ситниковын байшингийн үүдэн дээр хавтай зогсов. Агнуурын хэрэгцээний дэгжин тэргэнд Н. Ван сууж ойролцоо нь Хлопаков холхино. Баклага тэргийг жолоодно... хэчнээн урлагтай нарийн жолоодно вэ! Ёстой чихний ээмэгний нүхээр гаргамаар жолоодно гээч, золиг чинь! Хоёр талын халтар морьд нь жижиг биетэй сэргэлэн, хар нүдтэй хар хөлтэй, хэчнээн их тэмүүлнэ — нэг л исгэрвэл нисээд алга болохоор! Голын хүрэн хонгор морь галуу шиг хүзүү сунган цээж түрж сум шиг хөлөө эгцлэн зураг шиг зогсож толгой хаялан ихэмсгээр нүд цавчина... мөн ч догь оо! Эзэн хаан Иван Васильевич ч болов бурхны төрсөн их баярын өдөр унах юм сан гэмээр л морь байв.

	— Дээд тэнгэр минь! Нигүүлсэж хайрлана уу! гэж Ситников дуу алдваас;

	Ван тэрэгнээс үсрэн бууж, Хлопаков нөгөө тал руу нь яаралгүй буув.

	— Сайн уу хө?.. адуу байна уу?

	— Таны таалалд өргөхөд хаанаас байхгүй байх вэ! Хялам хийж хайрлана уу... Петя, Тогосоо гаргаад ир! Тэгээд Магтаалтаа бас бэлтгээрэй. Тэгээд ноёнтон бид хоёр гэж над руу хандаж: — Бид дараа нэг завдаа дуусгая... Фома, энэ ноёнд сандал авчирч өг гэж адууны худалдаачин хэлэв.

	Над эхлээд ажиглагдаагүй тусгай саравчнаас нөгөө Тогосоо гаргаж ирлээ. Шөрмөслөг хар хээр морь хөл нь ч газар хүрэхгүй байгаа бололтой. Ситников өөрөө буруу харж нүд анивчина.

	— Ийн! рракалион, Жэмса! гэж Хлопаков хашхирахад Ван инээв.

	Тогосыг зогсоох гэдэг тийм амаргүй хэрэг юм. Эзнийгээ чирээд хашаан дотор давхиж байсныг арай гэж ханатай шахаж зогсоов. Нөгөө талаар биеэ хураан хамар дуугаргаж бөмбөгнөж байгаа адууг Ситников ташуур даллан улам сандаргаж байлаа. 

	— Юу харж байна хө? Наашаа хар! Аа! 

	Өөрийн эрхгүй мориндоо хайр нь хүрсэн худалдаачин энхрийлэлтэйгээр сүрдүүлэн өгүүлэв.

	— Хэд вэ! гэж Ван асуухад

	— Эрхэмсэг танд бол таван мянгаас л өгье.

	— Гурав.

	— Болохгүй шүү, эрхэм минь... 

	— Гурав л гэцгээдэг юм, рракалион гэж Хлопаков өлгөн авч хэлэв.

	Би эдний ярианы төгсгөлийг үзсэнгүй гарлаа. Гудамжны төгсгөлийн буланд жижиг саарал байшингийн том хаалган дээр том цаас наалттай, дээд хэсэгт нь дэндүү урт хүзүүтэй, яндан шиг сүүлтэй морь үзгээр зурж түүний туурай доор хуучин маягийн үсгээр бичсэн нь:

	«Энд янз бүрийн зүсний адуу зарна. Нэрд гарсан тамбов мужийн газрын эзэн Анастасей Иваныч Чернобагийн тал дахь адуун заводоос Лебедяны зээл дээр авчирсан туйлын сайн сургасан, номхон морьд байна. Худалдан авагч ноёд Анастасей Иванычаас шууд асуугаад, «Хэрэв Анастасей Иваныч өөрөө байхгүй бол нь хөтөч Назар Кубышкинээс асууна уу. Худалдан авагч ноёд, өвгөн биеийг хүндэтгэн морилж ирэхийг хүснэм!» гэжээ. Бид зогсож, — Энэхүү нэрд гарсан Чернобай ноёны талын заводын адуунуудыг үзье байз, гэж бодоод, хашааны жижиг хаалгыг нь онгойлгох гэтэл энэ нутгийн заншлаас этгээд маягаар хаалгаа хүртэл түгжсэн байх тул тогшив.

	— Хэн бэ?.. Худалдан авагч уу? — Эмэгтэй хүний нарийн дуу сонстов.

	— Худалдан авагч аа

	— За, одоохон, ноёнтоон, одоо

	Бага хаалга онгойж толгой нүцгэн, түрийтэй гутал өмсөж үстэй дээл нөмөрсөн тавь орчим насны чавганц гарч ирэв.

	— Ор л доо, ор, та. Одоо Анастасей Иванычид хэлүүлье...

	— Хүүе, Назар, Назар!

	— Юу гээ вэ? гэж адуун саравчны зүгээс далаад настай өвгөний гонгинох дуу сонстов.

	— Адуугаа бэлтгэ; хүн авахаар ирлээ.

	Чавганц гэр лүүгээ гүйж орлоо.

	— Адуу авна, адуу авна. Би сүүлийг нь ч цөмийг угааж дуусаагүй байна, гэж Назар өвгөн чавганцад хариу үглэнэ.

	— Аа энэ чинь, Аркадий байна! гэж бодлоо би.

	— Сайн байна уу, Та, таалж үз, гэсэн аятайхан элбэгхэн дуу араас сонстов. Эргээд хартал миний өмнө урт хөх шинельтэй дунд зэргийн биетэй, үс нь цагаан, сайхан цэнхэр нүдтэй өвгөн эелдгээр инээн зогсож байв.

	— Адуу авахаар ирэв үү? За, зүйтэй... урьдаар гэрт орж цай уухгүй юу?.. 

	Би зүгээр гээд баярласнаа хэлэв.

	— Тааллаараа бол. Намайг өршөөж үзээрэй, би хуучны маягийн хүн шүү. (Чернобай гуай нутгийнхаа дуудлагаар урт О-той аажим ярьж байна.) Манайхан цөм хээгүй улс байгаа юм. Назар, хүүе Назар гэж дуугаа өндөр ч болгосонгүй сунжруулан дуудав.

	Бүргэд хамартай, шувтан сахалтай үрчлээс болсон Назар өвгөн адууны саравчны босгон дээр гарч ирэв.

	— Ямар адуу хэрэгтэй вэ? — Чернобай гуай асуув.

	— Дэндүү их үнэтэй биш, тэрэгний сурамгай морь л зүгээр.

	— Мөн ... тийм юм ч байлгүй дээ... Назар, Назар, энэ ноёнд саарал морио үзүүл, мэдэж байгаа биз. Тээр захад уяатай байгааг, тэгээд сартай халтрыг... үгүй бол нь нөгөө халтрыг... мэдээ биз Красоткигаас ирсэн?

	Назар цаашаа далд орлоо.

	— Тэр чигээр нь ногттой нь гаргаад ир, гэж Чернобай хойноос нь хэлэв. Тэгээд над руу хурц, огцомхон харж, — Ноён минь, манайх чинь адууны худалдаачидтай адилгүй шүү. Тэдний арга мэхийг яана! Тэр золигууд чинь адуугаа таргалуулах гэж давс, нэрмэлийн шаар элдвийг уулгана, өөдгүй амьтад! Тэгэхэд бид яаж байна, яг л байгаа байдгаар нь шүү дээ... 

	Гаргаж ирсэн морьд нь бүгд миний санаанд таарсангүй.

	— За, цөмийг нь байранд нь аваачаад бидэнд өөрийг үзүүл гэж Анастасей Иваныч өгүүлэв.

	Өөр морьд үзүүллээ, би эцэст нь хямдаас нь нэгийг сонгон авч үнэ хэлэлцэж эхэллээ. Чернобай гуай төлөв, хянуур, баттай юм яриад байхад нь би «настай хүнийг -хүндэтгэхгүй байх» аргагүй тул амлалтын урьдчилгааг өгч орхив.

	— За, одоо тэгвэл хуучин ёсоор морио хормойноос хормой дамжуулан өгөх шив... тэгвэл над баярлана биз... ёстой цэмцгэр байгаа биз дээ? самрын идээ шиг... гар хүрээгүй... хээрийн салхинаас өөр юм үзээгүй амьтан! Ямар ч тэргэнд таарна даа.

	Загалмайлаад шинелийнхээ хормойг гар дээрээ тэнийлгэн тавьж морины ногтыг доогуур нь дамжуулан над шилжүүлэв.

	— Одоо морь таных боллоо... аяга цай ууцгаах уу?

	— Үгүй ээ, их баярлалаа, би явалгүй болохгүй.

	— Тааллаараа бол доо, энэ морио манай хөтчөөр хүргүүлэх үү?

	— Болж өгвөл яамай л даа.

	— Болно, болно, Василий, хүүе Василий, энэ ноёнтой хамт яв, морийг нь хүргэж өгөөд мөнгөө аваад ир. За сайн яваарай, баяртай.

	— Сайн сууж байгаарай, Анастасей Иваныч.

	Морийг буудлын гадаа авчирч өглөө. Маргааш нь босоод шинэ морио харсан чинь сульдчихсан доголон морь байв. Би бас тэргэнд хөллөөд үзэх гэтэл хойш сууж бөгсөөрөө ухраад байхаар нь ташуурдаад үзтэл цовхорч савж унаад өшиглөж байна. Тэгэхлээр нь би тэр дороо ноён Чернобайнд очоод:

	— Эзэн гэртээ бий юу?

	— Бий

	— Та чинь юу болж байна аа, хэргээ барсан юм зарж байдаг? гэж хэлбээс:

	— Хэргээ барсан гэнэ ээ? Гайгүй байлгүй!

	— Доголон, тэгээд бас маягтай шүү.

	— Доголон? Бүү мэд, танай хөтөч л яаж ийгээд тийм болго оо биз... Би ч бурхны өмнө... 

	— Ямар ч байлаа гэсэн Анастасей Иваныч та үүнийгээ буцааж авах хэрэгтэй.

	— Үгүй ээ, ноёнтон битгий уурла; нэгэнт л манай хашаанаас аваад гарсан хойно дуусаа, гүйцэх нь тэр. Эхлэхээсээ сайн үздэг байж л дээ.

	Би уул учрыг ойлгоод заяа мэдэг гэж яриа таслан хөхрөөд гарч ирэв. Харин ч азтай, хэт их зарлага гаргалгүй сургамж олж авлаа.

	Би хоёр хоноод явсан, долоо хоногийн дараа буцах замдаа мөн Лебедянаар дайрлаа. Ундааны газар ортол бас л нөгөө хүмүүс байна. Н. Ван ч биллиард дээрээ байв. Харин Хлопаков ноёны хувь заяанд л ердийн нэг өөрчлөлт гарч амжсан байна.

	Цагаан шаргал үстэй цэргийн залуу дарга Вангийн ивээл хайрыг Хлопаковаас булааж авчээ. Хөөрхий чөлөөнд гарсан хуурай замын цэргийн дэслэгч миний нүүрэн дээр урьдынх шигээ вангийн таалалд тааруулах санаатай ганц нэг үг хэлэвч ван нь инээх байтугай хөмсөг атируулан мөрөө хавчив. Хлопаков гөлсхийн хулчганаад буланд очиж уран гансандаа тамхи нухлан чихэж эхлэв... 

	
ТАТЬЯНА БОРИСОВНА, ТҮҮНИЙ АЧ ХҮҮ

	Эрхэм уншигч нар минь, гараа нааш нь, хамт явцгаая. Маш сайхан өдөр байна. Тавдугаар сарын тэнгэр уяхан цэлийж, эх газрын тац моддын навчис угаасан мэт мэлтгэнэн гялтганаж байна. Өргөн тэгш зам нийтдээ, хонь дуртайяа хазалдаг улбар ягаан иштэй нарийн ногоогоор битүү бүрхмэл агаад баруун зүүн талын урт налуу хормойтой толгодын энгэрээр хөх тариа намуухан ногоорон халиурч түүний дээгүүр хэсэгхэн үүлний сүүдэр шингэн толбо мэт гулсан өнгөрнө. Алс цаана нь ой бараантан нуур гялтганан тосгон шарангуйлан харагдана. Болжморууд хэдэн зуугаар сүрэг нийлэн бужигнан хөөрч жиргэж байснаа унах мэт буун ирж тариан сувгийн цаанаас толгой өндийлгөн харна. Турлиахууд зам дээр буугаад хоохолзон харж байснаа навтасхийн хярж хүн явж өнгөрмөгц ганц хоёр үсрэн дэгдээд хажуу тийш турхийн нисэж зайлна; жалгын тэртээ уулын хажууд тариачин, газар хагална. Сагсгар дэлтэй оготор сүүлтэй алаг унага эхийнхээ хойноос анжис даган нарийхан дуугаар янцгаан цөмцгөнөн шогшино. Бид хусан шугуй руу орвоос анхилам сайхан хурц үнэр хамраар ханхийн амьсгаа хавчих шиг болж, тосгоны хашаа хүрээ харагдав. Хөтөч, тэрэгнээс бууж морьд тургин, захын хоёр нь ийш тийш тормолзон харж байхад голынх нь сүүл шарван толгой бөхийж буулгын гуянд хүзүүнд шөргөөн... Том хаалга чахран дуугарч хөтөч байрандаа сууваас... Хөдлөөрэй! Тосгонд ирлээ шүү гэв. Тав зургаан айл өнгөрсний дараа бид баруун тийш эргэж налуу руу орон өгсөж далан дээр гарч зогсов. Бяцхан тогтоол ус өнгөрөхөд алимын мод, голт борын цэцэг тарьсан товцгийн цаана хоёр яндантай хуучин улаан будагтай байсан банзан дээвэр харагдав. Манай хөтөч хашаа даган давхисаар зүүн тийш эргэхэд гурван хөгшин нохой сөөнгөтөн хуцаж байсныг үл тоомсорлон онгойлгож гацаадсан их хаалгаар орж том хашаан дотор дугуйлан давхисаар адууны саравч, агуулах хоёрын өмнүүр өнгөрч нээлттэй амбаарын өндөр босго дээгүүр хөндлөнгөөр алхаж байгаа гэрийн зарц хөгшин авгайтай мэндлээд цааш явж саруулхан том цонхтой хар бараан байшингийн саравчны өмнө хүрч жолоо татав... Ийнхүү бид Татьяна Борисовнагийнд ирлээ. Цонхоо онгойлгон бидэнд толгой дохиж байгаа хүн тэр өөрөө мөн... Сайн байна уу, ахайтан!

	Татьяна Борисовна, тавиад насны, бүлтгэр том нүдтэй ялихгүй монтгордуу хамартай ягаавтар хацартай, давхар эрүүтэй авгай юм. Энэ авгай ямагт эелдэг цовоолог царайтай байдаг хүн. Урьд өмнө ханьтай байсан авч түдэлгүй бэлэвсэрчээ. Татьяна Борисовна тун гайхамшигтай эмэгтэй. Өөрийн өчүүхэн эдлэнгээс гарч явдаггүйгээр барахгүй айл саахалтынхныгаа ч төдийлөн сайн мэддэггүй, харин залуучуудыг бол хүлээж авч уулзана, тэднийг хайрлана. Уулаас нэн ядуу газрын эзний гэрт төрсөн учир ямар ч боловсрол олж чадаагүй; өөрөөр хэлбэл франц хэлээр ярьж чаддаггүй гэсэн үг. Москва ч орж үзээгүй хүн. Ийм дутагдлууд байлаа ч гэсэн, жирийн зантай, биеэ сайхан авч явна, чөлөөтэй сэтгэж бодно. Ер нь ядуувтар газрын эздийн авгай нарт байж л байдаг муу хэвшил тун бага халдсанд нь түүнийг гайхахгүй байхын аргагүй... Үнэндээ эмэгтэй хүн нэг насаар хөдөөгийн бөглүү тосгонд сууж хов жив хөөцөлдөхгүй, уйдна, гонгинохгүй бас наргиж шуугихгүй, сэтгэл догдолж тачаалдахгүй, шуналдаж дагжихгүй... байна гэж ёстой хачин шүү! Жирийн олон хуниастай саарал хувцас өмсөж, ягаан буурал тууз унжуулсан сэвсгэр цагаан малгайтай байна. Хоолонд сайн боловч хэтэртэл иддэггүй. Жимсний чанамал, хатаасан, шарсан хүнсний зүйлд өөрөө хүрэхгүй, гэрийн зарц авгайнхаа мэдэлд байлгана. Бүхэл өдөржингөө юу хийж байдаг хүн бэ?.. ном уншдаг юм уу? гэж асууж болно үгүй, уншдаггүй. Үнэний нь хэлэхэд: түүнд уншигдахаар хэвлэгдсэн ном байхгүй л дээ. Зочин л ирээгүй бол Татьяна Борисовна гэртээ өвлийн цагт бол цонхны дэргэд оймс нэхэж байна, зуны цагт гадаа гарч цэцэрлэг дотор цэцэг тарина, усална, муурын зулзагуудтай хэдэн цагаар ч тоглоно, тагтаа хооллоно... гэрийн ажил бага хийнэ. Гэтлээ өөрийнх нь санаанд аятайхан таалагддаг хөрш саахалтын ямар нэг залуу орж ирвэл Татьяна Борисовна бүр сэргэж сандал тавьж өгөн цай аягалж зочныхоо ярианд чих тавин сонсож байхдаа инээнэ, бас заримдаа хацрыг нь пол пол алгадан ивээлнэ, өөрөө онц их ярихгүй. Зовлон гасланд орсон хүнийг тайтгаруулна, сайхан сэтгэлийнхээ үгээр зөвлөнө. Гэр орон сэтгэлийнхээ нууцыг ч хүртэл түүнд итгэн ний нуугүй ярьж дотроо онгойлгон өвөр дээр нь нулимсаа унагаж байсан хүн хэчнээн олон бий гэж санана! Заримдаа зочдынхоо урд эгцлэн сууж тохойгоо жаалхан тулган нүүр лүү нь өрөвдөлтэй харж уяхнаар инээхэд зочин нь өөрийн эрхгүй «Хиш, чи ямар гайхалтай сайхан эмэгтэй вэ, Татьяна Борисовна! Би чамд зүрхний угт байгаа бүхнээ цөмийг нь хэлье» гэж бодоход хүрнэ. Тэдний жижигхэн тохилог өрөө тасалгаанд ороход нэг л сэтгэлд таатай нүдэнд дулаан, агаар тэнгэрээр зүйрлэх юм бол: тэднийх ямагт цэлмэг сайхан тэнгэртэй байдаг айл гэмээр. Татьяна Борисовна бол гайхмаар сайхан эмэгтэй юм, харин хэн ч түүнд нь гайхахгүй: түүний эрүүл саруул ухаан зориг тэвчээр, эгэл чөлөөтэй байдал бусдын жаргал зовлонг хуваалцаж халуун дотно оролцдог зэрэг түүний бүх нандин чанар нь төрөлхийн зан болохоос хиймэл, зуурдын сурсан ган биш... Түүнийг үүнээс өөрөөр дүрслэхийн аргагүй тул түүнд энэ зан төлөвт нь зориулан тусгай талархал илэрхийлэх ч шаардлагагүй юм. Ялангуяа залуучуудын тоглоом наадмыг их сонирхон хоёр гараа элгэндээ барьж толгой гэдийн нүдээ жирвийлгэж ширтэн суух ба инээнэ, заримдаа санаа алдан; «Хиш, та минь, хүүхдүүд минь, хүүхээд!..) гэнэ. Тэгэхэд нь түүний дэргэд очиж гарыг нь атгамаар, бас тэгээд; «Татьяна Борисовна та өөрийнхөө үнийг мэдэхгүй байна. Та хамгийн энгийн бөгөөд боловсролгүй ч гэсэн ер бусын сайхан хүн!» гэж хэлмээр санагдана. Яагаад ч юм бэ, нэр нь хүртэл нэг л дотно, хайр хүрэм, танил, хэлэхэд эвтэйхэн, баярын инээд хүрэх шиг болгоно. Би замд яваа тариачныг дуудан зам асуух удаа олонтоо байдаг, жишээ нь, Грачовк руу хаагуур явбал дээр вэ? гэхэд л «Та эхлээд Вязовой руу явна. Тэгээд Татьяна Борисовнагийнд очвол бүгдийг нь танд заагаад өгнө» гэж хариулдаг байсан. Татьяна Борисовнагийн нэрийг хэлэхдээ тариачин хэн нь ч онцгойлон толгой сэгсэрнэ. Энэ авгай өөрийн хөрөнгөнд тааруулан зарц цөөнтэй байна. Сууц, агуулах, угаагуурын газар, гал зуух зэргийг, хуучин Татьяна Борисовнагийн асрагч байсан Агафья гэдэг сайхан сэтгэлтэй, амархан уйлдаг, шүдгүй эмгэн эрхэлнэ. Түүний мэдлийн дор Антоновк үүлдрийн алим шиг, улбар ягаан хацартай хоёр чийрэг эмэгтэй ажиллана. Үйлчлэх, хоол хийх зөөх зэрэг үүргийг далаад насны өвгөн Поликарп гүйцэтгэнэ. Энэ ер бусын жигтэйхэн өвгөн нь ном их уншсан, чөлөөнд гарсан хийл хөгжимчин бөгөөд Виоттийг шүтэж Наполеоныг Бонапартишка гэж хувьдаа дайсагнах бөгөөд алтан гургалдайд хязгааргүй хайртай өвгөн байгаа юм. Өөрийнхөө өрөөнд гургалдайг тав зургаагаар нь байлгана. Хавар эртүүр өдөр дараалан бүхий л өдөржингөө тэдний торны ойролцоо анхны нь дууг сонсохоор сууна. Тэгээд дууг нь сонсмогц хоёр гараар нүүрээ даран «Яасан айхавтар юм бэ, айхавтар юм бэ!» гэж нулимсаа урсган эхэр татаж уйлна. Түүний шадар туслагчаар өөрийнх нь арван хоёр настай ач Вася байх агаад буржгар үстэй сэргэлэн нүдтэй тэр хүүд өвгөн туйлгүй хайртай, өглөөнөөс үдэш хүртэл түүндээ үглэнэ. Тэр хүүгийн сурч боловсрохыг хүртэл өөрөө заана. «Вася: Бонапартишка чинь дээрэмчин гэнэ» гэнэ. «Тэгвэл та над юу өгөх вэ, ах аа?», «Юу өгөх вэ?.. Чамд юу ч өгөхгүй... Чи чинь ямар хүн бэ? Чи орос хүн мөн үү?» «Би Амчаан: Би Амченскед1 төрсөн шүү дээ», — «Еэ, тэнэг толгой! тэр Амченск чинь хаана байдаг юм бэ?» — «Би яаж мэдэх вэ?», «Амченск орост байдаг юм, тэнэг ээ», «Орост байхаар яадаг юм бэ?» «Юу орост байхаар яадаг юм бэ гэж? талийгаач болсон Ван Михайл Илларионович Голенишев-Кутузов Смоленский, тэнгэрийн тэтгэмжээр энэ орос газраас Бонапартишкийг хөөн зайлуулсан юм. Энэ тухай зохиосон — Бонапарт бүжиглэнэ бас, тэлээгээ хүртэл хаячхаад... гэж дуу байдаг. Мэдэж байна уу, эх орны чинь чөлөөлснийг», — «Тэр над ямар хамаатай вэ?». «Ээ, тэнэг жаал, еэ тэнэг! Михайл Илларионович ван ноён, Бонапартыг хөөж гаргаагүй бол одоо зүс буруутан франц наад муу толгойг чинь таягаараа тоншиж суухгүй юу. Тэгээд чиний дэргэд ирээд: «коман ву порте ву?2 гэж түг түг тоншино доо». «Би, тэгэхээр нь гараа зангидаад гэдэс рүү нь цохичихгүй юу». «Тэр чамайг: — бонжур, бонру вене иси3, гээд л толгой дээрх хэдээс чинь чангаана даа». «Тэгвэл нь би хөлийг нь, чөргөр хөлөн дундуур нь ороолгохгүй юу» — «Нээрээ ч тэдний хөл чөргөр шүү... гэвч гарыг чинь хүлж орхивол яана?». «Би гараа хүлүүлэхгүй байж байгаад морь тэрэгний Михейг дуудахгүй юу». «Үгүй, Вася, тэр францчууд чинь Михейг чадахгүй гэж үү» «Яаж чадах вэ, Михей чинь мундаг хүн байхгүй юу!» — «Та хоёр яах юм, тэгээд?», «Би дарж унагаад нурууг нь нуруугаар нь», «Аа мөн, тэгэхээр чинь - Пардоноо хашхирах юм биз дээ: пардон, пардон севуплей! (уучил, уучил, уучлаарай!) гээл», «Тэгэхээр нь бид юуны чинь севуплей вэ, муу францад гэхгүй юу...», — «Вася мундаг юм аа! Чи тэгвэл: дээрэмчин Бонапартишка гээд хашхираад орхи!», «Тэгвэл чи над элсэн чихэр өг!» «Юу-у!..»

	Татьяна Борисовна, эмэгтэй газрын эзэдтэй төдийлөн сүлбээтэй биш, цаадуул нь ч эднийд ирэх дургүй. Тиймэрхүү гийчнийг уйтгахгүй зочлохыг ч мэдэхгүй. Тэдний шуугианыг сонсож суухдаа үүрэглэнэ, гэнэт сэрж харж байснаа дахиад л үүрэглэнэ. Ер нь Татьяна Борисовна эмэгтэйчүүдийг сонирхдоггүй. Түүний найз нар дунд нэг даруу сайн залуу бий, түүнд нь гучин найм хагас настай эгч байлаа. Сэтгэл их сайхантай, царай эвгүй хүйтэн боловч заримдаа хөөр баяр болдог тийм хөгшин хүүхэн байсан юм. Эрэгтэй дүү нь саахалт авгайн тухай олонтоо ярина. Нэг сайхан өглөө нөгөө хүүхэн олон үггүй шууд морь эмээллүүлж Татьяна Борисовнагийнд очихоор явлаа. Өсгийдөө хүрсэн урт морин цамцтай, бүрх малгай тавьж ногоон тор нүүрэндээ хийгээд буржгар үсээ сагсайлган үүдний нь өрөөнд ортол түүнийг лусын дагина гэж ойлгон сандарсан Вася хажуугаар нь өнгөрч зочны өрөө рүү давхиж оржээ. Татьяна Борисовна сандраад босох гэтэл өвдгөөр нь хатгачихжээ. Гэтэл

	— Татьяна Борисовна! гэж ирсэн зочин гуйх маягтай дуугаар, — Өршөөгөөрэй! Зориг гаргасныг минь! Би таны найз Алексей Николаевич К....гийн эгч байна. Би дүүгээсээ олон удаа таны тухай сонсоод танилцахыг хүсэж ирсэн юм, гэхэд гэрийн эзэн авгай «их сайхан хэрэг байна» гэж гайхан өгүүлэв.

	Зочин, малгайгаа авч хаяад буржгар толгойгоо сэгсрэн Татьяна Борисовнагийн дэргэд сууж гараас нь барьж авав...

	— Хөөрхий, өнөө сайхан хүн гэсээр бодолд автсан янзтай догдлонгуй эхэлж, — Энэ хүн тааламжтай ариун цагаан, шударга, гэгээн саруул амьтан дүрээрээ мөн! Энэ чинь жирийн атлаа гүн гүнзгий хүн шүү! Би баярлаж байна, би баярлаж байна! Бид нэгийгээ хэчнээн их хайрлаж байх бол! Одоо миний санаа амарлаа. Би яг л ийм хүнийг толгойдоо дүрслэн боддог байсан, Татьяна Борисовнагийн харцанд нүдээ тулган ширтээд, — Үнэн биз дээ, битгий над уурсаарай, миний сайхан хүн, тийм биз? гэж улмаар шивнэн өгүүлэхэд нь

	— Зүгээр, зүгээр, би их баярлаж байна... Та цай уухгүй юу? 

	Зочин нь хүлцэнгүй инээн баясаж Wie waher, wie unreflectirt4» гэж ганцаараа ярих мэт амандаа өгүүлэв. «Энхрий минь, таныг тэвэрч болох уу!» 

	Энэ хөгшин хүүхэн Татьяна Борисовнагийнд гурван цаг орчим нэг ч мөч ам хамхисангүй. Шинэ танилдаа өөрийн мөн чанарыг ойлгуулахыг хичээжээ. Тэр урилгагүй зочноо явмагц, хөөрхий эзэн авгай, халуун усандаа орж, далдуу модны навчин цайгаа ханатал ууж аваад хэвтжээ. Гэтэл маргааш нь нөгөө хөгшин хүүхэн дахин ирж дөрвөн цагийн турш суугаад үүнээс хойш Татьяна Борисовнагийнд өдөр бүр ирж байна гэж амлаад гарч оджээ. Харж байвал, тэр хүүхний хэлж байгаагаар, газрын эзэн эмэгтэйн тэр их арвин уудам санааг туйлд нь хүртэл хөгжүүлэн хүмүүжүүлэх гэж бодсон бололтой. Хэрэв тэр хөгшин хүүхэн, нэгдүгээрт; өөрийн эрэгтэй дүүгийнхээ найз авгайн талаар хоёр долоо хоногийн дотор (бүрэн) урам нь хугараагүй, хоёрдугаарт; гийчнээр яваа залуу оюутанд сэтгэл тавин дурлаж тэр дороо халуун дотно захиагаар шуурхай харилцаж эхлээгүй сэн бол тэр хүүхэн Татьяна Борисовнаг их зовоох байсан биз. Хөгшин хүүхэн оюутанд явуулж байгаа захидалдаа ерийн тийм үед бичдэгчлэн ариун сайхан амьдралд түүнийг ерөөн «энэ биеийг зориулан» амь насаа өргөх болно гээд, ядахдаа эгч гэж нэрлээд өгөөч хэмээн гуйгаад, байгалийг дүрслэн бичихэд ухаан тавих буюу Гете, Шиллер, Беттин, болон германы гүн ухаантуудын тухай сануулж эцсийн эцэст хөөрхий залууг аргаа барсан цөхрөлд оруулжээ. Гэвч оюутан, залуу насныхаа эрчийг гарган нэг өглөө нүд нээмэгц өөрийн «эгч, хамгийн дотно найз» болох эмэгтэйн тухайд эрс зэвүү хүрч зарцаа хүртэл балбах шахжээ. Түүнээс хойш тэрээр сэтгэл мэдсэн ариун цагаан дурлалын тухай ганц үгийг ч тэвчиж ядан уруулаа тас зуух дөхдөг болжээ... Нөгөө талаар Татьяна Борисовна, хөгшин хүүхэнд ийм явдал гарснаас хойш хавийн хүүхнүүдээс улам зайлсхийх болов.

	Ээ хөөрхий! энэ хорвоод бөх бат юм огт алга. Миний ярьсан нинжин сэтгэлтэй, газрын эзэн сайхан авгайн тухай яриа бол цөм өнгөрсөн үед хамаарна. Тэднийд Петербургээс ирсэн гар зурагчин, ач хүү нь суудаг болсоор жил гаруй болж байна. Юу болсныг дурдваас:

	Найман жилийн өмнө Татьяна Борисовнагийнд арван хоёр настай, талийгаач ахын нь өр өнчин хүү Андрюша гэдэг сууж байлаа. Тэр хүү нулимс хурсан тунгалаг том нүдтэй, ам жижиг, шулуун хамартай, өргөн сайхан духтай бил ээ. Зөөлөн эелдэг дуугаар ярина, биеэ цэвэрхэн аятайхан авч явах ба ирсэн зочдод үйлчлэнэ, бас эрхэлнэ. Өнчин хүний өрөвч сэтгэлээр эгч авгайн нурууг ч үнсэнэ. Хүн ирвэл шалавхан сандал тавьж өгдөг зантай. Элдвээр оролдож үймүүлэхгүй, өчүүхэн ч чимээ үл гаргана. Ном барьж буланд очоод даруу чимээгүй суух ба сандлынхаа арыг ч түшихгүй. Зочин орж ирэхэд Андрюша босож инээд алдан царай улайлгана; зочин гарвал дахин сууж халааснаасаа сам, толь гаргаж үсээ самнана. Багаасаа зураг зурахад их сонирхон өчүүхэн цаасны өөдөс тааралдсан ч тэр даруй Агафьи авгайгаас хайч гуйн авч болгоомжтойгоор тэгшхэн дөрвөн булан гаргаж хайчлаад тойруулан хүрээ татсаны дараа ажлаа эхэлдэг байв. Зурдаг юм нь: их том хүүхэн хараатай нүд, грек хүнийх шиг хамар, яндангаас нь утаа цагариглан гарч байгаа байшин, эсвэл «en tace» сандал шиг тохой, хоёр тагтаа суусан жижиг мод зэргийг зураад «төдөн оны төдөн сарын төдний өдөр, Малые Брыка тосгоны Андрей Беловзоров зурав» гэж доор нь гарын үсэг зурна. Татьяна Борисовнагийн төрсөн өдрийг угтаж хоёр долоо хоног онцгой их эрмэлзэл гарган ажиллаж төрсөн өдөр нь хамгийн түрүүнд Татьяна Борисовна авгайн өмнө очиж баяр хүргэн мэндчилж ягаан туузаар ороосон хуйлаатай зураг бэлэглэжээ. Татьяна Борисовна ачийнхаа цохон дээр үнсэж ягаан туузыг нь тайлбаас зураг тэнийн нүдний нь өмнө, хүний сонирхлыг татсан цог жавхаатай, баганат сүм байх ба дундаа мөргөлийн байртай тэнд нь гал бадарч байгаа зүрх, баглаа цэцэгтэй дээр нь тахирласан хаалтуур дээр тод үсгээр, «Ачлалт энэрэлт авга эгч Татьяна Борисовна Богдановадаа хайрлан хүндэтгэгч ач чинь гүнзгий дассан сэтгэлийн тэмдэг болгоё» гэж бичсэн байв. Зургийг үзээд Татьяна Борисовна дахин үнсээд рублийн нэгтийн мөнгөн зоос өгчээ. Гэхдээ авга эгч нь Андрюшагийн бялдууч занд нь үнэхээр дургүй учраас төдий л их хайрын сэтгэлээр ханддаггүй бил ээ. Юу ч гэсэн Андрюша том болж түүний ирээдүйн тухай Татьяна Борисовна сэтгэл түгшиж эхэллээ. Гэтэл санаандгүй нэгэн тохиолдол түүнийг энэ зовлонгоос гаргав... 

	Тухайлбал найман жилийн өмнө нэгэн өдөр Татьяна Борисовнагийнд зургаадугаар зэргийн бичгийн зөвлөх түшмэл одон тэмдэгт Петр Михайлыч Беневоленский гэдэг хүн иржээ. Беневоленский ноён нэг үе энэ мужийн бяцхан төвд алба хааж байхдаа Татьяна Борисовнагийнд дандаа ирдэг байжээ. Түүнээс хойш Петербургт шилжин сууж нэгэн яаманд орж чухал томоохон алба хааж байн байн ажлаар явж байх ба энэ удаагийн явалтаар албан хэрэгцээний дашрамд хуучин танилаа дурсан «хөдөөгийн намуухан байдалд» хоёр өдөр албаныхаа ядаргааг тайлахаар тэднийд ирсэн байна. Татьяна Борисовна түүнийг ердийн баяртай зангаар угтан авч, Беневоленский ч... 

	Бид цааш нь яриагаа үргэлжлүүлэхээс өмнө эрхэм уншигч нартаа шинэ хүнээ танилцуулъя.

	Беневоленский ноёнтон, бүдүүвтэр, харахаас зөөлхөн, дунд зэргийн нуруун дээр хөл богино, гар булцгар, өргөн бөгөөд туйлын аятайхан, ар хормой нь урт хувцас өмссөн, цас шиг цагаан цамцтай, урт өргөн зангиатай, торгон дотуур хантааз дээр алтан гинж унжуулж дээд хуруундаа үнэт чулуун шигтгээтэй бөгж хийсэн, цагаан-шар хиймэл үстэй явж байв. Итгэлтэй зөөлөн яриатай, чимээгүй алхдаг аятайхан инээж хараагаа эвтэйхэн шилжүүлэн хөдөлгөдөг бас зангианыхаа товчлуур дээр эрүүгээ эвтэйхэн тавьдаг хүн юм. Уулаас аятайхан хүн байсан ба уян сэтгэлтэй амархан уйлдаг, урлагт сэтгэл харамгүй эрмэлзэн зүтгэдэг хүн бил ээ. Сэтгэл харамгүй эрмэлзэн зүтгэдэг гэдэг маань үнэндээ, Беневоленский ноён урлагийн талаар огт юу ч мэддэггүй учраас юм хаанаас ямар ид шидтэй ойлгохын аргагүй хууль зүйгээр тийм эрмэлзэл үүссэн гарсныг гайхахаас өөр аргагүй биз ээ. Харвал хүний хувьд зүгээр л хүн шиг байсан юм... Чухам манай орост тийм төрлийн хүн маш олон доо...

	Уран зураг, уран зураачдад хайртай байх нь иймэрхүү хүмүүст хэлэхийн аргагүй нялуун сэтгэлийг төрүүлнэ. Тийм хүмүүстэй харилцах, тэдэнтэй ярилцахад маш зовлонтой; ёстой л зөгийн бал түрхсэн царс мод гэсэн үг. Жишээ нь; тэд Рафаэлийг - Рафаэль, Коррожиог - Коррожио гэж нэрлэхгүй, «Бурхны Санцио, хосгүй де Кллегрис» гэцгээх ба заавал О үсэг дээр хүч өгч дуудна. Жирийн нэг бүдүүхэн, биеэ тоосон, мэхэлсэн тааруухан юмсыг л суут амьтан мэт сүр бадруулан өөрсдийн нь ярьдгаар бол «суут мэргэн» гэж шуугьцгаана. Бас италийн цэнхэр тэнгэр, өмнө зүгийн нимбэг, Брента голын эргийн анхилам үнэрт салхи мэтийн үгс тэдний амнаас үл сална. «Хөөш Ваня, Ваня», үгүй бол «Хөөш Саша. Саша» гэж дотно маягаар хоорондоо ярьцгаана.

	— Бид өмнө зүгийн орон руу явдаг ч болоосой, өмнө зүг рүү... Чи бид чинь сэтгэл санаагаараа грекчүүд биш үү, эртний грекчүүд! 

	Үзэсгэлэнгийн газар зарим оросын зурагчдын зарим бүтээлийн өмнө очвол тийм хүмүүсийг олж ажиглаж болно. (Эдгээр бүх ноёдын ихэнх нь аймшигтай эх орончид гэдгийг тэмдэглэх ёстой). Тэд хоёр алхам хойшилж толгойгоо гэдийлгэн харж байснаа дахин зургийн өмнө очиж харна. Тэгэхэд нүдэнд нь тосорхуу чийг татан... Үгүй ээ, мөн, үнэхээр гайхамшгийн юмыг... сэтгэх нь, сэтгэж байгааг нь! амьд юм шиг, яг л амьд л даа! сэтгэлд хэчнээн их бууж байна вэ! сэтгэл догдолж байгаа биз! сэдэвлэж бодсоныг нь яана! мундаг юм шүү! гэж сэтгэл догдлуулснаас дуу нь эвгүйтсэн өнгөөр хашхирцгаана. Гэтэл тэд өөрсдийн гэртээ зочдын өрөөнд зүүсэн зураг нь ямар гэж санана! орой бүр эднийхнээр хэсэж цайг нь ууж ярианд нь чих тавин сонсож байдаг нь ямар зурагчид вэ! Тэдний өөрсдийн өрөөний дотоод байдлыг, ирээдүйн төлөвийг тусгах аргаар зурсан нь, баруун талд нь хогийн шүүр босгож тавьсан цэвэрлэсэн шал дээр хог овоолсон, цонхны дэргэдэх ширээн дээрээ шар самовартай, хацар дээр нь нарны хурц туяа тусаж байгаа, гэрийн хувцастай, гэрийн эзнийг төсөөлсөн нь ямар вэ! Бас тэднийхнээр ирдэг халуун солио туссан амьтан шиг инээвхийлсэн урт үстэй урлалын бурхны шавь нар гэгч нь ямар амьтад вэ! тэднийхний төгөлдөр хуурын өмнө сууж гонгинуулж байгаа зэвхий ногоон туяа нүүрэнд нь суунагласан авгай нарыг ямар хүмүүс гэж санана! Ганц төрлийн урлагаар оролдоод сэтгэл ханах биш энэ тэр бүгдийг оролдож үзэх явдал манай орост ёс шиг болжээ. Тиймээс энэ сонирхогч ноёд мөн оросын утга зохиол, ялангуяа жүжгийн зохиолыг дорвитой өмгөөлж байгаа нь гайхмаар хэрэг биш ээ... «Жакоб Саназар» мэтийн зохиолууд бол эд нарт зориулан бичсэн: хэдэн мянган удаа зохиолд бичигдээд таашаагдаагүй оюун ухаанаар хүмүүстэй тэмцэж байгаа, дэлхий дахинтай тэмцэж байгаа нь тэдний сэтгэлийг гүн мухарт нь хүртэл донсолгож байдаг... 

	Беневоленск ирсний маргааш цай ууж суухад нь Татьяна Борисовна ач хүүдээ, зочинд зурсан зургаа үзүүл гэжээ. 

	— Зураг зурдаг юм уу, танай энэ? гэж Беневоленский гайхсан янзтай дуугарч Андрюша тийш сонирхон харав. 

	— Тэгэлгүй яах вэ, их дуртай гээ! Багш ч үгүй ганцаараа зурна шүү! 

	— Алив үзүүл, үзүүл? гэж ноён Беневоленский тосож хэлэхэд Андрюша нүүр улайлган инээмсэглэж зургийнхаа дэвтрийг зочинд авч ирэв. Беневоленский ноён мэргэжлийн хүн шиг хуудсыг эргүүлэн сүрхий харж байснаа. 

	— Сайн байна, сүрхий хүн юм, их сайхан зурж хэмээн эцэст нь үнэлээд Андрюшагийн толгойг илбээс Андрюша тэр даруй гар дээр нь үнсэв. 

	— Их чадвартай хүүхэд байна, баяр хүргэе. Татьяна Борисовна танд, баяр хүргэе! 

	— Үгүй, Петр Михайлыч аа, үүнд багш олдохгүй юм, манай энд. Хотоос урихад их үнэтэй. Саахалтын тосгоны Артамановынд зурагчин бий л дээ, сүрхий сайн зурагчин гэцгээх юм, эзэн хатагтай нь гарын ур алдчихна гээд өөр хүнд заахыг нь хориглодог гэнэ бил ээ. 

	— Хы гэж Беневоленский ноён дуугараад Андрюша руу юм бодсон янзтай зовхи сөхөн хараад, — Үгүй ээ, энэ тухай ярилцацгаая л даа гэж гэнэт хэлээд гараа илж байв. 

	Тэр өдөртөө Татьяна Борисовнад хоёулхнаа сууж ярилцах боломж олгож өгөхийг хүсэв гэнэ. Тэгээд тусгай өрөөнд орцгоож түгжээд хагас цаг хэртэй болсны дараа Андрюшаг дуудан оруулжээ. Беневоленский ноён царай үл мэдэг улайлган, нүдээ гялалзуулж цонхны дэргэд зогсож байна. Татьяна Борисовна буланд суун нулимсаа арчиж байснаа эцэст нь 

	— Алив Андрюш аа, Петр Михайлыч гуайд баяр хүргээрэй; Чамайг Петербургт дагуулж аваачаад харж туслах гэнэ.

	Андрюша зогссон газраа хөшсөн мэт болов. Гэтэл Беневоленский ноён эхэлж ихэмсэгдүү, өршөөнгүй дуугаар

	— Та зурагчин болох дуртай юу, залуу? Урлагийн талаар ариун нэр цол олох санаа байна уу, танд? 

	— Би зурагчин болохыг хүсэж байна, Петр Михайлыч, гэж Андрюша чичгэнэсэн хоолойгоор хариулав. 

	— Тэгвэл би их баярлаж байна. Энэ хүндтэй эгчээсээ салаад явахад танд хэцүү байх нь мэдээжийн хэрэг. Та эгч гуайдаа чин зүрхнээсээ баярлаж байх хэрэгтэй, гэж Беневоленский ноён өгүүлжээ. 

	— Би эгч гуайдаа үнэн голоосоо их хайртай, гээд Андрюша нүд анивчин үгээ тасалж доош харав. 

	— Тэр аргагүй ээ, аргагүй, сайн мэдэж байна. Сайхан үйлс дээ. Тэгэхдээ бодоод үз, хойшид ямар баяртай... та амжилт олоод... 

	— Андрюша, намайг тэврээч, гэж сайн санаат эзэн авгай өгүүлэхэд, Андрюша ухасхийн хүзүүгээр нь тэврэв. 

	— За одоо, энэрэлт хүндээ баяр талархал хүргэ! 

	...Андрюша, Беневоленскийн гэдсээр тэвэрч өргөн гар дээр нь үнсэв. Ивээлт хүн нь үнэндээ хүүхдийн дураар болсон авч хүлээж авахыг төдий л түвдсэнгүй өнгөрөөв. Хүүхдийн санааг амрааж хангах хэрэгтэй, өөрөө ч гэсэн саатах хэрэг биш үү... Хоёр өдрийн дараа Беневоленский ноён шинэ өргөмөл хүүгээ аваад морджээ.

	Салснаас хойш эхний гурван жилд Андрюша байн байн захиа бичиж, заримдаа дугтуй дотор нь зураг хийж явуулдаг байжээ. Беневоленский ч зарим үед өөрийн нэрээр хэдэн үг нэмж бичнэ, түүндээ гол нь магтсан байдаг. Аажмаар захианы тоо цөөрч сүүл сүүлдээ бүүр тасарлаа. Бүтэн жилийн турш ачаас сураг тасарсан тул Татьяна Борисовна сэтгэл зовниж эхэллээ. Гэтэл нэг удаа доорх үг бүхий зурвас ирэв:

	 

	Ивээлт эгч ээ!

	Дөрөв хоногийн өмнө миний асралт Петр Михайлыч ертөнцөөс зайлан одлоо. Хурц саа өвчин миний сүүлчийн түшиг тулгуурыг минь булаан авлаа. Би ч одоо хорин нас хүрлээ. Долоон жилийн дотор их мэдэгдэхүйц амжилт олж өөрийнхөө чадварт бат итгэж байгаа тул түүгээрээ амьдарч болно. Би гутраагүй байна. Тэгээд хэрэв болж өгвөл юуны урьд хоёр зуун тавин рубль бие мөнгөөр гуйвуулж өгнө үү, гарыг тань үнсье 

	ёсолсон» 

	 

	гэх мэт.

	Татьяна Борисовна ачдаа хоёр зуун тавин рубль гуйвуулав. Гэтэл хоёр сарын дараа дахин мөнгө шаардсан тул эгч авгай цуглуулж байж байдгийгаа шавхаж явуулжээ. Сүүлчийн мөнгийг явуулаад зургаан долоо хоноогүй байтал Тайжийн авхай Тертерешеневагийн захиалгат зургийн будаг авах хэрэгтэй тул гурав дахь удаагаа мөнгө явуулж өгөхийг шаардсан тул Татьяна Борисовна дургүйцжээ. Гэтэл « Тэгэх юм бол, би тан дээр хөдөө гарч биеэ тэнхрүүлэх болно» гэж захиа ирүүлсэн байжээ. Захианыхаа дагуу тэр хавар таван сард Андрюша нээрээ Малы Брык тосгондоо буцаж ирсэн байна.

	Эхлээд Татьяана Борисовна таньсангүй. Түрүүчийн захиа үзээд ачийгаа бие нь муудаж ядарсан мэт ойлгож байсан чинь одоо харах нь ээ тослог буржгар үстэй, өргөн улбар царайтай, өргөн мөртэй бүдүүн эр болжээ. Туранхай цайвар Андрюша нь одоо бие гүйцсэн Андрей Иванов Беловзоров болон хувирсан байв. Хувирсан юм нь гагцхүү гадаад байдал төдийгүй урьд нь амархан ичдэг, болгоомжтой, нягт нямбай байсан нь одоо хамаагүй болчимгүй загнана, хувцсаа олхиогүй өмсөж ядахдаа хоёр тийш яйжганаж гишгэх ба суухдаа хүртэл хүнхэр сандалд шигдэж сууна, ширээн дээр гарч сууснаа тэрийтэл хэвтэж байгаад хамаагүй ангайж эвшээнэ, бас эгч, доод хүмүүстэй догшин харилцаж, юм л болбол би зураач хүн, чөлөөт иргэн! Ямар хүн болохыг мэдэж байна уу? гэж загнадаг болжээ. Заримдаа хэдэн өдөр ч бийр барихгүй байснаа будаг юм олдвол урам орлоо гэж согтуу юм шиг хэл амаа шал пал хийлгэж муухай дуугаран хацар шанаагаа будаж миний чадал авьяас гэж дэмийрч эхэлнэ: Миний амжилт хөгжилт, давшилтын тухай гэж зөнд нь ярина... Үнэн хэрэг дээрээ, түүний авьяас чадал гэдэг нь чуу ай танигдах төдий хүний дүрс гаргахаас үл хэтрэх аж. Бичиг үсэг гэвэл хараатай сохор, номын хуудас ч эргүүлж үзээгүй бөгөөд зураач хүнд ямар ном хэрэгтэй вэ? байгаль, эрх чөлөө, шүлгийн үгс, энэлэх булаг нь биш үү гээд аржгар толгойгоо сэгсчин, гургалдай шиг дуугарч, Жуков тамхи сорж байвал болоо биш үү! Оросын эрэмгий зориг сайхаан, гэхдээ хүнээсээ л болно доо. Полежаев бол Полежаев л байгаа биз өчүүхэн ч чадваргүй хоёрдугаар зэрэгтэй Полежаев тэсэхгүй биз ээ. Манай Андрей Иваныч бол авга эгчийндээ сууж сул талхны амтанд орсон бололтой. Тэрээр орсон зочныг тэсэж суухын аргагүйд хүргэнэ. Зарим үед төгөлдөр хуурын өмнө сууж (Татьяна Борисовнагийнд ийм хуур байжээ) ганц хуруугаар «Давхиж яваа гурван хос морьт өртөөчин» гэдэг дууг эхэлж үзнэ. Хөгжмийн хослол өнгийг олж аваад л даралтуудыг балбан хэдэн цагийн турш Варламовын «цорын ганц нарс», эсвэл «үгүй, доктоор, үгүй, битгий ирээрэй» гэдэг романсуудыг шаналгаатай сунган үргэлжлүүлнэ. Тэр үедээ зовхинд нь хөлс бурзайж шанаа нь бөмбөр шиг гэрэлтэнэ... Тэгж байгаад гэнэт «намхраач долгилон байгаа тачаал»... гэдэг ч бил үү, дууг нажигнуулж эхэлбэл... Татьяна Борисовна донслон чичирдэг байв.

	Тэр авгай над нэг удаа ярихдаа

	— Хачин юм даа, одоо үед яагаад ийм цөхрөнгөө барсан дуунууд зохиодог бол оо вэ? Миний залуу байх үеэс шал ондоо болж, уйтгартай дуу байх нь байсан л даа, гэхдээ сонсоход аятайхан байдаг сан... Жишээ нь:

	 

	Нааш ир, нааш ир, миний энэ зүлгэн дээр, 

	Найгаа тасартал чамайг хүлээж байгаа, энд 

	Нааш ир, нааш ир, миний энэ зүлгэн дээр, 

	Нулимс тасралгүй урсан байгаа энд ир... 

	Хөөрхий чамайг над дээр ирэхэд чинь 

	Хэдийний би байхгүй болсон байна, янаг минь!

	 

	гээд Татьяна Борисовна жирмэлзэн инээв. Гэтэл хажуугийн өрөөнд ач хүү

	— «Би тэсэхгүй нь ээ, тэсэшгүй нь ээ» гэж улих мэт аялахад нь:

	— Боль доо боль, Андрюша

	— «Салах замдаа сэтгэл минь унтарчээ» гэж уйддаггүй дуучин үргэлжлүүлэв.

	Татьяана Борисовна толгой сэгсэрнэ.

	— Ээ чааваас, энэ зураачид гэдэг үү!..

	Түүнээс хойш бүтэн жил өнгөрлөө. Беловзоров авга эгчийндээ суусан хэвээр дандаа Петербург явах гэж бэлтгэж байна гэсээр л байна. Тосгонд ирснээс хойш тэр баахан л бүдүүрчээ. Авга эгч нь ачдаа тийм их сайн байдаг гэж хэн бодох бил ээ. Хавийн хүүхнүүд ч түүнд их дурлаж байна гэнэ... 

	Хуучин танилуудын дотроос олон хүн Татьяана Борисовнагийид ирэхээ больжээ.

	
ҮХЭЛ

	Манай айл саахалт анд дуртай нэгэн залуу эзэн байдаг юм. Долоодугаар сарын нэг сайхан тунгалаг өглөө би мордож тэднийхээр очоод хоёул сойрт явъя гэсэн юм. Тэр зөвшөөрч, «харин манай Зушагийн жаалхан газраар очиж агная, би далимд нь Цаплыгинд очиж үзье, тэнд манай царсан ой байдгийг та мэдэх үү? одоо тэнд мод хийж байгаа» гэв.

	— «За явъя». Морь эмээллэ гэж цаадуулдаа тушаагаад, зэрлэг гахайн толгой дүрслэн гаргасан шармал товчтой дээл өмсөж, ноосон утсаар нэхсэн дайз, мөнгөөр хийсэн усны сав зүүж, франц хийцийн шинэ маягийн буу үүрч сэтгэл хангалуун бололтой толины өмнө хэд хэд эргээд Эсперанс гэдэг нохойгоо дуудав. Тэр нохойг нь, тун сайхан сэтгэлтэй авч толгойдоо ганц ч үсгүй нагац эгч нь бэлэглэсэн ажээ. Бид мордлоо. Хөрш маань тосгон даасан аравтын цагдаа Архип гэгч дөрвөлжин нүүртэй, жигтэйхэн гозгор шанаатай, намхан бүдүүн эр, бас саяхан Балтийн тэнгисийн эрэг орчмоос хөлслөн авчирсан эрхлэгчийн ажил хийдэг Готлиба фон-дер Кока нэртэй цагаан шаргал үстэй, холын харалган, туранхай, шувтан мөртэй урт хүзүү бүхий хориод насны залуу хоёрыг дагуулав. Хөрш маань эдлэн газартай болсоор удаагүй бил ээ. Түүнийг аравдугаар зэрэгтэй хууль дүрмийн зөвлөх авгай, Кардон-Катаева гэгч авга эгчээсээ өвлөн авчээ. Тэр авга эгч нь ер бусын бүдүүн учир орондоо хэвтэж байсан ч удтал амьсгаа нь давхцан аймаар хэржигнэнэ.

	Бид «жаалхан газарт нь» хүрч очлоо. «Та нар энэ сиймхийд хүлээж бай» гээд Ардалион Михайлыч (манай хөрш) дагалдаж яваа хүмүүстээ хэлэв. Герман хүн нь толгой дохин мориноосоо бууж халааснаасаа Иоганна Шопенгауерийн зохиол бололтой ном гарган бутны хажууд суув. Архип наранд суусан хэвээр бараг нэг цагийн турш хөдөлсөнгүй. Бид бут сондуулаар баахан хэрэн хэссэн боловч ганц ангаахай ч олж үзсэнгүй. Ардалион Михайлыч их ой руу явна гэхэд нь над тэр өдөр нэг л ганзага муухан санагдсан учир хойноос нь урам муутай даган гэлдрүүлсээр нөгөө сиймхийдээ буцаж ирлээ. Герман хүн уншиж байсан хуудсандаа тэмдэг тавьж номоо хармаалаад босож оготор сүүлт гологдол гүүнийхээ нуруун дээр чуу гэж гарав. Тэр нь ялихгүй шүргэсэн ч чарлан өшиглөх гэнэ, Архип ч сандарч мэгдэн хоёр гараар жолоогоо дугтарч хоёр хөлөөр давирахад гайхсан мэт гөлийн зогсож байсан унаа нь сая нэг юм хөдлөв. Ингээд бид цаашаа гарлаа. Ардалион Михайлычийн мэдлийн ойг би бага наснаас эхлэн мэддэг бил ээ. Гэрийн багш Дезире Флеури гэдэг сайхан сэтгэлтэй франц ноёны хамт Чаплыгин тийш их явдаг байлаа. (Харин тэр багш орой болгон надад Леруа гэдэг эм уулгаж насан турш эрүүл мэндээрээ муухан байхад хүргэх шахаж билээ) Энэ ой нийтдээ хоёроос гурван зуугаад мундаг том царс, нүцгэн ховлуудаас бүрдсэн байдаг. Тэд гэрийн жигд бөгөөд асар том гол нь хуш, тэс моддын тунгалаг шар шилмүүс дээр сүртэйгээр харлан огторгуйн гүнд зураг гарган олон үетэй өргөн мөчрөө майхан адил дэрвийлгэн байна. Харцага, турамт, шонхор, начин шонхор аль аль нь чимээгүй сүгнийх эгц өндөр модны оройгоос дээгүүр шумбан нисэж, алаг тоншуулууд модны зузаан холтсыг хүчтэй тоншино. Гэнэт модны шигүү навчсын дотор царгиа дуут хар хөөндэйн хонгинох дууг даган, доогуур намхан бут моддын түүгээр шарагч бялзуухай, заарт, ноголзой, дууч шувуу, дуулгат бялзуухайнууд шулганалдан гүйлдэж ойн чөлөө дагаж, чандган дэгэнцэж (таяг тулсан мэт) болгоомжтой үсрэн, улбар бор харз хэрмүүд мод дамжин дүүлж байснаа сүүлээ толгой дээгүүр өргөн зогсоно. Оймын хяргаж хийсэн мэт сайхан навчсын сүүдэр дор шоргоолжны өндөр довын хавийн өвсөн дотор хонхлой цэцэг, нил цэцгүүд өнгө хослон дэлгэрсэн байна. Хумбагар, дэргэр, цагаан шар, хар элдэв мөөгнүүд элбэг ургажээ. Өргөн ширэнгийн завсрын нугуудад гүзээлзгэнэ ягаарна... Ойн доторх сүүдрийг ямар сайхан гэж санана вэ! Өдөр дундын аагим халуунд ч яг шөнө шиг байна: чимээ аниргүй, анхилам үнэртэй, сэргэлэн... Чаплыгинд байсан цагаа би баясгалантай сайхан өнгөрөөсөн. Гэвч; үнэнээ хэлэхэд би энэхүү сайн танил ой дотроо өнөөдөр ороод уйтгартай сэтгэл төрөөгүй биш бил ээ. 1840 оны үхэл зовлон ихтэй, цасгүй өвөл бол миний хуучин танил найз нар болох царс, нүцгэн ховолт моддыг өршөөгөөгүй юм. Тэр модод одоо хатаж нүцгэрэн энд тэндээ хатигар өвчтэй навч бүхийгээр «оронд нь биш, сольж ургасан» залуу шугуйн дээр гунигтай ёрдойн хоцорчээ. Одоо тэдний дунд доод хэсэгтээ битүү навчтай, цөхрөл зэмлэлд автсан, үхмэл хугархай мөчрүүдээ өндөр өргөн байгаа ч байна. Урьдын адил урсах мэт халиураагүй ч гэсэн хараахан их навчтай, хатсан үхмэл бүдүүн мөчрөө сэрийлгэн байгаа хэсэг ч байна. Холтос хальс нь хуурч унасан хэсэг ч байхаар барахгүй газар дээр унаж, үхсэн хүүр шиг ялзарч байгаа ч байна. Хэн ийм болно гэж санах сан бил ээ... Чаплыгинаас сүүдэр шиг сүүдэр хаанаас нь ч олдохоо больжээ! Би тэр үхэж байгаа моддыг хараад "Хөөрхий, та нар чинь хэчнээн гунигтай, ичгүүртэй байна вэ?" гэж бодоод... Кольцовын шүлгийн ийм нэг бадаг толгойд орж ирлээ:

	 

	Хаашаа алга болсон бэ

	Хашхирдаг дуу чинь 

	Бардамнадаг хүч чинь 

	Баатарлаг хааныхаан 

	Хаана байна чиний тэр 

	Ханагар их хүч чинь?..

	 

	— Энэ чинь юу болж байна, Ардалион Михайлыч! Энэ моднуудыг хойтон жил нь яагаад хяргаагүй юм бол? Одоо тэр үеийн үнийн аравны нэгийг ч олохгүй бол оо биз гэж би хэлсэнд тэр мөрөө хавчисхийлгээд өнгөрөөв, тэгснээ,

	— Манай авга эгч л мэдэх хэрэг. Харин худалдаачид мөнгөтэй ирээд тулгаж үзсэн байх гэв.

	— Mein Gott! Mein Gott! Ээ бурхан минь, бурхан минь! гэж фон-дер Кок алхам бүрдээ шулга хэлгийгээр: — Яасан халамсмал! Яасан халасмал! гэнэ.

	— Юу халамсмал гэж? — манай саахалт инээмсэглэн асуув.

	— Үгүй, би яасан халамсалтай юм бэ! гэх гэгээл.

	Газар хэвтээ царс моднууд түүнд онц харамсалтай санагджээ. Үнэндээ, аль ч тээрэмчин гэсэн өндөр үнээр авах байсан юм. Харин тосгоны аравтын хянагч Архип тоомсоргүй өчүүхэн ч харамссан янзгүй тайвнаар барахгүй болж байна гэсэн шиг тэр унасан модон дээгүүр харайж гаран ташуураар цохиж үзнэ. Биднийг мод хяргаж байгаа газар хүрэх үед гэнэт мод унаж байгаа чимээний хойноос ёолох, шуугилдах чимээ сонсогдсоны дараах мөчид ой дотроос үс нь сэгсийсэн цайвар царайтай залуу тариачин бидний өөдөөс гүйж ирэв.

	— Юу болоов? Хааш чи гүйж явна? гэж Ардалион Михайлыч асуутал тэр дороо зогсож, 

	— Хүүш, Ардалиои Михайлыч эзэн минь, аюул боллоо!

	— Юу вэ?

	— Максим модонд цохиулчихлаа.

	— Яаж байсаар тэр вэ?.. Бүртгэгч Максим уу?

	— Тийм ээ, эзээн, бүртгэгч. Бид нэг ховол унагах гээд цавчиж байхад хараад зогсож байсан юм... зогсож, зогсож, ам нь дэндүү цангаа биз худаг руу усанд ойртож явсан юм.

	Гэтэл гэнэтхэн бидний унагаж байсан мод шажигнаад яг дээр нь буучихлаа. Бид холд, зайл, холд гэж хашхираад байсан хэр нь зайлахгүй, харин яг чигээрээ гүйж ирж яваад... сандарсан байх л даа, модны үзүүрийн мөчирт даруулчихлаа. Ямар гай нь татаж тэр мод тийм түргэн унасан юм бил ээ, бүү мэд... дотроо ялзарсан мод байсан байлгүй.

	— Тэгээд Максимыг алчаа юу?

	— Алчихсан, эзэн минь.

	— Үхсэн үү?

	— Үгүй, амьсгаатай байна гээд яаж хүн болох вэ: хөл гар нь будаа болчихсон юм чинь. Би Селиверстыч рүү гүйж яваа нь энэ, эмч рүү. Ардалион Михайлыч тосгон руу эмчийн хойноос явж Селиверстычийг олж ир гэж Архипт тушаагаад өөрөө мод хяргаж байгаа зүг урагшаа морины хурдан алхаагаар зүтгүүлэхэд нь... би дагалаа.

	Бид, хөөрхий, модонд цохиулаад ойччихсон Максим дээр очлоо. Арваад тариачин тойроод зогсчхож. Бид ч мориноосоо буув. ёолж шаналах дуу бараг гарахгүй хааяа нүдээ нээж том болгон гайхсан мэт эргэлдүүлэн харж зэвхийрсэн уруулаа хазна. Эрүү нь дагжиж, үс нь унжиж духандаа наалдан, цээж нь хааяа хөдөлнө. Бараг өнгөрчээ. Залуу далдуу модны нимгэн сүүдэр нүүрэн дээгүүр нь аяархан хөдөлнө; бид тонгойн харж байв. Ардалион Михайлычийг таниад дөнгөж ойлгогдох төдийхөн; 

	— Эзэн минь... ламын хойноос... явуулах... тушаагаач... Бурхан... эрлэгт тонилголоо... намайг... хөл гар цөм бяцархай... өнөөдөр... Адъяа гараг... а би... а би... энэ нөхдөө... ажлыг нь алдууллаа гэснээ хэсэг зуур дуугүй болов. Амьсгаа нь давчдаад байгаа бололтой.

	— Мөнгийг минь... эхнэрт... эхнэрт минь... өгөөрэй... өрөнд... Онисим мэднэ... хэнд би хэчнээн өртэйг... 

	— Максим аа, эмчид хүн явуулсан. Чи үхэхгүй байж бас болох байна шүү гэж саахалтын хүн маань өгүүлэв. Максим нүдээ нээх гэж хөмсөг, сормуусаа хүчээр өргөв.

	— Үгүй, тэсэхгүй... За... за үхэл ирлээ шүү... энэ... энэ байна... үхэл... нөхөд минь намайг... өршөөгөөрэй... ямар нэг гэм... байвал өршөө... 

	— Бурхан чамайг өршөөнө, Максим Андреич, гэж тариачин нөхөд нь намуухан нэг зэрэг дуугараад малгайгаа аван — Биднийг та уучлаарай гэв.

	Максим гэнэт бачимдан толгой сэгсэрч гунигтайгаар цээжээ өргөснөө дахин буулгав.

	— Үүнийг энд нь харж байгаад үхүүлж болохгүй ээ, та минь тэр тэргэн дээрээс таар аваад ир. Эмнэлэг рүү аваад явцгаа, гэж Ардалион Михайлыч хэлэхэд хоёр хүн тэрэг рүү харайлгав.

	— Би тэр, Сычевын... Ефимагаас... өчигдөр... морь худалдаж... авсан... урьдчилгааг нь өгсөн... тэр морийг бас манай х.. хүүхэнд... түүнийг... гэж нөгөө Максим өгүүлэв.

	Тариачид түүнийг тааран дээр тавилаа... 

	Максим шархадсан гөрөөс шиг чичирч байснаа сулраад явчихад тариачид «өнгөрлөө» гэж дуугарав.

	Бид дуугүй мориндоо мордож зайлан явцгаалаа. Зайлуул, Максимын үхэл намайг гүн бодолд орууллаа. Оросын тариачин, жигтэйхэн үхдэг юм! Үхэхийн нь өмнөх сэтгэл бодол нь тоомсоргүй ч биш, маанагтаа ч биш, ёс гүйцэтгэж байгаа мэт цэрвүүхэн бөгөөд жирийн байдалтай үхдэг.

	Хэдэн жилийн өмнө манай өөр нэг саахалтын хүн тариа галдаж хатаах газар түлэгдэж үхэх шахсан юм. (Хэрэв түүнийг муужирсан байхад нь өнгөрч явсан хүн татаж чирч гаргаагүй бол тэр чигээрээ гал дотор шатаад алга болох ч байсан юм уу, бүү мэд. Түүнийг гаргасан хүн нь том торхтой ус руу умбаж гарч ирээд гал улалзан дүрэлзэж байгаа саравчны доорх хаалгыг дайран орсон байдаг. (Би тэр тариачныхаар дайрсан, гэрт нь ороход харанхуй, бүгчим, утаа дүүрсэн байх тул би өвчтэй хүн хаана байна гэж асуутал:

	— Тээ тэр, орондоо хэвтэж байна, гэж эмэгтэй хүн зовуурьтай дуугаар хариулав. Дэргэд нь очиход үстэй дээл нөмрөөд хэвтэж байгаа тариачин хүнд амьсгаатай байна, 

	— За, бие чинь ямар байна? гэхэд тариачин зуухаа түшээд өндийх гэв. Бүх бие нь түлэнхий шарх болсон тэрээр үхлээ хүлээж байна. 

	— Хэвт, хэвт, хэвтэж бай, яав? ямар байна? (тун их муу) гэв. (Өвдөж байна уу?) — чимээ гарсангүй. (юу хэрэглэмээр байна?) Бас хариу алга. (ядаж цай авчруулах уу?) хэрэггүй. Би холдосхийгээд сандал дээр суув. Арван таван минут суулаа, хагас цаг боллоо. Тэдний амбаарт булш шиг нам гүм ажээ. Тасалгааны нэг буланд бурхны хөрөг доорх сандлын цаана тав орчим насны эмэгтэй хүүхэд нуугдаад талх идэж байхад эх нь хааяа түүнийг загнана. Үүдний пинд хүмүүс хөлхөлдөн юм тогшиж, ярилцан байх ба ахын нь авгай байцай хэрчиж байна. Гэтэл өвчтөн

	— Аксинья! гэвэл «Юу гээ вэ?»

	— «Квас өгөөч». 

	Аксинья квас авчирч өгөв. Дахин чимээгүй болоход нь би сэм шивнэн: «Даатгалаа хийсэн үү» гэхэд «даатгасан» гэв. Тэгвэл бэлтгэл гүйцжээ, одоо үхлээ хүлээхээс өөр юм алга гэж бодлоо. Би тэсвэрлэхийн аргагүй болоод гарлаа... 

	Бас өөр нэг явдал санагдаж байна. Би нэг удаа Красногорье тосгоны эмнэлэгт ажилладаг ангийн их хорхойтой таньдаг бага эмч Капитон гэгч дээрээ очлоо. Энэ эмнэлэг уул нь нэг эзэнтний барилгын салбар байсны дээр эмэгтэй эзэн өөрөө эмнэлэг нээлгэсэн байна. Өөрөөр хэлбэл, тэр хатагтай орох хаалганы нь дээд талд цэнхэр самбар хадуулж түүн дээр нь цагаан өнгөөр «Красногорская больница» гэж бичүүлээд өвчтөнүүдийн нэрсийг бичүүлж байхын тул Капитонд нэг сайхан зургийн дэвтэр гардуулан өгсөн гэнэ. Тэр дэвтрийн эхний хуудсан дээр ивээлт эзэн хатагтайг даган баясагч бялдууч, хоолны зочид нарын нэг нь доорх шүлэгмэлийг сараачсан байна.

	 

	Dans ces beaux liehx on régné Lallegvesse,

	Ce temple tut aurerf par

	De vos seigheurs admjrez la tendresse,

	ẞons habjtants de krasnogorie!5

	 

	Бас өөр нэг ноён доор нь гарын үсэг зурахдаа:

	 

	Et moi aussi jaime La natuve Jean KobuLiatnikott6

	 

	гэсэн байна.

	Бага эмч өөрийнхөө мөнгөөр зургаан ор худалдаж авч тавиад бурхны шавь нарыг эмчилж эхлэхэд эмнэлэгт, өөр хоёрхон хүн хамт ажиллаж байв. Түүнд нь солиотой, ухаан балай сийлбэрчин Павел, хатангир гарт Меликитриса гэдэг тогоочийн үүрэг гүйцэтгэгч авгай нар байв. Тэд хоёул хамтран эм хольж бэлтгэх ба эмийн ургамал хатааж, халуурч дэмийрэн цовхчиж байгаа өвчтөнийг номхотгоно. Галзуу сийлбэрчин дүйнгэ янзтай үг дуу цөөтэй боловч шөнө болохоор (Үзэсгэлэнт цолмон бурхны тухай) дуу аялж замаар хүн л явбал түүнд ойртон очиж аль дээр цагт үхсэн Маланье гэгч хүүхэнтэй суулгаж өгөөч гэж шалгаана. Гар муутай хөдөөгийн хүүхэн нь галзуугаа зодож тэмээн хяруул мануулжээ. Тэгээд би нэг өдөр танил бага эмч Капитон дээр очиж урьд хамт анд явсан тухайгаа ярьж эхэллээ. Тэгтэл гэнэт хашаан дотор чимээ гарч тээрмийн өрөөнд л байж байхаар маягийн тарган бор саарал морин даачаа тэрэг хөллөж дээр нь шинэ армяк дээл өмссөн алагласан сахалтай тариачин сууж харагдана. Василий Дмитрич, нааш ир, орооч гэж цонхоор хашхираад, над руу харж Лыбовшинийн тариа тээрэмдэгч л байна гэж шивнэв. Тариачин бувтнан тэрэгнээс бууж бага эмчийн өрөөнд орж ирмэгц бурхны тавил тийш хяламхийж загалмайлаад эргэв. «За, сонин юутай вэ?.. Царай чинь базаахгүй байна, бие чинь муу байна даа, янз нь» «Тийм ээ. Капитон Тимофеич, нэг л биш байна» Яагаад байна?, — Ингэсэн юм. Капитон Тимофеич, саяхан хэд хоногийн өмнөх зах гарч тээрмийн чулуу худалдаж авч ирээд тэрэгнээс буулгахдаа дэндүү их хүч гаргаснаас тэр үү, гэдэс дотор нугхийж яг л нэг юм тасрах шиг болсон юм... түүнээс хойш бие барагтайхан болж өнөөдөр мөн бүр өвчтэй. 

	— Хы, гэж Капитон тамхиа үнэрлэн 

	— Ивэрхий байлгүй. Тэгснээс хойш удаж байна уу? 

	— Арваад хоног өнгөрч байна. 

	— Арав аа? (бага эмч шүдэн завсраар хий сорон толгой сэгсрэв). 

	— Алив, юу ч гэсэн үзье.

	— Василий Дмитрич, жаалхан базаахгүй байна шүү, тусгүй дээ, ийм юм чинь их төвөгтэй байдаг, тоглоом биш шүү. Эндээ эмчлүүл дээ. Би ч өөрийнхөө чадахын хэрээр оролдъё. Тэгэхдээ баттай үг хэлж чадахгүй шүү... 

	— Тийм муу байна уу? гэж гайхсан тээрэмчин шүүрс алдав. 

	— Тийм, муу байна. Василий Дмитрич ээ, чи ядахдаа хоёр хоногийн өмнө ч болов хүрээд ирэхгүй, тэгсэн бол өргөс авах шиг амархан болох байж, одоо үрэвсэл болчхоод байна, дэндэсхийвэл үхэж ч мэднэ гэхэд нь: 

	— Хаанаас гэж дээ, Капитон Тимофеич. 

	— «Би харин хэлж байна шүү дээ»: «За, яалаа гэж! (бага эмч, мөрөө хавчисхийв). Иймхэн юмнаас үхэх гэж үү?» «Энэ тухай би яриагүй... харин эндээ үлдэх л хэрэгтэй». Тэр тариачин шал руу хараад бодож бодож сууснаа биднийг нэг харснаа, шилээ маажиж малгайгаа шүүрэн авлаа. «Хаачих нь вэ, Василий Дмитрич?». «Хаачих аа? Хаачдаг юм бэ. Гэртээ харихгүй юу, тийм л муу байгаа юм бол аргаа бодох хэрэгтэй шүү дээ». 

	— Үгүй ээ, Василий Дмитрич тэгж өөртөө гай тарих гэж үү, юу гэсэн үг вэ. Харин би таныг яаж энд хүрч ирж чадаав гэж гайхаж байна шүү дээ. Эндээ байж үз». «Үгүй ээ, Капитон Тимофеич минь, үхэх мөрт ялгаатай биш, гэртээ үхсэн нь дээр. Юу гэж энд үхэх бил ээ. Гэртээ юу болдгийг та нар мэднэ шүү дээ». 

	— Юу болох нь. Хараахан мэдэгдээгүй байна. Василий Дмитрич, аюултай нь аюултай, маш аюултай гэдэгт маргаан алга... Тийм учраас та эндээ байх хэрэгтэй байгаа юм. (Тариачин толгой сэгсрэв).

	— Больё доо, Капитон Тимофеич, амжихгүй», Би явъя, харин над эм бичиж өг». «Зөвхөн эмээр эдгэхгүй ээ» «Үгүй, гэртээ харья гэж байна шүү дээ» — «Тэгвэл дураараа бол... харин сүүлд нь битгий гомдоорой!» Бага эмч дэвтрийнхээ хуудаснаас тасалж эм бичиж өгөөд яаж байх тухай зөвлөгөө өгөв. Тариачин жороо авч Капитонд тавьтын мөнгөн зоос өгөөд тасалгаанаас гарч тэргэндээ суугаад: 

	— За, баяртай Капитон Тимофеич, битгий муу санаарай, юмыг яаж мэдэх вэ, өнчин хүүхдийг минь харж хандаж байгаарай... «Хүүе, Василий, битгий яв аа!» Тариачин толгой сэгсрэн жолоогоо дугтарч хашаанаас гарч одов. Би гудамжинд гарч хойноос нь харж байхад зам шавартай, бартаа ихтэй байна. Тээрэмчин болгоомжтой, сандралгүй, морио сайн залж явахын зэрэгцээгээр замаар өнгөрсөн хүн бүртэй толгой дохин мэндэлж явна... Түүнээс хойш тэр дөрөв дэх хоног дээрээ нас барсан. Ер нь орос хүн жигтэйхэн сонин үхэцгээх юм. Нас барсан олон хүн одоо миний санаанд орж байна. Эртний найз минь, би одоо чамайгаа дурснам. Дээд сургуулиа төгсөж чадалгүй гарсан Авенир Сорокоумов, гайхамшигтай сайхан амьтан! Би чинийхээ уушгиар өвчилсөн ногоон шаргал царай, шингэн улаан хүрэн үс, зөөлөн инээмсэглэл, хөгжөөнтэй харц, чиний урт мөчис; сулхан эелдэг дуу, энэ бүхнийг. Чи их оросын газрын нэг эзэн Гур Крупяниковынд сууж тэдний хүүхэд Фофа, Зёзо хоёрт орос хэл бичиг, газар зүй, түүх зааж эзэн Гурийн хатуу тоглоом шоглоом, бойдаагийнх нь болхи эелдэг зан, өлзий бус хүүхдүүдийн хорлонт тоглоом зэргийг тэсвэртэй даван уйтгар залхууд автагдсан эзэн авхайн этгээд шаардлагуудыг гашуун инээвхийлэвч үг дуугүй гүйцэтгэж байж бил ээ. Түүнийхээ оронд чи нар шингэж оройн хоолны ажил дуусвал өөртөө эзэн болж дураараа амардаг сан. Бүх ажил үүргээсээ салсны дараа чи цонхны өмнө сууж бодол бодон гансандаа тамхи татаж байх ба эсвэл хурууны үзүүрт элэгдэж навсайсан зузаан сэтгүүлийн хуудсыг шуналтай эргүүлж байдаг сан. Тэр сэтгүүлийг нь чам шиг өөрийн гэх оронгүй тэнүүлчин зовлонт амьтан хотоос авчирсан байж бил ээ. Тэр үеийн шүлгэрхүү, өгүүллэгрхүү юмс чиний нулимсыг амархан гаргадаг сан, чи бас хэчнээн хангалттай сайхан инээдэг байлаа. Үнэн санаанаасаа хүнд хайртай, бүхий л ариун сайхан юмсын талаар шударгаар сэтгэл нийлэхдээ нялх хүүхэд шиг хиргүй цэвэр байдаг сан, чи! Юмыг үнэнээр нь ярих ёстой: чи хэт хурц оюун ухаанаар шалгарч байгаагүй байгаль чамд үл мартах ой оюун билиг заяагаагүй, төрөлхийн хичээнгүй оролдлоготой ч биш байлаа. Их сургуульд байхдаа хамгийн муу оюутнуудын нэгэнд тоологдож, хичээл дээр унтана, шалгалт дээр ёслолын маягтай таг чимээгүй зогсдог байв. Гэхдээ нөхдийнхөө амжилт, ололтод нүд баясаж сэтгэл хөөрдөг хүн хэн байв?

	Авенир л байсан... Найз нарынхаа сайхан ирээдүйд сохроор итгэж, тэднийг бахархан магтаж, хэн улайм цайм хамгаалж байсан бил ээ? Атаархаж мэдэхгүй, биеэ тоож чаддаггүй хэн бил ээ, хэн биеэ үл хайрлан үрэгдсэн бил ээ, гутлын чинь үдээсийг тайлах ч чадалгүй хүмүүсийн үгийг хүртэл хэн баярлан дагаж байсан бил ээ? Цөмийг чи, бүгд чи, сайхан Авенир минь! Тодхон санагдаж байна: Чи тосгон руу гэрийн багшаар явахдаа шийдсэн сэтгэлээр биднээс салсан шүү дээ... урьдчилсан түгшүүрт сэтгэл чамайг зовоож байсан... үнэндээ тэрчлэн хөдөө чи хэцүү байж бил ээ. Тэнд чих тавьж сонсмоор юм, ярих хүн ч, чиний сонирхлыг татах хүн ч, хайрлах хүн ч аль аль нь байхгүй... Хөдөөгийн хүмүүс ч, боловсролтой газрын эзэд ч чамайг гэрийн багш гэж зарим нь бүдүүлгээр, нөгөө хэсэг нь хайр гамгүйгээр хандаж байлаа. Түүнээс гадна чи минь биеэ авч байх талаар бусдаас дээргүй байж билээ: давчидна, амархан царай улайлгана, хөлс чахруулна, яриа муутай... түүгээр барахгүй хөдөөгийн уур амьсгал биеийг чинь сайжруулж чадсангүй.

	Хөөрхий чи минь лаа шиг амархан хайллаа! Тэнд чиний суудаг өрөө цэцэрлэг тийш харж байсан учир монос, далдуу, алимын модод ширээн дээр чинь, бэхийн саван дээр, ном дээр чинь хөнгөн цэцэг навчаа хийсгэн цацаж байлаа. Хана дээр нь цагаан шаргал долгиолсон үстэй, цэнхэр нүдтэй хүн сайнтай гэрийн багш байсан гүн сэтгэхүйтэй герман хүүхэн явахдаа бэлэглэсэн хөх торгон цагны аравч чинь зүүлттэй байсан. Зарим үед Москвагаас хуучин найз нар чинь бусдын буюу өөрөө зохиосон шүлгээ авч очиж чамайг хөгжөөдөг байв. Гэтэл харин ганцаардмал байдал нь, гэрийн багшийн тэсвэрлэхийн аргагүй боолын байдал, түүнээс чөлөөлөгдөх боломжгүй байдал нь, хязгааргүй намар, өвөл нь, салдаггүй өвчин энэ бүхэн чамайг... Хөөрхий, хөөрхий минь Авенир!

	Би Сорокоумовыг үхэхээс нь арай өмнөхөн очиж уулзсан. Тэрээр бараг явж чадахгүй болсон байв. Газрын эзэн Гур Крупяников, түүнийг арай хөөж явуулаагүй боловч түүнд эмчилгээ хийлгэх юм өгөхөө больсноор барахгүй Зёзадаа өөр багш олж аваад Фофаг газрын цэргийн хүүхдийн сургуульд өгчээ.

	Авенир цонхны дэргэд хуучин вольтер маягийн хонхор сандал дээр сууж байв. Тэнгэр сайхан байсан, навчилсан хар-хүрэн далдуу модны цуваан дээгүүр намрын цэлгэр тэнгэр аядуухан цэнхэртэж далдуу моддын энд тэндхэн хурц шар өнгөтэй сүүлчийн навчис даллах мэт гялалзана. Анхны хүйтэнд царцаж байсан газар нарны элчинд хайлан хөлөрнө. Налуу тусах нарны туяа өнгөө алдаж цайсан өвсөн дээгүүр гулсах мэт агаад агаарт зөөлөн тэсрэлт болох шиг чимээ гарч; цэцэрлэгт ажиллаж байгаа хүмүүсийн дуу тод, ойлгомжтой сонстоно. Авенир хуучирч өгөрсөн бухар маягийн, гэрийн хувцас нөмөрч, хүзүүний нь ногоон ороолт, түүний аймаар туранхай нүүрэнд үхмэл өнгө тусгана. Тэр маань намайг хараад маш их баярлаж гар сунган ярих гэтэл ханиалгаж эхлэв. Би түүнийг тайвшруулж ханиаж дууссаны дараа дэргэд нь суулаа... Авенирын өвдөг дээр Кольцовын шүлгийг нямбай хуулсан жижиг дэвтэр тавиастай байна; тэр инээмсэглэн түүнийгээ гараар тогшиж «ёстой яруу найрагч» ханиалгаа хүчээр даран байж ийн өгүүлээд, дөнгөж сонсдог дуугаар уншиж эхэллээ:

	 

	Бүргэд далавчаа 

	Баглуулж орхио юу? 

	Бүргэдийн явах зам 

	Бүгд захиалгатай бол оо юу?

	 

	Эмч ярихыг нь хориглосон тул би болиуллаа. Яавал санаанд нь таарахыг би мэдэж байлаа. Сорокоумов шинжлэх ухаанаар, ёстой «шагайж үзээгүй» гэгчээр, оролдож хэзээ ч үзээгүй хүн. Гэвч аугаа их эрдэмтэд юуг хүртэл судлаад байна вэ? гэдгийг мэдэхийг хүсдэг хүн байсан. Ямар нэг буланд нөхрөөсөө энэ тухай асууж чих тавин сонсож аваад тэр хэвээр нь давтан хэлдэг байв. Ялангуяа германы философийг онц сонирхдог байсан тул би түүнд Гегелийн тухай ярьж өгөхдөө (та нарын мэдэж байгаачлан аль дивангарт өнгөрсөн хэрэг бил ээ) Авенир толгой дохин хөмсгөө өргөж инээмсэглэн: (ойлголоо, ойлголоо! Сайн, сайн байна..!) гэж хариулав. Үхэхийнхээ өмнөхөн байгаа орон гэргүй цор ганц эрийн тэрхүү сонирхол мөрөөдлийн сэтгэл нүдний минь нулимсыг гартал донсолгож бил ээ. Энд яримаар нэг зүйл нь: Авенир, энэ хорвоогийн бусад уушгины өвчтөнүүдтэй адилгүй нь өвчнийхөө талаар хэзээ ч өөрийгөө хуурдаггүй байж бил ээ. Тэрээр хоолоо хасах, сэтгэл санаагаар унах, биеэ чагнах явдал огт байгаагүй... 

	Тэр маань хүч хуримтлуулж байж Москвагийн тухай, нөхдийнхөө тухай, Пушкины тухай, чаатрын тухай, оросын утга зохиолын тухай ярьж эхлээд цааш нь өнгөрсөн үед бидний цуглаж наргиж байсан аль хэзээний талийгаач болсон хоёр гурван нөхдийнхөө нэрийг дурсаж байлаа... 

	— Чи Дашаг санаж байна уу? Ямар сүү шиг сэтгэлтэй амьтан байлаа! Сайхан хүн шүү! Тэр эмэгтэй над хэчнээн хайртай байлаа даа!.. Одоо яаж байгаа бол? хөөрхий турж ядарч яваа биз? 

	Би өвчтэй хүний, ёстой зүүдийг нь сэрээхгүйг бодлоо. Үнэнийг хэлэхэд: Даша нь одоо өргөөшөө бүдүүрч ах дүү худалдаачин Кондачкав нартай сээтгэнээд будаг шунх түрхэж үглэж гонгинох, хараал зүхэл тавих зэрэг зан сурч байгааг түүнд хэлэх ямар хэрэг байлаа.

	Би түүний ядарсан нүүр лүү харан бодож байгаад 

	— Харин эндээс явах аргагүй юм болов уу? эдгэрэх өөр боломж байж болно шүү... 

	Гэтэл Авенир над санаагаа гүйцэд ярих боломжийг өгөлгүй, 

	— Үгүй ээ, найз минь баярлалаа, хаана ч үхсэн ялгаа байхгүй гэв. Би өвлийг хүлээж чадахгүй байх... Хүмүүсийг тэгж дэмий зовоогоод яах вэ? Би бас энэ айлд дасжээ. Үнэндээ гэрийн эзэд нь... 

	— Зан муутай юу? гэж намайг тосож асуухад:

	— Үгүй, муу ч биш! мод шиг амьтан даа. Би тэдэнд гомдоод яах вэ дээ. Саахалтын Касаткин гэдэг газрын эзнийд нэг охин бий, боловсролтой, элэгсэг, аятайхан хүүхэн дээ... дээрэлхүү зангүй... 

	Сорокоумов дахин ханиалгаж эхлэв.

	Ханиалгаж дуусаад түр амарсны дараа 

	— Над тамхиа л татаж болж байвал өөр хүсэл алга... яаж зүгээр үхэх вэ, үхсэн ч ганс тамхиа дуустал татаад үхэлгүй яах вэ! гэж өрөөсөн нүдээ залирхуу ирмээд, — Бурхны авралаар сайн нөхөдтэй байж сайхан амьдарлаа... 

	Би түүний яриаг таслахын тул 

	— Чи ядахдаа гэрийнхэндээ захиа бичээч, гэхэд;

	— Гэрийнхэндээ юу гэж захиа бичих вэ? над тусалж чадахгүйгээс хойш; үхсэн хойно л мэдэцгээвэл боллоо. Энэ тухай яриад яах вэ... харин чи гадаадад явж үзсэн тухайгаа над ярьж өгвөл дээр биш үү?

	Би ярьж тэр маань их амтархан сонслоо. Би тэр өдөр оройн нар шингэх үеэр явснаас хойш арваад хонож байтал Крупяниковоос доорх үгтэй захиа ирлээ.

	 

	«Эрхэмсэг ноён минь танд нэгэн мэдээ хүргэх явдал тохиолдож байна. Таны найз, манайд сууж байсан оюутан Авенир Сорокоумов дөрөв хоногийн өмнө үдээс хойш хоёр цагт нас барсан тул би өөрийн зардлаар өнөөдөр өөрийн дуганы үүдний өрөөнд оршууллаа. Нас барахын өмнө тэрээр танд явуулж өгөөрэй гэж надаас гуйсан ном дэвтрүүдийг үүний хамтаар явуулав. Мөн өөрт нь байсан 22 рубль хагасыг бусад эд хэрэглэлийн хамт ах дүүдээ явуулж өгөхийг хүссэн тул чингэх болно. Таны найз амьсгаа хураах цагаа хүртэл ухаан саруул агаад огт тоомсоргүй, тэр байтугай манай гэр бүлийнхэн бүгд түүнтэй хамгийн сүүлчийн удаа салах ёс гүйцэтгэж байхад ч өчүүхэн төдий харамссан янзгүй байсан бил ээ. Манай гэргий Клеопатра Александровна бас танд мэнд хүргэж байна. Би таны найзын нас барсан явдалд туйлаас харамсан гашуудаж байна. Миний хувьд гэвэл хараахан эрүүл байгаагаа бурхны аврал гэж санаж байна»

	Таны дуулгавартай зарц Крупяников

	 

	Иймэрхүү олон жишээ толгойд орж ирж байвч алийг тоочих сон бил ээ, гэж үзээд нэгээр дуусгавар болгоё. Газрын эзэн хөгшин авгай миний дэргэд нас барсан явдал бий. Лам нь авралыг нь уншиж суутал өвчтөн нь одоохон амьсгаа татах гэж байгаа бололтой байхад нь сандран загалмайлахад эзэн авгай түүнийг хараад зэвүүрхэн «Юунд сандраа вэ та, оройтохгүй» гэж хэл нь сайн хөдлөхгүй шахам дуугарав. Загалмайг үнсээд дэрэн доогуураа гараа шургуулж амьсгаа татаж бил ээ. Дэрэн дор нь нэгтийн мөнгөн рубль байсан нь аврал үйлдсэн ламдаа өгөх гэж байсан мөнгө байжээ... 

	Орос хүмүүс ийм л жигтэйхэн үхэцгээдэг юм даа!


ДУУЧИД

	Колотовка гэдэг бяцхан суурин нэгэн үе зан ааш муутай ширүүн догшноороо нэрд гарсан учир хавь нутгийнхан нь Стрыганиха хэмээн дуудах болсон (жинхэнэ нэр нь уламжлагдаагүй) эмэгтэй газрын эзний мэдэлд хамаарагдаж байсан бөгөөд одоо Петербургт суугаа нэгэн герман хүний эдлэн болсон байгаа юм. Энэ бяцхан суурин юу ч үгүй нүцгэн толгойн энгэр дээр байх ба тэр толгой ар шилнээсээ урд хормойгоо хүртэл аюултай гүн ангалгатай, тэр нь доош ухагдаж угаагдан, ёроолгүй мэт ангархай хар ам гарган тосгоны гол дундуур тахирлан гарсан нь голоос ч дор (хэрэв гол юм сан бол ядахдаа гүүр тавьж болох сон) муу тосгоныг нь дундуур нь хуваан хоёр хэсэг салгажээ. Ангалын хоёр талын элстэй хөвөөгөөр хэдхэн бүдүүн уд мод байх ба ёроолд нь хатаад зэс шиг шарласан наанги шавран лут том хаднууд байна. Хавь ойрын байдал тогтоц нь хэлэхийн аргагүй муухай газар боловч нутгийн хүмүүс Колотовка руу явах замыг сайн мэдэж байдаг. Хавийн хүмүүс дуртай бөгөөд байн байн энэ тосгон руу явна.

	Ангалга гарч эхэлсэн газраас хэдхэн алхмын газар жижигхэн ганц дөрвөлжин байшин бусдаасаа буйд байна. Сүрэл дээвэртэй нэг яндантай, цорын ганц онигор цонх нь хурц нүдний хараа шиг жалга тийш харсан агаад өвлийн шөнө дотроо өчүүхэн гэрэл байвал алс холоос хүйтний бүдэг мананд нэвт харагдах тул нэг биш тариачид түүгээр зам заагч од болгон баримжаалдаг байна. Тэр жижигхэн байшингийн хаалганы дээд талд жижигхэн хөх банз өлгөөтэй байдаг; энэ байшинг «хоргодох орд» гэж нэрлэцгээх бөгөөд зуушны газар юм. Тэр зуушны газарт архи бусдаасаа хямд байдаггүй ч гэсэн нутгийн бусад ийм газруудаас илүү их хүн үймдэг орон юм. Түүний учир нь эзэн болж суугаа Николай Иванычд байдаг ажээ.

	Николай Иваныч урьд бие гоолиг, үс буржгар, улбар ягаан царайтай залуу байсан бол одоо ер бусын бүдүүн, махлаг нүүртэй үс нь цайж яваа, залирхуу бөгөөд дулаахан харцтай, утас шиг нарийн атираа тогтсон тослог духтай, Колотовкад хорь гаруй жил амьдран сууж байгаа өвгөн бил ээ. Николай Иваныч иймэрхүү оронгийн ихэнх эздийн янзаар самбаатай бөгөөд ухаалагдуу хүн. Онцгой их эелдэг ч биш, яриасаг ч биш гэхдээ ирсэн зочныг өөртөө татаад байлгаад байх аргатай хүн. Зочид түүний лангууны өмнө сууж, эзний ажигч хурц харааны хажуугаар тайван баясгалантай төлөв байдагт хөгжилдөнө. Эзэн мэдлэг боловсролтой ухаан сэргэлэн; газрын эздийн амьдралаас эхлэн, тариачид, иргэдийн зан хэвшлийг сайн мэднэ. Зовлонд учирсан хүнд тустай зөвлөгөө өгдөг авч болгоомжтой, хувиа бодсон хүн тул хэрэгт оролцохоос зайлсхийдэг учраас их л сайндаа зочдодоо ялангуяа өөртөө таашаагддаг зочиндоо (үргэлж өөрийнд нь ирж байдаг) гэнэт санаанд нь юм орсон мэт дохио өгч зовлонгоос гарах замыг урьдчилан мэдүүлэх төдий зөвлөгөө юм. Бас орос хүний мэдвэл зохих юм уу, сонирхож болох зүйлийг бүгдийг нь мэднэ. Тухайлбал: адуу болон бусад малаас эхлэн ой мод, туйпуу, гал зуухны хэрэглэл, хувцас, арьсан эдлэл, дуу бүжиг цөмийг нь нэвтэрхий мэддэг хүн. Зочин байхгүй үед бол байшингийнхаа гадаа үүдэн дээр хоёр туранхай хөлөө завилан сууж байгаа нь шуудай шиг харагдах бөгөөд, өнгөрөн яваа хүмүүст нэгийг нь ч үлдээлгүй элэгсэг үг хашхирч байна. Амьдралдаа их юм үзсэн хүн юм. Тэднийд «амны цангаа» гаргахаар олонтоо ирж байсан олон арван жижиг тайж нар түүнээс өмнө нас баржээ. Одоо ч гэсэн тэр хүн хааш хааш зуун мод газрын дотор болж байгаа хэрэг явдлыг бүгдийг мэдэж байвч тэр тухай амнаасаа огт хий гаргадаггүй, хамгийн хараа сайтай урт чихтэй цагдаагийн газрын дарга хүртэл сонсож мэдээгүй зүйлийг хуу мэдэж байвч хараа байдал юугаар ч хүнд үл олзлогдоно. Огт мэдээгүй царай гаргаж инээмсэглэж аягаханаар оролдоно. Муждаа хамгийн өндөр хэргэмтэй мужийн захиргааны генерал Щерепетенко хүртэл тэдний гадуур гарахдаа их л ёсорхуу мэндчилнэ. Николай Иванычийг айл саахалтын хүмүүс нэн хүндэтгэдгийн дээр өөрөө их нөлөө бүхий хүн юм. Нэр цуунд гарсан адууны хулгайч өөрийн нэг танилын хашаанаас морь хулгайлсан байхад түүнийг эргүүлж эзэнд нь өгүүлсэн, бас саахалтын тосгоны тариачид шинэ эзэндээ дургүйцэн хүлээж авахгүй гэж байхад нь ятгаж байж зөвшөөрүүлсэн зэрэг нөлөө олон гарчээ. Тэгэхдээ энэ мэт ажлууд нь үнэн шударгад хайртай, саахалтынхаа хүмүүст халуун дотно байдагтаа тэгж байна гэж санаж болохгүй! Өөрийн амгалан тайван байдалд муу нөлөө болж магад хэмээн урьдчилан сэргийлэх гэснээс л хийдэг юм. Николай Иваныч эхнэр, хүүхэдтэй хүн. Эхнэр нь гавшгай, хурц нүдтэй, шовх хамартай жирийн иргэний гаралтай эмэгтэй. Сүүлийн үед хар хүнийхээ адил мөн л бие нь хүндэрч байгаа хүн. Нөхөр нь авгайгаа бүх талаар итгэнэ тэгээд ч мөнгөнийхөө хайрцгийн түлхүүрийг хүртэл бариулна. Агсан согтуу хүмүүс ч эхнэрээс нь айна; тэр авгай тийм хүмүүсийг хашхирч орилохоос биш, ашиг тусгүй амьтад гэж дургүй байна. Харин үг цөөтэй, номхон томоотой хүмүүст элэгтэй. Тэдний хүүхдүүд хараахан бага, түрүүчийн хүүхдүүд нь үрэгдсэн боловч хүн болсон нэг нь эх эцгээ яг дуурайжээ. Ухаалаг эрүүл чийрэг хүүхдүүдийнх нь царайг харахад баясгалантай санагддаг бил ээ.

	Долоодугаар сарын тэсэхийн аргагүй нэг халуун өдөр би нохойгоо дагуулан аажуухан, хөлөө зөөсөөр Колотовкийн жалга өгсөн «Хоргодох ордны» зүг чиглэв. Наран, тэнгэрт улам ноцох мэт дээрээс шарж, агаарт халуун тоос манарч байв. Өнгө нь гялалзсан хэрээ шаазгайнууд амаа ангайн зовлонг хуваалцахыг хүсэх мэт хажуугаар өнгөрч яваа бүхнийг ширтэнэ. Харин бор шувуунууд л шаналалгүй далавчаа тэнийлгэн урьд өмнөөсөө ч илүү тод жиргэж хашаа дамжин тоглох ба тоостой зам дээрээс зэрэг хөөрөн нисэж ногоорсон хар будааны талбай дээгүүр саарал үүл мэт тойрон хөвнө. Миний ам их цангаж байвч хавьд ус байхгүй, Колотовка бол бусад талын тосгонуудын нэгэн адил атлаа цэвэр урсгал ус ч үгүй, худаг ч үгүй учир тариачид нь цөм намгийн бохир ус ууна... гэхдээ хэн тэр муухай огиудас хүрэм ногоон шингэн юмыг ус гэх бил ээ? Би Николай Иванычийнд очиж шар айраг, эсвэл квас ганц аяга олж уухыг л хүсэж байлаа. Үнэндээ Колотовкаас дөрвөн улирлын алинд нь ч баясмаар сайхан байгалийг олж үзэхгүй. Ялангуяа энэ тосгоны хүний уйтгар хүргэмээр зүйл нь орон байшингийн нь нүцгэрч навсайсан дээврүүдээс эхлэн энэ гүнзгий ангал жалга, хэт турснаас хөл нь чүүчийн өндөр харагдах тахианууд, ядартлаа гүйдэг дагжуур болсон элс шороон бэлчээр, газрын эзний сууцын буурь гэж одоо өвс шарилж, хогийн ургамлаар дүүрсэн цонхны нь оронд дөрвөн булантай нүх үлдсэн хувхайрсан бөөрөнхий улиасан хананууд, хагас нь хатсан намгийн харлаж байгаа шавар нь нугасны өдөөр дүүрсэн байгаа нь нурж хазайсан далан, түүний ойролцоох дэндүү гишгэгдсэнээс үнс шиг болсон газар дээр хэдэн хонь тургин халуунд аахилан толгойгоо улам доошлуулан, тээрч халууны эрч буурахыг тэсгэлгүй хүлээж байгаа нь харагдана. Долоодугаар сарын ид халуун цагаар би ийнхүү хөлөө чирсээр Николай Иванычийнд хүрч бил ээ. Намайг ойртож явахад заншлаараа хүүхдүүд зүс үзээгүй анчныг хараад сонирхсон бололтой учир утгагүй гайхан ширтэж ноход нь нохой хараад сөөнгөтсөн хоолойгоор уур хор нь буцлан гэдэс дотор нь урагдмаар хуцалдаж аахилан гудачна. Энэ үед ундааны газрын босгон дээр өндөр нуруутай тариачин зогсож байхыг би харлаа. Тэр хүн толгой нүцгэн, нэхмэл шинээл дээр хөх суран бүс доогуур бүсэлсэн бөгөөд харваас нэг эзний зарц бололтой өтгөн буурал үс нь замбараагүй арзайж, үрчлээтэй хатангир нүүр лүү нь унжсан байна. Хүн дуудаж байгаа бололтой гараар яаруу даллан байгаа нь түүний бодож байгаагаас ч илүү гар нь хөдөлж байгаагаар уучихсан хүн болох нь мэдэгдэж байлаа.

	— Нааш ир, яваач наашаа! Моргач7, нааш ир! 

	Өтгөн хөмсгөө хүчлэн байж хөдөлгөн

	— Нааш ир гэж байна, чамайг! муухай золиг вэ, зөрүүд амьтан шүү, нааш ир! цөм чамайг хүлээгээд байхад чи бас цаашаа мөлхөнө өө... нааш ир... гэж нөгөө согтуу үглэн зандарна.

	— За, явж байна, явж байна гэсэн гонгиносон дуу сонстож муу байшингийн баруун талаас намхан бүдүүн доголон хүн гарч ирэв. Энэ нь аятайхан цэмбэн дээлтэй түүнийхээ өрөөсөн ханцуйг дөнгөж эгэлдэрэглэсэн агаад шовх оройтой өндөр малгайг хөмсгөө хүртэл духдуулан өмссөн нь түүний махлаг дугуй царайг овжин инээд хүрэм төлөвтэй болгожээ. Шаравтар жижиг нүд нь гялалзан нимгэн уруулд нь байнгын дорвитой инээмсэглэл тодрон, урт шовх хамар нь залуур шиг урагшаа эвгүй муухай хөдөлнө. Одоо очлоо, гэсээр зууш ундааны газрын зүг хазганасхийн алхах зуур — Намайг юу гэж дуудаав?.. Хэн намайг хүлээж байгаа юм бэ? гэхэд;

	— Юу гэж дуудаав гэнэ ээ? гэж нөгөө шинельт нь зэмлэнгүй дуугараад, — Анивчуур найз минь чи бас хачин хүн байна шүү! Чамайг зууш ундааны газарт ирнэ үү гэж байхад юунд дуудаав гэдэг чинь юу бил ээ? Чамайг тэгэхэд сайн улс хүлээж байдаг. Турок Яшка, бас зэрлэг ноён болоод Жиздрагаас ирсэн бүртгэгч нар байна. Яшка бүртгэгч хоёр одоо мөрийцөж байна, хожигдсон нь шар айраг даах юм. Бас дуугаар үзэлцэнэ... хэн нь сайн дуулахаа... ойлгож байгаа биз!..

	— Яшка дуулах хэрэг үү? гэж нөгөө Анивчуур гэж дуудагддаг хүн сониучирхан асуугаад, — Худлаа хэлээгүй биз Маанаг8 аа?

	— Юу гэж худлаа хэлэх вэ? гэж Маанаг гэгч нь дорвитой хариулаад, — Харин чи л худал хэлж байна. Нэгэнт л мөрийцсөн хойно дуулна шүү дээ. Анивчуур чи өөдгүй тэнэг, зальхай хүн юм аа! гэнэ.

	— Тэгвэл ороод үзье л дээ Маанаг минь, гэж Анивчуур тулгав.

	— Тэгвэл чи намайг ядахдаа үнс л дээ, найз аа! гэж Маанаг нь хоёр гараа тэврэх маягтай өргөв.

	— Хараач, Езоп шиг далжганасан, гэж Анивчуур түүнийг тохойгоор нудран зэвүүтэй хариулаад хоёул намхан хаалгаар бөхийн орчхов.

	Би тэдний яриаг сонсоод сонирхол ихэд хүрч бил ээ. Турок Яшка гэдэг нь эндэхийн хамгийн сайн дуучин гэж би нэг бус удаа сонссон юм. Тэгээд өнөөдөр санамсаргүй өөр сүрхий дуучинтай үзэлцэхийг үзэх болсондоо би яаруухан алхаж орлоо.

	Уншигч та нарын минь дотор хөдөөгийн архины мухлагт орж үзсэн хүн төдий л олонгүй байх аа. Гэхдээ анчин бид бол явж үзээгүй газар байх биш дээ! Мухлагийн дотоод зохион байгуулалт туйлын хялбархан. Ийм мухлагууд бол ердөө л харанхуй пин, гэгээтэй тасалгаа хоёр байдаг. Гэгээт нь дундаа ханатай ханын цаад өрөөнд, ирсэн зочдоос хэнийг ч оруулахгүй, Дунд хананд нь лут царс модон вандан байх ба түүний цаана том цоорхой байна, тэгээд тэр ширээ ч болдог лангуу ч болдог юман дээр архи зарна. Цоорхойн харалдаа байгаа тавиур дээр том жижиг өнгө бүрийн сайн битүүмжилсэн шилнүүд байдаг. Зочдын байх жижиг өрөөнд урт сандалтай, мөн хоёр гурван хос архины торх, буландаа ширээтэй байдаг. Хөдөөгийн мухлагууд голдож зэгсэн харанхуй бөгөөд бараг хааяагүй дүнзэн ханандаа тодхон будагтай зураг хадсан байх нь огт үгүй. «Хоргодох орд» гэгч энэ саванд ороод үзвэл дотор нь хэрдээ олон хүн байна. Лангууны цаана байдаг ёсоороо л, Николай Иваныч нөгөө цоорхойг бүдүүн биеэрээ бараг битүү таглан цоохор цамцтай зогсож хөөмөл хацартаа залхуутайхан инээмсэглэл төрүүлэн булцгар цагаан гараар саяын орж ирсэн Анивчуур, Маанаг хоёр найзад хоёр аяганд дарс аягалж байв. Цаана нь байгаа цонхны хажуугийн буланд хурц нүдэн авгай нь харагдав. Зочдын өрөөний тэг дунд өндөр шулуун биетэй Турок Яшка зогсож байна. Тэр бол урт цэнхэр кафтан дээлтэй хорин гурван настай гар нэхмэлийн ажил хийж байсан туранхай залуу бөгөөд эрүүл мэндийн талаар тийм ч гойд биш бололтой.

	Хацар хавчгар, том, түгшүүртэй маягийн саарал нүдтэй, урт шулуун хамрын жижиг нүх нь төмбөлзөн хөдөлж гялтгар хүрэн үс хойш нь болгосон цайвар дух, том боловч үзэмжтэй сайхан уруул зэрэг түүний бүх нүүрийн байдал нь сэрэл сэтгэгдэл өндөртэй, эрмэлзэл бүхий хүн болохыг харуулж байв. Тэр тун догдолж нүд нь анивчин амьсгаа дээр гарч, халуурсан хүн шиг гар нь чичирч байгаа нь олны өмнө дуулах, илтгэх гэж байгаа хүмүүст мэдэгддэг тэр гарааны чанартай тэвдэл байх нь байдаг. Яшкагийн дэргэд дөч эргэм насны өргөн цээжтэй өргөн шанаатай, цох намхан, нүд шийхэр, хамар навшгар богино, эрүү дөрвөлжин, гилтгэнэсэн ширүүн хар үстэй хүн сууж байна. Түүний тугалга шиг хөх бараан царайны шинж байдал, ялангуяа, зэвхий уруул нь хэрэв тайвнаар юм бодож суугаа төлөв байгаагүй сэн бол ширүүн эгдүүтэй харагдаж ч болох байх. Тэр хүн огт хөдлөхгүй шахам аажмаар эргэн тойрноо ажиглан байгаа нь буулгатайгаа буй бух мэт санагдана. Мөлчгөр зэс товчтой хуучин урт цамцтай мөн хуучин хар торгон алчуураар бүдүүн хүзүүгээ ороосон тэр хүнийг Дикий Барин (Зэрлэг ноён) гэцгээнэ. Түүний эгц урдаас Бурхны хөргүүдийн доор Яшкагийн өрсөлдөгч болох Жиздрын бүртгэгч сууж харагдана. Тэр хүний нуруу өндөр биш, нас гуч эргэм, лагс чийрэг эр, нүүр цоохор, үс буржгар хамар монтгор, нүд сэргэлэн бор сахал шингэн, хоёр гараа хонго дороо хийж хиазтай дэгжин гутал өмссөн хоёр хөлөө жишимгүй хөдөлгөн түншиж ийш тийш зоримгоор харна. Хилэн эмжээртэй зах бүхий нимгэн саарал цэмбэн армяк дээл өмсөж бачуувтар ягаан цамцны зах цухуйлгасан нь нүдэнд содон харагдана. Түүний эсрэг хаалганы баруун буланд мөрөн дээрээ том оглорсон уранхай хувцастай тариачин сууна. Нарны гэрэл цонхны тоосонд дарагдсан хоёр жижиг шилээр нарийн шаравтар туяагаар нэвтрэн орох тул тэр тасалгааны бүүдгэр харанхуйг давж чадахгүй мэт. Бүхий л юмс нь бөөн толбоо бүрхэгдсэн мэт гэгээгүй харагдана. Харин түүний оронд дотроо сэрүүвтэр учир өрөөнд нь ормогц амьсгалахад тэвдэж байсан бүгчим халуун нь миний мөрнөөс хүнд ачаа авч хаясан мэт алга боллоо.

	Миний орж ирэхийг харсан Николай Иванычийн зочид, ормогц эрхбиш тээнэгэлзэх янзтай байснаа эзэн хүн хуучны танилаа харсан мэт мэндлээд санаа нь амарч түүнээс хойш намайг ер анхаарч тоосонгүй. Би шар айраг захиалаад буланд очиж нөгөө уранхай хувцаст тариачны хажууд очиж суулаа.

	— Тэгээд яах гэж байна! гэж Маанаг, нэг аяга архийг амьсгаа авалгүй залгилж орхиод гараа хачин савж ийн хашхирав. Тэр хүн гараа эс тэгж хөдөлгөвөл нэг ч үг дуугарч чаддаггүй бололтой.

	— Өөр юугаа хүлээгээ вэ? Эхлэх юм бол эхэл. Тийм биз Аан? Яаша?..

	— Эхлэлгүй яах вэ, эхэлнэ ээ гэж Николай Иваныч дуртай тосон авч түлхэц өгөв.

	— Эхэлье та минь, би хэзээ ч бэлэн гэж бүртгэгч зэвүүтэй, өөртөө бол итгэлтэй маягаар өгүүлэв.

	— Би ч бэлэн хэмээн Яков догдлонгуй хэллээ.

	— За та минь, эхэлье, алив эхэлье гэж Анивчуур нарийн дуугаар хашхирав. Цөм ингэж нэг санаатай байвч эхэлсэн хүн гарсангүй. Бүртгэгч сандлаасаа ч боссонгүй, бүгд нэг юм хүлээж байгаа янзтай.

	— Эхлээч! гэж зэрлэг ноён уйтгартай бөгөөд цочмогхон хэлэхэд Яков давхийж, бүртгэгч босон харайж бүсээ хавчуулаад хоолой засав.

	— Тэгээд хэнээс эхлэх вэ? хэмээн дуугаа өөрчлөн, тасалгааны гол дунд хоёр бүдүүн хөлөө салтайн, хоёр мундаг гараа шалбуур өмднийхөө халаасанд тохойг нь хүртэл шургуулан зогсож байгаа зэрлэг ноёноос асуув.

	— Чамаас, чамаас, бүртгэгч ээ, чамаас гэж Маанаг тэвдүү шаардав. Зэрлэг ноён, түүнийг зэвүүтэй харахад Маанаг шулганан дээш тааз харж мөрөө хавчисхийлгэн дуугүй болов.

	— Тэгвэл шодъё, лангуун дээр шар айргийн аяга гаргаад тавьчих, гэж Зэрлэг ноён үгээ зөөж хэллээ. Николай Иваныч янцаглан бөхийж шалан дээрээс айргийн аяга авч ширээн дээр тавив.

	Зэрлэг ноён Яков руу харж "За!" гэв.

	Яков халаасаа уудлан зоос гаргаж ирээд шүдээр хэмлэн тэмдэг хийв. Бүртгэгч дээлийнхээ хормойноос шинэ савхин түрүүвч гаргаж оосрыг нь яарамгүй тайлж алган дээрээ жижиг зооснууд олныг асгаад түүнээсээ цоо шинэ нэг зоос сонгон авлаа. Маанаг гэгч нь саравч нь тасраад ойчих шахсан малгайгаа авч тосвоос Яков түүн рүү зоосоо шидэж хийхэд бүртгэгч мөн тэглээ.

	— Чи нэгийг нь сугал, гэж Зэрлэг ноён Анивчуурт хандан өгүүлбээс Анивчуур ихэмсгээр инээмсэглэж хоёр гараар малгайг атган сэгсэрч эхлэв.

	Агшин зуур нам гүм болж зооснуудын харших дуу сулхан сонстоно. Би анхааралтайгаар бүгдийг нь тойруулан харахад бүгд түгшүүртэйгээр хүлээн ширтэж зэрлэг ноён өөрөө ч нүд онийлгон ширтэж байна. Миний хажуу дахь уранхай дээлт тариачин бас ихэд сонирхон хүзүү гүрдийлгэн харж сууна. Анивчуур малгай руугаа гар оруулан бүртгэгчийн нэг зоосыг сугалж ирэхэд цөм санаа амрав. Яковын царай улайж, бүртгэгч толгойтой үсээ илэв.

	— Харж бай, би хэлээгүй юу, чамайг эхэл гэж, тэгж хэлээ биз дээ! хэмээн Маанаг хашхирч байна.

	— За, за, битгий «шал шил» гээд бай, гэж Зэрлэг ноён зэвүүцсэн маягаар хэлээд бүртгэгч рүү харж толгой дохин, — Эхэл! гэв.

	— Ямар дуу дуулдаг бил ээ? — бүртгэгч догдлонгуй асуув.

	— Дуртайгаа дуул, юу л санаанд чинь орно вэ түүнийгээ, гэж Анивчуур хариулав.

	— Тэгэлгүй яах вэ, дуртайгаа л дуулна гэж Николай Иваныч мөн хажуугаас нь хоёр гараа элгэндээ аажмаар авч, — Энэ бол чиний дурын хэрэг, дуртайгаа дуул. Харин сайн дуулна шүү. Бид нинжин сэтгэлээр шийдэх болно гэв.

	— Тэгэлгүй яах вэ нинжин сэтгэлээр шийднэ гэж Маанаг хоосон аяганы амсар долоон дэмжлээ.

	— Хоолойгоо жаалхан засаад дуулъя гэж бүртгэгч хуруугаар дээлийн захыг имрэн хэлэхэд Зэрлэг ноён:

	— За, за, сонирхол буурахаас өмнө эхэл! гэж хэлээд доош харав.

	Бүртгэгч бодож байснаа толгой сэгсрэн урагшаа гарч ирэхэд Яков түүнийг цоортол ширтэнэ... 

	Би тоглолтоос өмнө урьдчилан гарч ирж байгаа хүмүүсийнхээ талаар хэдэн үг хэлэхэд гэмгүй байх гэж санаж байна. Эдний заримын амьдрал түүхийг би «Хоргодох орд» гэгч ундааны газар уулзсанаар мэдэх болсон ба заримынх нь тухай хожим мэдээ цуглуулсан бил ээ.

	Маанаг гэгчээс нь эхэлье. Энэ хүний жинхэнэ нэрийг Евграф Иванов гэдэг; гэтэл энэ нутгийнхан нэг нь ч түүнийг Маанаг гэхээс өөрөөр нэрлэдэггүй. Өөрөө ч тэр хочиндоо бахархаж байдаг талтай. Тэгэхлээр хоч нь сайн таарсан байна. Үнэндээ түүний дандаа түгшүүртэй мэт доожоогүй царай байдалд хоч нь юу юунаас илүү таарчээ. Самуун гоонь эр учир аль хэдийнээ эзэд нь түүнээс хоёр яс хагацаж, мань эр ажил төрөл ч үгүй болон улаан мөнгө олохыг байсан тул өдөр хоногийг бусдын хүчээр архидаж өнгөрөөдөг болжээ. Архи цагаар түүнийг дайлж байдаг хүн олон байлаа, яагаад тэгж байдаг учраа тэд өөрсдөө мэддэггүй. Уг нь олныг хөөргөж баясгадаг тийм хүн ч биш, харин ч учиргүй донгосдог, ой гутмаар нялуурдаг, бие мөчөө муухай хөдөлгөн тэлчгэнэдэг, дандаа тас тас худал инээдэг бусдад ад үзэгдсэн өөдгүй амьтан л даа. Дуулж бүжиж ч чадахгүй. Төрөлхийн ухаалаг үг байтугай утга уялдсан ганц үг дуугарч үзээгүй амьтан. Дандаа барин тавин худал хэлдэг, ёстой нэг Маанаг мөн дөө гэцгээх боловч дөрвөн зүг дөчин мод газрын дотор уугаачин зочдын завсар туранхай Маанаг холхиж хонгинодоггүй газар гэж байдаггүй бил ээ. Ингэж заншсан тул зайлахын аргагүй гай гэж үзээд тоохоо больжээ. Чухамдаа цөм тэрийг үзэн ядах авч түүний олхиогүй үйл ажиллагааг зогсоож чаддаг нь ганцхан зэрлэг ноён юм.

	Анивчуур бол Маанагаас тэс ондоо хүн. Бусдаас илүү онцгой их анивчдаг хүн биш боловч хоч нь бас яг тохирчээ. Оросууд хоч өгөхдөө гарамгай улс. Би энэ хүний өнгөрсөн үеийг нэлээд тодорхой мэдэх гэж оролдож үзсэн юм. Түүний түүх намтар над бусад хүмүүст ч гэсэн номч нарын хэлдэгчлэн өтгөн униарт бүрхэгдсэн үл мэдэгдэх хар толбо ихтэй мэт санагдсан. Энэ хүний тухайд миний олж мэдсэн зүйл гэвэл: Мань эр нэгэн үе үр хүүхэдгүй, газрын эзэн авгайн жуузны хөтөч хийж байгаад өөрийн хариуцсан гурван адууг авч оргоод бүтэн жилээр ор сураггүй болж байснаа тэнэмэл амьдрал ашиггүй, зовлонтой юм гэдгийг мэдээд тэр юм уу, өөрөө буцаж иржээ. Тэгэхдээ хазгар доголон болчихсон ирж эзэн авгайн хөлд унан сөхөрч гэм буруугаа хүлээгээд түүнээс хойш хэдэн жилийн турш үлгэр жишээчээр зүтгэж гэмээ бүрэн цагаатгаж аажмаар эзний хайрыг хүлээж эцэст нь бүүр итгэл олж орлон хөөгч болжээ. Тэгсээр эзэн авгайг нас бармагц ямар нэг аргаар хамжлагатаас мултран гарч чөлөөт иргэн болж хавийн тариачдаас ногооны газрын татвар хураан авч мөнгө хураагаад одоо чинээлэг амьдарч яваа хүн. Энэ хүн хашир суусан, ухаан сэхээтэй, сайн ч биш, муу ч биш, ашиг хонжооч хүн дээ. Хүнийг сайн таньж аваад ашиглах аргаа мэддэг хашир чоно. Үнэг шиг овтой, тун хашир; хөгшин авгай нар шиг бурамтгай боловч үг алдах гэж байхгүй хэр нь бусдаас үг алдуулж чаддаг хүн. Ер нь тиймэрхүү зальжин гэмгүй царай гаргадаг бол мань хүн тэгдэг ч үгүй хүн байлаа. Тэгье гэсэн ч өөрт нь үнэхээр хэцүү биз. Би одоо хүртэл тэрүүн шиг тийм хурц ухаалаг жижигхэн нүдтэй хүн амьдралдаа үзээгүй. Тэрний нүд хэзээ боловч зүгээр нэг харна гэж байхгүй. Харин дандаа нэвт шувт ширтэнэ. Анивчуур заримдаа нэг их адармаатай биш бололтой юмны тухай хэдэн долоо хоногоор их бодол болж байснаа гэнэт элгэн хад духаараа мөргөхөөс ч буцалгүйгээр туйлын их зориглон хөдөлнө... тэгтэл... хамаг юм нь сэтгэлчлэн бүтсэн байна. Аз сайнтай, өөрөө түүндээ итгэдэг сүжигтэй хүн. Ерөөсөө сүжиг бишрэлтэй хүн юм. Бусдын явдлыг өөртөө огт падгүй гэдэг учраас хүмүүс түүнд дургүй харин хүндэтгэнэ. Гэр бүл гэвэл түүнд, амь голоо тавьдаг ганц хүүгээс өөр юмгүй. Тийм эцэг хүмүүжүүлснээс хойш сүрхий хүн болох нь мэдээжийн хэрэг. «Анивчуурын хүү яг л эцэг дүрээрээ» гэж зуны орой хөгшчүүл далан дээр гарч суугаад шивэр авир хуучилдаж байхад тэдний энэ үгийг сонссон хүмүүс бүгд нээрэн гэж бодоод илүү үг нэмэх ч үгүй байна.

	Яков Турок, бүртгэгч хоёрын тухайд урт яриа болгох юм алга. Үнэндээ баригдаж ирсэн турк хүүхнээс гарсан учраас (турок - турк хүн) гэж хочтой болсон Яков бол ёстой нэг урлагийн хүн авч хийдэг ажил нь худалдаачны цаасны үйлдвэрийн утгуурчин хүн бил ээ. Бүртгэгчийн тухайд гэвэл үнэнээ хэлэхэд түүний хувь заяаг би мэдэхгүй боловч хотын газрын гавшгай зоримгой хүн санагдсан юм. Харин Зэрлэг Ноёны тухай бол жаалхан тодорхой ярих хэрэг байна.

	Түүнийг анх удаа харсан хүн яагаад ч болов болхи, хүнд бөгөөд няцаагдашгүй хүч тэнхээтэй мэт сэтгэгдэл өгнө. Бие болхи, манай нутагт ярьдгаар бол «эв хавгүй» төрсөн бөгөөд харин гайхалтай нь түүний баавгай шиг биед өөрийн нь онцлог аятайхан хөдөлгөөн байхгүй биш байдаг нь өөрийнхөө хүч чадалд дотроо итгэлтэй байдгаас тийм харагддаг байж болох юм. Энэ Геркулес нийгмийн чухам аль давхаргад багтаж байгааг шууд тааж мэдэхэд бэрх юм. Хамжлагат, чөлөөт иргэн аль аль нь биш, ажлаасаа чөлөөлөгдсөн гуравдугаар зэргийн бичгийн хүн, үгүйрч хоосорсон нутгийн жижиг хохь тайж, ангийн нохой хөтлөгч, зодолдооны аль аль нь биш, харин ёстой л жичдээ хүн. Хаанаас манай хошуу нутагт ирснийг хэн ч мэдэхгүй бил ээ. Түүнийг анх ганц хашаат эзэн байсан ч гэх шиг хаана ч юм албан хаагч байсан юм гэнэ лээ гэх мэтээр ярилцах боловч үнэнийг сайн мэдэх хүн байсангүй. Хэнээс ч мэдэх бил ээ. Хүн хүнээс дуугүй, дүмбэд тийм хүнээс, ямар өөрөөс нь асуултай биш. Мөн юугаар яаж амьдарч явдгийг нь ч сайн мэдэх хүн байсангүй. Ямар ч ажил хийхгүй, хэнийхээр ч очихгүй бараг хүн хартай танилцахгүй, тэгсэн мөртөө мөнгө тасрахгүй. Арвитай ихгүй ч гэсэн мөнгөтэй л явна. Зан төлөвийн хувьд даруу ч биш, түүнд ерөөс даруу чанар огт байхгүй, гэхдээ л дуугай явдаг хүн. Ямар ч хүн өөрт нь хэрэггүй аятай; хавь орчныхоо хэнийг ч анзаарахгүй. Зэрлэг Ноён (гэж түүнийг хочлох ба жинхэнэ нэр нь Перевлесов гэдэг) энэ нутагт асар их нөлөөтэй болж хэнд ч тушаал өгөх ямар ч эрхгүй атал тохиолдлын чанартай уулзаж учирсан хүмүүс нь хар аяндаа үгийг нь дуртайяа дагадаг болжээ. Үг л дуугарвал болох нь тэр. Хүч гээж бүгдийг дийлдэг хойно, яах вэ. Тэр хүн архи төдий их уудаггүй, эмэгтэйчүүлтэй танилцдаггүй, харин дуунд хачин их дуртай. Тэр хүнд оньсого таавар шиг юм их бий. Хэрэв нэг өндийвөл нэг л дүрсхийвэл гартаа хүрсэн бүхнийг, өөрийгөө ч бяц дарах асар их хүч чадал дотор нь шүглэж буй мэт санагдана. Хэрэв энэ хүний амьдралд тиймэрхүү тэсрэлт байгаагүй гэвэл, хэрэв тийм хал үзэж арай гэж амь зулбаж гараад, одоо өөрийгөө шүд зуун барьж байдаг хүн гэдгийг би үгүйсгэвэл их алдаа болно. Төрөлхийн догшин зэрлэг авир, мөн төрөлхийн ариун нандин чанар хоёр хачин холилдож хэн хүнээс этгээд байдалтай болсныг нь миний бие онцгой гайхсан юм.

	Тэгээд, бүртгэгч урагшаа гарч нүдээ хагас аниад маш дээгүүр цангинуулан дуулж эхлэхэд жаалхан сөөнгөдүү болохоос биш аюулаас аятайхан эвтэй хоолой юм. Тэр л өнгөөрөө чогчиго шиг чичрүүлж, зогсоогүй өндөр нам болгож байгаад бас өндөр өнгөндөө эргэж ороод түүнээсээ онцгой эрмэлзэл гарган уянгалуулав. Дууныхаа өнгийг өөрчилж байгаа нь заримдаа зоригтой, заримдаа инээдтэй. Мэддэг хүнд бол ихээхэн юм өгөх сөн биз. Харин герман хүний зэвүүг хүргэх байх шүү. Энэ бол орос маягийг «Tenorе di grazia, tenor Leger (утга уянгын цээл хоолой. итали, франц) байлаа. Түүний дуулсан дуу нь баясгалант бүжгийн дуу юм. Тэр олон чимэглэл, нэмэгдэл гийгүүлэгч, дуудаж уриалсан үгнүүдийг хасаад тэр дотроос миний ойлгосон үг гэвэл:

	 

	Булбарай залуухан хүүхэн, би 

	Бяцхан газраа хагалж эргүүлнэ: 

	Булбарай залуухан хүүхэн, би 

	Бундан ягаан цэцгээ тарина.

	 

	Дуу дуулахад цаадуул нь бүгд чих тавин сонсож байв. Дуучин маань эрхбиш юм гадарладаг хүмүүс сонсож байгаа гэж мэдээд ч тэр үү хамаг байдгаараа чармайж байна. Үнэндээ ч тэр нутгийнхан дууны амтыг сайн мэднэ. Орелын их замд байдаг Сергиевскийнхэн сонсоход аятайхан сайн найрсан дуугаараа бүх орост нэрд гарсан нь санамсаргүй хэрэг биш ээ. Бүртгэгч их удаан дуулсан авч сонсогчдод онцгой сэтгэгдэл төрүүлж чадсангүй. Түүнийг дэмжиж түрэх хүн гарсангүй. Харин шувтарга руугаа нэг удаа хоолойн өнгө нь тун сайхан солигдоход зэрлэг ноён ч өөрөө тэсэлгүй инээмсэглэж Маанаг ч хөөрөн дуу алдав. Бүгд дэрхийв. Маанаг, Анивчуур хоёр нам дуугаар даган дуулж заримдаа уянгалуулж ч байх шиг, хашхирч ч байна. 

	— Зүйтэй! За, ав муу золиг... ав... уянгалуул хог минь... уянгалуул, бас дахиад! гөлөг минь, үхэж байсан гударга гудраад бай! муу цус!.. үхэж байсан..! гэх зэргээр, Николай Иваныч сэтгэл нь ханасан байртай лангууныхаа араас толгойгоо баруун зүүн тийш дохиж байна. Маанаг эцэст нь дэвсэлж ядан хоёр хөлөө солбицуулж мөрөө хавчгануулж байхад, Яков нүдээ цог шиг улайлган бие нь дагжиж навч адил салгануулан замбараагүй албаар инээв. Зэрлэг ноён л ганцаараа зүс үл хувирган хуучин янзаараа сууж байна. Тэгснээ уруулд нь зэвүүтэй шинж байвч бүртгэгчийн зүг хандсан харц нь жаал зөөлрөв. Сонсогч бүрд таалагдаж байгааг хараад, урам орсон бүртгэгч бүр онгирч хачин их нугалаа хийж, хэлээ чалчгануулан багшрагадаж, хоолойгоо хамаагүй шахан маягласаар сүүлдээ тамирдаж нүүр царай нь цонхийн хар хөлс нь цувж арагш бүх биеэр эргэн эцэст нь сульдсан дуугаар хашхирахад бүгд нэгэн зэрэг нирхийв. Маанаг давхиж очин хүзүүг нь урт туранхай гараараа тэврэхэд Николай Иванычийн тослог нүүр улайртан залуужаад ирэх шиг болов. Яков галзуурсан мэт: «Догь, догь!» гэж муухай хашхирав. Тэр ч байтугай миний хажууд сууж байсан уранхай дээлт тариачин хүртэл зангидсан гараар ширээ цохин тэсгэлгүй

	— Сайхаан болж байна! Ярихгүй! гээд шүлсээ хаяж байдаг юм байна.

	— Ээ, та минь, мөн ч сайхан боллоо! гэж Маанаг бүртгэгчээ тэвэрсэн хэвээр, — Үнэхээр сайхан боллоо шүү! Чи ялсан, чи ялсан! Баяр хүргэчихье! Шар айраг чинийх боллоо! Яшка чамайг гүйцтэл хол оо!.. Гонж! Миний худалчийг чи хараарай!.. гэж хашхираад мань хүн бүртгэгчийг лавлуулан чанга тэвэрлээ.

	— Наадахыгаа тавь, тавь, битгий зууралдаад бай, лангуун дээр ч болов сууг!.. гэж Анивчуур хорсолтойхон хэлээд, — Тэрийг хар даа хэчнээн ядарсан байна... чи ёстой тэнэг амьтан юм даа, тэнэг л гэхээс өөр юу гэх вэ! дэнгийн эрвээхэй шиг үхэхээ мэддэггүй амьтан уу?

	— Тэгвэл сууж бай, би чиний эрүүл мэндийн төлөө нэг хундага уухаас биш гээд Маанаг лангууны дэргэд очив. 

	— Чиний мөнгөөр ууна шүү гэж бүртгэгчийн зүг хандаж хэлэхэд цаадах нь толгой дохиж сандал дээр суугаад малгай дотроосоо алчуур гаргаж нүүрээ арчив. Маанаг нэг аяга архи шуналтайхан балгачхаад ховдог архичны заншлаар ханиалгаж шаналал зовуурьтай царай гаргана.

	— Сайхан дуулж байна, догь шүү гэж Николай Иваныч талархангуй өгүүлээд Яков тийш харж, — Одоо чиний ээлж дээ, Яша минь, зовох юу байх вэ, хэн нь дийлэхийг үзье... бүртгэгч сайхан дуулсан хөөрхий, гомдолгүй дууллаа.

	— Үнэндээ сайхан дуулж байна, гэж Николай Иванычийн авгай инээмсэглэн хэлээд Яков тийш харлаа.

	— Ярихгүй сайхан дууллаа, хэмээн миний хажууд сууж байгаа тариачин намуухан өгүүлж байна.

	— А, энэ муу хөдөөгийн хог гэсээр Маанаг хашхиран гэнэт цоорхой мөрт тариачинд ойртож хуруу занган үсчиж пажигнатал инээн: — Алив хөдөөгийн новш оо, уурла л даа чи! үхэж байсан хог! юу гэж энд ирээв чи! муу хог оо? гэж хашхирав.

	Хөөрхий тариачин зовсон байртай босоод гарах гэтэл гэнэт зэрлэг ноёны янгинасан дуу хадаж: 

	— Энэ чинь юун муухай зэрлэг араатан бэ? гэж шүдээ чахруулан чангаар хэлэхэд, 

	— Үгүй ээ, зүгээр л би, би зүгээр... гэж Маанаг гонгинов.

	— Тэгвэл яах вэ наад амаа хумь. Алив Яков аа, эхэл! гэж Зэрлэг Ноён хэлбэл Яков хоолойдоо гараа хүргэн:

	— Юу болж байна аа... хы... ёстой хачин юм даа... .

	— За, за, боль. Нэрэлхэх юу байх вэ. Ичгүүртэй биш үү!.. Юу гэж хулгаад байгаа юм бэ?.. дуул, хамаагүй! гээд зэрлэг ноён доош харж, юу хэлэхийг нь хүлээв.

	Яков хэсэг зуур эргүүлж тойруулан харж байгаад нэг гараар нүүрээ дарахад хүмүүс бүгд түүний зүг ширтэж ялангуяа бүртгэгчийн нүүрэнд өөртөө итгэсэн, ялсан хүний хувийн бахархал нуугдан байхын гадна сэтгэлийн түгшүүр ч бас цухалзан байгаа нь харагдана. Хананд наалдан сууж хоёр гараа хонго дороо хийгээд энэ удаа хөлөө годгонуулахгүй байна. Яков нүүрээсээ гараа буулгахад царай нь үхсэн хүнийх шиг зэвхий харагдав. Нүд нь буусан хөмсөг дороос дөнгөж гялалзан, урт амьсгаа нэг авснаа дуулаад уналаа. Дууных нь анхны өнгө сулхан, жигд бус бөгөөд түүний цээжнээс гарч байгаа биш, аль нэг хол газраас санамсаргүй энэ тасалгаанд орж ирсэн мэт ажээ. Энэ чичирч жингэнэсэн дуу нь бид бүгдэд эвгүй санагдаж нэг нэгийгээ харцгаана. Николай Иванычийн авгай ч эгцлэн зогсов. Энэ анхны өнгөний хойноос улам хатуу унжирсан, яг утсан хөгжмийн чавхдасыг гараар гогодон татсан мэт чичгэнэн хоёрдугаар өнгө нь гарч ирсний дараа гурав дахь өнгө нь гарч ирж арай хүчтэй, чөлөөтэй зөөлөвтөр дуун урсаж (талд зурайсан зам ганцхан хоёрхон биш) гэж дуулж байхад сонсож суугаа бидэнд улам амтархуу болох атлаа бас эвгүй мэт ажээ. Үнэнээ хэлэхэд би ийм дуу ховор сонссон бил ээ. Ялихгүй цав гарсан мэт, сайн эргэж өгөхгүй байгаа юм шиг, эхлээд сонстож байгаа нь өвчтэй ч юм уу, гэмээр дуу байсан. Гэвч сэтгэлийн гүнээс гарч байгаа нь халуун эрмэлзэл, золбоо, хүч, амттай, дур татам авч тайван харагдах ямар нэг уйтгар зовуурьтай тал байна. Түүний дотроос орос хүний үнэн шулуун, халуун сэтгэл цуурайтан сонсогчдын зүрх сэтгэлийг татна. Айзам нь улам өндөржин хадаж Яковт бахархал төрж байх шиг байв. Одоо балмагдахаа больж өөрийн жаргалд баясан тэнийж байна. Хоолой нь чичрэхээ байлаа. Чичирч байна гэж үзвэл тэр нь сонсож байгаа хүний зүрх сэтгэлийг нэвтлэх сум адил дөнгөж мэдэгдэх төдий дотоод эрмэлзлийн догдлол байлаа. Дуу нь улам чангарч хатууран уужуурч байна. Одоо санахад урьд би, нэг орой, усны таталтын үеэр сүртэй шуугих алс далайн налуу элсэн хөвөөн дээр ганц том цахлайн сууж байхыг үзсэн бил ээ. Тэр цахлай шингэх нарны улаан туяаг торго адил цээжиндээ тусган хөдөлгөөнгүй, хааяа танил болсон далайн зүг, доогуур тусагч шингэх нарны час улаан туяаны зүг урт далавчаа тэнийлгэж, хуньж байсан, одоо би Яковын дууг сонсоод тэр цахлайг санаж байна. Тэр өрсөлдөгчөө ч, биднийг ч бүгдийг мартаж дуугаа дуулж байгаа нь зоригтой усчин хүн давлагаа сөрөн сэлэх адил, бидний аниргүй атлаа шуналтай анхааралд зоригжиж байгаа бололтой. Түүний дуугарах авиа бүр нь, нүдний өмнө танил цэлгэр тал мэлтийн байх шиг цээлхэн, хязгааргүй уудам, нэг л дотно санагдав.

	Миний зүрх сэтгэл догдлон чамархайд зангирах нүдний нулимс аажмаар гарч байгаа санагдлаа... Гэнэт болгоомжтой уйлах дуу сонстоход нь эргээд хартал мухлагийн эзний авгай цонхонд элгээрээ наалдан зогсоод уйлж байна. Яков тэр зүг харцаа нэг эргүүлснээ дуугаа улам өндөр болгон улам аятайхан дуулахад нь Николай Иваныч доош харж, Анивчуур эргэж суув. Маанаг сэтгэл ихэд догдлон амаа ангайн маанагтан зогсож, уранхай хувцаст тариачин буланд чимээгүйхэн хулхаж гашуудалтайгаар амандаа үглэн нулимс гаргаж байхад Зэрлэг ноёны хүйтэн царайнаас, зангидсан хөмсөг дороос нь бөөн бөөн нулимс бөмбөрөн унаж байгаа харагдана. Бүртгэгч зангидсан гараар духаа тулан огт хөдөлгөөнгүй... 

	Хэрэв Яков гэнэт өндөр, дуу тасарч байгаа мэт нарийн өнгөөр дуугаа зогсоогоогүй сэн бол бүгдийн шаналал юу болж төгсөх байсныг бүү мэд. Хэн ч хашхирсангүй, чимээ ч гарсангүй, яг түүний дахин дуулж эхлэхийг хүлээх мэт. Гэвч тэр хүн, биднийг юу гэх нь вэ гэсэн шиг бидний таг чиг байгаад гайхсан янзтай  араад сая л өөрийн ялалтыг мэдэх шиг боллоо... 

	— Яша! гэсээр Зэрлэг ноён мөрөн дээр нь гараа тавьсан боловч хойноос нь үг дуугарч чадсангүй.

	Бид бүгд мэлрэн зогсоцгоож байтал бүртгэгч дуугүй босож Яковт ойртон — Чи... чинийх... Чи хожлоо, гэж арай ядан дуугараад тасалгаанаас гүйн гарав... Түүний түргэн шийдэмгий хөдөлгөөн бидний аниргүй цөхрөлийг эвдэх мэт бүгд шуугиантай ярилцаж эхэллээ. Маанаг огло үсрэн тээрмийн чих шиг гараа даллан шулганаж Анивчуур майжганан Яковт ойртож очоод үнсэлдэж эхлэв.

	Николай Иваныч өндийж өөрөө нэг аяга шар айраг нэмж өгнө хэмээн ёсорхуу зарлав. Зэрлэг Ноён тун аятай сайхан инээж байна. Би түүний нүүрнээс тийм инээд гарна гэж огт санаагүй бил ээ. Уранхай дээлт тариачин маань нөгөө буландаа суусан хэвээр хоёр гараар нүүр хамар, хацар, сахлаа арчин — Ай, сайн, ямар сайхан дуулав, би нохойн хүү болдог ч юм гэсэн сайн юмыг сайн гэлгүй яах вэ! гэж өгүүлэв. Нэр нь час улайсан Николай Иванычийн авгай түргэн босоод гарч одов. Яков өөрийн ялалтад нялх хүүхэд шиг баярлаж царайны байдал эрс хувиран ялангуяа нүдэнд нь баяр бахдал тодорч байна. Бүгд түүнийг лангууны тийш чангаахад Яков уранхай дээлт тариачныг дуудаад бас бүртгэгчийг дагуулаад ир гэж мухлагийн эзний дүүг явуулсан авч бүртгэгч олдоогүй учир архины найр эхлэв. 

	— Чи дахиад дуулж өгөөч, орой болтол дуулаад аль л даа, гэж Маанаг гараа өндөр өргөн хашхирав.

	Би Яковын царай өөд дахин нэг хараад гарлаа. Би олсон сэтгэгдлээ замхруулахгүйн тулд тэнд удаан суухыг хүсээгүй юм. Нөгөө айхавтар шарсан халуун мөн л хэвээрээ байна. Халуун, газрын өнгөн дээр дахин нэг давхар өтгөн хүнд үе нэмсэн мэт бөгөөд хар хөх тэнгэрт ямар нэг нарийн ширхэгт гал шиг зүйлс эргэлдэж маш нарийн бараг хав хар тоосыг нэвт шарна. Эргэн тойрон нам гүм агаад хүч нь үгүй болсон байгалийн энэхүү гүн уйтгар дунд ямар нэг мөрөөдөлгүй, автагдсан зүйл шингэсэн байх мэт санагдана. Би өвс хатаах газар хүрч саяхан хадсан боловч бараг цөм хатсан өвсөн дээр хэвтлээ. Яковын дуу миний чихнээс удтал салахгүй хангинан байх тул миний нойр хүрэхгүй бас удлаа... Гэвч тэр халуун ядаргаа хоёрт тэсэлгүй нойр дийлж нам унтжээ. Сэрээд харахад минь хэзээний бүрэнхий болж тархмал өвсний үнэр анхилмал сайхан, ялимгүй чийгтэй хагас дутуу бүтээсэн дээврийн модны завсраар жижигхэн ширхэгт цайвар одод гялалзана. Намайг гадаа гарахад үдшийн туяа хэдийн алга болж тэнгэрийн хаяанд хөнгөн зөөлөн цайвар туяа үлдээсэн төдий ажээ. Гэвч саяхан болтол шатаж байгаа мэт байсан агаарт сэнгэнэсэн үдшийн уур амьсгал байгаа хэр нь мөн л халуун нь мэдэгдэж сэтгэл санаанд сэрүүний мөрөөдөл хэвээр байв. Салхи ч үгүй, үүл ч үгүй, тэнгэр бүхэлдээ цэлмэг тунгалаг бараан агаад тоо тоймгүй олон од дөнгөж сүүмэлзэнэ. Тосгонд гэрэл улалзан төдий холгүй байгаа нөгөө мухлагийн гэрэл тодхон харагдаж шуугих чимээ сонстож байхад, түүний дотроос Яковын яриа ялгаран сонстож байх шиг байлаа.

	Байн байн чанга инээх дуу сонстож байхад нь би очиж цонхоор нь харваас маш үймээн шуугиан ихтэй боловч баясгалантай биш нэг зураг харагдав. Бүгд Яковоос эхлээд цөм согтжээ. Яков хэнхдэгээ яран сандал дээр сууж ямар нэг бүжгийн дуу ч юм уу, гудамжны дууг сөөнгөтсөн хоолойгоор дуулж гитарын утас дэлдэнэ. Түүний норсон үс, аймаар цайсан царай, уруул нь бут бутаар унжина. Өрөөний нь гол дунд «сульдаж гүйцсэн» Маанаг кафтан дээлээ тайлж хаяад саарал дээлт тариачны өмнө үсчин бүжиглэж, мөн тариачин нь хөлөө нэг тэнийлгэн бас атийн сулхан хөдөлгөж сахал шөрвөлзүүлэн утга учиргүй инээмсэглэн: «Яавал яаг!» гэсэн шиг хааяа өрөөсөн гараараа дохино. Түүний царайнаас илүү инээд хүргэмээр юм байхгүй байлаа. Хөмсгөө өргөхийг хэчнээн оролдовч хүнд зовхи нь дийлдэхгүй бараг үл харагдах онигор чалхгүй хэр нь уяхан нүдээ эргэж дараад байгаа харагдана. Хажуугаар нь явж өнгөрөх хүн болгон мал болтлоо архи уугаад уначихсан хүний царай руу нь нэг харснаа «Болж л байна, болж ээ хөөрхий!» гэдэг мань эр яг л тэгтлээ согтсон харагдана. Анивчуур, чавга шиг час улаан болж хамар нь сарталзан тэртээ булангаас зэвүүнээр инээж байв. Зөвхөн Николай Иваныч л ёстой мухлагийн эзэн шиг ердийнхөө төв байдлыг хэвээр хадгалж байв. Тэр тасалгаанд үзэгдээгүй хүмүүс олон боловч харин зэрлэг ноён харагдсангүй.

	Би эргэн Колотовка тосгон байгаа хамар луу уруудан шалмаг алхлав. Түүний бэлд өргөн тал байдаг: үдшийн мананд долгиотон бүрхэгдсэн тэр тал улам хязгааргүй мэт агаад баргар тэнгэртэй хаяа нийлсэн мэт үзэгдэнэ. Намайг том том алхалсаар жалгын хөвөөний замаар бууж явтал гэнэт алс тал дунд нэг эрэгтэй хүүхдийн: «Антропка! Антрока!» гэсэн цангинасан дуу хадаж, аргаа баран уйлагнаж их л уртаар сунжруулан хашхирах чимээ сонстов.

	Тэр хүүхэд хэсэг зуур чимээгүй болсноо дахиад л орилж эхлэв. Түүний дуу хоолой, нам гүм нойрмоглох соргог агаарт цуурайтан хадна. Наад тал нь гучаад удаа тийнхүү Антропкийн нэрийг хашхирсны эцэст гэнэт нөгөө нэгэн үзүүрээс яг л өөр ертөнцөөс сонстож байгаа мэт дөнгөж дуулдах холын хариу гарч

	— Юу гээ вэ? гэхэд тэр дор нь нөгөө хүүгийн уурлах баярлах хосолсон дуу гарч!

	— Нааш ир ээ, ойн савдаг минь! гэв.

	— Яах гээв ээ! гэж нэлээд мөч өнгөрсний дараа нөгөөх нь хариу хашхирваас, 

	— Аав чамайг ташуурдана гэнэ ээ, гэж анхны дууны эзэн ийн сандруу хашхирав.

	Нөгөөх нь хариугүй болсон тул анхны хүү дахин Антропкийг дуудан хашхирсан боловч дуу нь аажмаар сулран цөөрч байна. Тэр хооронд эргэн тойрон бүрмөсөн харанхуй болж Колотовкаас дөрвөн мод зайтай байгаа манай тосгоныг хүрээлсэн ойн захаар би тойрлоо... 

	Антропка аа! гэсэн дуу шөнийн харанхуйд цалгисан агаарт бас л цуурайтсаар авай.

	
ПЕТР ПЕТРОВИЧ КАРАТАЕВ

	Үүнээс таван жилийн өмнө нэгэн намар Москвагаас Тула орох замд морь хүрэлцээгүйгээс болж би өртөөн дээр бүхэл өдөржингөө сууж өнжсөн удаатай бил ээ. Би ан хийгээд буцаж явсан юм, болгоомжгүйдээ өөрийн гурвалсан морь тэргээ цааш нь явуулсан байлаа. Өртөөний даамал гэж үсээ хамартаа хүртэл унжуулсан, нойрмог юм шиг онийсон нүдтэй өвгөжөөр насны дуу цөөтэй хүн байв. Тэр хүн миний хүсэл гомдолд үгээ зөөн ойлгомж муутай хариу өгч өөрийн үүрэгт ажилдаа дургүйцэн зэвүүцэх адил санаатайгаар хаалгаа түс тасхийлгэн хааж үүдэндээ гарч өртөөчин нараа харааж загнана. Нөгөөтээгүүр өртөөч нар нь шавар дундуур хүнд буулга өргөн явах, зарим нь сандал дээр сууж амны хэмжээ авч нуруугаа маажих ба өөрийн даамлын ууртай хашхиралтад онц ч анхаарсан янзгүй байна. Би гурван ч удаа цай ууж, хэд дахин унтах гэж дэмий оролдсон боловч ямар ч үр дүн өгсөнгүй талаар болов. Хана цонхон дээр байгаа бичгүүдийг бүгдийг нь уншлаа. Гэсэн ч тэсэшгүй уйтгар намайг зовоож яахаа мэдэхгүй зэвүүтэй цөхрөлд орсон миний бие тонгоруулан гозойлгож тавьсан хөнгөн жуузныхаа буулгыг гөлрөн харж байтал гэнэт хонхны дуун сонстож шургаж унахаа шахсан гурван морь хөллөсөн жижиг тэрэг үүдэнд ирж зогслоо. Тэргэнд сууж ирсэн хүн нь үсэрч буумагцаа «бушуухан морьд!» гэж чанга дуугараад гүйн оров. Бэлэн унаа байхгүй гэсэн даамлын үгийг ердийн нэг гайхсан байдлаар сонсож байхад нь би, тэсэж ядталаа уйдсан хүний овтой сонирхлоор шинэ найзыгаа толгойноос нь хөлийг нь хүртэл ажив. Харваас лав гуч хүрч яваа настай түүний зэс шиг шаргалтсан эвгүй хуурай царайд нь цэцэг өвчний үүрд салшгүй ул мөр үлдсэн агаад урт хар-хүрэн үс нь захандаа тултал унжиж урд тал нь чихнийхээ омогт хүрчээ. Хаван гүйсэн том биш нүд нь зүгээр л гөлрөн байх төдий, дээд уруулдаа хэдхэн сахалтай бөгөөд адуун захаар хэсэж явдаг газрын хөнгөмсөг эзэд шиг тос хир нь дааварласан цоохор цамцтай улбар өнгийн гилтгэнэсэн торгон зангиатай, зэс товч бүхий хантааз, өвдгөндөө том илгэн нөхөөстэй саарал өмдтэй, арчиж цэвэрлээгүй савхин гутал өмссөн нь дөнгөж үзэгдэх ажээ. Архи тамхины үнэр ханхлуулсан хүн юм. Цамцны нь ханцуй дороос цухалзаж байгаа бүдүүн улаан хуруунуудад нь мөнгөн бөгж, Тула нутгийн бөгжнүүд харагдана. Ийм маягийн харчуул манай орост хэдэн арваад биш хэдэн зуугаараа байдаг. Үнэнийг хэлэхэд ийм хүмүүстэй нөхөрлөхөд ямар ч урам байдаггүй. Гэхдээ иймэрхүү ойлголттойгоор түүнийг харж байсан боловч түүний царайд тусаж байгаа төлөв эрмэлзэлтэй байдалд нь анхаарал тавихгүй байж чадсангүй.

	— Тэр хүмүүс ч энд цаг гаран хүлээж байна гэж өртөөний даамал над руу заан өгүүлэв.

	— Цаг гаран шүү! Хэдэн цаг болов доо! Намайг шоолж байх шив. Тэд онц их яараагүй байж болох юм гэж шинэ ирсэн хүн хэлж байна.

	— Ямар болохыг бид яаж мэдэх вэ гэж даамал дурамжхан өгүүлэв.

	— Үнэндээ яагаад ч болохгүй юу? Үнэхээр морь байхгүй гэж үү дээ?

	— Болохгүй ээ, нэг ч унаа алга.

	— Тэгвэл над халуун тогоо тавиулж өгөөч, жаалхан хүлээхээс биш яана гэх вэ гээд ирсэн хүн сандал дээр сууж саравчит малгайгаа авч сандал дээр чулуудаад үсээ илэв.

	— Та цайгаа уучихсан уу? гэж надаас асууж байна.

	— Уучихсан.

	— Гэсэн ч над хань болж дахин нэг уухгүй юу? гэхэд нь би тэгье гэвэл бүдүүн улаан халуун тогоо дөрөв дэх удаагаа ширээн дээр тавигдлаа. Би нэг шил ром архи гаргаж тавив. Би тэр хүнийг баян биш тайж гэж санасан маань алдаа биш бөгөөд түүний нэрийг Петр Петрович Картаев гэдэг юм байна. Бидний яриа эхлэхэд тэр маань ирсээр хагас цаг ч болоогүй байж өөрийн амьдралын тухай над ний нуугүй ярилаа.

	— Би одоо Москва руу явж байгаа нь энэ, хөдөө хийх ажил даанч алга гэж дөрөв дэх аяга цайгаа ууж дуусах үед над ийн өгүүлэхэд нь,

	— Яагаад хийх юм байдаггүй бил ээ?

	— Ер нь л тийм боллоо. Эдлэн аж ахуй ч замарлаа, хамжлагын тариачдыг ч тараачихдаг юм байна. Үнэндээ цаг улирал тохь муудаж элдэв зовлон бэрхшээл... тэгээд ч гэж хараагаа зайлуулан уйтгартай гэгч, — Намайг ямар эзэн гэх вэ?

	— Яагаад тэгж бод оо вэ!

	— Болохгүй байна, гэж миний үгийг таслан, — Эдлэн ахуйг тэгж эрхлэх гэж яаж байх вэ! Бод л доо,.. хэмээн хүзүүгээ гилжийлгэн гансаа сувдаглан сорж, — Та чухам юу гэж санахыг мэдэхгүй ч гэсэн... Үгүй ээ, үнэндээ л сурч мэдсэн нь тааруухан атлаа алдаа байдаггүй л юм. Та өршөөгөөрэй, би ер нь шулуухан хүн байгаа юм эцсийн бүлэгт ч... гэснээ үгээ дуусгалгүй гараа сажив. Би 

	— Хаанаас тийм байх вэ, би тантай уулзсандаа их баярлаж байгаа гэж үнэмшүүлэх гэж нэлээд үг хэлээд сүүлд нь бодоход эдлэн аж ахуйг эрхлэхэд төдий л их боловсрол шаарддаггүй юм гэж бодов.

	— Зүйтэй, та бид хоёр адилхан бодож байна. Гэхдээ ямар ч болов нэг онцгой чадвар байх хэрэгтэй! Зарим хүн тариачдаа хамаагүй залхааж байсан ч зүгээр л байх юм! Харин би бол... гэснээ, — Ингэхэд та чинь Питерээс үү, Москвагаас уу? гэв.

	— Би Петербургээс ээ.

	Тэрээр хамрынхаа нүхээр урт утаа суунаглууллаа.

	— Би Москвад очиж алба ажил хийх санаатай явж байна.

	— Хаана, ямар ажил алба хийх вэ?

	— Мэдэхгүй л дээ, очоод юу болдог юм бол. Танд гэж хэлэхэд чухамдаа би алба хаахаас айж байна. Хариуцлага хүлээх болно шүү дээ. Дандаа хөдөө сууж байсан хүн, түүндээ, дасчхаж... одоо өөр яана гэхэв,.. ядарна аа гэдэг» ээ дээ хоосорч ядарна гэдэг үү!

	— Тэглээ ч гэсэн та нийслэлд суух нь байна шүү дээ.

	— Нийслэлд ээ,.. харин л дээ, нийслэлд юу нь дээр байдгийг би сайн мэдэхгүй л байна шүү. Үзье л дээ, сайн байж ч болох л юм... гэхдээ хөдөөгөөс дээр газар хаана байх вэ.

	— Та тэгээд хөдөө суугаад байх бололцоогүй болсон хэрэг үү? гэхэд шүүрс алдсанаа:

	— Тийм ээ, тосгон маань одоо хүнийх болсноос өөрц алга.

	— Яагаад тэр бил ээ?

	— Тэнд нэг догь саахалт бий болсон юм... вексель...? 

	Хөөрхий Петр Петрович гараар нүүрээ арчиж бодолхийлэн байснаа толгой сэгсрэн хэсэг дуугүй болсноо:

	— Одоо нэгэнт өнгөрсөн юмыг!.. Үнэндээ хүнд юуг нь буруу өгөх вэ, би өөрөө буруутан. Илүү юм хөөцөлдөх дуртай байлаа!.. Золиг, одоо ч гэсэн дуртай гээч!

	— Та хөдөөгөө нижгэр амьдарч байв уу? гэж асуухад минь;

	— А, гэгээн минь над байна аа... гээд миний өөдөөс эгцлэн харж үгээ зөөж: — Арван хоёр сайн анч үргээлгийн нохой байлаа. Тийм нохой тун ховор доо. (Ингэж хэлэхдээ сүүлчийн үгийг уянгалуулав) Туулайг дор нь хоргоогоод барина, үслэг амьтныг бол могой шиг л ороогоод авна. Тэгээд л би тайган үүлдрийн нохойг би магтаж байгаа юм. Гэхдээ одоо үзэхэд бүгд өнгөрсөн явдал тул худлаа ярих хэрэг юун бил ээ. Буугаар ч агнасан. Надад Котеск гэдэг анч нохой байлаа. Тэр ер бишийн тэвчээртэй, хэчнээн үнэрч гэж санана. Намгийн дэргэд очоод «Чит!» гэхэд л дээр нь буучихна, гэтэл өөр нохой арвыг тавиад ч юм олохгүй! Жаалхан үнэр авбал ёстой үхэхээс буцахгүй!.. Өрөөнд байхдаа бас их эрхэлнэ. Зүүн гартаа талх барьчхаад «Еврей хүн идэж байсан талх» гэж хэлбэл идэх гэхгүй, харин баруун гартаа барьж байгаад «эзэгтэй идэж байсан юм» гэвэл тэр дор нь авч иднэ. Тэрнээс гарсан нэг гөлөг нь над байсан; их сүрхий; би Москва руу аваад явах гэтэл нэг найз маань Москвад очоод чамд тэрийг харж байх зав гарахгүй, буутайгаа хамт над өгөөд яв гэхэд нь би хоёулыг өгчхөж бил ээ. Тэгээд л хөдөө үлдчихгүй юу.

	— Та Москвад байлаа ч ан хийж болох байж дээ.

	— Үгүй ээ, ямар хэрэг байх вэ? Маллаж чадахгүй байж, одоо яах вэ тэгэхээс биш. Харин нэг юм асууя. Москвад суухад мөнгө их орох уу?

	— Үгүй, нэг их орохгүй.

	— Тийм үү?.. Москвад бас цыганууд байх уу?

	— Ямар цыганууд вэ?

	— Захаар хэсэж явдаг?

	— А, байлгүй яах вэ... 

	— Тэгвэл сайн байна, би цыгануудад их дуртай, чөтгөр алгадсан шүү... 

	Петр Петровичийн нүд сэргэн гялбазнам. Гэнэт лангуун дээр эргэлдэн бодолд автаж толгой бөхийлгөснөө над руу хоосон аягаа барин;

	— Ромноосоо жаалхан өгөөч гэв.

	— Харин, цай дуусчихжээ.

	— Зүгээр, цайгүй чигээр нь л... Ай!

	Картаев толгойгоо салаавчлан ширээ тохойлдож, би дуу гаралгүй түүнийг харж, жаалхан юм уусан энэ хүний үг нь олширч нулимс ч гаргаж магадгүй нэгийг үзүүлэх биз хэмээн бодож байлаа. Гэтэл тэрээр толгойгоо өндийхөд нүүрэнд нь айхавтар гунигтай байдал харагдахад би сэтгэл тэвдэн, 

	— Яав? гэхэд, 

	— Зүгээр л, өнгөрсөн юм бодогдлоо... Хөгийн юм... Танд ярьсан ч болох л байна гэсэн ч зовоохоо болих уу даа...

	— Яриач дээ!

	— Хачин юм байх юм, гэж санаа алдсанаа... Тухайлбал надад учирсан юм. Хүсвэл ярьж өгч болох л доо... Гэхдээ бүү мэд... 

	— Ярьж өгөөч, Петр Петрович минь

	— Тэгье л дээ, хэдий гойд биш ч болов... нээрээ... бүү мэд ээ... 

	— Яах вэ, зүгээр, Петр Петрович.

	— Тэгвэл ярья л даа, надад нэг ийм юм тохиолдсон юм. Би тэгэхэд хөдөө сууж байлаа... Гэнэт нэг хүүхэн миний сэтгэлийг татаад болдоггүй шүү, ямар гэж санана: цэвэрхэн, сэргэлэн, сэтгэл их сайхантай! Матрена гэдэг сэн, жирийн л нэг хүүхэн; хамжлагат айлын зарц хүүхэн шүү дээ. Тэгэхдээ манай хамжлага бус өөр хүнийх нь гай. Би сэтгэлтэй болж орхих нь тэр, тэр ч бас над... хөгтэй ч юм даа. Тэр хүүхэн өөрийн эзэн хатагтайгаас намайг худалдаж аваач гэж надаас гуйх боллоо. Би ч бас тэгье гэж бодож байсан юм... Тэр эзэн хатагтай гэгч нь манайхаас арван таван модын зайтай газар суудаг баян зөнөг айхавтар чавганц байж бил ээ. Тэгээд би нэг сайхан өдөр гурвалсан морио хөллүүлэхдээ голд нь ази үүлдрийн ер бусын сайхан жороо морио, (сайн учир нэрийг нь Лампурдос гэдэг байв) оруулаад олигтой өөдтэйгөө өмсөж Матренагийн эзнийд очихоор мордлоо. Очоод харахад хоёр талдаа жигүүр байшинтай нэг их том байшин, цэцэрлэгтэй юм... Матрена намайг замын эргэлт дээр хүлээж уулзаад юм ярих гэснээ гарыг минь л үнсээд зайлж одлоо. Би эзнийх нь үүдний өрөөнд ороод "Ордондоо юү?.." гэвээс нэгэн өндөр зарц өөдөөс минь: Таныг ирлээ гэж айлтгах уу? гэхэд нь би

	— Тэг ээ тэг, газрын эзэн Каратаев гэгч тантай нэг юм ярилцах гэж ирлээ гээрэй гэв. Зарц орсон хойгуур би ганцаар "юу болдог бол? энэ хөгшин чавганц галзуурсан үнэ хэлэх байх даа, баян юм чинь, магадгүй таван зуун рубль өг гэж ч мэднэ" гэж бодож байтал зарц гарч ирээд

	— Та морилон ор гэхэд би хойноос нь даган зочдын өрөөнд нь орлоо. Тэнд нэг атигар шар чавганц зөөлөн сандалд сууж нүдээ анивчин

	— Ямар хэргээр ир ээ вэ? гэж шууд асуухад нь би юуны өмнө ийн уулзах болсондоо баярлаж байна хэмээн мэндлэх нь зүйтэй гэж санаад мэнд мэдвээс 

	— Та андуурч байна, би эндхийн эзэн нь биш зүгээр хамаатан хүн, та юу гэж ирээв? гэж байдаг юм байна. Тэгэхээр нь 

	— Би эзэн хатагтайтай л уулзах юм сан гэтэл, 

	— Марья Ильинична өнөөдөр зочин хүлээж авч чадахгүй: тэнхээ барагтайхан... ямар хэргээр ирэв ээ? гэхээр нь би аргагүй болж учир явдлаа тоочлоо. Чавганц миний үгийг сонсож аваад:

	— Матрена гэнэ ээ? Ямар Матрена вэ? гэхэд нь 

	— Матрена Федорова, Куликовын охин. Гэтэл 

	— Федор Куликовын охин... та яаж таньдаг юм бэ?

	— санамсаргүй л таньдаг болсон юм.

	— Тэгээд таны санааг тэр мэдэж байгаа юм?

	— Мэднэ ээ... 

	Эмгэн түр дуугүй байснаа гэнэтхэн харин

	— Би тэр муу гичийг дээ... гэж байхгүй юу. 

	Үнэндээ би гайхлаа.

	— Та юу гэж тэгж ярина вэ!.. Би яах вэ тааруу үнийг нь өгнө... Харин үнийг нь тогтоогоод өгөөрэй. 

	Гэтэл нөгөө матигар эмгэн гонгинож эхэллээ.

	— Хай хүнээр тоглоом хийгээгүй биз. Бидэнд таны мөнгө хэрэгтэй болоод байна гэх нь үү! Тэр золигийг чамайг даа!.. Муу малыг би нэг хашраагаад өгье, гайгүй! гэж уур нь их хүрсэндээ ханиалгаж «тэр муу гичийд манай хоол зохисонгүй юу?.. Аа муу шуламс чамайг даа! Бурхан минь гэрч, чамайг даа!» гэв. 

	Үнэнийг хэлэхэд миний уур ч дүрсхийсэн шүү. Тэгээд: «Та юуг нь тэр муу ядарсан охиныг занаад байгаа юм? Танд ямар гэм хийсэн юм бэ?» Есүс Христ бурхан минь! гэлээ. Чавганц загалмайлан залбирч: 

	«Бурхан тэнгэр минь, би өөрийн зарц нараа ч мэдэж болохгүй байх нь уу?»

	— «Тэр хүүхэн ч таны өмч биш шүү дээ!»

	— «Та мэдэгч нь биш Марья Ильинична л мэдэх хэрэг; харин би, Матренад хэний зарц болохыг нь би мэдүүлээд өгөх юм хуна». 

	Би тэр золигийн эмгэнийг дайрмаар л байлаа, даанч Матренаг бодоод, гар минь явж өгсөнгүй. Би хэчнээн айснаа одоо ярьж чадахгүй байна. Эмгэнээс: «Би юу дуртайг чинь өгье» гэж гуйлаа. «Танд энэ хүүхэн ямар хэрэгтэй юм?» гэнэ. «Эмээ минь, сэтгэлтэй болчхоод байхад хүний зовлонг бодоод үз л дээ... Гарыг тань үнсье» гэж царайдаад балай муухай эмгэний гарыг ч үнсэж орхилоов шүү! Тэгвэл яах вэ би Марья Ильиничдээ хэлье, өнжөөд ир л дээ, гэхэд нь би их гунигтайгаар гэртээ буцлаа. Тэгэхэд бас их буруутлаа, шал дэмий тэр хөгшинд бүгдээ тоочоод, одоо яах вэ нэгэнт цаг алдсан хүн, хоёр хоноод эзэн хатагтайнд очлоо, намайг номынхоо өрөөнд орууллаа. Тэр өрөө нь цэцэг ихтэй, цэвэр үзэмжтэй юм; эмгэн, өөрөө гүн сандалд шигдэн арагш дэр налан сууж хажууд нь үүний өмнөх нөгөө хамаатан хэмээгч эмгэн сууж байна. Бас ногоон дан дээлтэй үс цайвардуу муруй амтай авгай сууж байна. Янз нь нэг л найз нь бололтой. Эмгэн гуншин... «суу суу» гэхэд би сая суулаа. Надаас

	— Чи хэдэн настай вэ? Хаана ямар ажил хийдэг вэ? Одоо яах санаатай байгаа вэ? гэх зэргээр их зантай дээрэлхүү байдалтай шалгааж гарлаа. Би ч нэгд нэгэнгүй хариуллаа. Эмгэн, ширээн дээр байсан алчуур авч дэвүүрдэж дэвүүрдэж... «Таны хүслийг Катерина Карповнагаас сонсоон, тэгэхдээ би өөрийн хамжлагын хүмүүсээс өөр газар явуулж үзээгүй хүн. Энэ чинь зүй журамд ч харш, журамтай айлд байж ч болшгүй хэрэг. Тийм хамаагүй юм гэж хаа байх вэ. Тэгээд шийдсэн, та ч гэсэн сэтгэлээ дэмий зовоох хэрэг алга. (Зовох нь ч гайгүй байлгүй... Матрена Федорова танд хэрэгтэй юм биз дээ?» «Үгүй, огт хэрэг байхгүй». «Тэгвэл та яагаад над өгөх дургүй байна?» «Тэр яах вэ, миний санаа л тийм болохоор, өөр учир шалтгаан гээд байх юу байх вэ. Хөдөө тосгон руу явуул гэчихсэн юм». 

	Намайг аянга ниргэх шиг боллоо. Эмгэн ногоон дээлтэй хүүхэнд нэг хоёр үг хэлэхэд тэр нь төдхөн гарч одлоо. «Би хатуу зарчимтай, сул биетэй, дэмий юм тэвчиж чаддаггүй хүн, та бол бас залуу байна, би хөгшин эмэгтэй хүн учраас танд зөвлөгөө өгч ч болно биз, та сэтгэлээ засан өөр нэг тохитой хүн олж аваад айл гэр болж төвхнөвөл дээргүй юу? баян хүүхэн ховор боловч ядуу ч гэсэн журамтай сайныг олж болно биз гэхэд нь би эмгэнийг ширтэн харсан боловч чухам юу ярьж байгааг нь ойлгосонгүй. Нэг л гэрлэх тухай юм ярих шиг болсон; миний чихэнд хөдөө тосгон л дуулдаад байсан юм. Гэрлэх гэнэ шүү!.. Ямар элэнцгийгээ гэснээ мань эр гэнэт яриагаа таслаад над руу ширтэн харав.

	— Та чинь эхнэргүй хүн гэж үү?

	— Үгүй ээ.

	— Тэр мэдээжийн хэрэг. 

	Би тэсэлгүй: «Та юун олон юм яриад байна вэ! юун гэрлэх? би танаас зүгээр л зарц Матрена хүүхнээ манайд өгөх үү, үгүй юу гэж асууж байгаа юм?» гэхэд эмгэн «Өө харла!» гэснээ: «Үгүй бас ийм зовлонтой амьтан байх гэж, та минь үүнийг гаргаад өгөөч! еэ бас! ёо-ёо...» гэв. 

	Нөгөө хамаатан хэмээх эмгэн, эзэн эмгэний хажууд гүйж очоод намайг загнаж эхэллээ. Эзэн авгай мөн л ёолсоор: 

	«Ямар гэм хийсэн гэж намайг... би энэ гэрийн эзэн биш болсон хэрэг үү? Ёо, Ёо?» гэхэд нь би малгайгаа шүүрч аваад ухаангүй гарч одлоо.

	— Магадгүй, та намайг доод ангийн хүүхэнд сэтгэлтэй болсон гэж зэмлэж болох юм, гэсэн ч би өөрийгөө өмөөрөх гэхгүй... нэгэнт л тийм болсноос хойш!.. Нойр, хоолноосоо гарч байж билээ би, хүн итгэхийн аргагүй... Юу боллоо гэж тэр муу эмэгтэйг тэгж хөөнө вэ! гэж бодохоос их зовдог байсан юм! Тэр эмэгтэй эзэнд элдвээр хавчигдаж муу хувцас өмсөж, гол зогоох төдий хоол унд хүртэж галуу бэлчээх ажил хийж, тосолсон хар гуталтай ахлагч тариачинд толгойгоо эргэтэл аашлуулж явна гэхээс хар хөлс минь дусалдаг байв. Тэсэж суухаа бүр болиод чухам ямар тосгонд төөрүүлснийг нь мэдэж аваад мордлоов шүү. Маргааш орой нь тэр тосгонд хүрч очлоо. Намайг ингэ тэг гэсэн тушаал огт байгаагүйг нь үзвэл намайг яваад очно гэж санаагүй байсан хэрэг биз ээ. Тэгээд би саахалт тосгоноос ирсэн царай гаргаад шууд тосгоны ахлагч дээр хүрч очлоо. Хашаанд нь ороход Матрена тэдний пингийн үүдэн дээр эрүүгээ тулаад сууж байснаа намайг хараад хашхирахыг завдахад нь би болохгүй гэж дохиж байшингийн арын чөлөө рүү оч гэж дохиж орхиод ахлагчийнд орж элдвийн баахан худал юм ярьж байснаа нэг эгзгийг нь тааруулаад гарч Матрена дээр очлоо. Хөөрхий минь хүзүүгээр тэврээд зуурчихлаа. Хонгор минь турж эцээд цонхийчихсон байна; би тэрүүндээ: "Матрена минь, давгүй, битгий уйл, давгүй!" гэж байвч өөрөө усан нүдэлж л байлаа... Сүүлдээ би өөрөө ичээд Матренадаа: "Матрена минь, зовлонд нулимс нэмэргүй, одоо зоригтойхон хөдлөх хэрэгтэй, хоёулаа зугтъя, мэдэв үү, өөр зам байхгүй" гэлээ. Матрена ухаан алдталаа айж... «Яаж болох юм! Намайг алга болчихлоо гээд эд чинь бүр барьж иднэ!» гэв. «Үгүй ээ, яалаа гэж эдэнд олдох юм, дэмий юм бүү бод!» гэж намайг хэлэхэд: «Ололгүй яах вэ, доор нь олно. Петр Петрович минь танд их баярлалаа. Таны хайрыг насан турш мартахгүй, одоо намайг орхиж үз, миний заяа иймээс л хойш яана гэх вэ» гэв. «Хиш, Матрена, Материна, би чамайг зол хийморьтой хүүхэн гэж бодож явсан юм сан». Үнэндээ ч их хийморьтой хүүхэн байжээ. Бас санаа сайхантайг нь яана! «Чи энд үлдээд яах нь вэ! Ялгаагүй шүү дээ, явчихлаа гээд доор юу болох вэ; ахлагчийн алган боовны амт бишгүй үзээ биз дээ, аан?» гэхэд Матренагийн уур хүрч уруул нь чичирнэ. "Надаас болж манайхныг сүйдэлнэ" гэв. "Танайхныг хөөх үү? гэрээр чинь хөөх үү?" «Хөөнө, ахыг л гарцаагүй хөөж таарна» «Аа, аавыг чинь?» «Аав зүгээр, аав шиг сайн оёдолчин өөр байхгүй юм чинь» «Өө тийм үү, ах чинь хөөгдлөө ч хөг нь өнгөрөхгүй шүү». Ятгаж дагуулах гэж хэчнээн их хүч зарав аа. Сүүлдээ хариуцлагыг нь та хүлээх үү гэхдээ хүрдэг хэрэг шүү... «Тэр яах вэ, чамд хамаагүй хэрэг...» гэж хэлээд аваад явах боллоо... тэр өдөртөө амжаагүй... дараа нь нэг шөнө морин тэрэгтэй ирээд аваад явчхаж бил ээ.

	— Аваад харьсан уу?

	— Тэгэлгүй яах вэ... Тэгээд миний дэргэд байх боллоо. Манай байшин том биш, зарц нар цөөтэй; тэд үнэндээ намайг хүндэтгэдэг байсан, юу ч болсон бусдад хэлнэ гэж гонж. Би жаргалтай сайхан амьдрах болж Матрена ч санаа нь амарч бие нь сайжрав. Би ч жигтэйхэн дасаж сэтгэлтэй боллоо... ямар сайн хүүхэн байсан гэж санана! Түүнд чадахгүй юм байгаагүй. Сайхан дуулна, бүжиглэнэ, гитар тоглоно. Айл саахалтынхан мэдчихвэл нууц илэрчих байх гэж бодоод тэдэнд барааг нь ч харуулдаггүй байлаа. Харин над ганцхан үй зайгүй найз байдаг байлаа. Горностаев Пантелей гэдэг сэн, танихгүй биз дээ? Нөгөө хүүхэнд маань ухаангүй сайн; наад зах нь эзэн хатагтай шиг үзэж гарыг нь үнсдэг байж бил ээ. Чухам Горностаев бол над шиг хүн биш, боловсролтой, Пушкиний бүх зохиолыг уншсан; заримдаа Матрена бид хоёртой яриа дэлгэж эхлээд бид чих тавин чагнадаг байж бил ээ. Матренад бичиг хүртэл зааж сургасан сүрхий хүн! Би бас тэрийгээ хошуу ноёдын хатагтай нараас илүү хувцаслаж байлаа; ангийн үсээр эмжиж хажсан нарийн ягаан хилэн гадартай үстэй дээл хийлгэж өглөө... Тэр дээлийн зохисон гэдэг нь! Москвагийн нэг оёдолчин авгайгаар хийлгэсэн юм, шинэ маягаар бүсэлхийгээр нь нарийн хийж бил ээ. Матрена үнэхээр гайхмаар хүүхэн байсан! Зарим үе бодолд автан хэдэн цагаар шал ширтэн гөлрөөд суучихдаг сан. Би бас хажууд нь хараад суучихна, хараад хараад ханашгүй, сая л үзэж байгаа юм шиг байдаг сан... тэгснээ инээхэд нь хүн гижигдээд авах шиг зүрх догдолно. Заримдаа гэнэт инээд алдан, дуу дуулж, бүжиг хийж гарна, алиална, намайг хачин чанга, дотно тэвэрнэ, тэгэхэд нь толгой эргэх шиг болдог сон. Би заримдаа яавал түүнийгээ баярлуулах бил ээ? гэж өглөөнөөс орой болтол бодол болно. Голын хайртай тэрнийхээ бөөн баяр болж, нүүр царай нь улаа бутарчихсан, миний бэлэглэсэн хувцсыг байн байн тааруулж үзээд, хувцсаа өмсөж над руу ирээд үнсэж байхыг нь үзэх гэж л бэлэг өгдөг сөн, хүн итгэхийн аргагүй шүү. Матренагийн эцэг Кулик яаж сураг сонссон юм бил ээ, бүү мэд, бидэнтэй уулзах гэж манайд ирээд уйлж байж бил ээ... ёстой л баярласандаа уйлсан байх! бид ч их бэлэг өгч явуулсан даа. Охин нь эцэгтээ сүүлд нь тавтын рубль авч өгөхөд эцэг нь өвдөг сөхрөн авч байсан, сонин хүн шүү! Бид хоёр ийм маягаар таван сар амьдарлаа. Би нэг насаар түүнтэйгээ амьдрах байлаа, гэтэл би даанч муу заяатай хүн юм! гээд Петр Петрович яриагаа таслав.

	— Тэгээд юу болов? хэмээн би сэтгэл хуваалцан асуухад гараа сажсанаа:

	— Хамаг юм талаар болж өнгөрлөө, би л баллачихсан юм даа. Матрена минь чаргаар явах их дурладаг байлаа, дэндүү дуртай, үстэй дээлээ өмсөж аваад торжок хийцийн хээтэй бээлий хийж жолоодож өөрөө хашхиран давхина. Бид хүний нүднээс дөлж дандаа шөнө чаргаар зугаалдаг байсан юм. Тэгтэл нэг удаа хүйтэн, цэлмэг, салхигүй жигтэй сайхан өдөр... тэсэлгүй явлаав шүү. Матрена өөрөө жолоо барин явж байлаа. Нэг харахад хаашаа явж байсан гэж санана? Нөгөө эзэн хатагтайнхаа тосгон, Кукуевка руу явж байх шиг байна! Яг Кукуевка руу. «Чи чинь хаашаа явж байна, солиороо юу?» гэхэд над руу эргэж хараад жуумалзлаа, жаалхан давхиадахъя гэж байгаа бололтой. Юу л болдог сон өөрөө мэдэг! гэж би ч бодлоо... Эзний гадуур давхиж өнгөрөх сайхан биш үү? Үнэхээр сайхан байлгүй яах вэ. Давхилаа даа. Тэгээд ч голын жороо морь маань хөвөн нисэх мэт давхихад нөгөө хоёр нь салхи шиг хийсгэлээ. Төдхөн Кукуевскийн сүм харагдлаа; замаар хуучин муу ногоон тэрэг сажилж яваа харагдана. Зарц нь ч арын суудал дээр бээвийж байна.Эзэн хатагтай нь яг дүрээрээ мөн байлаа! Миний айдас хүрэхэд харин Матрена жолоогоо дугтран нөгөө тэрэгний өөдөөс шууд давхилаав шүү! Нөгөө талын хөтөч ч Алхимерэс мэт юм юу юугүй дайрмаар болохтой зэрэг хажуу тийш зайлах гээд дэндүү огцом эргэмэгцээ цасан хунгар луу ороод хөмөрчихлөөв шүү. Тэрэгний шил хагарч эзэн хатагтай: «ёо, ёо ёо, ёо, ёо» гэж хашхираад түнш авгай нь «Зогс оо! зогс оо!» хэмээн чарлан хашхирч байв. Бид хоёр ч хөлийн чадал мэдсэн хэрэг гээд тэр чигээрээ хажуугаар нь давхиад өнгөрлөө. Давхиулж явах зуураа би: муу юм боллоо, Кукуевск руу дэмий ирүүллээ гэж бодлоо. Тэгээд яасан гэж санана? Эзэн хатагтай, Матреныг ч таньж, намайг ч таньжээ. Тэгээд манайхаас оргосон зарц хүүхэн, Каратаев тайжийнд байна гэж тэр чавганц заалдаад хээл хахууль өгчээ. Цагдаагийн дарга манайхаар ирдэг юм байна; миний танил Степан Сергеевич Кузовкин хэмээгч сайн хүн байлаа. Үнэндээ бол муу хүн л дээ! Ирээд тэр яах вэ ингэс тэнгэсхийж байгаад чухам юу болов оо? гэснээ... хариуцлага ч их, хууль ч энэ талаар тод заасан байдаг гэв. 

	Тэгэхэд нь би ингэж хэллээ: Тэр талаар яах вэ бишгүй ярилцана биз, холоос явж ирснийх хоол унд идэж уухгүй юу гэхэд тэгье гэсэн боловч:.. «Петр Петрович минь, гэж байна. Хууль бол хууль л байлгүй яах вэ. Та бодоод үз гэв. Тэгэхлээр нь би: «Тэр тэгэлгүй яах вэ ээ, тэгэх ёстой юм чинь... харин танд нэг хар морь байна гэсэн миний Лампурдостой солихгүй юу?.. харин тэр Матрена Федорова хүүхэн чинь манайд байхгүй шүү» гэлээ. «Яалаа гэж, Петр Петрович, тэр хүүхэн танайд байгаа, бид чинь ямар Швейцарт байгаа биш дээ... харин Лампурдосаа минийхтэй сольж болно оо. Зүгээр авсан ч яах вэ» Би, түүнийг тэр удаа яаж ийж байгаад явууллаа. Гэтэл нөгөө эзэн чавганц бүр уур нь хүрч түмэн рубль ч хайрлахгүй гэсэн байна. Үнэндээ; чавганц намайг анх үзээд өөрийн түнш ногоон дээлт авгайтайгаа намайг суулгах сэтгэл төрсөн юм санж, би хожим хойно мэдсэн юм. Тэгээд л уур нь их хүрсэн байж. Энэ эзэгтэй нарт бодохгүй юм гэж байхгүй шүү!.. Бодвол уйдаж суудагтаа л тэгдэг биз. Би л их хэцүүдлээ: Мөнгө ч хайрласангүй, Матренаг ч нуугаад байлаа. Болж өгсөнгүй! Намайг элдвээр оролдож шаналгаж гүйцлээ. Өрөнд ч орлоо, бие ч муудлаа... нэг шөнө бодлоо, орондоо ороод: «Бурхан минь, би мөн тэсэж байна аа? Яана гэхэв, энэ хүүхэнд хайргүй болж нэгэнт чадахгүйгээс хойш, ингэж л байхаас яана гэх вэ!» гэж бодож байтал Матрена ороод ирлээ. Тэр үед би түүнийгээ өөрийн гэрээс хоёр мод хяраатай газар аваачиж нуусан байлаа. Ороод ирэхлээр нь бүр айж: «Юу болов? Тэндээс бас чамайг олчхов уу?» гэхэд минь:

	«Үгүй ээ, Петр Петрович ээ, намайг Бубчовт хэн ч зовоогоогүй, тэгэхдээ хэзээ хүртэл ингэж байх бил ээ? сэтгэл зовоод суух арга алга, Петр Петрович минь, чамайгаа өрөвдөөд болж өгөх биш, хайр халамжийг чинь би насан туршаа мартахгүй, одоо би тантай салахын ёс гүйцэтгэхээр ирлээ» гэхэд нь би: «Юу, юу гэнэ ээ! галзуурав уу? юуны чинь салах ёс! яалаа гэж» хэмээн хашхирлаа. «Очиж биеэ тушаая, өөр яах вэ». «Галзуурах гэж! би чамайг байшингийнхаа оройн хонгилд хийгээд түгжиж орхино шүү... Чи намайг хөнөөх гэж бодож байна уу? Миний мууг үзэх гээ юу?» гэлээ. 

	Матрена үг хэлэхгүй газар ширтээд байлаа. 

	«Юу гэж дуугай зогсоод байгаа юм, аан»

	«Петр Петрович минь би таныг улам зовоогоод яах вэ». 

	Тэгж байгаа хүнтэй чинь юу ярих вэ?.. 

	"Тэнэг минь, чи чинь галз... галзуу минь мэдэх хүн үү, үгүй юу..." гээд ярьж байсан Петр Петрович енгэнэтэл уйлав. Тэгснээ, 

	— Тэгээд юу болсон гэж санаж байна? гэж Петрович маань хөмсөг зангидахыг оролдон, атгасан гараараа ширээ дэлсэхэд хоёр хацар луу нь нулимс асгарсаар байв. Тэр хүүхэн биеэ илчлэн тушаасан, явж очоод биеэ тушаасан шүү!.. гэлээ.

	— Морь бэлэн боллоо, гэж өртөөн даамал сүржин нь аргагүй орж мэдээлэхэд нь бид хоёр зэрэг суудлаасаа бослоо.

	— Матренаг тэгээд яагаа бол? гэж намайг асуухад Каратаев гар сажин өнгөрлөө.

	Каратаевтай уулзсанаас хойш би нэг жилийн дараа Москва орж нэг өдөр үдийн хоолны өмнө «Охотный ряд» гудмын ард оршигч Москва маягийн ундааны газар орлоо. Тэдний биллиардын өрөөнд долгионы цаанаас улайж минчийсэн царай, сахал, арзгар буржгар үс хөхөл венгер маяг цамц, шинэ маягийн слав хувцас зэрэг эрээлжлэн харагдана. Энгийн хувцастай туранхай өвөгчүүл орос сонин уншиж сууна. Зарц нар тавиур өргөн ногоон хивсэн дээгүүр намбас намбас алхална. Худалдаачид их зовлонт бодолд автсан янзтай цай ууцгааж байна. Гэнэт биллиардын өрөөнөөс үс нь нэлээд өрвийсөн хөл нь гуйвсхийх нэгэн хүн гарч ирлээ. Тэр хүн хоёр гараа халаасандаа хийж, толгой духайсхийж эргэн тойрноо мэлрэн ширтэнэ. Гарч ирээд; Хүүе! Хүүе! Петр Петрович аа!.. Сайн байна уу? Петр Петрович давхиж ирээд миний хүзүүнээс арай л тэвэрсэнгүй жаалхан гуйвсаар намайг тусгай нэг жижиг өрөө рүү хөтлөн оруулав.

	— За энд,.. энд суухад танд аятайхан байх, гэж намайг зөөлөн сандалд аятайхан суулгачхаад, — Хүүе, Шар айраг аваад ир! Үгүй, шампанск аваад ир! Ёстой санаандгүй тааралдлаа, нээрээ ингэж уулзах гэж байх! ирээд удаж байна уу? энд удах уу? ёстой уулзах тавилангаар л...

	— Та санаж байгаа биз... 

	— Саналгүй яах вэ, санаж байна!.. урьдын явдлаа урьдын явдлаа... гэж миний яриаг түргэн тасалж өгүүлэв.

	— Петр Петрович минь, та энд юу хийж байна даа? 

	— Ингэж л явна, өөрөө харж байгаа биз дээ. Хүмүүс нь хөгжөөн наргиантай, энд байх сайхан юм. Би ч энд ирээд л санаа амарлаа гээд санаа алдан дээшээ тааз ширтэв.

	— Ажил хийж байна уу?

	— Одоохондоо үгүй байна, удахгүй ажилд орно оо. Гэхдээ алба ажлаар яах юм?.. хорвоод хүн л хамгийн гол нь юм чинь. Энд ирээд намайг ямар улстай танилцсан гэж санана!..

	Хар тавиур дээр шил шампанск тавьсан жаал хүү орж ирлээ.

	— Энэ жаал хүртэл сайн хүү байгаа юм... Тийм биз дээ Вася, чи бол сайн хүн! Чиний эрүүл мэндийн төлөө ууцгаая!

	Жаал хүү, толгойгоо аятайхан сэгсрэн түр зогссоноо жуумалзаад гарч одов. Петр Петрович бас:

	— Энд сайн нинжин сэтгэлтэй, санаа сайнтай хүмүүс их байна. ...Таныг танилцуулж өгөх үү? тун сайхан улс... бүгд тантай танилцах дуртай байх биз. Харин нөгөө Бобров үхсэн шүү, хөөрхий! гэв.

	— Ямар Бобров?

	— Сергей Бобров, яагаа вэ. Сүрхий хүн дээ. Хээр талд өссөн харанхуй миний нүдийг нээж өгөх дөхсөн хүн. Бас Горностаев Пантелей үхсэн, үхэж барагдаж байна, цөмөөрөө!

	— Москвад л байгаад байв уу? хөдөө гарч ирэв үү?

	— Хөдөө... манай тосгоныг зарчихсан байна лээ.

	— Зарчихсаан?

	— Үнэ хаялцуулаад худалдчихсан байна лээ... уул нь та л авдаг байсан юм!

	— Одоо юугаар амьдарна вэ, Петр Петрович?

	— Турж үхэхгүй, бурхан харна. Мөнгөгүй ч гэсэн нөхөд байна. Мөнгө юу юм бэ? хог! алт ч хог!

	Тэрээр нүд онийлгон, халаасаа ухаж байснаа алган дээрээ арван тавтын мөнгөн зоос, хоёр аравтын мөнгөн зоос нэгийг гаргаж харуулснаа:

	— Энэ юу юм бэ? хог биш үү?.. (Мөнгөө шал дээр хаячихлаа) Түүнд орвол та, Полежаевын шүлгийг уншсан үү? хэлээдэх.

	— Уншсаан.

	— Гамлетэд тоглож байгаа Мочаловыг үзсэн үү?

	— Үгүй, үзээгүй.

	— Үзээгүй, үзээгүй... (Каратаевын царай хувхай даан нүд түгшүүртэй янзаар гялалзан, эргэж харлаа, уруул нь чичрэгнэж эхлэв. 

	Хиш, Мочалов, Мочалов! «Амьдарч дуусна аа гэгч нойрсохын нэр» хэмээн битүү дуугаар өгүүлэв.

	 

	Унтахын төдийгөөс үл хэтэрнэ! 

	Уйтгар түгшүүрээс салгаж өгнө

	Амьдын тавилан... ингэж шувтрахуй..

	Ариун хүслийн дуусвар! Үхэхгүй... нойрсохуй

	 

	— Нойрсохуй Нойрсохуй! гэж амандаа тэр хэд давтан өгүүлэв.

	— Юм асууя хө, гэж би яриа үүсгэх гэхэд, тэр маань онгод нь орсон мэт үргэлжлүүлэн уншихдаа:

	 

	Нэгмөсөн цэнгэлийг олж болохын цагт, 

	Нээрээ хэн эндүүрлээ давтах вэ, тэснэ, 

	Бүхэл үеийн доромжлол, өргөст ташуурыг 

	Хүчгүй хууль, зэрлэгүүдийн дарлалыг, 

	Бардам атаархал, арчаагүй дурлалыг бас, 

	Занагдсан хүний гавьяа зэвүүцэн үзэхийг, 

	Чи минь ариун мөргөлдөө миний нүглийг 

	Хамт залбиран тонилгоод өгөөч дээ.

	 

	гэснээ дараа нь толгойгоо ширээн дээр тавьж үл ойлгогдох юм үглэж байснаа, — "Нэг сар болоод!" гэж дахин хүч авч, 

	 

	Харвасан сум шиг ганцхан богино сар! 

	Хар нулимсаар аавыгаа өнгөрүүлэхийн өмнөхөн 

	Ханзарсан гутал урагдахаас ч өмнө!

	Бурхан тэнгэр! бодолгүй араатан хүртэл 

	Бага боловч гашуудмаар байхад... 

	 

	Тэрээр шампанскийн хундагыг уруулдаа ойртуулсан авч уулгүй цааш нь үргэлжлүүлэн:

	 

	Гекубагаас болоод уу?

	Гекубад тэр эмэгтэй юу нь бил ээ? 

	Гекуба бас түүнд юу нь бил ээ? 

	Гекуба яагаад түүний төлөө уйлдаг бил ээ? 

	Харин би бол занагдсан ядуу боол! 

	Хулчгар амьтан! хэн намайг базаахгүй гэнэ вэ? 

	Хэн намайг "чи муу худалч" гэнэ ээ? 

	Харин би доромжлолд тэсэх болно... тэснэ! 

	Би зориггүй амьтан, шунал ч үгүй амьтан, 

	Би доромжлогдоогүй мэт тэсэх болно... 

	 

	Каратаев хундагаа унагаж орхиод толгойгоо салаавчлав. Би түүнийг ойлгож байгаа мэт санагдлаа.

	— Яана гэх вэ. Хэн хуучнаа зэмлэнэ вэ тэр болгон хий хоосон гомдол болоод өнгөрдөг биз дээ, өнгөрсөн явдлаа? гэж эцэст нь үглээд (инээмсэглэн) — Таны эрүүл мэндийн төлөө ууя!

	— Та Москвад байх уу? гэж асуухад минь, 

	— Москвад үхнэ гээч! гэлээ.

	— Каратаев! Каратаев хаана байна? хүрээд ир, нааш ир ээ! гэж хажуугийн өрөөнөөс дуудлаа.

	— Намайг дуудаж байна хэмээн арай гэж босон над руу, — Баяртай, чадвал над дээр очоорой, манайх *** ... гэлээ.

	Маргааш нь би гэнэт Москвагаас мордох болсон тул түүнээс хойш Петр Петрович Каратаевтай уулзаж чадаагүй бил ээ.

	
УУЛЗАЛТ

	Намар есөн сарын дундуур, би нэг өдөр хусан төгөл дотор сууж байлаа. Өглөөнөөс хойш дулаахан нар шиврээ бороо хоёр ээлжилсэн, хувьсахдаа амархан өдөр байлаа. Тэнгэр хөвсгөр цагаан үүлээр бүрхэж байснаа агшин зуур язмагтан, цоороход завсраар нь нүд шиг тунгалаг сайхан хөх тэнгэр харагдана. Би суусан хэвээр эргэн тойрноо ажин харж, чих тавин чагнаж байлаа. Толгой дээр модны навчис дөнгөж шаржигнахад түүний чимээгээр одоо чухам ямар улирал болохыг мэдэж болохоор байв. Төр дуу хаврын баясгалант инээмсэглэлтэй догдлол ч биш, зуны зөөлөн шивэгнэлт юм уу, нозоорох дуу ч биш, намар оройтсоны хурц ширүүн шажигнуур ч биш, харин сонсогдохын төдий нойр хүргэм чалчаа мэт байлаа. Урьхан салхи модны оройг илэн таалах төдий ажээ. Бороонд норсон төглийн дотор сууж байхад нар гарах буюу үүлэн сүүдэр дайрах тоолон газрын өнгө хувирах бөгөөд заримдаа бүх юмс инээмсэглэн яралзах мэт болно: онц шигүү биш ургасан нарийн хуснуудын голууд нь гэнэт зөөлөн цагаан торгон өнгөтэй болж, газар унасан жижиг навчис гэнэт алаглаж шар алтан өнгөтэй болж харагдах бөгөөд намрын өнгөө олж байгаа хэт болсон усан үзмийн өнгөт буржгар оймын урт сайхан голууд хоорондоо зөрөлдөн салгаж харахын аргагүй нүдний өмнө ярайна. Гэтэл гэнэт эргэн тойрны бүх юмс зөөлөн хөх туяа татаж, хурц өнгө жавхаа нь агшин зуур алга болж, хуснуудын цагаан өнгө зүгээр цайвартан өвлийн нарны жигүүхэн туяа тусаагүй байгаа саяхан орсон цас адил цайрах агаад гэнэт мяраах адилаар сэмхэн дуслан орох бороо шивэрнэ. Хусны навчис бараг бүгд ногоон боловч өнгө нь илт зэвийжээ; харин энд тэнд сондгой байгаа залуу модод л час улаан, эсвэл шав шар, сая орсон борооны дусалд угаагдсан нарийн тор шиг давхардсан мөчрүүдийн завсраар тулсан орж алагласан өнгөтэй болгоход шурган орох нарны гэрлийг тусган тунамал болсон байдал нь ямар сайхан харагдана вэ. Ганц ч шувуу дуугарахгүй байгааг бодоход тэд лав тус тусдаа нэг газар толгой хоргодон дуугаа хумьсан хэрэг; харин хааяа нэг хөх дэглийн дуу ган төмөр хонх шиг цуурайтан сонстоно. Энэ хусан ойд орохын өмнө би нохойгоо дагуулан өндөр ургасан улиасан төглөөр явж ирсэн юм. Үнэндээ би энэ модны зэвхий шаргал өнгөт гол, аль болохоор өндөрт өлийж, савлах дэвүүр адил агаарт дэрийсэн ногоон саарал төмөрлөг өнгөт навч бүхий энэ улиаснуудад төдийлөн дуртай биш. Урт ишний үзүүр дээр далбайсан хэлбэргүй дугариг навчис нь зогсоо зайгүй савчин байгаа нь надад үл таалагддаг юм. Улиасны харахад сайхан үе нь зуны орой намхан бут моддын дотроос ганцаар өндөрт хадаж оройн нарны илчгүй туяаг тосон авч үндэснээсээ оройгоо хүртэл адилхан улбар шаргал өнгөтэйгөөр гялтганан савлаж байх үе, эсвэл ширүүн салхитай тунгалаг өдөр хөх тэнгэрээр дэвсгэрлэн шуугиант усны урсгал мэт ганхалзан салхинд савласан навчууд нь тасраад алсын алсад нисэн одохыг хүссэн мэт байх үе төдийхөн бил ээ. Ер нь би энэ модонд дуртай биш учраас ийм ой дотор амрах байр ч хайдаггүй тул хусан ойд ирж нэг модон дор хоргодох гэсэн юм. Мөчир нь дороосоо эхлэн ургасан байх тул намайг борооноос халхалж, би ч орчин тойрноо ажигланхан сууж байгаад анчдын амтархдаг бөх тайван нойронд түр автжээ.

	Хэр их унтсанаа мэдэхгүй сэрээд харах нь ээ ой дотор нарны гэрэл түгж хөөрч баярласан мэт сэржигнэх навчсын зай завсраар тал бүрээс харагдах тунгалаг хөх тэнгэр бутрагч ч мэт ажээ. Үлээх салхинд хөөгдсөн үүлс ор мөргүй алга болсон байна. Тэнгэр сайхан болж агаарт ямар нэг сэргэг сайхан тусгал зүрхэнд өгдөг онцгой хуурай сэрүүн амьсгал сэтгэгдэнэ. Ийм сэрүүн амьсгал нь зовуурьт өдрийг залган ирдэг намуухан тунгалаг орой болохын дохио байдаг бил ээ. Би өндийж дахин агнуурынхаа азыг туршиж үзье дээ гэж байтал харин хөдлөлгүй суугаа хүний дүр нүдэнд тусах шиг болоход нь ажиглан харваас надаас хориод алхмын зайтай газар бодолд орсон мэт толгой бөхийлгөн хоёр гараа өвдөг дээрээ тавьсан тариачны залуу хүүхэн сууж байна. Хагас тэнийлгэсэн гартаа талын булбарай бөөн цэцэг байгаа харагдах бөгөөд амьсгаа авах бүрд нь гулс гулссаар дөрвөлжин хээтэй банзал руу нь уруудна. Зах, ханцуйг нь бүчилсэн цэвэр цагаан цамц нь түүний биед ачир тачир хунирсхийх агаад том том шаргал сувсан сондор хүзүүнээс нь цээж рүү нь хоёр эгнэн буужээ. Тун царайлаг хүүхэн байлаа. Сайхан өнгөтэй өтгөн шаргал үсээ зааны яс шиг цагаан духныхаа харалдаа аваачиж нарийн улаан туузаар хоёр хагалан хагас дугариг хэлбэртэй болгон нямбай самнажээ. Нүүр нь наранд шарагдаж цагаан шаргал болж харагдана. Зөөлөн арьс л тийнхүү аятайхан шарагддаг даа. Хүүхэн өөд үл харах тул нүд нь над харагдсангүй. Гэхдээ би түүний өтгөн хөмсөг урт сормуусыг нь харсан. Сормуус нь нойтон бөгөөд нэг талын хацар дээр нь жаалхан өнгө буурсан уруулдаа хүртэл нулимс урсаж хатсан ор мөр нарны туяанд тод харагдана. Толгойн байдал нь маш зохицож тун аятайхан харагдана. Ялихгүй томхон монцгордуу хамар нь ч түүний царайг үл гутаана. Ялангуяа түүний царайны хэлбэр миний санаанд тун их таалагдлаа. Нэн энгийн, даруухан агаад уйтгар гунигтаа бүрэн автсан хүүхэд шиг харагдана. Хэн нэгнийг хүлээж байгаа бололтой. Ой дунд нэг юм дөнгөж сүрчигнэх шиг чимээ гарахад хүүхэн тэр зүг толгой өндийн эргэж харав. Төдхөн тунгалаг сүүдрийн дунд том, хурц, дүрлэгэр айсан согооных шиг нүд гялалзан харагдлаа. Хэсэг зуур чимээ гарсан зүг дүрлэгэр нүдээрээ ширтэн чих тавьж байснаа санаа алдан аажим толгой эргүүлэн улам бөхийж цэцгээрээ оролдон сууна. Аажмаар зовхи нь улайн, уруул чичирч, өтгөн сормуус дороос нь нулимс дуслан бөмбөрч хацар дээр нь мэлтийн тунаад гялтганаж байна. Тийнхүү байсаар цаг нэлээд өнгөрлөө. Хөөрхий эмэгтэй хөдлөлгүй суусан хэвээр хааяа гараа хөдөлгөн чих тавин тавин чимээ чагнасаар байна... Дахин ой дотор шажигнах чимээ гарахад хүүхэн сэрдхийлээ. Чимээ тасралгүй аажим тодорсоор хүний хөлийн шийдмэг шаламгай алхлах чимээ илтэд сонствоос хүүхэн сая толгой өндийн айсан эмээсэн ч юм шиг харагдав; ширтэх нүд нь бүлтгэнэн, хүлээж ядаж байсны шинж тодорхой байна. Модны сиймхийгээр эр хүний бараа торсхийн харагдав. Хүүхэн түүнийг ширтэн санаа алдаж баяр баясгалангийн инээвхийлэл төрж босох гэснээ дахин урам хугарч царай зэвхийрэн сандран мэдэгдээд нөгөө хүнийг яг дэргэдээ ирж зогсохлоор чичиргэнэн бараг аргадан гуйх мэт байдалтай өөдөөс нь харав. Миний бие нууцгай газраасаа тэр хүнийг сонирхон харлаа. Үнэнийг хэлэхэд, тэр хүн над аятайхан санагдсангүй. Байдлыг нь харахад газрын залуу баян эзний л нэг давилуун албатаас зайлахгүй. Өмссөн хувцас нь хүртэл маяглах гэж нэлээд оролдсон гангалах санаа их тавьсан хүн байна. Бодвол эзэн нь өмсөж байгаад өгсөн баймаар богинохон ногоон шаргал пальтоны бүх товчийг гүйцэд товчилж өмссөн өнгө гандмал саарал болж байгаа ягаан зангиатай тод шар юмаар эмжсэн хилэн саравч малгайг хөмсгөө хүртэл духдуулж, цагаан цамцны дугариг зах нь чихэнд нь аягүй тулж хацрыг нь хатгах бөгөөд сувдаар бэр цэцэг дүрсэлсэн шигтгээтэй алт, мөнгөн бөгж хийсэн мойног, улаан хуруутай гар нь бараг цухуйхгүй цардмал урт ханцуйтай юм. Түүний улбардуу, тунгалаг, хэрцгий маягтай царай нь, миний ажсанаар бол эрчүүлийн харахаас бараг дандаа, зэвүү нь хүрдэг атал харамсалтай нь хүүхнүүдийн нүдэнд олонтоо таалагддаг тийм л маягийн юм харагдав. Харж байвал өөрийн болхи төрх байдлаа нэлээд ихэмсэг уяруун болгох гэж оролддог бололтой; тэгээд тэртэй тэргүй анигар цэхэр саарал жижигхэн нүдээ байнга онийлгож, дух үрчийлгэн, уруул жорвойлгож, зориуд худал эвшээж, танхай маягаар шөрвийлгөн имэрсэн хүрэн шаргалдуу хуузаа нэг их олигтой овжин хайнга биш боловч жишимгүй царай гарган гараараа нэг зассанаа байчхаад дээд бамбагар уруулаасаа ёрдойн цухуйх шар сахлаа зулгаана; нэг үгээр хэлэхэд тэсэж ядан маяглаж байгаа нь тэр ажээ. Тэр хүлээж байсан залуу эмэгтэйгээ хармагцаа л тэгж маяглаж эхэлсэн юм. Аажмаар таахаг-таахаг алхсаар эмэгтэйн дэргэд очоод хэсэг зуур зүгээр зогсож байснаа мөрөө хөдөлгөж хоёр гараа пальтоныхоо халаасанд чихэж, хөөрхий хүүхнийг нүдний булангаар нэг ширвээд газар суув.

	— Чи ирээд удав уу? гэсээр мөн л өөр тийшээ харсан хэвээр хөлөө хөдөлгөн эвшээх зуур асуухад хүүхэн тэр доор нь хариу өгч чадалгүй байж байгаад

	— Аль түрүүн ирсэн Виктор Александрыч аа, хэмээн сонстох төдий дуугарав.

	— Аа! (Малгайгаа авч, бараг хөмсөгтэйгөө нийлэхээ шахсан өтгөн буржгар үсээ маягтайхан илж, хавь орчноо ихэмсгээр тойруулан харснаа дахиад л эрдэнэт тэргүүнээ бүтээв). Би харин, мартахаа шахаж байна. Бас бороо орж байгаа шүү! (Тэр, дахин эвшээлгэв). Ажил их, бүгдийг амжуулах зав алга. Тэр чинь бас загнаад байдаг. Маргааш л явъя.

	— Маргааш аа? хэмээн хүүхэн хэлээд айж цочсон байдалтай тэр хар хүн өөд харав.

	Хүүхний бүх бие дагжин чичирч толгойгоо намуухан духайлгахад цаадах нь санд мэнд, залхсан маягтай:

	— Маргааш... за, за, за, 

	— Акулина, битгий уйл. Би үүнийг чинь тэсвэрлэж чадахгүй гэдгийг чи мэдэж байгаа (гээд монтгор хамраа шантайлгав) — Ингээд байвал чинь би явчихна, шүү... яах гэж дэмий гонгинож байдаг юм! гэв.

	— Уйлахгүй ээ, уйлахгүй, гэж Акулина яаруу өгүүлж нулимсаа хүчлэн залгиж, түр дуугай байснаа: — Та тэгээд маргааш явах гэж үү? Бурхны ивээлээр тантай хэзээ уулздаг бол. Виктор Александрыч? хэмээн нэмж хэллээ.

	— Уулзалгүй яах вэ, ирэх жил үгүй ч гэсэн хожим нь уулзах байлгүй... манай эзэн Петербургт очиж алба хаах хүсэлтэй бололтой, үгүй бол бид гадаадад ч явж магадгүй дээ, гэж тоомсоргүй, гуншаадуухан өгүүлэхэд, 

	— Та намайг мартана биз дээ, Виктор Александрыч гэж хүүхэн гомдолтой хэлэв.

	— Үгүй ээ, яалаа гэж? Би мартахгүй, Харин чи л балайтаад байлгүй шиг эцгийнхээ үгэнд сайн орж байгаарай... би бол чамайг мартахгүй, ёстой хол оо хэвтэнэ гээд, (огт зовсон шинжгүй суниаснаа дахин эвшээв).

	— Виктор Александрыч минь, битгий мартаарай, намайг! гэж гуйгаад, — Би ганцхан танд дурлаж таны төлөө л амьдарч яваа юм шиг байлаа... Виктор Александрыч, намайг аавын үгэнд орж байгаарай... гэж байна, би яаж аавын үгэнд орох юм бэ... гэвээс, 

	— Тэр чинь юу гэсэн үг вэ? (гараа дэрлэн гэдрэгээ харж хэвтээд энэ үгсийг гэдэснээсээ гаргав уу гэмээр байв).

	— Үгүй, Виктор Александрыч, та өөрөө мэдэж байгаа шүү дээ... гээд үгээ дуусгалгүй чимээгүй болов. Виктор, цагныхаа төмөр оосроор оролдон байна.

	— Акулина чи чинь тэнэг амьтан биш, тэгэхлээр тийм балай юм бүү ярь. Би чамд сайныг хүссэндээ л ингэж хэлж байгааг минь мэдэж байгаа биз? Чи тэнэг хүн биш л дээ; жинхэнэ тариачин хүүхэн биш, танай ээж ч гэсэн дандаа л тариачин авгай байгаагүй. Гэсэн ч чи нэгэнт боловсролгүй учир бусдын үгийг дуулж байлгүй болохгүй гэсэн үг.

	— Гэсэн ч аймшигтай санагдана, Виктор Александрыч

	— Үгүй ээ чи, яасан балай юм ярьдаг юм бэ? Юуны аймшиг! Энэ чинь юу вэ, цэцэг үү? гэсээр эмэгтэйд ойртон асуухад нь, 

	— Тийм ээ, цэцэг, би талын тэс зулгаасан юм, гэж уйтгартай маягаар хариулаад жаалхан сэргэж, — Тугалд өгөхөд сайн; энэ салстуудыг нь чих булагтахад хэрэглэдэг юм. Үүнийг хараач, их хөөрхөн шүү, би хүн болсоор ийм хөөрхөн цэцгийг анх удаа үзэж байгаа, үүнийг намайг бүү мартаарай, хонин зангуу, аа үүнийг нь бол эхийн сэтгэл гэдэг цэцгүүд байгаа юм, үүнийг танд зориулсан бэлэг гэж шар тэсийн дороос нарийн ногоогоор ороосон багц цэнхэр хөх цэцэг гаргаж ирэн, — Авах уу? гэж өгөхөд нь Виктор залхуутай гэгч гар сунган авч хайнгууд үнэртээд бодол бодон өөдөө харж хуруундаа цэцгийн багцыг өлгөн эргүүлж байхад Акулина түүнийг ширтэн байлаа... хүүхний уйтгарт харцанд хэчнээн их эелдэг үнэнч чанар, нандин номхон зан, хайрын сэтгэл гэрэлтэн байгаа нь харагдана. Акулина залуугаас айхдаа уйлж ч чадахгүй, салахын цагт сүүлчийн удаа түүнийг ширтэн хайрын сэтгэлээр харж байхад нөгөө залуу нь туркийн султан шиг тэрийн хэвтэж хүүхний хайр хүндэтгэлийг их тэвчээр хүлцлээр давж байна. Үнэндээ би залуугийн улаан царайг хараад зэвүү хүрч байсан бил ээ. Түүний үл тоомсорлох хүйтэн харагдах байдлын цаана хэтэрхий биеэ тоосон, бардам өег зан нь илт ажээ. Энэхэн зуур Акулина хэчнээн сайхан харагдана вэ; бүх сэтгэл санаагаа тэр хүний өмнө үнэнээсээ итгэл дүүрэн илчилж, өөр лүү нь тэмүүлэн наалдаж байхад харин нөгөөдөх нь... цэнхэр хөх цэцгээ ногоон дээр унагаж орхиод хармаанаасаа шар хүрээтэй дугариг шил гаргаж ирээд нүдэндээ хавчуулах гэж оролдов. Гэтэл хөмсгөө атируулж, хацраа өргөөд, тэр ч байтугай хамраа хүртэл атируулж тогтоох гэхэд шил нь тогтохгүй гар луу нь бууж ирээд байв.

	— Энэ чинь юу вэ? гэж Акулина сонирхон асууваас, 

	— Хавчуур саравч байхгүй юу гэж ихэмсгээр хариулав.

	— Юунд хэрэглэдэг юм бэ?

	— Сайн хараатай болгодог юм.

	— Алив үзүүлээч.

	Виктор ярвайсан боловч шилээ өгөөд

	— Битгий хагалчхаарай гэв.

	— Хагалахгүй ээ. (Хүүхэн шилийг өрөөсөн нүдэндээ барьж үзээд).

	— Би энүүгээр чинь юм олж харахгүй юм байна гэж гэмшингүй өгүүлэхэд нь залуу

	— Нүдээ онийлго гэж уцаарласан мэдэмхийрсэн янзаар хэлэхэд хүүхэн шил наасан нүдээ анихад, — Биш ээ, нөгөө нүдээ, ээ маанаг, нөгөө нүдээ гэж Виктор чанга дуугарч хүүхнийг нүд солихын хооронд шилээ шүүрч авлаа.

	Акулина царай улайн инээх шахаад эргэж сууснаа

	— Таарахгүй юм шив дээ гэв.

	— Бас уу!

	Хөөрхий эмэгтэй дуугүй болж, уртаар санаа алдав. Тэгж байснаа. 

	— Яана даа, Виктор Александрыч, би таны үгүйд яаж байна даа! гэж гэнэт өгүүлэв.

	Виктор хавчдаг шилээ хормойгоороо арчаад халаасандаа эгүүлэн хийлээ.

	— Тэгэлгүй яах вэ, эхлээд ч чамд хэцүү байх нь мэдээж! гэж эмэгтэйн мөрөн дээр өрөвдөнгүй алгадахад нь хүүхэн мөрнөөсөө түүний гарыг аяархан атгаж аваад аймхай нь аргагүй үнсэв.

	— Нээрээ чи сайн хүүхэн юм, гэсэн ч яана гэхэв? хэмээн малилзан инээмсэглээд, — Бод л доо чи өөрөө! эзэн, бид энд яаж сууж байх вэ; удахгүй өвөл болно, хөдөө газар өвөл ч, чи мэднэ шүү дээ, ямар байдаг бил ээ. Петербургт ямар гэж санана! Тэнд чинь чам шиг хүн, тэнэг минь, зүүдэндээ ч үзээгүй тийм есөн шидийн гайхамшиг цөм байна. Байшин барилга, гудамж талбайг нь ямар гэж санана, ихэс дээдэс эрдэм боловсрол гайхаш л тасарна гээч!.. 

	Акулина, хүүхэд шиг амаа ангайсхийж, нүд бүлтийлгэн чих тавин сонсоно. Виктор газар хөлбөрч 

	— Чиний нэгэнт ухааныг нь олохгүй юмыг би яах гэж ч ярив даа гэв.

	— Яагаад, Виктор Александрыч, би ойлгож байна, бүгдийг нь ойлголоо!

	— Үгүй ээ ер!

	Акулина, урам хугаран газар ширтэв.

	— Урьд нь та надтай ингэж ярьдаггүй байсан даа Виктор Александрыч, гэж хүүхэн өөд харалгүй хэлэхэд, цаадах нь:

	— Юу урьд урьд шүү! Үгүй ер!.. гэж зэвүүцэв. 

	Хэсэг зуур хэн хэн нь чимээгүй болов.

	— Миний явах цаг боллоо, гэж Виктор өндийв.

	— Жаалхан хүлээ л дээ гэж Акулина гуйсан дуугаар хүслээ.

	— Юугаа хүлээх юм бэ!.. Чамтай салах ёсоо хийлээ шүү дээ.

	— Жаахан байзна л даа гэж Акулина дахин гуйв. Виктор буцаж хэвтээд исгэрч эхлэхэд Акулина түүнээс хараа салгалгүй ширтэн сууна. Харж байхад хүүхэн аажмаар сэтгэл догдлон уруул нь өмгөнөж хацар нь улайсхийж байв.

	— Виктор Александрыч, та нүгэл хийж байна,.. та нүгэл хийж байна! Виктор Александрыч, даанч яав! гэж хүүхэн уйлагнан хэлэв.

	— Юуны чинь нүгэл? гэж залуу хөмсөг зангидан хариу асууж өндийсхийгээд хүүхэн тийш харав.

	— Нүгэл, Виктор Александрыч ээ. Ядаж, салахдаа ганц халуун дотно үг хэлсэн сэн бол... Ганц дотно үг шүү! Ядарсан өнчин бүсгүй хүнд... 

	— Юу гэж хэлүүлэх гээв чи?

	— Би мэдэхгүй, та надаас илүү мэднэ шүү дээ, Виктор Александрыч, та одоо явах гэж байна, ганц үг ч болов... Би юу гэж гомтгоов?

	— Чи яасан хачин амьтан бэ! Би яах юм бэ тэгээд?

	— Ганцхан үг ч болов... 

	— Нэг л юм дуугараад байж гэнэ, гэж зэвүүцээд бослоо.

	— Битгий уурлаарай Виктор Александрыч ээ, хэмээн арай чуу нулимсаа барьж ядан түргэхэн хэлэв.

	— Би уурлахгүй ээ, харин чи бүү тэнэглээд бай... яах гээв чи? би чамтай сууж чадахгүй нь лав биз! тийм биз? түүнийг мэдсээр байж юу гээв? яах гээв? (хариу хүлээх мэт доошоо харж гарынхаа хурууг сарвайлгав).

	— Би гуйхгүй... юу ч гуйхгүй, гэж ээрэн хэлээд чичиргэнэх гараа түүнд хүргэхийг зориглож ядан, — Гэхдээ салахын цагт ганц үг ч гэсэн... гэснээ нүдний нь нулимс асгарав.

	— Тэгнэ ээ тэр, уйлах гээд байсан юм, гэж хүйтнээр хэлээд саравчит малгайгаа ар шилнээсээ түлхэж, нүдэндээ хүртэл дарав.

	— Би яах ч гээгүй, харин одоо гэртээ яаж суух вэ? яана? Миний заяа юу болдог бол, заяагүй би яана? санаа таарахгүй хүйтэн өнчин намайг суулгавал... хөөрхий ядарсан би ганц толгой! гэж хүүхэн хоёр гараар нүүрээ таглаж мэгшин уйлж байна.

	— Түрээд бай, түрээд бай, гэж Виктор зогссон байрандаа холхин амандаа үглэв.

	— Ганц ч гэсэн үг ядахдаа ганц үг... 

	— Акулина, хө

	— Би... 

	Гэнэт цээжээ зад тавим цурхиран уйлснаас болж хөөрхий тэр эмэгтэй үгээ ч гүйцэд хэлж чадалгүй нүүрээр өвс рүү шурган унаж маш гашуудалтайяа уйллаа... Бүх бие нь чичиргэнэн, дагжиж, шилэн хүзүү нь гүдэлзэв... Удтал тэссэн гашуун донслол нь нэгмөсөн усан долгио мэт түрэн гарч иржээ. Виктор хүүхнийг харж жаахан зогсож байснаа мөрөө хавчисхийлгээд эргэж том том алхан одлоо.

	Хэдэн мөч өнгөрөв... Эмэгтэй уйлахаа больж толгой өндийлгөн босож ирээд ийш тийш харснаа хоёр гар хавсран алгадаж хойноос нь гүйх гэсэн боловч хөл сульдан өвдгөөрөө суучхав... Би тэсэж чадахыг болиод хүүхэн тийш гүйв; гэтэл намайг олж хармагцаа дорой дуугаар айх шиг хашхирснаа хаанаас тийм хүч түргэн зуур гараав гэмээр босон харайгаад моддын цаагуур гүйн алга боллоо. Газар дээр нь энд тэндгүй хаягдсан цэцэг л үлдсэн байв.

	Би жаалхан зогсож байснаа багц цэнхэр хөх цэцгийг нь авч атгаад ойн төглөөс тал руу гарлаа. Нар, цайвар тунгалаг тэнгэрт доор харагдаж сацраг нь ч цайж хүйтэн болсон мэт агаад гялалзахгүй чигээрээ сацран чийгтэй юм шиг өнгө тусаж харагдана. Үдэш болоход хагас цаг хүрэхгүй хугацаа үлдсэн боловч нарны туяа арай л тасраагүй байна. Тариаг нь хадаж шаргалтан хатсан тал дээгүүр өөдөөс минь сүрд-сүрд салхи хүчтэй үлээж, салхины өмнө хуйларсан жижиг навч сандарсан мэт хөөрөн ойн цоорхойгоор, зам хөндөлдөн хажуугаар хийсэн одно. Ойн захын мод хэрэм хана мэт хурц биш ч гэсэн тодхон гялс гялс гялалзан чичиргэнэн ганхана. Улбар өнгөтэй өвсөн дээгүүр, сүрэл шарилжин дээгүүр ч хааяагүй намрын аалзны үй олон шүлсэн тор гялалзан долгиотно. Би зогсов... хачин уйтгартай санагдлаа; гандан хатаж байгаа байгалийн шинэхэн боловч наргиантай биш мишээлтийн цаанаас ойртон яваа өвлийн гунигт аймшиг сэмхэн цухас цухас гэх шиг санагдана. Хашир хэрээ, миний төө дээгүүр агаарыг жигүүрээрээ нүсэр, огцомхон хага зүссээр нисэн өнгөрөхдөө толгой хазайлган намайг хажуугаас нэг харснаа өөдөө хөөрөн хааяа гуаглан ниссээр ойн цаагуур далд оров. Сүрэг бөөн тагтаа үтрэм дээрээс шаламгайлан нисэн өнгөрснөө гэнэт хуйлран багана мэт болсноо талаар нэг болон буулаа.

	— Намрын шинж дээ! Хоосон тэрэгтэй хэн нэг хүн, нүцгэн гүвээний цаагуур тэрчигнүүлсээр өнгөрлөө... 

	Би гэртээ харьсан боловч хөөрхий тэр Акулины дүр миний сэтгэлээс удтал гарч өгсөнгүй. Үжирч хатсан цэнхэр хөх цэцэг нь одоо ч над хадгалаастай байдаг юм... 

	
ШИГРОВ МУЖИЙН ГАМЛЕТ

	Би нэг удаа хээр явж байгаад Александр Михайлыч Г. *** хэмээгч газрын баян эзэн анчны үдийн зоогт уригдлаа. Тэдний тосгон миний тэр үед сууж байсан жижигхэн тосгоноос таван мод орчим газарт байсан юм. Би фракаа (ер нь анд явахдаа ч гэсэн тийм хувцсаа аваад явж байх нь зүйтэй юм) өмсөөд Александр Михайлычийн руу явлаа. Зоог зургаан цагт барих байсан тул би таван цагт очиход цэргийн, энгийн элдэв гоёлын хувцас өмссөн маш олон тайж нар цугларсан байна. Гэрийн эзэн намайг элэгсгээр угтаж авснаа тэр дороо үйлчлэгч нарын өрөө рүү гүйн орлоо. Нэгэн том ноён хүрэлцэн ирэх байжээ. Тэр хүн өөрийн нийгэмд биеэ даасан байр суурьтай хөрөнгөтэй баян хүн атлаа нэлээд бажгадаж байгаа ажээ. Александр Михайлыч хэзээ ч гэрлэж үзээгүй, эмэгтэйчүүдийг тоомсорлодоггүй учир цуглагсад төлөв гоонь эрчүүл байв. Өөрөө нижгэр чинээлэг амьдран, өвгөд дээдсийнхээ үеэс уламжлан ирсэн өргөө сууцыг ч өргөтгөн тохижуулж аваад жил бүр Москвагаас бүтэн хагас түмэн рублийн архи захиалж авдаг, ер нэн өндөр хүндэтгэлийг олсон хүн байна. Александр Михайлыч аль хэдийний чөлөөнд гарсан бөгөөд одоо өндөр тушаалыг ч үл хүснэ. Тийм бол тэр, өндөр тушаалын ноёныг хүртэл зоогт урьж өглөөнөөс эхлэн догдлоод байдаг учир юу вэ? Энэ бол миний сайн танил тал бичээчээс чи хүний өгсөн хээл хахуулийг авдаг уу гэж асуухад хариулдагчлан үл мэдэх битүү хэрэг байлаа.

	Гэрийн эзнийг тийнхүү яваад өгөхлөөр би тэдний өрөө тасалгаануудаар явж үзлээ. Ихэнх зочид нь танихгүй хүмүүс байна. Хориод хүн ширээ тойрон хөзөрдөж байх юм. Эдгээр аз туршсан хөзөрчдийн дунд эрхэмсэг байрын атлаа нэлээд больсон маягийн царайтай цэргийн хоёр хүн, хоолой барьсан өндөр хатуу захтай эрс шийдэмгий ариун санаат хүмүүст л байдаг будмал унжуу сахалтай хошуу тамгын түшмэл хэдэн хүн байна. (Тэрхүү ариун санаат хүмүүс нь тун ихэмсгээр хөзөр сугалан авахдаа хүн ойртвол толгой хөдөлгөлгүй нүдний булангаар хажуугаас нь хялайна). Тэдний дотор хэнгэрэг гэдэстэй, хөлс дааварласан пэмбэгэр жижигхэн гартай, даруу үл хөдлөх хөлтэй хошууны тав зургаан түшмэл ч сууж харагдана. Тэр ноёд хоорондоо нам дуугаар ярилцаж, бие биеэ харан зогсоо зайгүй нялуунаар инээмсэглэх бөгөөд хөзрөө элгэндээ барьж хөзөрдөхдөө ширээ дэлсэхгүй харин сэмээрхэн, ногоон цэмбэн бүтээлгэн дээр нь гулсуулан унагана. Хожсон мөнгөө цуглуулж авахдаа аяархан, тун үлэмж, төлөв эелдэгхэнээр шажигнуулсхийн авна. Бусад тайж нар зарим нь буйдан дээр сууж, хэсэг нь хаалга цонхны хавиар бөөгнөрөлдөнө. Нэг эмэгтэй хүн шиг царайтай хижээл насны газрын эзэн тэнчээ буланд зогсож хэн ч тэрийг их сонирхож хараагүй байхад давхийн цочиж ч байх шиг, царай улайлган цагныхаа оосрын тэмдгийг ходоод хавьцаагаа барин тавин тэвдэнгүй оролдон байна. Москвагийн нэг оёдлын газар дээр цагаар ажиллаж байсан нэрт оёдолчин Фирс Клюхиний хийсэн дугариг хормойтой фрак, дөрвөлжин хээтэй өмд өмссөн зарим ноёд мулцайн харагдах тарган хүзүүгээ шаламгай эргүүлэн хоорондоо ер биш чөлөөтэй мэрийн ярилцана. Дээр дооргүй тас хар хувцас өмссөн хориод насны харалган нүдтэй шаргал үстэй залуу баахан зүрх алдаж байгаа бололтой харагдах авч ёжтойхон инээмсэглэж байлаа... 

	Би нэлээд уйдах байдалтай болж байтал дээд сургуулиа төгсөж чадаагүй Войницын гэгч нэгэн залуу надтай ирж ярилцлаа. Энэ залуу Александр Михайлычийнд юугаар ч юм... Үнэнийг хэлэхэд бэрх. Буудахдаа мэргэн, нохойг анд сургах дадлагатай хүн дээ. Би, түүнийг бүр Москвад байхаас нь мэднэ. Тэр бол ямар ч шалгалт дээр багшийн асуултад ганц ч үг хариулалгүй «модон хөшөө» шиг зогсчихдог тийм сурагчийн нэг байсан юм. Тэдгээр ноёдыг сайхан үгээр хэлэх гэж бас хуузтан гэж нэрлэдэг байж. (Аль эрт урьдын өнгөрсөн юм шүү дээ) Жишээ нь л: Войницыныг дуудлаа гэе; тэр хүртэл бүх бие усан хулгана болтол халуун хөлсөндөө нэвтрэн сандалдаа шигдэн сууж ийш тийш тэнэгдүү байдлаар алгуур эргэн харж байсан Войницын босож захныхаа товчийг санд мэнд товчлоод шалгагчийн ширээн тийш хөндлөнгөөрөө алхав. «Билетээ сугал даа!» гэж багш нь зан сайтай өгүүлэхэд, Войницын гараа сунган салганасан хуруугаараа хэсэг билетэд хүртэл шалгалтад суугчдын дотроос өөр нэг факультетын профессор, ууртай өвгөн гэнэт хөөрхий муу хуузтанд зэвүү нь гэнэт хүрч: «Битгий шилээрэй» гэж гонгинон дуугаар сануулав. Тийнхүү Войницын муу заяандаа захирагдаж ганц билет сугалан дугаарыг харуулж, түрүүнд боссон оюутны асуултаа хариулах хугацаанд цонхны дэргэд сууж билетээсээ нүд үл салган гагцхүү хааяа ийш тийш алгуур хардаг өнөөх зангаа тавихгүй байна. Гэхдээ дөрвөн мөчөө огт үл хөдөлгөнө. Урьдчилан боссон хүн асуултаа хариулж дуусахад шалгалт авагч нар тэдний хариултын чанарыг харгалзан «сайн байна, явж болно» гэх буюу «сайн байна, их сайн» гэж магтана. Войницыныг дуудлаа. Мань хүн босож зоримог алхсаар ширээний дэргэд ирлээ. «Билетээ уншаарай» гэхэд хоёр гараар билетээ бараг хамартаа тулган барьж, үсэглэж уншаад гараа буулгав. За хариул гээд нөгөө хөгшин профессор ар тийш налан сууж хоёр гараа элгэн дээрээ тавив. Булшин дээр очсон мэт таг чимээгүй дүнсийлээ. 

	«Та яав?» 

	Войницын чимээ алга. Нөгөө хажуугийн өвгөн цухалдаж эхэллээ.

	"Ядаж дуугараач!" гэхэд Войницын маань дүлий годил мэт дуу алга аа. Түүний дээгүүр захалсан шилэн хүзүү нь нөхдийн тэсэж ядсан харцны өмнө хөдлөлгүй гүдийж байна. Гаднын өвгөн профессор Войницынд бүр зэвүү нь хүрч нүд нь орой дээр гаран уурлаж байна. Үгүй ээ, яасан хачин юм, яагаад та хэлгүй юм шиг зогсоод байна? Аль, мэдэхгүй байна уу? яав? мэдэхгүй бол тэрээ хэл гэж өөр нэг шалгагч хэлэв. 

	Өөр нэг билет авч болох уу? гэж ядарсан эр сөөнгөтөн дуугарахад багш нар өөд өөдөөсөө харав.

	— За, тэг! гэж ерөнхий шалгагч гар сажин хэлэв. 

	Войницын дахин нэг билет аваад дахин цонхны зүг очиж байснаа дахин эргэж ирээд дахин мануухай шиг таг чиг зогслоо. Түрүүчийн өвгөн багш түүнийг амьдаар нь залгиж орхимоор харна. Эцсийн бүлэгт түүнийг хөөж явуулаад тэг тавилаа. Одоо ядахдаа гараад явах ёстой гэж та хэн ч бодно биз дээ? Гэтэл тийм биш! Войницын буцаж очоод хуучин суудалдаа мөн л хөдлөлгүй суусаар шалгалт дууссаны дараа гарахдаа. 

	Үгүй мөн хөлрөв өө! Мөн л явдалтай юм! гэж хашхирав. 

	Тэгээд өдөржин Москвагаар тэнэж хааяа толгойгоо барьж өөрийн аз заяандаа гашуудан харамсана. Ном барихгүй нь мэдээж хэрэг, маргааш өглөө нь ирээд мөн нөгөө үйл явдал давтагдана.

	Ингэж явсан тэр Войницын миний дэргэд хүрч ирсэн хэрэг. Бид хоёр Москва болон ан гөрөө баахан ярилцав.

	— Яах вэ, би таныг эндхийн хамгийн шогч хүнтэй танилцуулж өгөх үү? гэж над гэнэт шивнэхэд нь, би, — Тэг л дээ гэв.

	Войницын, намайг хүрэн фрак дээр эрээн зангиа зүүсэн өндөр хөхөлтэй нуруу намхан, сахал самбаатай нэг хүний дэргэд дагуулж очив. Түүний шалмаг гавшгай егөөт шинж төлөв нь нээрээ ч уран ухаан, уур хорслыг илтгэнэ. Уруул мушилзуулан түргэн түргэн ёжтой инээмсэглэх бөгөөд анивалзсан хар нүд нь тэгш бус сормуусны цаанаас ширвэчин гялалзана. Хажууд нь малилзтал инээд алдсан эелдэг нялуун, ёстой бал бурам шиг сайхан үгтэй лалар зогсож байна. Тэр хүн намхан хүний хошин яриа дуусаагүй байхад инээд алдаж байгаа нь яг л баярласандаа хайлчих гэж байгаа мэт аж. Войницын, намайг Петр Петрович Лупихин гэгч тэр хошин яриат хүнтэй танилцуулав. Бид анх удаа мэнд усаа эрэн танилцлаа.

	— Миний хамгийн дотно найзтай танилцуулах уу, гэж нялуун зант эзнийхээ гараас Лупихин шүүрэн барьж гэнэт эрс дуугаар хэлээд, — За, битгий ухалзаад бай! Кирила Селифаныч минь! Таныг хазах гэсэн хүн алга. Энэ хүн бол гэх хооронд нь баахан балмагдсан Кирила Селифаныч гэдэс нь цувчих гэж буй хачин дүй муутайхан мэхэсхийлээ.

	— Энэ бол эрхэмсэг язгуурын тайж хүн. Тавин насаа хүртэл онц эрүүл явлаа. гэнэт нүднийхээ харааг эмчлүүлдэг хэрэг гэсэн чинь өрөөсөн нүд сохорч лалар болсон юм. Тэр цагаас хойш өөрийн албат хамжлага нарыг мөн тийм амжилттайгаар эмчилж байгаа... цаадуул нь ч эзнийгээ үнэнчээр дагасан юм.

	— Ийм л хүн дээ гэж Кирила Селифаныч хэлээд инээд алдав.

	— Цааш нь яриач, яриад дуусгачхаач

	— Чамайг шүүгчээр ч сонгож мэднэ, сонгоно доо гэж Лупихин амдан авч хэлэв. Туслах шүүгч нар бодохыг нь бодно, гэхдээ ямар ч гэсэн хүний амаар будаа идэж чаддаг байх хэрэгтэй шүү дээ. Магадгүй, хошуу ноён санаандгүй байтал орж ирээд: «яагаад шүүгч түгдрээд байна?» гэвэл яана? Саа тусаад гэнэ ээ. Тэгвэл: цус аваад ханаад өг гэнэ дээ. Тэгвэл тан шиг хүнд базаахгүй хэрэг болно биш үү? 

	Бялангач эзэн бүр унан тусан инээлээ. Лупихин Кирил Селифанычийн холхолзон буй гэдэс рүү зэвүүтэй харан:

	— Үгүй ер инээж байгааг нь. Инээлгүй яах вэ дээ гээд над руу харснаа тарган цатгалан, эрүүл энх үр хүүхэдгүй тариачдаа барьцаанд өгөөгүй, бас өөрөө эмчилнэ, авгай нь яльгүй цайны хийцтэй, инээх нь зөв гэв. (Кирил Селифаныч, юу ч сонсоогүй царай гарган хагас эргэж зогсоод хөхөрсөөр байна) Авгай маань газар хэмжигчийг дагаад явчихсан ч би хөхөрдгөөрөө хөхөрнө. (Шүд нь ярзасхийв). Та үүнийг мэдээгүй гэж үү? Яалаа гэж! Юу ч мэдэгдэлгүй байгаад гэнэт зулдсан байна шүү, харин нэг захиа орхиж "Өршөөгөөрэй, Петр Петрович. Сэтгэлийн шуналыг эс тэвчин зүрхнийхээ найзыг дагаад мордлоо" гэсэн байв. Газар хэмжигч нь хумсаа урт ургуулсан, жадгар өмдтэй байснаас л сэтгэлийг нь татчихжээ. Та гайхаж байна уу? Яах вэ ний нуугүй хүн юм. Үгүй ээ, үнэндээ манай тал газрын хүмүүс юмыг үнэнээр нь улаахан ярина шүү. Алив, тийшээ зайлъя. Яваандаа шүүгч болох хүний дэргэд зогсоод юу хийнэ ээ.. 

	Тэгээд миний гараас татаж бид цонхны тийш явлаа.

	— Би энэ нутагт шогч гэж нэрд гарсан хүн, гэхдээ та үүнд итгэж болохгүй, гэж тэр надад ярианыхаа завсар хэлээд, би бол хорссон хүн, тэгээд илэрхий харааж зүхэж явдаг юм. Тийм учраас би ингэж хамаа намаагүй байдаг хүн. Үнэндээ над нэрэлхэх хэрэг юу байх бил ээ? Би ямар ч хүний саналыг огт юман чинээ боддоггүй, тэгэхдээ өөртөө ашиг хонжоо хайдаг хүн ч биш. Би хорон үгтэй хүн. Тэгээд юу болдог вэ? Хорон үгтэй хүнд наад зах нь их ухаан хэрэггүй. Тэгэхлээр толгой хэчнээн амар байдгийг та үнэмшихгүй байх... Жишээ нь, манай эзнийг хар л даа! Юундаа ингэж улаа элэгдтэл гүйж цагаа байн байн хараад л, инээд алдаад л, хөлсөө гоожуулан, их мясганаж өлсгөж зовоож байгаагийн учир нь энэ шүү дээ. Мундаг түшмэл ирэх юм биз дээ! Одоо хараач! Бас л гүйцлээ, бүр хазганаж, байх шив дээ. 

	Лупихин жиг жиг хөхөрснөө уртаар шүүрс алдаж: Авгай хүүхнүүд байхгүй ганц гай шүү, харчуулын зоог. Уг нь бид мэтэд дээр байх сан гэснээ гэнэт: Хараач, хараач, өнөөх Козельский ван нь ирж явна, тэр сахалтай, өндөр шар бээлийтэй хүн гадаадад яваад ирсэн бололтой.

	... Дандаа ингэж хождож ирдэг зантай хүн. Танд гэж ярихад, үүний маанаг гэдгийг нь яана, худалдаачны адуу хоёрыг нийлүүлсэн шиг амьтан байгаа юм. Гэхдээ мань мэттэй их энэрэнгүй ярьж бидний өлсгөлөн эх, охидын өөдөөс их өршөөнгүйгээр инээхийг нь яана!.. Энд дандаа суудаггүй хэр нь өөрөө бас хэчнээн хошигноно гээч! Ёстой ясаар мах огтолно гэгч болдог юм! Над мууг нь яана. Алив, очиж мэндэлье гээд Лупихин, вангийн өөдөөс гүйснээ гэнэт буцан ирж:

	— Миний нэг дайсан ирж явна. Тэр бүдүүн, бараан царайтай богино үстэй хүнийг харж байгаа биз, тээр, малгайгаа гартаа атгаад хана даган дөрвөн зүг чоно шиг гүлдэлзэн харж яваа хүн! Би түүнд мянгын үнэтэй морио дөрвөн зуухан рублиэр зарсан юм. Тэгээд энэ хэл мэдэхгүй адгуус нь намайг үзэн ядах бүрэн эрхтэй юм. Гэтэл тэр хүн өөрөө даан ч маанаг амьтан, ялангуяа өглөө цай уухын урьд юм уу, үдийн хоолны дараахан, хүн "Сайн байна уу?" гэж асуувал нь; "Яах гээ вэ?" гэдэг гэнэ. Бас нэг генерал ирж явна, харж байгаа биз гэж Лупихин хэлээд

	— Чөлөөнд гарсан захиргааны генерал, үгүйрч хоосорсон генерал, эдний охин гэж чихрийн манжингийн чихрээр хийсэн шиг хүүхэн бий. Үйлдвэр нь булаг өвчнөөр шаналсан... буруу юм ярьж байна өршөөгөөрэй... гэсэн ч ойлгож байгаа биз! А! Барилгын мэргэжилтэн бас энд иржээ! Герман хүн л дээ, сахалтай, ажлаа мэддэггүй хачин амьтан!.. Ер, мэдээд ч яах юм бил ээ. Барьцыг нь авчхаад л манай баганат тайж нарт ахиухан багана тулгуур жаал босгож өгвөл болох нь тэр!

	Лупихин дахин хөхрөв... Гэнэт түгшүүрийн давлагаа бүх байшингаар түглээ. Хүлээж байсан түшмэл ирж гэрийн эзэн хаалга руу харайлгав. Хойноос нь хэдэн гэрийн голлох зарц албат, хэдэн хичээнгүй зочин дагажээ... Шуугиант яриа зөөлхөн аядуу, яг л хаврын зөгийнүүд өөрийн төрсөн үүрэн дотроо дүнгэнэх шиг намуун болов. Харин цуцахыг үл мэдэгч хэрийн хэдгэнэ - Лупихин, жавхлант эр зөгий - Козельский хоёр л дуугаа намтгасангүй. Ийн атал эм зөгий - өнөө түшмэл орж ирлээ. Хүмүүсийн зүрх сэтгэл түүн тийш тэмүүлэн биес нь суудлаасаа өндийв. Тэр ч байтугай Лупихинээс морь хямд авсан газрын эзэн хүртэл эрүүгээ цээжиндээ шахан хулмалзана. Ирсэн түшмэл өөрийн нэр хүндийг туйлд нь хүртэл хамгаалан толгойгоо мэхийхийн оронд ар тийш нь дохиж магтсан хэдэн үг хэлсэн нь үг бүрээ «а»-гаар эхлэн гуншаадуу сунжруулан дуудаж хэлэв. Дараа нь өлссөнөөс болж дур гутахад төрдөг дургүйцлийн маягаар Козельский вангийн сахлыг нэг хараад, охинтой, үйлдвэртэй; үгүйрсэн захиргааны генералд зүүн гарын долоовор хурууг гар барих янзтай хандуулав. Тэр хэдхэн мөчийн дотор энэ түшмэл би зоогоос хождоогүйдээ их баярлаж байна хэмээн хоёр дахин хэлж амжив. Цугларагсдыг томчуул нь тэргүүлэн гуанз9 руу хөдөллөө. Яагаад энэ цолтой түшмэлийг захиргааны генерал мужийн тэргүүн нарын хооронд гол суудалд суулгасныг уншигч олонд тоочин ярих хэрэг юун бил ээ. (Мужийн тэргүүн хэмээгч нь тэндхийн тайж нарын ахлагч бөгөөд энэ хүн өөрийн цардмал зах, уужим хантааз, франц тамхитай хөөргөнд хосгүй таарсан, чөлөөтэй, буурьтай царайны хүн юм). Гэрийн эзэн сандран нааш цааш гүйн зочдыг дайлж явах зуураа түшмэлийн араас нь инээнэ. Зэмлүүлсэн сурагч шиг буланд зогсож шөлний таваг, махан зуушийг түргэн түргэнээр дамжуулна. Бас зарц үйлчлэгч нар аманд нь цэцэг зуулгасан алд дэлэм урт загасыг яаж ч дамжуулдаг юм бэ, ижил хувцас өмссөн зарц нар тайж бүрийн дэргэд очиж малгайтай, дреймадертай, таваг тавьж өгөн хатуу бөгөөд уйтгартай царай гарган зооглохыг хүснэ. Бас бараг бүх тайж нар, ялангуяа настайчуул нь гүлсхийтэл өөрийн эрхгүй үүрэг мэтээр хундага тавилгүй архи ууж, эцэст нь шампанскны бөглөө пүсхийлгэн баярын хундаганууд тулган байлаа. Энэ бүхнийг яриад яах вэ. Уншигч нар цөм нэвтэрхий мэдэж байгаа хэрэг биз. Гэхдээ сонсууштай санагдсан онцгой юм нь нийтээр нам гүм чагнаж байхад түшмэлийн өөрөө ярьсан хошин яриа юм. Хэн нь бил ээ, шинэ утга зохиолыг жаал мэддэг нөгөө үгүйрсэн генерал шиг санагдана. Эмэгтэйчүүд ерөнхийдөө ямар нөлөөтэй, ялангуяа залуучуудад ямар нөлөөтэй талаар дурсан ярьсан. Тэгтэл:

	— Тийм тийм гэж түшмэл үг тосон авч, - Тэр үнэн шүү, гэхдээ залуучуудыг хатуу барих хэрэгтэй, эс тэгвэл тэд банзалтай юм хармагцаа л ухаан тавина.

	Зочдын царайд хүүхдийн баясгалан мишээл зурсхийж нэг эзний нүднээ талархах буй төлөв ч харагдана. Яагаад гэвэл залуучууд тэнэг л дээ. Түшмэл, ихэрхэхдээ зарим үгийн өргөлтийг өөрчлөн дуудаж байв. «Жишээ нь, манай хүү Иван бол энэ жил арван естэй яваа тэнэг л дээ. Гэсэн мөртөө гэнэт над: "Аав аа, би гэрлэе" гэж байхгүй юу. Би: "Тэнэг минь ээ, урьдаар цэргийн алба хаачхаад..." гэлээ. Тэгтэл бачимдаж нус нулимсгүй хаанаас өнгөрөх вэ... гэсэн ч... түүнийг... Түшмэл «түүнийг» гэсэн үгээ уруулаар биш бүр гэдэснээсээ дуугарган хэлэх шиг хэсэг чимээгүй болсноо хажуудаа суугаа генерал руу сүр жавхлантайяа харваас хөмсгөө санаснаас хамаагүй илүү өргөхөд генерал, толгойгоо нэлээд аятайхан хазайлган түшмэлийн зүг маш түргэн харж ирмэв. 

	— Тэгсэн чинь хүү маань одоо: Аав та, тэнэг надад зөв зам зааж өгсөн тул би баярлаж байна... гэж захиандаа бичиж байна шүү... Ингэж л байх ёстой доо гэж түшмэл цааш нь ярив. Зочид бүгд, түүний яриаг таашааж байсныг хэлээд яах вэ, бүгд л сэтгэл ханаж сургаалд нь сэнхрэх янзтай малилзацгаав... Зоогийн дараа бүгд босож одоо энэ удаад энэ зэрэг бол болно гэсэн шиг чимээ нь арай их болсон авч зүйгээс хэтрэхгүй шуугилдсаар зочдын өрөө рүү хөзөрдөж эхлэхээр суулаа.

	Ингэж тэгсээр үдэш болохыг хүлээж байгаад би хөтчидөө өглөө таван цагт тэргээ хөллөөрэй гэж хэлээд унтахаар явлаа. Гэвч би тэр өдөр нэг сайн хүнтэй танилцах байжээ.

	Ирсэн зочин дэндүү олон байсан тул нэг өрөөнд ганцаар унтаж байгаа хүнгүй байлаа. Александр Михайлычийн ордны бойдаа, намайг ногоовтор, баахан чийгтэй жижиг өрөөнд дагуулан очиход тэнд өөр хүн хувцсаа хуу тайччихсан байгаад намайг хармагц сандран хөнжилдөө орж хамартаа тултал бүтээгээд жаалхан бамбагар хөвөн дэрэн дээр хөдлөнхөн байснаа чимээгүй болж цаасан малгайныхаа дугариг хүрээ дороос хурц нүдээр харна. Би өөр оронд ойртон очиж (нэг өрөөнд хоёр л ортой юм) хувцсаа тайчин чийг даасан цагаан даавуунд орж хэвтлээ. Хөрш маань орон дотроо холхино... би түүнд тухтай нойрсохыг ерөөв.

	Хагас цаг өнгөрлөө. Яаж ч хичээгээд нойр хүрсэнгүй. Дэмий, тодорхой биш хязгааргүй бодлууд ус татах оньсны хувин шиг дараа дараагаар цувран толгойд орж ирнэ.

	— Таны нойр хүрч өгөхгүй байна уу? гэж хөрш маань асуухад би.

	— Тийм ээ, таны нойр бас хүрэхгүй байна уу гэв.

	— Миний нойр ерөөс хүрдэггүй юм.

	— Яагаад тэр бил ээ?

	— Ер нь л тийм юм. Яагаад тэгж байгаагаа өөрөө мэдээгүй байтал унтчихсан байдаг. Хэвтээд л байтал нэг мэдэх нь ээ унтсан байдаг.

	— Нойр хүрээгүй байхад нь юунд хэвтдэг юм бэ?

	— Тэгээд яах хэрэг вэ?

	Би хөршийнхөө энэ асуултад хариулсангүй ээ.

	— Энд яагаад нохой бөөс байдаггүй юм бол, нохой бөөс байж баймаар л газар, гэж би гайхах юм хэмээн мань хүн яриа эхлэв.

	— Та нохой бөөс алга гэж харамсаж байгаа юм уу даа.

	— Үгүй ээ, харамсаж байгаа юм биш, би зүгээр л юм бүхэнд горим журам байхыг л хүсдэг.

	«Үгүй мөн хачин үг хэрэглэдэг хүн байна даа» гэж би бодлоо. Хөрш маань дахиад л дуугүй болсноо гэнэт нэлээд чангаар

	— Хоёулаа мөрийцөх үү? гэв.

	— Юун тухай?

	Хөрш маань над зугаатай санагдаж эхэллээ.

	— Ун, юун тухай гэнэ ээ? За, юуны тухай вэ гэвэл: Та намайг тэнэг амьтан гэж бодож байна гэж би баттай саналаа.

	Би гайхаж: 

	— Өршөөгөөрэй, гэж амандаа өгүүлэв.

	— Хөдөөгийн амьтан, юу ч мэдэхгүй... гэж бод оо биз дээ?

	— Би таныг даанч мэдэхгүй юм даа. Та яагаад ингэж бодов? гэж би асуув.

	— Яагаад гэнэ ээ! Та намайг тоохгүй байгааг тань би таны дуугаар л мэдэж байна. Би бол таны бодож байгаачлан тийм хүн огт биш... 

	— Соёрхож хайрлаарай...

	— Үгүй та соёрхож хайрлаарай, нэгд, би танаас дутахгүй францаар ярьж чадна, бас германаар бүр илүү, хоёрт, би гурван жил гадаадад суусан, зөвхөн Берлинд найман сар суулаа. Би Гегелийг судалсан, Гетегийн зохиолоос цээжээр уншиж чадна. Түүгээр ч барахгүй, би германы нэг профессорын охинд удтал дурлаж байсан. Нутагтаа бол хатангир, үс нь унасан боловч тун гайхалтай язгууртан хүүхэнтэй сууж байлаа. Тэгэхээр би тантай нэг л зиндааны хүн, харин таны бодож байгаачлан хөдөөгийн хүн биш. Би бас дотоод бодолтой хүн, тэгэхлээр надаас шулуухан бэлээхэн юм олохгүй.

	Би өндийж тэр хачин хүнийг гайгүй сайн харлаа. Дэнгийн бүдэг гэрэлд царай зүс нь бараг ялгагдахгүй байв.

	— Та одоо л намайг хараад: би өнөөдөр яагаад энэ хүнийг олж амжаагүйг би одоо танд хэлээдэхье гэж цаасан малгайгаа эгцлэн засаад, — Би өндөр дуугаар яриагүй, бас би бусдаас зайлсхийн хаалганы ард нуугдан зогсож байсан, хэнтэй ч юм яриагүй, бас зарц нар тавиураа өргөөд хажуугаар өнгөрөхдөө тохойгоо миний элгэн тус газар хүртэл өндөр авч явж байснаас та намайг ажсангүй.. Яагаад ийм явдлууд үүсэв гэвэл хоёр шалтгаан байна: нэгд, би ядуу, хоёрт, би больё гэж бодсон хүн... Та намайг ажаагүй шүү дээ, үнэн биз дээ?

	— Үнэхээр үгүй юм байна... 

	— Тэгнэ ээ, тэр, би мэдсэн юм гэж тэр миний үгийг таслав.

	Мань эр өндийж суугаад гараа зөрүүлэн элгээ тэврэхэд түүний цаасан малгайн урт сүүдэр хананаас тааз хүртэл тахирлана.

	— Би танд их хачин хүн юм уу, эсвэл их адайр гэмээр хүн, үгүй бол түүнээс ч долоон дор хүн шиг санагдаж байгаа биз дээ, аль эсвэл та намайг их хачин хүн болж маяглаж байна гэж бодож байна уу? Үнэнээ хэлчих, та! гэж нэгэнт миний хажуугаас хараад хэлэв.

	— Би таныг мэдэхгүй юм байна гэдгээ дахин хэлэх ёстой байна... 

	Тэр хүн агшин зуур толгой духайлган сууснаа:

	— Яагаад би тантай, огт таньж мэдэхгүй хүнтэй ингэж санаанаас гадуур ярьж эхлэв ээ? Бурхан минь, бурхан л мэднэ! (гээд уртаар шүүрс алдав) — Бид хоёрын санаа төстэй учраас ингэж байгаа хэрэг биш байх даа! Та бид хэн хэн нь тохитой томоотой улс, өөрөөр хэлбэл, хар амиа хичээсэн хүмүүс. Миний ажил танд огт хамаагүй, таны ажил ч надад ер хамаагүй тийм биз? Харин та бид хоёулын нойр хүрэхгүй байна... Тэгэхлээр яагаад дэмий ярихгүй байх бил ээ? Миний сэтгэл их хөөрөөд байна, ийм байдал над ховор тохиолддог юм. Хараажаар би аймхай хүн байгаа биз, гэхдээ хөдөөгийн буюу алба хэргэмгүй хүн шиг эсвэл ядуу хүн шиг биш, харин нэрээ айхавтар их боддог хүний хувьд ийм аймхай байгаа юм. Гэтэл заримдаа тодорхойгүй урьдчилан хараагүй аятайхан нөхцөл байдал санамсаргүй нөлөөний дор миний айдас яг одоогийнх шиг бүрмөсөн алга болдог юм. Одоо намайг далай ламтай боловч улаан нүүрээр уулзуулаад өгөхөд би түүнээс хамрын тамхийг нь гуйж чадах байна. Таны нойр хүрч байна уу?

	— Нойр сэргэчихлээ. Тантай ярилцах тун таатай байна гэж би түргэхэн хариу өгөв.

	— Ухаандаа, би таныг зугаацуулж өглөө гэх нь үү, та... тийм бол бүр ч сайн хэрэг... Танд гэж ярихад намайг энэ нутгийнхан хачин хүн гэж нэрлэдэг. Чухамдаа тэд элдэв муу муухай юм ярилцахдаа миний нэрийг хавчуулж л байдаг юм. «Миний хувь зохиолын талаар их зовох хүн хэн байх вэ». Тэд намайг хорлох гэж бодож байгаа юм... Еэ чааваас! Хэрэв тэд мэддэг сэн бол... Би чухамдаа адайр зангүйгээсээ, жишээ нь тантай саяхан ярьсан шигээ ийм зүггүй ярианаас өөр юу ч үгүйгээсээ болж ч үхэх хүн байгаа юм; иймэрхүү зүггүй яриа бол сохор зоосны ч ашиггүй шүү дээ. Энэ бол хамгийн хямдхан хамгийн өөдгүй адайр зан л даа гээд над руу эргэж хараад хоёр гараа савав.

	— Эрхэм минь ээ! Би ерөөс энэ дэлхий дээр адайр хүмүүс л байх учиртай гэж боддог. Тийм хүмүүс л аж төрөн суух эрхтэй гэж боддог (Mon verre nést pas Grand, mais je bois dans mon verre) (миний аяга томгүй ч гэсэн би аягаараа уудаг) гэж нэг хүн хэлсэн байдаг. Та сонсож байгаа биз. Би францаар мөн ч цэвэрхэн ярьж байгаа биз? гэж мань эр шивнэх шахам хэлээд, — Гэхдээ чиний толгой том багтаамжтай, тэгээд чи бүгдийг ойлгодог, их мэддэг, хорвоогийн юмыг хожимдолгүй мэддэг байлаа ч өөрийн гэсэн юм, онцгой, хувийн чанар гэх юмгүй бол ямар хэрэг байх вэ! Энэ ертөнцөд нийтийн байранд бас нэг муу байр нэмэгдлээ гэхэд хэнд ямар олигтой юм болох вэ? Болоогүй ээ! Тэнэг ч байлаа өвөрмөц тэнэг л байх хэрэгтэй. Өөрийн үнэртэй, хувийн онцлог үнэртэй байх ёстой; Энэ л чухал! Энэ үнэр танарын талаар миний шаардлагыг их байна гэж бүү санаарай... Зүгээр! Тэр зэргийн адайр хүмүүс зөндөө байдаг: хаашаа ч харсан хачин хүнээр дүүрэн; Амьд хүн бүр адайр гэсэн үг. Гэхдээ би тэдний тоонд ороогүй юм шүү! гээд түр дуугүй болсноо:

	— Гэхдээ би залуудаа их хүсэл мөрөөдлөөр бялхан байсан гэж санана! Би өөрөө гадаадад явахынхаа өмнө, буцаж ирснийхээ дараахан өөрийгөө их үнэлж явжээ. Гадаадад байхдаа гайгүй сайн хаширлаж, юм бүхний учир начрыг мэдчихсэн гэж бодоод, мэдчихлээ гэсэн чинь адаг сүүлд нь «а» ч үгүй хоцордог бид мэтийн зан санж, ороогүй, гараагүй газаргүй шүү.

	— "Хачин хүн" Хачин хүн гэнэ ээ! гэж зэмлэх мэт толгой сэгсрээд, — Намайг хачин хүн гэцгээдэг юм. Үнэндээ бол энэ хорвоод өчүүхэн муу номхон зарц над лугаа адил хачин зан багатай хүн байдаггүй биз ээ. Би төрөлхийн бусдыг даган дуурайх тавилантай байж таарна... Нээрээ, бурхан минь! Амьдрахдаа ч гэсэн би өөрийн судалсан нэлээд зохиолч нарыг дуурайн хөлс хүчээ шавхан амьдарч явна. Эрдэм ном сурч ч үзлээ, хүнд хайр сэтгэлтэй болж ч үзлээ, эцэст нь эхнэр авахдаа өөрийн дур сэтгэлээр биш, харин ямар нэг үүрэг ч гэхэд үүрэг биш, хичээл ч гэхэд хичээл биш, бүү ч мэд дээ! Нэг л ёс гүйцэтгэсэн юм гээд цаасан малгайгаа ч хэвтэр дээрээ чулуудан:

	— Би өөрийнхөө амьдралын тухай танд ярих уу? Аль эсвэл амьдралдаа гарсан хэдэн онцлогийг ярьж өгөх үү гэж үгээ зөөн асуухад нь би

	— Алив, тэгээч гэв.

	— Үгүй ер нь би яаж гэрлэсэн тухайгаа ярьсан нь дээр байх. Гэрлэнэ гэдэг чухал явдал, хүн бүрийн амьдралын тулганы чулуу гэсэн үг, түүнээс л толинд тусах адил... Ингэж зүйрлэх дэндүү хуучирчээ... Өршөөгөөрэй, би тамхиа үнэрлээд авъя.

	Дэрэн дороос даалингаа гаргаж онгойлгон... чигээр нь савчин яриагаа эхлэв.

	— Эрхэм та миний байдалд ороод үз л дээ... Тэгээд бодоод үз, би Гегелийн нэвтэрхий толь бичгээс юу олж, ямар ашиг олов, та өөрөө бодоод үзээч. Тэр нэвтэрхий толь бичиг, оросын бодит амьдрал хоёрт ямар нийтлэг юм байна? Тэгээд түүнийг яаж манай бодит амьдралд тохируулан хэрэглэх вэ? Тэр толь бичиг төдийгүй ер нь германы гүн ухааныг.., түүгээр ч үл барам, германы шинжлэх ухааныг яаж хэрэглэх вэ? гээд орон дээрээ өндөсхийснээ хорсолтойгоор шүд зууж намхан дуугаар ингэж ярив:

	— Аа, тэгж л тэгж л хэрэглэх байж!.. Юу гэж чи гадаадад явсан юм? Яагаад нутагтаа сууж байгаад орчин тойрныхоо амьдралыг газар дээр нь судалж болоогүй юм бэ? Тэгсэн бол шаардлагыг нь, ирээдүйг нь мэдэж аваад, өөрийн хувь тохиолыг ч тодорхой болгосон байхгүй юу... Харин... гэснээ айж, хулчганах мэтээр дуугаа өөрчлөн, — Ямар ч ухаантан номдоо бичээгүй юмыг мань мэтийнх нь яаж ч судлах бил ээ? Би түүнээс оросынхоо амьдралаас дуртайяа сурах сан бил ээ, гэтэл тэр маань хөөрхий огт чимээгүй байна шүү дээ. «Намайг ямар байна, тэр хэвээр нь ойлго» гэх шиг юм. Гэтэл энэ бол миний хэрээс хэтэрсэн хэрэг; та надад эхийг нь гаргаад дүгнэлт хийх юм өг л дөө... Ямар дүгнэлт? — Тэгээд л иймэрхүү дүгнэлт байна гэцгээнэ: Москвагийнхны яриаг сонсоод үз - тэд чинь алтан гургалдай биш биз? юу вэ? гэмээр. Гай нь эндээ л байгаа юм. Тэд, курскийн алтан гургалдай шиг л дуугарч байхаас хүний хоолойгоор дуугардаггүй юм... Тэгэхээр би их бодлоо, шинжлэх ухаан ч хааяагүй нэг л адил чин үнэн ч бас л хааяагүй нэг л адил юм гэдгийг ойлгож аваад л ум хумгүй харь оронд, өөр номтон дээр очихоор явсан юм даа. Өөр юу гэх нь вэ гэж та бодож байна уу? Залуу халуун нас, бардам сэтгэлдээ автагдлаа. Таргалах сайн гэцгээх авч яагаа ч үгүй эрт өөхлөхийг хүсээгүй юм даа. Тэгээд ч бас байгаль ясанд чинь мах заяагаагүй бол, мах чинь өөх хэзээ ч үзэхгүй гэдэг биз дээ! 

	Хэсэг бодол болж байснаа дахин 

	— Ингэхэд, би танд яаж гэрлэсэн тухайгаа ярья гэж амласан байх аа. Тэгвэл одоо аан? гэж бай; нэгдүгээрт, миний эхнэр хэдийний энэ хорвоод байхгүй; хоёрдугаарт,.. хоёрдугаарт нь, би юуны өмнө өөрийн идэр залуу үеийнхээ тухай ярих хэрэгтэй, тэгэхгүйгээр та миний яриаг ойлгохгүй... Таны нойр хүрч байгаа биш биз?

	— Үгүй, хүрээгүй байна.

	— Тэгвэл сайн байна. За, сонсож байгаарай... Энэ хажуугийн өрөөнд Кантагрюхин ноёнтон аягүй хурхирч байна аа! Би ядуу эх эцгийн гэрт төржээ. Эх эцэг гэж ярьж байгаа явдал бол уламжилж ирсэн ёсоор ээжээс гадна бас аав байсан гэсэн үг шүү. Би эцгийгээ сайн мэдэхгүй. Бусдын ярианаас үзвэл нэлээн мулгуу, том хамартай, их сэвхтэй, улаан үстэй, хамрынхаа өрөөсөн нүхээр тамхи үнэрлэдэг хүн байсан гэдээг. Ээжийн унтлагын өрөөний хананд зураг нь байсан, чихэндээ хүрсэн өндөр хар захтай улаан мундир өмссөн хэтэрхий хэлбэр галбиргүй хүн байдаг сан. Намайг зодохдоо тэр зургийн хажуу руу л хөтлөөд явдаг сан. Ээж тэр болгондоо зургийг харуулан: энэ хүн байсан бол чамайг арай ингээд өнгөрөхгүй байсан, гэж загнадаг байв. Тэгэхлээр нь л над зориг ордог байв, санах юм биш. Надад ямар ч эгч дүү байгаагүй, харин шилэн хүзүүндээ уртай ямар ч нөлөөгүй нэг дүү хүү байсан нь дээр цагт өнгөрсөн... тэр золигийн англи өвчин яаж байсаар манай курск мужийн Щигровск нутагт ороод ирсэн юм бил ээ? энэ ч ямар асуудал биш дээ. Ээж маань тал нутгийн эзэн хатагтай нарт л онцлог байдаг догшин халуун хандлагаар намайг хүмүүжүүлсэн юм. Тэр намайг хорвоод хүн болон төрсөн тэр гайхамшигт өдрөөс эхлэн арван зургаан нас хүртэл ингэж хүмүүжүүллээ... Та миний ярианы чигийг алдаагүй биз?

	— Яалаа гэж, цааш нь ярь ярь.

	— Тэгвэл сайн. Намайг арван зургаа хүрмэгц ээж минь миний франц хэлийн гэрийн багш байсан, уг нь Нежиний грекчүүдээс ирсэн герман хүн Филиповичийг төдхөн хөөж явуулаад намайг Москвад аваачиж их сургуульд бүртгүүллээ. Тэгээд бурхандаа залбирч, намайг Щигров хошуу нутагтаа байтугай хааяагүй нэрд гарсан сүрхий хүн, миний авга ах, эх зохиогч түшмэл Колтун Бабурынд орхиод явсан юм. Эх зохиогч түшмэл авга ах Колтун-Бабур маань намайг ёстой хувхайртал мөлжсөн дөө... Гэсэн ч энэ бол гол нь биш ээ. Би их сургуульд, эхийнхээ ачаар овоо сайн бэлтгэлтэй орсон юм, гэхдээ бусдаас онцгойрч чадахгүй дутагдал над байгаагаа би бүр тэр үед ухаарсан юм. Миний залуу идэр насны үед бусад тийм нөхдийнхөөс огт ялгаагүй байсаан. Намайг мөн л тэдэн шиг торгонд ороож тосонд булхаж тэнэг, үлбэгэр юм болгон өсгөж, мөн тэдэн шиг багаас минь шүлэг цээжлүүлж, бясалган мөрөөдөх авьяастай юм гэдэг нэрийдлээр урвайсан амьтан болгожээ... Юу бясалгадаг юм? гэхлээр гоо сайхан гэхчлэн гэнэ... Би их сургуульд байхдаа ч өөр замаар яваагүй. Шууд дугуйланд орсон, тэгэхэд цаг өөр байжээ... Магадгүй, та дугуйлан гэж юу болохыг мэдэхгүй байж болно? Шиллерийн нэг газар хэлсэн үгийг санаж байна:

	 

	Getährlich lst,s denleu zu wecken,

	urd schreck Lish ist des Tjgeres Zahn

	Doch das schreckliste der schrecken

	Das ist der Mensch in seinem Wahn!10

	 

	Уг нь тэгж хэлэх гээгүй нээрэн, уг нь Das ist ein «дугуйлан»... in der stadt Moskay! гэж хэлэх гэсэн юм, гэхэд нь би,

	— Дугуйланд аймшигтай нь юу байгаа юм? гэж асуув.

	Хөрш маань цаасан малгайгаа шүүрч аваад хамрынхаа угт хүртэл дарж өмссөнөө чанга дуугаар:

	— Юу нь аймшигтай юм гэв үү? Тэгвэл ийм байгаа юм: Дугуйлан гэдэг чинь бүхий л биеэ даасан хөгжлийн мөхөл мөн. Дугуйлан гэдэг чинь нийгэм, хүүхэн, амьдралыг заваан муухай орлуулж буй хэрэг. Дугуйлан... хүлээзнэж байгаарай; дугуйлан гэж юу болохыг би хэлээд өгье! Дугуйлан гэдэг чинь утга учир, ач холбогдолтой гэж хүмүүсийн үздэг залхуу, үхээнц хам амьдрал юм. Дугуйлан бол яриаг маргаанаар сольж, ямар ч үр ашиггүй чалчихад сургаж ганцаарчилсан бүтээлт ажлаас хүнийг салгаж, утга зохиолын хорхойтой болгож адаг сүүлд нь ухаан бодлыг онгон, сэргэг чанаргүй болгоно. Дугуйлан гэдэг чинь ах дүүгийн барилдлага, найрамдал гэдэг нэрийн дор нуугдсан заваарал, уйтгар хоёр юм. Бас илэн далангүй зан, бие биеэ бодолцох гэсэн нэрийдлийн дор нуугдсан бөөн будилаан, гомдол мөн. Дугуйлангийнхан хэн нь ч хэзээ ч өөрийн нөхрийн дотор хиртэй гараа дүрэх шиг бохир санаа халдаах эрхтэй байдаг учир хэнийх нь ч сэтгэл санаа заавал бохирдож эвдэрсэн байдаг юм. Дугуйланд хуурай хоосон ярианы эзэд, өөрийгөө ухаантай гэж сайрхагчид, цагаасаа өмнө өвгөрсөн амьтад үнэд их орж, ямар ч авьяас билиггүй байтлаа «далд» санаа бүхий шүлэгчдийг алган дээрээ бөмбөрүүлнэ. Дугуйланд залуухан, арван долоон настай хөвгүүд, эхнэр хүүхэн, хайр сэтгэлийн талаар хээв ичгүүргүй марзганан ярина. Харин авгайчуулын нүүрэн дээр бол эсвэл амаа татчихна, эсвэл номд бичсэн маягаар ярина. Тэр яриа нь бас ямаршуу юм байна гээч! Дугуйланд овжин сайхан худал л ярьж суудаг юм. Дугуйланд орсон хүмүүс нэг нэгийнхээ улыг цагдаагийн газрын дарга нараас дутуугүй шагайдаг юм... Ээ, оюутны дугуйлан гэдэг үү! Элэнцгийнх нь дугуйлан байх вэ өөдтэй хүн нэг биш олныг сүйдэлсэн тарнийн хүрд гэсэн үг.

	— Миний санахад та дэндүү дэгсдүүлж байх шиг байна гэж би хэллээ.

	Хөрш маань намайг чимээгүй харж байснаа, 

	— Магадгүй, тийм байж болно. Над шиг хүнд дэгсдүүлж ярихаас өөр сайхан юм хаа байх вэ. Би Москвад дөрвөн жил ингэсхийж л суулаа. Тэр хугацаа хэчнээн түргэн ямар аймаар түргэн өнгөрснийг дүрслэн хэлэхэд хэцүү юм. Дурсахаас уйтгартай, харамсалтай санагдана. Өглөө нүд нээгээд харахад яг л чарганд суугаад гүвээ уруудан бууж яваа мэт санагдах үе олон байсан... Нэг мэдэхэд л өдөр өнгөрчихсөн байх. Нойрмог зарц, хувцас өмсгөж өгнө. Хувцаслаж аваад найз дээрээ очиж гансаар тамхи татан шингэн цай аяга аягаар ууж германы философи, дурлал, сэтгэлийн мөнхийн нар зэрэг хийсвэр юмсын талаар ярилцана. Харин би тэнд содон онцлогтой биеэ даасан хүмүүсийг үзсэн. Зарим нь хэчнээн нухлагдаж, талхигдаж байлаа ч төрөлхийн заяасан байдал хэвээр үлдсэн, харин би л заяа муутайгаараа хайлсан тугалга шиг байж ямар ч арчаагүй дагажээ! Тэр хооронд би хорин нэгэн нас хүрч хөрөнгө буюу бүр зөв яривал миний асрагчаас надад үлдээсэн өв хөрөнгийн заримыг хүлээж авах болсон юм. Би эдлэн газраа чөлөөлөгдсөн хамжлага Василий Кудряшевт итгэмжлэн захируулж орхиод өөрөө гадаадад, Берлин явсан юм. Гадаадад би гурван жил суусан, түрүүн танд хэлсэн. Тэгээд яасан гэж санана? Тэнд гадаадад би мөн хуучнаараа өөрийн онцлог юмгүй амьтан байлаа. Нэгдүгээрт, би европ, европын амьдрал ахуйн талаар юу ч мэдээгүй гэдгийг хэлэхийн хэрэг алга. Герман эрдэмтэн багш нарын лекцийг сонсож германы номуудыг төрсөн нутагт нь уншсан, ялгаатай нь гэвэл, ийм л байна. Амьдрал гэвэл лам шиг ганцаараа суудаг, харин чөлөөнд гарсан цэргийн албаныхантай санаа таардаг байв. Тэд бас над шиг мэдэх сурахын хойноос явж зовсон хүмүүс боловч юмны ухаан олохдоо дорой, хэл амаар ч ядуухан байлаа. Пенз болон бусад буудай тарианы мужаас ирсэн тэнэг мулгуу айл амьтантай их ходий байлаа. Бас кофе цайны газраар хэсэж, сэтгүүл уншиж үдэш оройн цагийг театраар өнгөрөөдөг байлаа. Уул нутгийнхантай холбоо багатай, тэдэнтэй ярих болсон ч тун биеэ барина, тэднээс хэнийг нь ч өөрийндөө урьдаггүй байв. Харин еврей гарлын хоёр гурван нойтон хамуу шиг залуу л байн байн гүйж ирж мөнгө зээлдэг байснаас өөр юмгүй. der Russe хүнд итгэдэг сайн чанартай гэцгээхлээр нь аятайхан санагддаг байв. Хачин сонин тохиолдлоор би нэг багшийндаа очих болсон юм. Уул нь би тэдний курст бүртгүүлэхээр очсон юм, гэтэл намайг юу юугүй гэртээ болох үдэшлэгт урилаа. Тэр багшийн хорин долоо орчим насны хоёр охин байлаа, хоёул тагдгардуу хэчнээн сайхан хамартай гэж санана, үсээ буржийлган мушгиралдуулсан нүд нь цайвар цэнхэр, цав цагаан хумстай, улаан гартай хүүхнүүд байж бил ээ. Нэгийг нь Линхен нөгөөг нь Минхен гэнэ. Би тэгээд тэднийхээр гүйдэг болсон юм. Харин, тэр багш маань тэнэг хүн биш атлаа дүйнгэ байсан юм; багшийн ширээнээс ярихдаа овоо учир утгатай ярьдаг атлаа гэртээ болохоор шулга аятай ээрээд нүднийхээ шилийг духандаа зүүчхээд нэг л биш болно; уг нь их ээ эрдэмтэй хүн... Тэгээд яав? гэвэл гэнэтхэн би Линхенд дурласан бололтой байлаа. Зургаан сарын турш тийм болсон юм шиг санагдлаав шүү. Өөртэй нь би шальтай ярилцдаггүй байсан, голцуу л нүд хужирлан харж, сэтгэл санааг хөндсөн янз бүрийн зохиол уншиж өгч хүний нүд хариулж байгаад гарыг нь атгаж, орой үдэш хажууд нь суугаад сар мэлрэн ширтэх юм уу, аль эсвэл зүгээр л дээшээ харан хүсэл мөрөөдөлд автагдсан. Кофе сайхан чанахыг нь яана!.. Өөр юу хэрэгтэй юм бэ? гэмээр санагддаг сан. Намайг зовоосон нэг юм гэвэл, дүрслэхийн аргагүй жаргаж цэнгэж байх яг тэр үеэр яагаад ч юм аюулхай цээжинд аягүй хачин болсноо ходоод даган хүйтэн гунигт жихүүдэс хүрдэг байлаа. Яваандаа би иймэрхүү жаргалыг тэвчиж чадалгүй зугтаж бил ээ. Түүнээс хойш би бүтэн хоёр жил гадаадад суусан. Италид очиж Ромын хувилгааны дүрмийн өмнө ч зогсож үзсэн. Флоренци дэх Цолмоны өмнө ч зогсож байлаа. Тэгтэл гэнэт хор шар буцлах шиг сэтгэл нэн их хөдлөөд оройн цагаар шүлэг бичиж, өдрийн тэмдэглэл хөтлөн эхэлж билээ. Нэг үгээр хэлэхэд бусдаас ялгаагүй ажиллах боллоо. Гэсэн ч этгээд зан гаргах хэчнээн амархан бил ээ. Жишээ нь би уран зураг, баримал огт мэддэггүй хүн, энийгээ зүгээр л чанга дуугаар хэлчих ёстой... Үгүй ээ, болохгүй! Тайлбарлагч аваад, ханын зураг үзэхээр гүйх хэрэгтэй... гэснээ мань эр дахин тэргүүнээ гудайн бас нөгөө малгайгаа авч хаяад ядарсан маягтай дуугаар:

	— Тэгээд л эх орондоо Москвад буцаж ирсэн. Москвад ирээд миний хувирсан гэдэг хачирхмаар байлаа. Гадаадад ихэвчлэн дугуй явдаг байсан бол энд ирээд гэнэт өөрийн мэдэлгүй их зоримог ярьдаг болсноос гадна өөрийгөө хамаагүй өндөр үнэлэх боллоо. Намайг бараг хосгүй суут амьтан мэт санадаг даруухан улс ч байсан; хатагтай нар миний бурахыг хүлцэн чагнана. Гэвч би өөрийн алдар нэрийг өндөр хадгалж чадаагүй юм. Нэгэн өглөө миний тухай цуугиан задран (хэн нь тийнхүү цуугианыг орчлонд тараасныг сайн мэдээгүй боловч таахад эр сүвний хөгшин авгай л байсан байх, Москвад тиймэрхүү авгай нар томшгүй юм чинь) цаашаа үржиж гүзээлзгэнийн бут шиг салаа, сармай нь гүйцэгдэхээ болилоо. Би орооцолдчихоод мулт үсрэн гарах санаатай наалданхай утас шөрмөсийг нь тасчих гэсэн чинь бүтсэнгүй ээ... Тэгээд яваад өгсөн юм. Ийм болчхоод харж байвал би олхиогүй хүн болох нь мэдэгдэж байна. Уг нь иймэрхүү гайг ер ажраагүй, халгайд түлүүлчхээд хорсохыг нь больтол хүлээдэг шиг тэсээд байсан сан бол өнөөх даруу хүмүүс маань дахин над хөл алдаж нөгөө авгай нар ч дахин миний үгийг инээд алдан сонсох л байсан биз ээ. Яагаад ийм гайд оров оо гэхэд, этгээд зантай байж чадаагүй хүн ингэдэг байна. Гэтэл гэнэт миний дотор нинжин сэтгэлийн цоров цухуйж намайг сэрээв. Зогсоо зайгүй донгосох өчигдөр Арбатад, өнөөдөр Трубад, маргааш Сивцевой-Вракжад нөгөөхөө л донгосоод байх нь надад ичгүүртэй санагдсан бил ээ. Тэгж чалчиж байх нь хэрэгтэй юм сан бол яах вэ? Энэ талаар тэмцэж байгаа жинхэнэ дайчдыг хар л даа, тэдэнд энэ бол юу ч биш. Харин ч тэдэнд ийм л юм их хэрэгтэй. Зарим нь хорин жил нэг л чигээр ийнхүү хэлээрээ ажиллаад байна... Өөртөө итгэлтэй, биеэ тоож явдгийн ач биш үү! Би ч гэсэн биеэ тоодог байсан, одоо хүртэл болиогүй шүү, этгээд зангүй хүн учраас л муу байна. Замынхаа тэг дунд зогсчхож л доо. Уг нь Байгаль надад биеэ тоох занг бүр илүү заяах хэрэгтэй байж, эсвэл ер огт заяадаггүй байж. Эхэн үе над үнэхээр хэцүү байлаа: гадаадад явж байж хамаг хөрөнгөө барчихсан байлаа. Гэтлээ залуугаас цаашгүй, нойр шиг улбагар худалдаачны охинтой суухыг хүсэлгүй хөдөө нутагтаа гарсан юм гээд хөрш маань намайг нүднийхээ булангаар хяламхийснээ, — Хөдөөгийн амьдралын талаар төрсөн анхны сэтгэгдэл байгалийн гоо үзэсгэлэн, ганц бие тайван сайхан амьдрал зэргийн талаар би дуугай өнгөрч болох шив дээ... гэв. Би: 

	— Болно, болно гэлээ.

	— Ялангуяа над мэтийн хүнд тиймэрхүү юм шал дэмий учраас бүр ч зүгээр шүү дээ. Би ч хөдөө газар түгжигдсэн гөлөг шиг уйдаж суулаа, гэхдээ үнэнийг хэлэхэд буцаж ирэх замдаа танил хусан шугуй дундуур хаврын цаг анх удаа өнгөрөн явж байхад мөдхөн сайхан юм дээр хүрч очно гэж бүүр түүр бодохоос толгой эргэж, зүрх дэлсэж явсан бил ээ. Гэвч тэгж сайхан юм горилоход ер бүтэж өгөхгүй мөртөө огт хүсээгүй юм аяндаа тохиолддогийг ч андахгүй дээ, жишээ нь: мал үхчихнэ, алба татвараа төлж барахаа болино, тэгээд хөрөнгөө үнэ хаялцуулж зарахад хүрэх мэт алиныг тэр гэх вэ. Яков гэгч эдлэнгийн эрхлэгчийн туслалцаатайгаар арай ядан хоног өнгөрөөж байгаад (Яков, урьд нь захирагчийг орлож байсан боловч сүүлдээ урьдахаасаа ч дутахгүй муу дээрэмчин байсан бөгөөд давирхайт гутлынхаа үнээр миний биед хүртэл хор хүргэсэн хог доо) би нэг өдөр саахалтынхаа таньдаг гэр бүлийн тухай дурсан санасан бил ээ. Чөлөөнд гарсан хурандаагийн гэргий хоёр охиныхоо хамт байдаг байсан юм. Би, хөнгөн жуузаа хөллүүлээд саахалтындаа очихоор явлаа. Тэгээд зургаан сарын дараа би тэдний хоёр дахь охинтой суусан болохоор тэр нэгэн өдөр над үүрд дурсагдах ёстой юм... гэснээ мань хүн толгой гудайн хоёр гараа тэнгэр өөд өргөж; цааш нь сэтгэл донслон:

	— Гэсэн ч би таныг талийгаач эмэгтэйнхээ талаар базаахгүй юм бодуулах гээгүй байна шүү. Бурхан гэрч! Тэр маань хамгийн ариун явдалтай, хамгийн сайхан, хайр сэтгэлтэй, хайрын сэтгэлдээ амиа ч өгөхөөс буцахгүй тийм хүн байлаа. Хэрэв над түүнийгээ алдах хар гай тохиогоогүй сэн бол өнөөдөр би танд гэж хэлэхэд тантай ингэж яриад сууж байхгүй байсан биз, яагаад гэвэл миний хэд дахин боож үхэх гэж байсан нүхэн саравчны маань нуруу мод одоо хүртэл хэвээр байгаа юм шүү! гээд хэсэг дуугүй болсноо дахин эхэлж

	— Зарим лийрийг жинхэнэ амттай болгоё гэвэл зооринд нэг хэсэг орхих хэрэгтэй байдаг гэлцдэг. Талийгаач маань ч мөн байгалийн тиймэрхүү зохиолд багтаж байсан бололтой. Одоо л би тэрийгээ ямар хүн байсныг нь сайн мэдлээ. Одоо л би, жишээ нь, хуримлаж суухаасаа өмнө тэр бид хоёрын өнгөрүүлсэн үдшүүдийн тухай дурсан санахдаа өчүүхэн ч гонсойхгүй, харин ч бодохоос арай л нулимс унгачихгүй сэтгэл хөдөлдөг юм. Тэднийх баян байгаагүй. Тэдний модон байшин нэлээд хуучин ч гэсэн тохилгийг нь яана. Дэнж дээр, зайгүй хогийн ургамал болсон хашаа, хаягдсан цэцэрлэг хоёрын дунд байсан сан. Дэнжийн хормойгоор нь горхи урсах авч өтгөн навчсын завсраар дөнгөж харагдах төдий байдаг сан. Байшингаасаа цэцэрлэг рүү орсон урт том дэвсгийн өмнө сарнай цэцгийн гонзгойвтор мандал үзэсгэлэнтэйеэ харагдах бөгөөд үзүүр тус бүрд нь талийгаач эцэг нь залуу зандан насандаа эрэг шураг маягаар ороож суулгасан хоёр алтан хуайс ургаж байсан сан. Жаалхан цаашилбал орхиод зэрлэгшүүлсэн бөөрөлзгөнийн бут дунд дотор талыг сүрхий гоёж будсан атлаа гаднаас нь харвал хуучирч хувхайрсан зэвүүтэй нь аргагүй нэг сэхээвч байдаг сан. Гонхоор ороход зочдын өрөө рүү нэг шилэн хаалгаар нэвтрэх агаад зочдын өрөө нь гэвэл булан бүрд нарийн шавраар барьсан зуухтай, баруун хананд нь гараар хуулсан хөгжмийн нотод дараастай муухай дуутай төгөлдөр хуур зэвхий саарал судалтай цэнхэрдүү нэхмэл таараар бүрсэн урт зөөлөн буйдан, дугариг ширээ, екатерина хааны үеийн сувд, шаазангаар хийсэн тоглоом тавьдаг хоёр жижиг тавиур, хананд нь элгэндээ тагтаа тэвэрсэн хараа дээш, хонгор шаргал үстэй хүүхнийг дүрсэлсэн алдарт зураг, ширээн дээр нь амьд сарнай цэцэг суулгасан ваар байх нь ажигч сониуч хүний нүдэнд тусна. Би мөн нарийн ярьж байгаа биз? Яг л энэ зочны өрөөнд, энэ гонхон дээр хайр сэтгэлийн минь инээдтэй ханиадтай юм бүхэн маань болж өнгөрсөн юм даа. Бэлэвсэн авгай өөрөө тун ширүүн хэрцгий, дандаа сөөнгөтсөн муухай хорсголонт дуугаар хашхичин омогдож, улиглаж, хэрүүл доруул өддөг өөдгүй амьтан байлаа. Хоёр охины нэг Вера нь хөдөөгийн жирийн нэг тайжийн охиноос огт өөрцгүй байхад нөгөө нэг охин Софья юм... би тэр Софьяд нь сэтгэлтэй болсон юм. Хоёр охин нь унтлагын өрөөтэй, өрөөндөө энгийн хоёр модон ортой, зургийн цуглуулгын дэвтэртэй шарласан мигнонет хэмээх шар ногоон өнгийн цэцэг, эр эм найз нарынх нь харандаагаар халтартуулсан зургууд (түүний дунд ер бусын халуун эрмэлзэл бүхий дүртэй, тэрнээсээ илүү идэвх эрмэлзэлтэйгээр гарынхаа үсгийг үлдээсэн ноёны зурмал дүр онцгой содон бил ээ. Тэр бол бас л залуудаа ер бусын мөрөөдөлтэй байсан авч маний адил хийсэн юмаар умаахан өнгөрсөн хүн дээ.) Гете, Шиллер нарын цээж баримал, герман ном судрууд болон хатмал баглаа цэцгүүд, бас бус дурсгалын зүйлс байж байдаг сан. Харин би тэр тасалгаагаар орох нь ховор, орох ч дургүй байсан. Яагаад ч юм бэ, тэнд л орвол амьсгал давхцах мэт болдог сон. Ер хачин шүү! Би өөрийг нь харалгүй буруу хараад сууж байхад, үгүй бол түүний тухай бодож байхад, ялангуяа оройн цагаар гадаа гонхон дээр суугаад бодож байхад Софья улам бүр сайхан санагддаг байж бил ээ. Тийм үед би нарны туяа, мод, бүрэнхийдэж байгаа боловч ягааран байгаа тэнгэрээс эрс ялгаранхан байгаа ногоон сэрмэгэр навчсыг харж суудаг бил ээ. Зочдын өрөөнд Софья хөгжмийнхөө өмнө сууж Бетховены бүтээлээс санаанд маш таалагддаг хачин бодлогошронгуй хэсгийг зогсоогүй уянгалуулж байв. Хэрцгий эмгэн буйдан дээр суугаад тайван хурхирч, улаан гэрэл дүрэлзсэн гал зууханд Вера цай чанаж байхад халуун тогоо нь баяр хөөр болсон мэт сүртэй шуугин гурилан боов хагаран бяцарч байгаа нажигнах дуун, аяганд халбаганы жингэнэн харших дуун сонстож байлаа. Дууч бялзуухай өдөржин шаналгаатайгаар жиргэн байснаа гэнэт зогсож үе үе нэгэн зүйл асуух мэт шулганан байв. Хөнгөн сэмжин үүл хөвөн өнгөрөхдөө ганц нэгэн дусал хаяж байж бил ээ. Харин би суусан хэвээр чих тавин сонсож ажиж байхад зүрх минь тэлэх шиг болж би дахин хайр сэтгэлтэй болж байх шиг санагдаж байлаа. Тиймэрхүү үдшийн нөлөөгөөр би нэг өдөр эмгэнээс охиныг нь гуйгаад хоёр сарын дараа гэрлэсэн юм. Би түүнд хайртай болсон юм шиг санагдсан... Одоо мэдвэл зохих цаг нь болсон авч би одоо ч гэсэн Софьяд сэтгэлтэй байсан юм уу, үгүй юу гэдгээ мэдэхгүй л байна. Санаа ариун, ухаалаг, дуу цөөтэй, халуун сэтгэлтэй л хүн байж дээ, гэсэн ч яагаад ч юм бэ, хөдөө удаан суусны харгай юм уу, эсвэл өөр учир ч байсан юм уу, түүний сэтгэлийн мухарт (хэрэв сэтгэлд мухар гэж юм байдаг бол) нуугдсан шарх, үгүй ер ямар ч хүчээр эдгээхийн аргагүй шарх байсан байна гэвэл ч дээр юм уу даа. Тэр шарх ямар юм байсныг би ч, тэр өөрөө ч хэлж эс чадлаа. Би тийм шарх байна гэдгийг суусан хойноо л мэдлээ л дээ. Эдгээх санаатай бишгүй оролдсон ер тус болоогүй ээ! Бага байхад минь надад нэг алтан жигүүр шувуу байлаа. Түүнийг минь муур барьж аваад савартаа атгачихсан байж билээ; аминд нь орж эдгээсэн боловч хөөрхий тэр алтан жигүүрт минь сэхэлгүй хийморь нь үхэж, тэнхээ тамиргүй болж доройтсоор дуугарч ч чадахыг больж бил ээ... Нэг шөнө онгорхой байсан торонд нь хулгана гайхал орж хамрыг нь хазсан учир үхлийг нь түргэтгээд өгөх нь тэр. Ямар муурын хумсанд миний эхнэр базуулсныг би мэдэхгүй боловч тэр маань нөгөө шувуутай минь адилхан хийморь нь үхэж тамир тэнхээ алдсаар байв. Заримдаа зориглож цэвэр агаарт гарч нар үзэж зугаацахыг хүсэж байгаа мэт байснаа тэгж байгаад дахин эвхрэн унана. Надад хайртай гэж ярих боловч чамаас өөр юуг ч үл хүснэ гэж байн байн... Хы, үхсэн, чөтгөр алгад! Нүд нь сүүмийгээд явчихна. Би урьд нь нэг юм болсон юм биш байгаа? гэж санаад мөрдөн үзсэн боловч юу ч олж чадаагүй, одоо та бодоод үз л дээ, этгээд хүн бол дал мөрөө хавчиж, ганц нэг удаа шүүрс алдаад л хойчийнхоо амьдралыг бодох байсан байх. Гэтэл би этгээд амьтан биш учраас дээш харж дэмий гиюүрч эхэлсэн байна. Манай эхнэр улам гүнзгийрэн Бетховен, шөнийн зугаалга, мигнонет цэцэг, найз нартаа захиа занаа бичиж, зургийн цуглуулга хийх зэрэг хөгшин авгайн зан хэвшилд дэндүү автагдаж амьдралын бусад олон төрлийн, ялангуяа гэрийн эзэн авгайн хувьд хийх юманд огт дасаагүй байлаа, гэтэл эр нөхөртэй хүн байж учир утгагүй уйтгарлан шаналж орой бүр «үүр цайхаас нааш үүнийг бүү сэрээгээрэй» гэж дуулж суух нь инээдтэй шүү.

	Тиймэрхүү байдлаар бид хоёр гурван жил амьдарсан. Дөрөв дэх жилдээ Софья анхны хүүхэд гаргахдаа бие барлаа. Юм хачин шүү, би түүнийг надад хүү, охин хоёрын нэгийг гаргаж өгч хорвоод шинэ хүн бий болгож чадахгүй гэдгийг урьдчилан мэдэж байсан мэт санагдана. Би түүнийг яаж оршуулснаа сайн санаж байна. Хавар цаг байсан, манай тэндхийн дацан төдий л том биш, хуучин, хөрөг бурхан ч харлачихсан, хана туурга нүцгэн тоосгон шал нь энд тэндээ ивэрчсэн юм байлаа. Хурагсдын суудал бүүр дээр эртний бурхны том хөрөг байв. Авсаа оруулаад хамгийн голд нь хаан хаалганы өмнө байрлуулж үжирсэн бүтээлгээр хучин гурван лаа тойруулан тавьж асаалаа. Тэгээд уншлага эхлэв. Ар шилэндээ жижигхэн оготор гэзэгтэй ногоон бүс доогуур ороосон навсгар бяцхан хөгшин лам жавдангийн урд сууж гунигтай маягаар амандаа үглэн, мөн сохолзсон гэмгүй маягийн царайтай, шар судалтай нөмрөг жанч нөмөрсөн настай бас нэг хувраг хувиа борлуулахын хамт тахилчид л үйлчилж байв. Дэлгэж хаясан цонхны цаана мөчир нь дэрдийн харагдах унжгар хусын ариухан шинэ навчис сэржигнэн гялалзаж байв. Хашаан дотроос өвсний үнэр ханхлан лааны улаан дөл хаврын найрсаг өдрийн гэрэлд дарагдан сүүмийнэ. Болжморуудын шулганалдаан сүм дүүрэн сонстож, сүм дотор нисэн орж ирсэн хараацайн дуу чардхийнэ. Талийгаачийн төлөө улаймшигтайяа мөргөл үйлдэж буй цөөхөн тариачны хонгор үстэй толгой сурамгай тонгос гэх нь нарны гэрэлд шаргалтах тоосон дунд харагдана. Шанлууны нүхээр хөх утаа өөдөө нарийхан суунаглаж байхад би хүүхнийхээ үхмэл нүүрийг харвал... Бурхан минь! Үхэл, үхэл хүртэл түүний шархыг нь эдгээсэнгүй, ангижруулсангүй. Нөгөөх л шаналалт, айж эмээсэн, учир нь үл мэдэгдэх байдал хэвээр харагдах бөгөөд авсандаа ороод ч амар заяа үзээгүй мэт харагдлаа. Өр зүрх минь өм өм явчих шиг боллоо. Ай хөөрхий, тийм сайхан гэмгүй амьтан тэгээд үхсэн нь ч өөрт нь дээр байж ээ!

	Яригчийн маань хацар нь улайж хөмсөг нь буулаа. 

	Би хүүхнээ өөд болсноос хойш их элж зовж байгаад сүүлдээ гайгүй болж, ажил төрлөө бодъё байз гээд хошууныхаа төвд нэг алба хааж эхэлсэн боловч албаны том тасалгаануудад толгой минь өвдөж нүд муудан бас өөр ч шалтгаанууд гарсан учир ажлаас гарлаа. Москва руу явах санаа байсан ч нэгд, мөнгө хүрэлцэхгүй, хоёрт би танд ярьж байсан зориг мохлоо. Зориг маань мохохдоо гэнэт ч мохсон байж болно, гэнэт бус ч мохсон байж болно. Санаа сэтгэлээр мохсоор удаж байсан л даа. Гэхдээ миний толгой хараахан гудайх дургүй байсан юм. Хөдөөгийн амьдрал, зовлонгийн нөлөөнөөс болж байна гэж миний сэтгэл унаж, ухаан мохож байна даа гэж санаж байлаа. Нөгөө талаар анх намайг ойр хавийн хүмүүс маань хөгшин залуу ялгаагүй их эрдэмтэй, гадаадад явж байсан, ер нь эрдэм боловсролын элдэв идтэй хүн гээд баахан эмээдэг байсан бол сүүл сүүлдээ надаас гирвэшихээ бүр больж, харин ч намайг тоохгүй ч гэх юм уу нэг л тоомжиргүй үзэх болж, миний ярих үгийг гүйцэд сонсохоо больж надтай ярихдаа (ахайлах хүндэтгэх дагавар үг) хэрэглэхээ байсныг би аль хэдийн мэдэж авсан юм. Харин танд үл тэсвэрлэн уран зохиолоор оролдохоо шийдэж бүр сэтгүүлийн газарт, нэг жижиг өгүүлэл эндүүрээгүй бол тууж бичиж явуулсан юм. Гэтэл удалгүй надад редакцын газраас нэг эелдэг үгтэй захиа ирж, намайг оюун ухаанаар гологдох хүн биш юм харин авьяас билгээр арай л юу бол, уран зохиолд авьяас билиг л хэрэгтэй байдаг гэж бичсэн байсан. Түүгээр ч зогсохгүй, Москвагаас явсан нэг хүн уг нь тун тохитой залуу, мужийн захирагчийнд болсон үдэшлэг дээр яриан дундаа намайг сүр сүлд нь үхсэн хоосон амьтан гэж хэлсэн нь миний чихэнд дуулдсан бил ээ. Гэсэн ч би зарим талаар сайн дурын гэж болох сохор бодлоо баримталсаар байлаа. Өөрөө өөрийнхөө «хулхийг буулгах» гээгүй хэрэг шүү дээ. Тэгээд нэг өглөө нүдээ нээгээд харсан чинь ийм юм боллоо. Миний эдлэнгийн нутаг дээрх эвдэрсэн гүүрийг засуулах талаар надад анхааруулах гэж манай хошууны цагдаагийн газрын дарга манайд иржээ. Надад тэр гүүрийг засуулах мөнгө цэнгэ огт байсангүй. Хууль зүй сахиулагч тэр ялдамхан зантай эр, хундага архи загасны махаар даруулж балгангаа миний анхаарал сэрэмжгүй байдлыг эцэг хүн шиг зэмлэсхийгээд намайг бодож тариачдаараа жаал зугаа өтөг шивх асгуулчихгүй юу даа гэж зөвлөөд гансаа гаргаж тамхи асаагаад удахгүй болох сонгуулийн тухай ярьж эхлэв. Тэр үед мужийн тайж нарын ахлагчийн алдар цолд шунаж байсан амьтан нь хоосон сүржин үгтэй бас тэгээд хээл хахуульд дуртай Орбассанов гэгч хүн байлаа. Хөрөнгө чинээ, язгуур гарлаараа ч бусдаас ялгарах юмгүй хүн байсан юм. Би тэрийг ямар хүн гэж боддогоо хэллээ, хэлэх хэлэхдээ бүр пал цул шүү. Би үнэндээ Орбассановыг огт тоохгүй байсан юм. Мужийн цагдаагийн дарга намайг хараад мөрөн дээр эелдгээр алгадаж таашаасан байртай — За, Василий Висильевич минь та бид тиймэрхүү хүмүүсийн тухай ярилцаад яах бил ээ, тийм биз дээ?.. хүрэлзгэнэ үүрээ мэдвэл боллоо гэгчээр, гэхээр нь би

	— Өршөө та, гэж зэвүүрхэн өчиж Би Обрассанов бид хоёр ямар ялгаатай юм? гэхэд цагдаагийн дарга амнаасаа гансаа авч нүд дүрлийлгэн тэсгэлгүй инээж, — Үгүй, та ч бас наргиантай хүн юм гэсээр нулимсаа гартал хөхөрч, юу ч гэхэв дээ... Яалаа гэнэ ээ! Чи ч бас доогтой хүн юм!» гэж бүр «би, чи гэх болж» надаар яв явтлаа доог тохуу хийж хааяа хажуу бөөр лүү нударч байж бил ээ. Тэгж тэгж нэг юм шилээ харуулахчаа боллоо. Чингэх л хэрэгтэй байсан юм, миний тэвчээр дуусаж байлаа. Тасалгаа дотуураа хэд дахин холхилоо. Тэгээд толины урд очиж удаан гэгч улайсан нүүрээ харж байгаад хэлээ аяархан гаргаснаа уйтгартай инээвхийлж толгой сэгсрэв. Нүд минь нээгдэх шиг болж, би ер нь яасан хоосон, арчаагүй хэрэгцээгүй, өвөрмөц биш хүн байж гэж бодогдоод толинд нүүрээ харахаас ч илүү тэгж харагдах шиг болоов шүү!

	Яригч маань хэсэг дуугай болсноо цааш нь гунигтайгаар,

	— Вольтерын нэг эмгэнэл зохиолд нэг тайж өөрийгөө зовлонгийн туйлд хүрэв хэмээн баярладаг. Хэдийгээр миний амьдралд ямар ч гуниг тохиолдоогүй ч гэлээ үнэнээ хэлэхэд түүнтэй төстэй юмыг биеэр үзлээ. Би хүйтэн цөхрөнгийн хорт бахдалыг мэдсэн. Би өглөөний зоргоор түвдэлгүй хэвтэртээ, төрсөн өдөр цагаа занах явдал хэчнээн амттай сайхан байдгийг биеэр үзсэн. Би нэгмөсөн тайвширч чадаагүй юм. Нээрээ, та өөрөө бодоод үз, мөнгөгүй болоод л тэр муу тосгоноосоо гарч чадахгүй байсан. Аж ахуй эрхлэх, алба хаах, утга зохиол аль нь ч надад таараагүй. Би газрын эздээс зайлсхийж номд ч дургүй болсон юм. Бужгар үстэй толгойгоо сэгсчин, (амьдрал) гэсэн үгийг улайран давтагч усан хавдар хөөж эмзэг өвчинд баригдсан мэт дүртэй, дон шүглэсэн догдлуун сэтгэлт ноёдын охид намайг дэмий донгосож бахдан баясахыг больсноос хойш над огт сонирхолгүй болсон юм. Харин бүр зожиг амьдарна гэдгийг огт мэдээгүй тэгж чадаа ч үгүй байсан... Намайг яаж эхэлсэн гэж бодож байна? Би саахалтуудаараа хэсэж эхэлсэн. Өөрийгөө үзэн ядах явдалд согтсон мэт, би зориуд элдэв үл ялих доромжлолыг хүлээлээ. Хоолны ширээнд суухад намайг алгасаж хүйтэн дээрэлхүү янзаар угтаж байснаа сүүлдээ бүр хүн байна ч гэж хайхрахыг болино, түүгээр ч зогсохгүй ганц нэг үг дуугарсан ч нохой хуцсанаас дор тоохгүй байна. Тэгэхлээр нь би урьдын цагт намайг Москвад байхад сүйд болон долигонож гутлын минь улыг долоож, дээлийн минь хормойг үнсэж таалах байсан тийм дээд зэргийн тэнэг ямар нэг чалчаа амьтны аяыг нь дагуулан тээр булангаас зориуд толгой дохидог байлаа... Тэр ч байтугай би өөрөө хошигнон даажигнахын гашуун амт хөөцөлдөх боллоо гэж ч бодохгүй байсан юм шүү. Ганцаараа хошигнон даажигнах гэдэг ямар олигтой юм болоож! Ингэж хэдэн жилийн турш би явлаа, одоо ч мөн тэгж л яваа хүн дээ... 

	Иймэрхүү юм би л лав сонсоогүй юм байна, ямар балай нь ингэж шөнөөр яриа дэлгэх гэж санаа бол? гэж хажуугийн өрөөнөөс Кантагрюхин ноён нойрмогоор уцаарлах нь сонстов.

	Яригч маань шалмагхан хөнжилдөө шургаж ороод эмээсэн бололтой нүдээр шагайж харан намайг хуруугаараа занган:

	— Хис... хис... хэмээн Кантагрюхины дуу гарсан зүг гэмшин мөргөх мэт хүндлэх дуугаар 

	— Мэдлээ, мэдлээ өршөөгөөрэй. Тэр хүн унтаж чадна аа, унталгүй яах вэ гээд дахин шивнэж, — Тэр чинь наад зах нь шинэ хүч хурааж аваад маргааш өнөө шигээ хоолоо амтархан идэх хэрэгтэй шүү дээ. Бид түүний тух тавыг алдуулах ёсгүй. Тэгээд ч би танд ярих гэснээ бүгдийг нь ярьчихсан шиг байна. Та ч унтахыг хүсэж байгаа байх. Тавтай нойрсоорой! гээд гялсхийн эргэж хэвтээд дэрэндээ толгойгоо шигтгэв.

	— Би хэнтэй ингэж тааламжтай... яаснаа ядахдаа мэдэх... юм сан гэхэд мань эр толгой гозосхийлгэн өндийж:

	— Үгүй, ёстой болохгүй! Миний нэрийг надаас ч, өөр хүнээс ч битгий л асууж үзээрэй. Би танд үл мэдэгдэх нэг юм, хувь заяандаа гутсан Василий Васильевич хэвээрээ л үлдье. Мөн би биеэ үл даасан хүний хувьд тусгайлсан нэртэй байх гавьяагүй хүн... Хэрэв надад заавал нэг хоч өгөхийг хүсвэл ингээрэй... Щегровск нутгийн Гамлет гэж дуудаарай. Тийм Гамлетууд аль ч мужид олон авч бодвол та шууд тулгаран уулзаж чадаагүй байх. Ингэсхийгээд салъя даа.

	Тэгээд дахин дэрэндээ шигдэв. Маргааш өглөө нь намайг сэрээхэд нөгөө хүн маань тасалгаанд байхгүй байлаа. Үүр гийхээс өмнө яваад өгчээ.

	
ЧЕРТОПХАНОВ, НЕДОПЮСКИН ХОЁР

	Зуны нэг халуун өдөр би агнуураас тэрэгтэй буцаж ирж явлаа. Ермолай хажууд суугаагаараа нойрмоглон толгой дохино. Тэрэгний донсолгоонд унтаж байгаа ноход хөл доор үхсэн мэт хөөрч бууна. Хөтөч морийг ээрэх хэдгэнийг байн байн ташуураараа үргээнэ. Цайвар тоос үүл шиг бужигнан тэрэгний араас дагана. Бид шугуй руу оров. Зам бартаатай болж, тэрэгний дугуйнд мөчир орооцолдож эхэллээ. Ермолай гэнэт эргэн тойрон харж байснаа,

	— Энд гарцаагүй сойр байгаа даг шүү, буугаат гэв. 

	Бид зогсоод «талбай» руу орлоо. Миний нохой бөөн жижиг сойруудыг олоход нь би буудаад дахин буу цэнэглэх гэж байтал гэнэт ард минь тэжгэнэсэн чанга дуу сонстож морьтой хүн хоёр гараар мод яран явсаар над руу дөхөж ирж байна. Тэр хүн: 

	— За, асууж лавлахыг зөвшөөрнө үү? Та ямар эрхийн дагуу энд ан хийж явдаг ба-байна, эрхэм ноёнтонгүй? гэж эгдүүтэй асуув. Үл таних тэр хүн үгээ таслан гуншаадуухан дуугаар их түргэн ярьж байна. Би түүний нүүрийг харваас хүн болсоор ер тийм царайтай хүн огт үзээгүй санагдав. Эрхэм уншигчид аа, цагаан шаргал үстэй, монтгор улаан хамартай, урт гэгчийн улбар сахалтай намхан биетэй хүн ямаршуу харагдахыг дүрслэн бодоод үз дээ. Орой дээр нь час улаан хуучин цэмбэ хадсан перс маягийн гозгор малгайт духаа далд ортол дарж өмссөн үзэгдэнэ. Хэнхэлдэгтээ хар торгон сумны дайз зүүсэн, залгаас бүрийг нь мөнгөн саагаар дарж эмжсэн өнгө нь гандсан даг дайр болсон шар өнгийн перс маягийн цамц өмсөж бүснээсээ чинжаал хутга зүүн мөрөндөө эвэр бүрээ угласан байлаа. Төмбөгөр магнайтай туранхай зээрд морь нь агсамнан тэмүүлж, майга хөлтэй туранхай хоёр тайган нохой тэсэж ядан холхино. Энэ зүс үзээгүй хүний нүүр, харц, дуу, хөдөлгөөн бүр нь цөм гангарсан зоримог, үзэгдээгүй, хязгааргүй бардан зантайг илтгэнэ. Түүний цагаан цэнхэр нүд шил шиг гялганан, согтуу хүнийх шиг дөрвөн зүг ширвэлзэх агаад толгой гэдийлгэн хацраа хийлж ихэмсэг дүр үзүүлэх гэж байж ядах мэт биеэр ханхалзан эр тэмээн хяруул шиг хоохолзон нөгөө асуултаа давтан давтан өгүүлэх бөлгөө.

	— Энд буу дуугаргаж болдоггүй гэж эс мэдлээ, хэмээн хариу өчвөөс, 

	— Энэ чинь миний газар байгаа юм, гэж сайх хүн хэлэв.

	— Өршөөгөөрэй, би одоо явлаа.

	— Харин асууж танилцъя. Та тайж язгууртан хүн үү?

	Би өөрийнхөө нэрийг хэлэв.

	— А, тийм бол ан хий л дээ. Би өөрөө тайж хүн болохоор тайж хүнд үйлчлэхдээ их баяртай байна... Харин миний нэрийг Чертопханов Пантелей гэдэг.

	Тэрээр урагшаа бөхийж дуу алдан мориныхоо хоолой руу ташуураар ороолгоход морь нь толгой далбисхийж цовхрон хажуу тийш ухасхийв. Нэг нохойн хөл гишгэгдэж учиргүй гаслав. Чертопханов уур нь буцалж хараал тавьж байгаад мориныхоо чихний хооронд дагзан дээр нь атгасан гараа нэг дэлсээд мориноосоо цахилгаанаас ч түргэн үсрэн бууж нохойн хөлийг шүүрэн авч үзээд шархыг нь шүлсээр тарнидаж битгий гаслаад янгинаад бай хэмээн бөөр лүү нь өшиглөж орхиод мориныхоо хөхлөөс шүүрэн атгаж, хөлөө дөрөөлтөл морь нь хошуу олилзуулан сүүл өргөж хөндөлсөн шугуй руу давхиж ороход тэрээр өрөөсөн хөл дөрөөлсөн хэвээр өцгөнөж байгаад эмээл дээрээ гарч аваад галзуурсан мэт ташуур даллан эвэр бүрээгээ үлээн давхиж одов. Чертопхановын гэнэтийн ирсэнд алмайран ухаан сэхээрч амжаагүй байтал гэнэт ой дотроос бяцхан хар морь унасан дөч эргэм насны бүдүүн хар хүн бараг чимээ гаргалгүй гарч ирлээ. Тэр хүн зогсмогц толгой дээрээсээ ногоон савхин тэвхүүз малгайгаа аваад зөөлөн нарийвтар дуугаар зээрд морьтой хүн үзэгдээгүй биз? гэж асуухад би үзсэн хэмээн хариулав.

	— Тэд хаашаа, аль зүг рүү явав? гэж малгайгаа барьсан хэвээр мөн адил дуугаар асуув.

	— Тийш ээ

	— Үнэхээр баярлалаа.

	Тэр хүн тамшаалснаа морио давиран заасан зүг рүү дайр дайр цогиулав. Би түүний сэрвэгэр тэвхүүзийн оройг далд орон ортол мөчрийн завсраар харж байлаа. Энэ үл таних шинэ хүний гадаад байдлыг харвал түрүүчийнхтэй төстэй юм огт алга аа. Бөмбөлөг шиг хөөмөл дугариг царай нь үүний бүрэг санаа сайн зөөлөн даруу болохыг харуулж байна. Мөн нарийн судаснуудаар бүрхмэл хөөмөл дугариг хамар нь хуял тачаангуй хүн болохыг илтгэн байв. Урдаасаа халзарч ганц ч үсгүй болоод ар дагзаар нь туг тугхан шингэн хүрэн үс үлджээ. Өлөн өвсөөр зүсчихсэн юм шиг онигор нүд нь тогтуухан анивасхийнэ; шүүслэг улаан уруулд нь ялдамхан инээмсэглэл тодорно. Зэс товчтой их элэгдсэн хэр нь цэвэрхэн, босоо захтай богино дээл өмссөн байх бөгөөд хилэн өмд нь гутлын түрийнээс дээш шуугдан гутлын түрийний шар эмжээр дээгүүр тарган булчин нь цухуйна.

	— Энэ хэн бэ? гэж би Ермолайгаас асуухад, 

	— Энэ үү? Недопюскин, Тихон Иваныч, Сертопхановынд байдаг юм.

	— Үгүй, тэр чинь ядуу хүн юм уу?

	— Баян ч биш л дээ. Чертопханов ч ерөөсөө ганц улаан зоосгүй хүн шүү дээ.

	— Тэгвэл энэ хүн яагаад тэднийд байдаг юм бэ?

	— Яах вэ, их найз болсон байна л даа. Оровч гаравч хоёулаа... ёстой л салхи хаашаа бол хамхуул тийшээ гэгчийн үлгэр дээ...

	Биднийг ойгоос гарч иртэл дэргэд хоёр анч нохой «амьтан хоргоож байна». Гэтэл нэг том чандага өндөр ургасан овьёосны талбар луу бөндгөнөн орлоо. Хойноос нь үргээлгийн ба тайган хоёр анч нохой ойн захаас хөөн давхиж ар талаас нь Чертопханов гүйн гарч ирлээ. Тэр хашхирсан ч үгүй, нохойгоо читуулсан ч үгүй, чандаганы хойноос ч дуу гарсангүй. Амьсгаа нь давхцаж хоолой нь хатаж ангайсан амнаас нь хааяа учир утгагүй дуу тасалдан гарах төдий ажээ. Нүд нь бүлтийж урагшаа тэмүүлэн муу морио хамаа намаагүй ороолгоно. Тайган ноход «сүүлдэх дөхөхөд» чандага нь оцосхийснээ гэнэт бултан эргэж Ермолайн хажуугаар шурдхийн ойн зүг дэгдэв... тайган ноход нь хэтрэн давхихад нь: Анчин «Яв-аа-рай, Яв-аа-рай!» гэж амьсгал дарж ядан ээрүү хүн шиг арай чарай бувтнаад буудлаа... Шархадсан чандага хатаж налсан өвсөн дээгүүр сарвасхийн гулссанаа цовхрон үсэрмэгцээ улангассан нохойн аманд орж өрөвдөлтэй чарлахад нөгөөдүүл нь давхилдан ирэв. Чертопханов мориноосоо үсрэн буугаад чинжаал хутга сугалан ноход дээрээ алцганан гүйж очин харааж зүхсээр нохойд хүү татуулсан чандагаа тэднээс булаан авав. Тэрээр бүх нүүрээ үрчийлгэн чандаганы хоолой руу хутгаа ишинд нь тултал дүрж аваад... сая хөхөрч байдаг байна. Тихон Иваныч ойн захад гарч ирээд Гүүг-гү-гү-гү-гүүг! гэж Чертопхановыг давхин хашхирахад найз нь Гүүг-гү-гү-гүүг хэмээн тайвуухан давтана.

	— Ид зуны цагаар үнэндээ, ан хийх хэрэг ч үгүй юм даа гэж би гишгэгдсэн овъёос тийш заан Чертопхановт хэлэхэд, мань эр:

	— Миний талбай хө, гэж уухилан байж хариулаад туулайгаа хуулж ганзагалаад нохдодоо дөрвөн шийрийг нь хувааж өгөв.

	— Таны сумыг гарздууллаа гэж анчдын ёсоор Ермолайд хэлээд над руу харж, — Танд ч баярлалаа гэж мөн тасалданги эрс дуугаар нэмж хэлээд мориндоо мордов.

	— Уучлаарай, а-асуухаа... мартчихаж... нэр овог хэн бил ээ?

	Би дахин нэрээ хэллээ.

	— Тантай танилцсандаа их баяртай байна. Завдвал манайхаар ороорой... Тихон Иваныч, нөгөө Фомка хаачсан бэ? — Тэргүйгээр нэг чандага хөөж алав аа гэж үнэнхүү сэтгэлээс ийн өгүүлэв.

	— Морь нь бахардаад уначихсан хэмээн Тихон Иваныч хөхиүн инээж хариулав.

	— Бахардаад уначихсаан? Орбассан уначихаа юу? хш, чш! хаана тэр вэ?.. хаана?

	— Тэр модны цаана.

	Чертопханов ташуураар мориныхоо ханшаар луу ороолгоод тэнхээ мэдэн давхилаа. Тихон Иваныч нөхрийнхөө болон өөрийн өмнөөс надад хоёр дахин толгой мэхийн ёслоод дахин өцгөнөсөөр ой руу давхисан юм. Энэ хоёр хүн миний сонирхлыг их татлаа... Ямар юм нь, энэ хоёр тэс өөр амьтныг ийнхүү салшгүй уяагаар холбоо бол? Би «мөрдлөг хийж эхэллээ. Тэгээд мэдсэн зүйл гэвэл:

	Чертопханов, Пантелей Еремеич бол энэ нутагт аюултай, галзуу догшин, сагсуу, хамгийн хэрүүлч зодоонч хүн гэж нэрд гарсан юм байна. Тун богино хугацаагаар цэргийн алба хааж байгаад (үл бүтэх этгээд) гэгдээд халагдсан байна. Халагдсан явдал бол тахиа, шувуу биш гэдэгчлэнгээс болж л дээ. Уул нь нэгэн үе чинээлэг байсан эртний сурвалжит хүний гаралтай бөгөөд өвгөд дээдэс нь тал нутгийн хүний ёсоор тавтай амьдарч байсан байна. Тухайлбал энэ тэр аль ч хүнийг ялгалгүй урин оруулж хагартал цатгаад тэрэгний хос гурван морьдодоо өг гэж зочны хөтөч нарт тус бүр хэдэн жин овьёос өгдөг мөн гэртээ дуучин, хөгжимчин, алиа салбадай болон ноходтой байжээ. Баярын өдөр зочдодоо усан үзмийн архи, чавганы архи уулгадаг. Өвөлд өөрсдийн хүнд тэргэнд сууж Москва руу явдаг байлаа. Заримдаа мөнгөөр тасарч хэдэн сараар гэрээс гаралгүй тэжээвэр амьтад малаараа амьдарна. Пантелей Ермеичийн эцэг нэгэнт үгүйрсэн эдлэнг хүлээж аваад мөн л сайхан «наргисаар» нас барахдаа өөрийн ганц голомт сахигч Панталейдаа гучин эрэгтэй, далан зургаан эмэгтэй хамжлага тариачид болон хуваарьт газар бүхий Бессоново тосгон мөн Колобродовад байгаа арван таван га шимгүй газрын хамт үлдээн өгчээ. Тэнд нас барсан хүний бичиглэлээр үзвэл тэмдэглэгдсэн үл хөдлөх хөрөнгө ер байсангүй. Талийгаач эцэг нь дэндүү хачин хоосорсон гэж үзэх ёстой: «аж ахуйн тооцоо» нь түүнийг хөнөөчихсөн ажээ. Өөрийнх нь бодлоор бол тайж хүн ерөөс худалдаачид, хотынхон мэтийн, түүний хэлдгээр «дээрэмдэгчийн» хараанд орж болохгүй гэдэг байнам. Тэр хүн өөрийн газар дээр хийж болох бүхий л гар урлал засварын газруудыг бий болгосон бөгөөд «аж ахуйн тооцоо, аятайхан хямд юм!» гэж ярьдаг байжээ. Энэ баларсан бодлогоосоо үхтлээ салж чадсангүй, тэгээд ч үгүйрчээ. Харин түүнийхээ оронд сайн наргисан гэдэг! Ёстой л дураараа дургиж байжээ. Нэг удаа гэр бүлийн хэрэгцээний асар том тэргийг өөрөө санаачлан хийж тосгоныхоо бүх тэрэгний морьдыг эзэдтэй нь ирүүлэн нэг зэрэг зүтгүүлсэн боловч анхны гүвээн дээр онхолдуулаад яйран болгожээ. Еремей Лукич (Пантелейн эцгийг Еремей Лукич гэж байжээ) энэ дэнж дээр дурсгалын хөшөө босго гэж тушаахдаа өчүүхэн ч зовохгүй байжээ. Бас тэгээд барилгын мэргэжлийн хүний туслалцаагүйгээр шууд өөрөө сум бариулахаар сэдсэн гэнэ. Туйпуу шатаах гэж бүхэл нэг ойн төгөл шатааж мужийн төвийн сүмд ч таармаар нэг их том суурь тавьж ханыг нь босгоод дугариг тааз хийтэл тааз нь нурж унасан учраас дахин тааз тавьтал бас цөмрөн унаж, гурав дахиа тавьж унагаад Еремей Лукич маань:

	Ажил ер бүтдэггүй ээ... нэг нь л илбэдээд байна... гэж бодсоноо гэнэт тосгоныхоо бүх чавганц нарыг цөмийг нь салам зод гэж тушаажээ. Чавганц нарыг зодоод ч нэмэр болсонгүй тааз нь бас л нуржээ. Шинэ зураг гаргаж тэр дагуу тариачдын байшинг өөрчлөн бариулж эхэлсэн байна. Энэ ч мөн аж ахуйн тооцоон дээр үндэслэсэн бөгөөд гурван айлыг нэг дор гурвалжин хэлбэрээр бариулж дунд нь будсан хиймэл шувууны үүр, туг хиур босгуулав гэнэ. Ер нь л өдөр тутам нэг шинэ юм бодож гаргана. Даливсаар шөл буцалгаж, зарц нартаа тэвхүүз малгай хийж өгөхөөр адууны сүүл хүртэл хяргуулсан байна. Маалингын оронд халгай хэрэглэх гэж цуглуулж, мөөгөөр гахай тэжээх гэж бас оролдож үзжээ... зөвхөн аж ахуйн талаар шинэ төслүүд бодоод зогссонгүй бас ч тариачдын сайн сайхны төлөө санаа тавьсан юм. Нэг удаа «Москвагийн мэдээлэл»-ээс Харьков дахь газрын эзэн Хряка-Хруперокийн тариачны амьдралд зан суртахууны ашгийн тухай өгүүллийг уншаад маргааш нь бүх тариачдадаа Харьковын эзний энэ өгүүллийг түргэн цээжил гэж тушаал буулгажээ. Тариачид тушаалын дагуу өгүүллийг цээжилсний дараа уул өгүүлэлд юу гэж бичсэнийг тэднээс асууваас, орлон хөөгч нь яагаад мэдэхгүй байх вэ! гэж хариулжээ. Мөн яг тэр үе эмх журам, аж ахуйн тооцоонд хэрэгтэй гэж өөрийн мэдлийн бүх хамжлага нартаа дугаар олгож тус бүрийн зах дээр хадахыг айлтгасан гэнэ. Тэгээд хэн нь ч гэсэн эзэнтэйгээ тааралдвал... дугаар явж байна аа гэх бөгөөд эзэн нь найрсгаар — Бурхан өршөө! хэмээн хариу айлддаг болжээ.

	Гэвч журам тогтоож аж ахуйн тооцоотой болсоор байтлаа Еремей Лукич аажмаар маш бэрх байдалд орох болсон байна. Эхлээд өөрийн тосгодыг барьцаанд өгч байснаа сүүлдээ газраар нь худалдаж, сүүлийн бүлэгт өвгөд дээдсийн өргөө харш барьж байгаад орхисон дуган бүхий тосгоныг захиргааны зүгээс зарсан нь аз болоход түүний амьд ахуй цаг биш, энэ зовлонт уналтад тэсэлгүй нас барснаас хоёр долоо хоногийн дараа болсон хэрэг юм. Тэр хүн гэртээ, хөнжил дотроо, зарц нараа тойруулан, эмчийнхээ хяналтын дор нүд аньж амжжээ. Гэхдээ хөөрхий Пантелей ганцхан Бессоновоос өөр тосгон эдлэн уламжлан авч чадаагүй юм.

	Пантелей цэргийн алба хааж байхдаа дээр өгүүлсэн «үл бүтэх явдал» гэгч ид болж байх үеэр эцгийгээ өвчилж байгаа тухай мэдсэн байна. Тэгэхэд дөнгөж арван есөн нас хүрч байсан ба хар бага наснаас төрсөн оронгоосоо гарч үзэлгүй, сайхан сэтгэлтэй боловч нэн мунхаг эмэгтэй болох төрүүлсэн эх Василиса Васильевагийн удирдлагын дор эрх танхи өссөн байна. Хүүгийн хүмүүжлийн төлөө эх нь ганцаар санаа тавьж байснаас биш Еремей Лукич аж ахуйн ажилд дарагдаад энэ талаар санаа тавих завгүй байж гэхдээ хүүгээ "рцы" үсгийг "арцы" гэж дуудлаа хэмээн залхаасан удаатай нь үнэн бөгөөд харин тэр өдөр Еремей Лукичийн хамгийн сайн нохой нь модонд цохиулж үхсэн учир битүүдээ туйлын гансралтай байснаас тэр биз ээ. Гэвч Василиса Васильевна, Пантюшийн хүмүүжлийн талаар сэтгэл тавих гэдэг нь гагцхүү зовуурьт хүчдэлээс хэтэрдэггүй байв. Эх нь хөлсөө асгаруулан байж олсон халагдсан цэрэг Биркопф гэгч эльзас хүнийг хүүдээ гэрийн багш болгон авч насан эцэс болтлоо түүний өмнө цаас шиг чичирдэг байжээ. Хэрэв багш нэг л өдөр дургүй нь хүрвэл би өнгөрөх нь тэр! Тэгвэл би яана? Хаанаас өөр багш олох вэ? Үүнийг чинь арай гэж гадаа айлаас дам олсон юм хэмээн боддог байжээ. Нөгөө талаар самбаатай Биркопф тухайн үед өөрийн онцгой байдлыг ашиглан муужирч унатлаа архи уугаад өглөөнөөс үдэш хүртэл унтана. «Шинжлэх ухааны курсийг» дуусгаад Пантелей цэргийн албанд орж байхад эх хэдийн мөнх бусыг харуулсан байв; Василиса Васильевна хүүгээ цэрэгт орох чухал үйлсээс хагас жилийн өмнө айснаас болж бие барсан байж; тэрээр цээжиндээ «загалмайтны эсрэг» гэж бичигтэй баавгай унасан цагаан хувцастай хүнийг зүүдэндээ үзсэн юм гэнэлээ. Еремей Лукич ч төдхөн ханийнхаа хойноос одсон байна.

	Пантелей эцгийгээ өвчтэй байгаа тухай анхны сургийг сонсоод ухаангүй давхиж ирсэн авч эх эцгийн амьд байхад учрах азгүй байжээ. Гэвч баян өв дээр суух хүн маань огт санаандгүйгээр тийнхүү ядуу болсноо мэдээд хэчнээн их гайхсан бол! Ийм огцом өөрчлөлтийг тэсвэрлэх хүн төдийлөн олонгүй биз. Пантелей дошгирон хүн дүрсээ алджээ. Зан ааль нь ширүүсэж, хайр найргүй болж, шулуун даруу, зөөлөн сэтгэлтэй байсан хүн сагсуу хэрүүл зодоонд дуртай болон хувирсан бөлгөө. Баячуулыг хараад ичингүйрч, ядуусыг үл тоомсорлох учир айл саахалтынхантайгаа ч холбоо тасарчээ. Юм болгонд, захиргааны байгууллагад хүртэл тоомсоргүй ширүүн хандана. Өөрийгөө бичих язгуурт тайжийн үр гэнэ. Нэг өдөр гацааны цагдааг өрөөнд минь тэвхүүз малгайтайгаа орж ирэв хэмээн бараг буудах шахсан юм. Захиргаа ч өөрийн зүгээс буулт хийлгүй, зоргоор нь тавилгүй шаардлагатай үед зохих арга хэрэглэж байсан боловч, юу цаадах нь хэтэрхий зан түргэнээс гадна юу юугүй л хутга шөвөгтөө хүрэх гэдэг учраас түүнээс баахан айх болсон ажээ. Ялихгүй татгалзвал Чертопхановын нүднээс гал бутрах шиг болж ярихдаа ээрч, б-б-б-б-би т-т-толгой өгсөн ч бэлэн байна!.. гэж байгаа нь юу юугүй очоод хана мөргөмөөр байх. Уг нь ямар нэг муу юманд оролцоогүй, цэвэр хүн билээ. Хэн ч түүнд хавьтдаггүй нь мэдээж... Гэхдээ санаа сайхантай, нэг ёсондоо бол аугаа хүн юм. Шударга биш явдал хавчлага мэтийг огт тэсвэрлэдэггүй, өөрийн хамжлага нарын төлөө гал усыг үл ялган тэмцэнэ. 

	— Яана аа гэнэ ээ? Миний хүмүүсийг бүү гоочил, миний хүмүүсийг! Тэгүүлнэ вий, Чертопхановын толгой мөрөн дээр байгаа цагт... гэж галзуурсан мэт толгойгоо дэлсэнэ.

	Тихон Иваныч Недопюскин нь Пантелей Еремейчтэй адилхан гарал үүслээрээ бахархаж чадахгүй хүн бил ээ. Түүний эцэг газрын жижиг эзний гаралтай тул дөчөөд жил алба хаасны дараа юу гэж тайж зэрэг олсон юм. Түүний эцэг ноён Недопюскин гуай бол хувь заяандаа хувийн хонзонтой хүнд чадуулах мэт дандаад хохирч явдаг тийм хүмүүсийн тоонд орно. Төрсөн цагаасаа үхэн үхтлээ бүхэл жаран жилийн турш хөөрхий амьтан өчүүхэн хүмүүст л тохиолддог бүхий л барчид, гачигдал, хоосрол, өвчин эмгэгтэй тэмцэн мөсөн дээр хаясан загас шиг үйлээ үзэн, цадтал идэж ханатал унтахыг үзэлгүй, бусдыг царайчилж, борви бохисхийлгүй зүтгэж, гуниг, шаналалд автан, зоос болгоны төлөө чичирч, ёстой «гэмгүй» цэргийн албанд зовж, өөртөө ч тэр үр хүүхдүүддээ ч тэр амь зуух өчүүхэн ч юмтай болж чадалгүй явсаар эцсийн бүлэгт гадаа гэрт хоёрын завсарт үхсэн юм. Хувь заяа нь үүнийг хөөгдөж яваа туулай шиг болгосон байнам. Хүний хувьд шулуун шударга сайн санаатай хүн, хээл болгож «хэргэмийн дагуу» арван мөнгөнөөс хоёр цүлхөөв хүртэл авна. Недопюскин уушгины өвчтэй туранхай эхнэртэй байсан. Үр хүүхдүүд байсан авч аз болоход хүү Тихон бас баахан хөглөж хөглөж сүүлдээ чөлөөнд гарсан эх зохиогч түшмэл явсан нэг юмтай суусан «худалдаачны ганган охин» хочтой Митродора гэдэг охиноос бусад нь цөм үхсэн байна. Недопюскины эцэг амьд ахуйдаа Тихоныг захиргааны албан конторын түшмэлийн албанд оруулан алдаж байсан авч Тихон эцгээ нас бармагц тэр даруй огцорсон бөлгөө. Хязгааргүй түгшүүр, өлсгөлөн, хүйтний эсрэг зовуурьт тэмцэл, эхийн уйтгар гуниг, эцгийн зовлонт цөхрөл, эзэд болон мухлагийн эзний дээрэнгүй хавчлага энэ бүхий л өдөр тутмын мөнхийн гаслан нь Тихонд хэлэхийн аргагүй түгшүүр төрүүлсэн бил ээ. Ингээд түшмэд тушаалтан харваас баригдсан шувуу адил дагжин чичирхийлж гүйцэд амьсгалж ч чадахгүй болсон учир ажлаа хаясан байна. Сэтгэлгүй, бос шоолон инээж ч магадгүй байгаль, хүмүүст тэдний нийгэмд эзэлж буй байр суурь хөрөнгө чинээг ер үл харгалзан янз бүрийн авьяас сонирхлыг заяана. Байгаль өөртөө л байдаг хайр халамжаар ядуу язгууртны хүү Тихоныг эмзэг залхуу, нялцгар мэдрэмхий амьтан, үнэртэх амтлах талаас туйлын нарийн ганцхан цэнгэлийн хойноос л онцгой төрсөн хүн болгон барималдсан бөгөөд барималдахдаа бүр нарийн ширийн чимээсийг нь ч орхилгүй үйлдээд эсгэлэн байцаа, ялзарсан загас хоёроор өсөж өндийг хэмээн зөнд нь орхижээ. Гэтэл нөгөөх туурвил нь өсөөд «амьдрах» гэгчийг эхэлсэн нь энэ ээ. Тоглоом эхлэх нь тэр. Недопюскиний аавыг салалгүй шаналгаж байсан хувь заяа хүүд нь халдав. Амттайхан байсан бололтой. Гэхдээ түүнд өөрөөр хандаж тэрийг тарчилгах нь биш харин доог тохуу хийж эхэлжээ. Байгаль түүнийг нэг ч удаа цөхрөлд оруулаагүй, ичгүүрт өлсгөлөнгийн тамд унагаагүй юм. Харин түүнийг Великий Үстюгаас Царевю-Кошайск хүртэл, нэг дорой бөгөөд инээдэм доог болсон албанаас нөгөөд нь оруулан бүх орос орноор тэнүүчилж байх болгожээ. Нэг хэрүүлч, егөөтэй авгайн гэрийн «зарц» болгож нэг үзээд, харамч баян худалдаачны гэрт зүгээр хоол сахигч болгож нэг тавиад бас англи маягаар үсээ зассан бүлтгэр нүдтэй газрын эзний өргөөний конторын дарга нэг болгоод, мөн нохойгоор агнагчийн хагас гэрийн зарц, хагас салбадай ч болгож үзсэн байна... Нэг үгээр хэлэхэд... Хөөрхий Тихоныг хувь заяа нь хүний эрхэнд байдаг амьтны амсдаг хорт гашуун ундааг дусал дуслаар уусаар эцсийн дуслыг нь хүртэл уухуйд хүргэжээ. Тэрээр насан туршаа ужид цэнгэл хөөсөн баячуулын нойрмог хорон уйтгар хүнд нүсэр шунал тачаалд үйлчилсэн хүн юм... Ханатлаа наргиж байсан хэсэг зочид нь «шилийг нь харсан» хойно мань эр, өрөөндөө буцаж ирээд ганцаар байхдаа нэн ичингүйрч тэсгэлгүй цөхрөн хүйтэн нулимс урсган маргаашийн дотор хүний нүднээс далд хот руу оргож азын тэнгэрээ туршиж ядах нь ээ бичээчийн ч болов ажил хийдэг юм уу, аль эсвэл нэгмөсөн гудамжинд өлбөрч үхдэг хэрэг хэмээн тангараг тавьж байсан нь хэчнээн олон бил ээ. Гэвч нэгдүгээрт, бурхан түүнд хүч өгсөнгүй, хоёрдугаарт, их аймтгай, гуравдугаарт, хэрхэн ажил олох вэ? хэнээс гуйх вэ? "Өгөхгүй байх аа" гэж энэ ядарсан амьтан хөнжил дотроо гунигтайяа хөрвөн "ажил өгөхгүй дээ!" гэж шивнэнэ. Маргааш нь мөн л нөгөөх зовлонгоо эдэлнэ. Асралт байгаль, хүнийг инээлгэх ажилд байхгүй байж бараг боломгүй тийм билиг эрдмээс түүнд бага ч болов олгох гэж эрмэлзээгүйгээс тэрний байдал улам зовуурьтай байлаа.

	Жишээ нь: тэрээр баавгайн арьс эргүүлж нөмрөөд сөхөрч унатлаа бүжиглэж чадахгүй, тарсан мянаачдын яг дэргэд нь алиалан нялганаж ч чадахгүй. Хорин градусын хүйтэнд чармаа нүцгэн гадаа хөөгдөн гардаг тэр амьтан заримдаа салхи цохиулна. Ходоод нь хорт бэх, бусад новш хольсон дарсыг ч, хэрчсэн цоохор мөөг, цуутай аарцыг ч шингээхгүй болжээ. Хэрэв тэрний сүүлчийн энэрэлт хүн болох баян дамчин сайхан зангаа хөдөлсөн нэг цагт гэрээс бичигтээ «Зёзе (Тихоны нэг нэр) Недопюскинд би азтайхан худалдаж авсан Беселендеевк сууриныг бүх холбогдох эд уурсын нь хамт үүрд уламжлан эзэндэх эдлэн болгон өглөө» хэмээн дурсаагүй сэн бол Тихон юу болсон бол гэдгийг гагцхүү бурхан тэнгэр л мэдэх хэрэг дээ. Хэдхэн хоногийн дараа энэрэлт хүн нь соёот загасны шөл сорж байгаад дайрлага дайрч үхжээ. Шуугиан үүсэж шүүхийнхэн ирж ёсчлон хөрөнгө хогшлыг нь битүүмжилсэн болой. Хамаатан саднууд цугларан ирж гэрээс бичгийг задлан уншаад Недопюскинийг дуудсан тул Недопюскин гарч иржээ. Цугларагсдын ихэнх нь Тихон Иванычкин гарч иржээ. Цугларагсдын ихэнх нь Тихон Иваныч өөрийнхөө энэрэлт хүнийг амар мэнд байхад юу хийж байсныг сайн мэднэ. Тэд чих дүлийрэм шуугиан алга ташилт, шоолонгуй мэндчилгээгээр Недопюскинийг угтан авахдаа

	— Газрын эзэн, за энэ шинэ эзнийг! гэж бусад хамаарагчид хашхиралдахад нэг нэртэй шогч, хошигногч тосон авч

	— За, яг л, ёстой одоо яг хэлж болно... За нээрээ... тэр тэр... яг л жинхэнэ залгамжлагч хүн дээ... дүрээрээ, гэхэд цөм хөхрөлдөв. 

	Недопюскин удтал өөрийн аз заяанд итгэсэнгүй. Түүнд гэрээс бичгийг үзүүлбээс сая нүүр улайлган нүдээ аньж гар ширвээд нулимс гол мөрөн мэт асгаруулан хэнгэнэтэл уйлав. Цугларсан хүмүүсийн хөхрөлдөөн нь нэг ёсны нүргэлсэн архиралт болж хувирлаа. Беселлендеевк тосгон бүгд хорин хоёр тариачинтай агаад хэн ч түүнд нэг их харамссангүй. Иймд нэг удаа доог тохуу хийгээд авахад яадаг юм? Петербургээс ирсэн нэг ихэмсэг залгамжлагч, хянган хамартай нүүр царай эрхэмсэг төлөвтэй Ростислав Адамыч Штоппель гэгч нэг эр л тэсэлгүй Недопюскинд бөөрөөр дөхөж очоод мөрөн дээгүүрээ түүнийг ихэмсгээр хялайн харснаа: 

	«Та чинь, миний мэдэж байгаагаар хүндэт Федор Федоровичийнд та салбадайн, тухайлбал, зарцын үүрэг гүйцэтгэж байсан байх аа?» хэмээн үзэн ядах үл тоох янзтай яриа эхлэв. Петербургээс ирсэн энэ ноён гайхам цэвэрхэн, хурц оновчтой дуудлагатай ярьж байна. 

	Цочимдон догдолсон Недопюскин үл таних хүний хэлсэн үгийг гүйцэд сонсож чадаагүй байхад бусад хүмүүс таг чимээгүй болов; алиа эр ч налигнан жуумалзав; Ноён Штоппель гараа үрчин асууснаа дахин давтав. 

	Недопюскин гайхаж нүд бүлтийлгэн амаа ангайж байхад Ростислав Адамыч зэвүүтэйгээр нүдээ онийлгоод

	— Эрхэм эзэнтэн танд баяр хүргэе, баяр хүргэе, гээд цааш нь, — Гэхдээ хэн хүнгүй иймэрхүү аргаар хоол зоо-ооглож байхыг хүсэхгүй биз, гэсэн ч de gustjbus non est djsputandum өөрөөр хэлбэл, юу сайхан дур сайхан гэдэг... тийм биз? гэв.

	Ар талын эгнээний суудлаас нэг хүн гайхаж бахархсандаа тод гэгч нь аргагүй пүсхийн инээд алдав. Цугларсан олны инээд алдахад дөхөж буйд ихэд урамшсан Штоппель ноёнтон

	— Ямар онцгой авьяас билгийнхээ ачаар та аз жаргалаа олох нь энэ вэ? Ичиж зоволгүй ярь л даа. Энд байгаа бид бүгд амьхнаараа en famille байна шүү дээ, тийм биз дээ, та минь ээ. Энд байгаа бид чинь en famille биз дээ? гэжээ. 

	Ростислав Адамычийн ийнхүү санамсаргүй асууж байгаа өв залгамжлагч нь франц хэл мэддэггүй нь харамсалтай учир зөвхөн зөвшөөрч байгаа янзаар гаслангуй дуугарсан төдий бил ээ. Гэвч цохон дээрээ шаравтар толботой өөр нэг залуу залгамжлагч оронд нь (еэ дээ, тэгэлгүй яах вэ) гэж яаруухан тосож хариулав.

	— Магадгүй, та тонгороод, өөрөөр хэлбэл, хөлөө өргөөд гараараа тулаад явж чадах уу? гэж ноён Штоппель дахин асуув.

	Недопюскин гунигтайгаар тал тал тийш тойруулан харахад бүхний нүүрэнд зэвүүтэй инээмсэглэл, нүдэнд нь бах тав ханасан байдал илэрнэ.

	— Эсвэл та эр тахиа шиг дуулж чадах уу?

	Эргэн тойрон нирхийтэл инээд алдацгаан дараагийн үгийг хүлээн чимээгүй болцгоов.

	— Үгүй бол хамар дээрээ... гэж хэлтэл гэнэт Ростислав Адамычийн үгийг таслан нэг хүн,

	— Больцгоо! Ядарсан хүнийг тамлаж байхдаа ичихгүй байна уу, та нар! гэж эрс чанга дуугаар хэлэв.

	Бүгд эргэж харваас хаалганы тэнд Чертопханов зогсож байв. Тэрээр талийгаач худалдаачны ач гучийн хувьд гэр бүлийнхний их хуралд уригдан ирээд гэрээс уншиж байхад сурсан зангаараа бусдаас жаалхан зайдуу зогсож байжээ.

	— Больцгоо гэж тэр толгой гэдэсхийлгэн дахин өгүүлэв. 

	Штоппель ноён түргэн эргэж хараад даржин хувцастай, базаахгүй дүрийн хүн зогсож байхад нь хажуугийнхаа хүнээс нам дуугаар хашраас гэм суудаггүй:

	— Хэн гэгч нь вэ? гэж асуухад цаадах нь, 

	— Чертопханов, өөдтэй амьтан биш гэж чихэнд нь шивнэв. 

	Ростислав Адамыч дээрэлхүү зан гаргаж:

	— Та чинь юун дарга хаанаас гараад ирэв ээ? Та чинь ямар гэгч сүрхий амьтан нь вэ, асууж болно биз? хэмээн гуншгинан нүдээ анивхийхэд, Чертопханов дарьд гал тавьсан мэт дүрсхийн ууртаа бахардаж: Ай-ай-ай-ай-ай гэж багалзуураа шахуулсан мэт чахруун дуу гаргаж байснаа гэнэт аянга шиг тачигнан

	— Намайг хэн бэ гэж үү? Намайг хэн бэ гэж үү? Би босоо тайж Пантелей Чертопханов байна. Миний хуланц эцэг хаан эзэнд алба хааж явсан хүн. Чи өөрөө хэн гэгч вэ?

	Ростислав Адамычийн царай зэвхий дааж арагш нэг алхав. Тэр лав ийм хэцүү үг сонсоно гэж огт санасангүй байжээ.

	— Сүрхий амьтан, сүрхий амьтан... гэхэд

	Чертопханов урагш ухасхийв. Штоппель ихэд сандран ар тийшээ ухран зүтгэхэд бусад зочид хилэгнэн урагшлан давшлах эзний зүг ухасхийн угтав.

	— Буудалцъя, буудалцъя, одоохон алчуурын цаанаас буудалцъя! Эсвэл надаас, бас түүнээс уучлалт гуй... гэж Пантелей амьсгаа давхцан хашхирав.

	— Буруугаа хүлээ, буруугаа хүлээ! Цаад хүн чинь улайрсан байна, хутгалж мэднэ шүү хэмээн айсан залгамжлагчид Штоппелийн хажуугаас үглэцгээнэ.

	— Өршөөгөөрэй, өршөөгөөрэй, би мэдсэнгүй, огт мэдсэнгүй гэж Штоппель шуугинан гонгинов.

	— Түүний өмнө бас буруугаа хүлээ! гэж зөрүүд Пантелей хашхирваас нөгөөх нь мөн халуурсан мэт чичрэн байгаа Недопюскин тийш хандан:

	— Та бас өршөөгөөрэй! гэж давтан өгүүлэв. Чертопханов тайвшран Тихон Иванычийн дэргэд очиж гараас нь атгаж аваад зоримгоор нүд хэсүүлэн харав. Бүгд хараа буруулан үхсэн мэт нам гүм байх тэдний дундуур мань эр өнөөх азаар олдсон хэмээгдэгч Бесселендеевк тосгоны шинэ эзнээ дагуулан тасалгаанаас гарч одов.

	Энэ өдрөөс хойш тэр хоёр бүр ч салахыг байжээ. (Бесселендеевк тосгон нь Бессоновоос найман модны цаана оршино) Недопюскиний хязгааргүй баярлаж байсан сэтгэл нь удалгүй зусардал бишрэл болон хувирчээ. Халирхай, үлбэгэр, бас тэгээд угаасаа өө сэвгүй биш айхыг үл мэддэг ч харамгүй сэтгэлт Пантелейн өмнө бүрмөсөн сөгджээ. "Мужийн захирагчийн өөдөөс эгц хараад ярина гэдэг чинь... амар хэрэг биш ээ!.. үнэхээр шүү" гэж дотроо үе үе бодно.

	Тэрээр түүнд ухаан санааныхаа хүчийг барагдан шавхагдтал хөл алдан гайхаж, түүнийг ер бусын, ухаалаг, эрдэмтэй хүн гэж хүндэтгэнэ. Гэлээ ч гэсэн Чертопхановын хүмүүжил хэдий муу байлаа гэх нь ээ Тихоны хүмүүжилтэй жишвээс нэн гаргууд мэт санагдаж болох байв. Үнэнийг хэлэхэд, Чертопханов оросоор уншсан нь бага францаар муу ойлгоно. Жишээ нь нэг удаа түүний гэрийн швейцарь багш нарын нэг нь тэрнээс Vous Rariez francais, monsieur11 гэж асуухад нь Же не12 ойлгохгүй байна, гээд жаалхан бодож байснаа, «Па» гэж нэмээд таг болжээ. Харин нэн хурц хэлтэй зохиолч Вольтер гэж нэг хүн байсан, бас пруссийн ван Их Фридрих дайны талбар дээр шалгарч байсан гэдгийг манай хүн санаж байв.

	Оросын зохиолчид дотроос Державиныг хүндэлж Марлинскийг хайрладаг байсан ба нэг сайн эр нохойдоо ч Аммалат Век гэсэн нэр өгчээ.

	Энэ хоёр найзтай анх уулзаад хэд хоногийн дараа би Пантелей Еремеичийн байгаа Бессонов тосгон руу явлаа. Тэдний жижигхэн байшин алсаас харагдав. Учир нь тэднийх уул тосгоноос хагас мод хэртэй задгай газар тарианы талбай дээр суусан хараацай шиг «тээр дээр торойно». Чертопхановын орд харш нь сууц, адууны саравч, пин, халуун ус энэ том жижиг дөрвөн хуучин хэсгээс бүрэлджээ. Тэдгээр нь тус бүр саланги тусгай бөгөөд гадуур нь хашаа хаалга юу ч үл харагдана. Хөтөч маань бараг өмхийрсөн бохир худгийн дэргэд тэргээ зогсоож гайхсан мэт байна. Пингийн дэргэд хэдэн туранхай өрвийсөн борз үүлдрийн гөлөг Орбассан үүлдрийн бололтой үхсэн адууны сэг зулгааж байгаа харагдана. Нэг нь цус болсон хошуугаа өлийлгөн бушуухан хэд хуцсанаа дахиад л ёрдойсон хавиргануудаа зулгааж эхлэв. Тэр адууны дэргэд арван долоо орчим насны булцгар шаргал царайтай казак хувцастай хөл нүцгэн жаал зогсож байна. Хянаж байгаа нохойнуудаа сүрхий ажиглан харж заримдаа дэндүү ховдоглож байгааг нь шилбүүрээрээ ороолгоно.

	— Ноёнтон ордондоо юу? гэж асуутал нөгөө хүү;

	— Хэн мэдэх вэ! Хаалгыг нь тогшоод үзэхгүй юу гэж хариулав. 

	Би хөнгөн жуузнаасаа үсрэн бууж сууцны нь пин тийш явж очиход Чертопхановын байр даанч олхиогүй харагдав, дүнзнүүд нь харлачихсан «бөөрөөрөө» урагшаа цүлхийчихсэн, яндан нь хазайгаад, булан нь тахийж хазайчихсан, жижигхэн бүүдгэр цонх нь навсайж унжсан дээврийн дор анийж зэвхийн харагдана. Орох оронгүй тэнэмэл чавганц нарын нүд л тиймэрхүү байдаг даа. Намайг хаалгыг нь тогшиход хариу дуугараагүй авч дотроо хүн загнаж байгаа дуу сонстож байлаа:

	— Аа, Ба, Ва ийм маанаг гэж сөөнгө дуугаар, бас

	— Аа, ба, ва, га... байз биш! га, де?! е! Хар тэнэг!

	Би дахин тогшлоо. Нөгөө сөөнгө дуут

	— Хэн бэ, ороод ир? гэж хашхирав.

	Би хоосон пинд ортол онгорхой хаалгаар Чертопханов өөрөө бухар маягийн хир болсон амралтын хувцас дээр өргөн шалбуур өмдтэй, улаан малгайтай, сандал дээр сууж нэг гараар хавсар нохойн хошуу атгаж тавин нөгөө гартаа талхны өөдөс барьж нохойн яг хамар дээр нь барьж байгаа харагдана.

	Намайг хараад суудлаас босолгүй төв байдалтайгаар:

	— А, таны морилон ирсэнд их баярлаж байна. Суугаат. Би вензортойгоо л ноололдож сууна... Тихон Иваныч, нааш ирээч, зочин ирлээ гэж дуу өндөрсгөн ийн өгүүлэв:

	— Одоохон, одоохон.

	— Маша, зангиа өгөөч гэж хажуугийн өрөөнөөс хэлэв.

	Чертопханов дахин Вензор лугаа эргэж нөгөө талхаа хамар дээр нь тавив. Би тойруулан харваас тасалгааны дотор урт богино арван гурван хөлтэй эвхдэг яйжгар ширээ, дөрвөн шалчгар сүрэл сандлаас өөр гэрийн тавил гэх юм юу ч алга байлаа. Дээр цагт шохойдсон хана нь од шиг хөх толбонуудтай бас энд тэндгүй ховхорч унасан харагдана. Цонхны хооронд том улаан модон гуутай хагархай бүүдгэр толь өлгөөстэй байна. Булангуудад нь урт ганс, буу шийдэм, таазнаас нь аалзны бүдүүн хар шүлснүүд торлон унжжээ.

	— А, ба, ва, га, хэмээн аажуу хэлж байсан Чертопханов гэнэт уурлан, — Май! май! май! тэнэг муу адгуус шүү! Май! гэж хашхирав.

	Гэвч тэр муу хавсар нь чичрэхээс биш амаа ангайж зориглосонгүй. Сүүлээ хөндүүр юм шиг хавчиж оцойн суугаад хамраа мурийлган зовуурьтай нь аргагүй нүд далдиран анивчиж «таны л дур шүү дээ!» гэж дотроо бодох мэт ажээ.

	— За, ид, ид! Май ав! гэж зөрүүд эзэн дахин давтав.

	— Та нохойгоо айлгачихсан юм уу даа, гэхэд минь,

	— За, холд муу гударга! гэж нохойгоо өшиглөв. Нохой нь чимээгүй босож хамар дээрх талхаа унагаад ихэд гомдсон байртай өлмий дээрээ явж буй юм шиг үүд рүү гэлдрэв. (гаднын хүн анх орж ирээд байхад ингэж хандах гэж дээ, аргагүй дээ). Нөгөө тасалгааны хаалга аяархан чахран онгойж Недопюскин гуай малилзтал инээмсэглэн мэхийн ёсолсоор гарч ирэв. Би ч босож толгой мэхийн мэндлэхэд

	— Суу, суу, та гэж бувтнав.

	Бид хоёрыг суухад Чертопханов хажуугийн өрөө рүү оров.

	— Манай нутагт ирсээр удаж байна уу? гэж аяархан хэлээд гараа тосож ханиалгахдаа Недопюскин ёсыг дагаж хуруугаа уруулдаа хүргэж байлаа.

	— Хоёр сар болж байна.

	— А, тийм үү.

	Бид түр чимээгүй суув.

	— Ойрдоо тэнгэр их сайхан байна. Тариа будаа ч гайхмаар сайхан гарч байх шив дээ хэмээн тэнгэрийн ямар байх нь надаас болсон мэт Недопюскин намайг талархалтай нүдээр харж өгүүлэв. Би тийм ээ гэсэн санаагаа илэрхийлэн толгойгоо дохив. Бид хоёр бас л хэсэг чимээгүй болов.

	— Пантелей Еремеич өчигдөр хоёр туулай алсан мундаг том туулай шүү гэж үнэхээр яриаг сэргээх гэсэн байдалтайгаар Недопюскин хүчлэн хэлэв.

	— Чертопханов гуай нохойтой юу?

	— Жигтэйхэн сайн ноход доо, хошуу нутагтаа хамгийн сайн нь гэж хэлэхэд болно гэж сэтгэл хангалуун хариулав. (Тэгээд надад ойртон сууж) Тэгэхээс биш ч яах вэ! Пантелей Еремеич өөрөө тийм хүн юм чинь! Юу хүснэ, юу бодно, хэзээний л бүтчихсэн байна, шидтэй хүн шүү. Танд хэлэхэд Пантелей Еремеич... 

	Чертопханов гарч ирлээ. Недопюскин жуумалзан дуугүй болсноо одоо өөрөө үз дээ гэсэн шиг түүнийг нүдээрээ заав. Бид ан гөрөөний талаар ярьж эхлэв.

	— Би нохойнуудаа үзүүлэх үү? гэж Чертопханов асуумагцаа хариу хүлээлгүй Карпыг дуудав.

	Гуулин товч хадсан цэнхэр захтай ногоон дээлтэй хүдэр залуу орж ирэв.

	— Фомкад хэл, Аммалат, Сайга хоёрыг авчир гэж, олигтойхон янзлаад гээ, мэдэв үү? гэж Чертопханов дэгс догос хэлэхэд Карп амаа тэлтэл ангайж инээгээд үл ойлгогдох нэг юм дуугараад гарч одов. Гутал өмсөж үсээ самнасан ганагар Фомка нохой хөтлөн орж ирэхэд нь би ёсыг бодож тэр тэнэг адгууснуудыг нь сониучлан харлаа. Борз гарлын ноход цөм өөрцгүй тун тэнэг байдаг юм. Чертопханов Аммалатын хамрын нүх рүү нулимав. Харахад тэр нь нохойд өчүүхэн ч таалалтай байгаа биш бололтой. Недопюскин мөн араас нь Аммалатыг илэн таална. Бид дахин дэмий ярьж эхлэв. Чертопханов аажмаар бүүр зөөлөрч уурлаж хуйсганахгүй, уцаарлахаа больж царай зүс нь ч өөр боллоо. Тэр Недопюскин бид хоёрыг ээлжлэн харна...

	— Хүүе, чи яагаад тэнд ганцаараа суугаад байна аа? Маша аа! Маша аа! Наашраа хө, гэж гэнэт дуу алдан хашхирав. Хажуугийн өрөөнд нэг хүн хөдлөх чимээ гаравч хариу дуугарсангүй.

	— Ма-а-шаа, нааш ир ээ, айх юм ер алга! гэж Чертопханов эелдгээр дахин дуудав.

	Хаалга аяархан онгойход цыган шиг бараан царайтай хорь орчим насны шаравтар туяатай хүрэн нүд бүхий тас хар үстэй өндөр гоолиг нуруутай эмэгтэй харагдав. Булцгар улаан уруулын нь цаанаас том цагаан шүднүүд яралзана. Цагаан даашинз дээр цэнхэр алчуур тавьсан нь түүний туранги булиадуу гарын тал хагасыг бүрхэх бөгөөд яг хоолойн тэнчээгээ алтан зүүгээр хатгажээ. Тэр эмэгтэй аглаг хөдөөгийн хүүхэн шиг ичингүйрэн ганц хоёр алхсанаа зогсож толгой гудайлгав.

	— За, танилц, эхнэр гэхэд эхнэр биш, гэхдээ эхнэр гэж бодоорой гэж Пантелей Еремеич өгүүлэв.

	Маша дурдхийх аядсанаа санд мэнд инээмсэглэв. Би өөдөөс нь нэлээд их мэхийсхийн мэндэллээ. Тэр над их таалагдсан бил ээ. Ил тунгалаг гэмээр хоёр нүд гоц, нимгэхэн бүргэд хамар зориг зүрхийг илтгэх сэрмэгэр хөмсөг үл ялиг унжуу цайвар хацар энэ бүхэн нь тэр эмэгтэйн баахан дур зоргоороо хааш яашдуу эрэмгийг нь харуулнам. Толгойдоо ороосон үсний нь дороос өргөн хүзүүг нь даган хоёр туг үс унжин гялалзаж буйг үзэхүл омогтой, хүчтэйн шинж тэмдэг илэрхий ажээ. Эмэгтэй цонхны дэргэд очиж суув. Би тэр эмэгтэйг улам шарлаахгүйн тул Чертопхановтой ярьж эхэллээ. Маша толгойгоо аяархан эргүүлж намайг хулгай нүдээр сэм, хачин хурдан хурдан харах нь могойн хэл гялалзах мэт байв. Недопюскин хажууд нь дөхөж суугаад чихэнд нь нэг юм шивнэвээс эмэгтэй дахин инээмсэглэв. Инээмсэглэхдээ хамраа үл ялиг шантайлгаж дээд уруулаа сөхөсхийхэд нүүр царайд нь муур юм уу, арслангийн дүр илэрнэ... Аа, чи «намайг бүү хөнд» гэж би түүний уян налархай бие, унжуудуу цээж, үр муутай ч цовоолог хөдөлгөөнийг бас хулгай нүдээр ажиглахын зуур дотроо бодлоо.

	— Маша! Зочныхоо ам хөдөлгөх хэрэгтэй юу байна даа? гэж Чертопханов асуухад цаадах нь:

	— Манайд чанамал жимс бий гэв.

	— Алив түүнийгээ авчир, бас архи ч хамтад нь, 

	Маша аа, хөөе гитараа бас аваад ирээрэй гэж хойноос нь хашхирав.

	— Гитараар яах нь вэ? Би дуулахгүй шүү.

	— Яалаа гэж?

	— Дургүй байна аа.

	— Тэр яах вэ, хэрэв дур хүрнээ

	— Юу гэнэ ээ? гэж Маша хөмсгөө түргэн атируулан асуухад 

	— Хэрэв гуйх юм бол нь гэж үү хэмээн Чертопханов зовсон янзтай өгүүлэв.

	— Аан!

	Хүүхэн гарснаа түдэлгүй чанамал жимс, архи авчирч өгөөд дахин цонхны тэнд очиж суулаа. Духан дээр нь ялихгүй атираа харагдсаар байлаа. Хоёр хөмсөг нь шар зөгийн сахал мэт дээш доош хөдөлнө... Уншигч, та шар зөгийн нүүр хэчнээн зэвүүн байдгийг ажсан уу? За, хэрэг мандах нь, сүйд болох нь гэж би бодлоо. Яриа таарч өгөхгүй байна. Недопюскин бүр чимээгүй болж биеэ барин инээвхийлнэ. Чертопхановын амьсгаа дээр гарч, царай улайн нүд нь орой дээрээ гарна. Би явах байдал харуулав... Энэ үед Маша гэнэт босож цонхоо цэлийтэл нээгээд толгойгоо гадагш цухуйлган өнгөрч яваа нэгэн эмэгтэйд чанга дуугаар "Аксинья!" гэж дуудахад нөгөөх нь цочин эргэх гээд халтираад пидхийтэл газар унаваас Маша арагш годхийн чангаар хөхрөхөд Чертопханов бас инээд алдав. Недопюскин бах нь ханасан мэт тэсгэлгүй пиг пиг хөхрөв. Бид цөм сэргэн хөгжилдөж эхлэв. Нэг удаа аянга гялсхийгээд тэнгэр цэлмэх нь тэр.

	Хагас цаг хэртэй болсны дараа биднийг хэн ч таних аргагүй бол оо биз ээ. Бид хүүхэд шиг шуугилдан тоглоом тохуу хийцгээж Маша бүгдээс илүү хөгжөөнтэй болж Чертопханов өчүүхэн зуур ч нүд эс салган түүнийг ширтэнэ. Эмэгтэйн царай цайвартаж хамрын нүх нь томрон харц нь нэг тодорч нэг бүдгэрнэ. Эмэгтэй наргиж эхэллээ. Недопюскин нугасны эр нь охиноо даган яваа мэт богинохон бүдүүн хөлөөрөө баацганан араас нь даган явна. Вензор хүртэл үүдний өрөөн дэх лангууны дороос мөлхөн гарч ирээд босгоны дэргэд зогсож биднийг харж байснаа гэнэт үсчин хуцаж эхлэв. Маша өөр тасалгаа руу гүйн орж гитараа авч ирээд мөрөн дээрх алчуураа авч чулуудан сандал дээр шалмаг суугаад толгой өргөж цыган дуу дуулж эхлэв. Дуу хоолой цав гарсан шилэн хонх шиг цуурайтан чичирхийлж бас өндөр нам болно... Зүрх сэтгэл уярч бас ч зэвүүн мэт ажээ. "Ээ, түл, хөл хөө!" гээд Чертопханов ухасхийн ганцаар бүжиглэж эхэллээ. Недопюскин хөлөө товшсоноо шоорог шоорог явж эхлэв. Маша асаж байгаа хусны холтос мэт хөөрцөглөнө. Гуалиг хуруунууд нь гитарын утсан дээр шалмаг хөдөлж хүзүүний хос хуван сондрын цаанаас борхон хоолой аажмаар төмбөлзөн түрж байна. Тэрээр гэнэт дуугаа зогсож, сульдсан янзтай суугаад хөгжмийнхөө утсыг дурамжхан дэлдэх мэт болж байлаа. Тэгэхэд нь Чертопханов бас зогсож зөвхөн мөрөө хөдөлгөж дороо хөл солбицно. Недопюскин шаазангаар хийсэн хятад хүн шиг болж зөвхөн толгой сэгсэрнэ. Эмэгтэй дахин улайрсан мэт өндөр дуугаар дуулж, нуруу тэнийлгэн цээжээ түрэхэд Чертопханов навтасхийн сууснаа байшингийн тааз хүртэл дээш үсрэн жалан дугуй мэт эргэлдэн «Түргэл!» гэж хашхирч байв. Тэгэхэд нь Недопюскин "түргэл, түргэл, түргэл!" гэж даган баясаж уухайлна.

	Би шөнө орой болсон хойно Бессанов тосгоноос мордсон бил ээ... 

	Намайг Пантелей Еремеичийнд очсоноос хойш хоёр жилийн дараа түүний доройтол эхэлжээ. Ёстой л доройтол доо. Тэр болтол зовлон зүдүүр алдаг оног юм байтугай гай гамшиг ч үе үе дайрч байсан авч тэрээр тийм юмыг огт нь тоолгүй хуучин л янзаараа «хаанчилсаар» байжээ. Маша түүнээс салсан нь түүнд тохиолдсон анхны доройтол хамгийн ихээр сэтгэл зүрхийг шаналгасан нь болой.

	Тэр хүүхэн, тийнхүү ихэд идээшиж дассан мэт агсан тэр айлыг юуны учир хаях болсон шалтгааныг хэлэхэд хэцүү юм. Гэвч энэ талаар Чертопханов нас барахынхаа өмнөхөн хүртэл тодорхой нэгэн таамаглалтай байжээ. Машагийн сэтгэл хувирсан шалтгаан нь хөрш байсан чөлөөнд гарсан сумангийн дарга морин цэргийн ахмад Яфф гэгч хочтой залуу хар хүнд учир байсан санжээ. Пантелей Еремеичийн хэлдгээр бол: үргэлж уруулынхаа сахлыг имрэн нүүрээ буддаг хэвлүү байдал гарган маягладаг байснаараа л сэтгэлийг нь татчихжээ; бас ч Машагийн судсанд урсан байдаг тэнэмэл цыганы цус нөлөөлснийг санах хэрэгтэй гэдэг байжээ. Ямар ч болов зуны нэг сайхан орой Маша нэг жаалхан даавуунд юмаа боож аваад Чертопхановынхаас гараад явчихсан ажээ.

	Явахынхаа өмнө тэр эмэгтэй бараг дөрөв хоног шархадсан үнэг шиг тасалгааны нэг буланд яг шигдэж эвхрэн суугаад хэнтэй ч ганц ч үг дуугараагүй гэнэ ээ. Бодолд орсон мэт нүд эргэлдүүлж хөмсөг сөхөн шүдээ ялимгүй ярзайлгаж биеэ хучиж буй мэт гар хуруугаа хөдөлгөн суужээ. Тиймэрхүү «зан» гаргах явдал байгаагүй биш байсан, гэхдээ нэг их удаж байгаагүйг Чертопханов мэдэх учраас өөрөө ч санаа зовсонгүй, хүүхнийг ч зовоосонгүй. Гэтэл хоёр нохой «муужирлаа» гэж ахлах нохойчийн хэлснийг сонсоод анч нохдын байранд очоод буцаж явах замд нь шивэгчин авгай өөдөөс нь угтан ирж Мария, бас Акинфиевна эзэнтэнд мэнд хүргээд сайн сайхан амьдрахыг ерөөж байна, танайд дахиж ирэхгүй гэж хэлээрэй гэж айлтгаад явчихлаа хэмээн хоолой чичрүүлэн айлтгажээ. Энэ үгийг сонсоод Чертопханов зогссон газраа хоёр гурав хий эргэснээ сөөнгө дуугаар нэг муухай орилсноо тэр дороо зулдсан хүүхний араас явлаа. Харин гар буугаа авахыг мартсангүй ажээ.

	Гэрээсээ хоёр мод хэртэй газар байгаа хошууны төв рүү ордог их замын дэргэд байгаа хус модон төглийн тэнд Машаг гүйцэхэд нар доор тэнгэрийн хаяанд орсон байх тул гэнэт мод өвс газар бүгд бүдгэрэв.

	Машагийн барааг олж хармагцаа: 

	— Яфф руугаа, Яфф руугаа явж байна уу! Яфф руу юу! гэж муухай хашхичин бараг алхам бүрдээ гүйсээр байв.

	Маша зогсоод эргэж харав. Нарны эсрэг зогссон тул түүний бүх бие тас харлан яг чий модоор сийлж хийсэн мэт харагдана. Түүний нүдний цагаан нь мөнгөлөг буйлс шиг гялтайн, харин нүд нь хүүхэн хараа нь хар нүд нь бүр түнэр хар үзэгдэнэ. Маша боодолтой юмаа чулуудаад хоёр гараар элгээ тэврэв.

	— Яфф руугаа явж байна уу, муу гичий! гэж Чертопханов хашхиран мөрнөөс нь шүүрч авах гэснээ түүний харцтай тулгаран халирч зогтусав.

	— Би, Яфф руу яваагүй байна аа, Пантелей Еремейч. Би тантай л цааш нь амьдарч чадахгүй гэж тэр хүүхэн төлөв намуухан хариулав.

	— Яагаад амьдарч чаддаггүй бил ээ? Яагаад? Би чамайг юугаар гомтгоосон бэ?

	Маша толгой сэгсрээд, 

	— Юугаар ч гомтгоогүй, Пантелей Еремейч. Би танайд их уйдаж байсан... Өнгөрсөн явдалд баярлалаа. Гэхдээ цаашид байж чадахгүй. Үгүй!

	Чертопханов гайхан учраа олохгүй хоёр гуяа алгадаж урагшаа үсрэн

	— Тэр чинь юу гэсэн үг вэ? Өдий хүртлээ тайван жаргалтай сайхан амьдралаас өөр юу ч үзээгүй байж одоо болоход уйдаж шаналлаа гэнэ ээ? Одоо хаяад явъя гээ юу! Алчуураа авч толгой дээрээ тавиад л яваад өгнө гэнэ ээ. Хатан хүнээс дутуугүй хүндлүүлж байсан шүү дээ... 

	— Тэр чинь над нэг их хэрэгтэй байгаагүй юм гэж Маша хэлэв.

	— Яагаад тэр бил ээ? Цагаач байснаа хатагтай болсон чинь хэрэггүй байж уу? Яахлаараа хэрэггүй байдаг юм өөдгүй муу хог минь? Хэн үнэмших юм бэ? Сэтгэл хувирснаа нууж байна, сэтгэл чинь хувирч! гэж сөөнгөтөн орилоход нь Маша өөрийн дуулдаг цээлхэн хоолойгоор:

	— Сэтгэлээ хувиргах гэж би ердөө ч бодоогүй. Харин тэсэж суухын аргагүй уйтгартай болоод гэж би танд хэлж байна гэв.

	— Маша! гэж Чертопханов хашхиран атгасан гараараа цээжээ дэлсэж, — За, боль гүйцлээ, зовоолоо... одоо гүйцээ! ханалаа! Бурхан минь! Тихон юу гэх вэ? Бод л доо? Чи ядахдаа түүнийг өрөвдөөч! гэнэ.

	— Тихон Ивановичид миний өмнөөс мэнд хүргээд ингэж хэлээрэй... 

	Чертопханов хоёр гараа далайв.

	— Чи битгий ингэж ярь,.. чамайг явуулахгүй. Яфф чинь хүлээсний гарз болно шүү!

	— Яфф ноёнтон гэж Маша эхэлтэл,.. 

	— Юуны чинь ноё-ён-тон Яфф гэж Чертопханов дооглон хэлээд тэр чинь ёстой зайгуул зайдан, өөдгүй новш, харах царай нь хүртэл сармагчин оргисон доо! гэв.

	Чертопханов хагас цаг гаран Машаг ятгах гэж ядарчээ. Нэг тулж очиж, нэг зайлж, нэг зодохоор зангаснаа сөхрөн сууж бэлхүүст нь мөргөж уйлж хайлж, харааж зүхэж үзжээ... 

	— Чадахгүй ээ, хэчнээн их уйтгарлана гээч, уйдаж тарчлах хэцүү юм гэж Маша давтан хэлээд царай нь огт жишимгүй нойрмоглож нозоорсон байдалтай болоход Чертопханов чамд чинь арай согтуу өвсний ханд уулгачхаагүй биз гэж асуужээ.

	— Уйтгар гуниг гэж хүүхэн арав дахь удаагаа хэллээ.

	— Тэгвэл би чамайг ингээд ална гэж гэнэт хашхиран халааснаасаа гар буу гаргаж ирэв.

	Маша инээж нүд нь сэргээд ирлээ.

	— Тийм үү? Ал л даа, Пантелей Еремеич, дураараа бол, ямар ч гэсэн буцаж л чадахгүй.

	— Буцахгүй юу? гэж Чертопханов буугаа сойв.

	— Буцахгүй ээ, Хонгор минь, буцахгүй, үхсэн ч буцахгүй, би хатуу хэлж байна. Чертопханов гэнэт Машагийн гарт буугаа шургуулаад газар сөхрөн сууж, 

	— Тэгвэл чи намайг ал! Чамгүйгээр амьдрах хүсэл алга. Би чамд муухай харагдсан бол надад бүх юм муухай харагдаж байнам.

	Маша бөхийж боодолтой юмаа аваад бууны амыг Чертопхановын эсрэг харуулан өвсөн дээр тавиад өөрт нь дөхөж очоод, 

	— Ээ, хонгор минь, юу гэж сэтгэл уймраав? Манай цыган бүсгүйчүүлийг мэдэхгүй юу? Манайхны зан хэвшил тийм байна салахын гуниг бэрх боловч сэтгэлийг өөр тийш дуудан байхад хэрхэн тогтож байх бил ээ? Та Машагаа дурсаж бай. Тийм эмэгтэй хань дахин чамд олдохгүй. Би ч бүргэд шиг таныгаа мартахгүй. Гэвч бид хоёрын амьдрал дууссан!

	Чертопханов нүүрээ дарсан хурууныхаа завсраар

	— Би чамд хайртай байсан, Маша

	— Би ч бас танд хайртай байсан шүү Пантелей Еремеич найз минь!

	— Би чамд хайртай, чин үнэнээсээ ухаан жолоогүй хайртай. Чи ингэж гэмгүй сайхан амьдарч байгаад гэнэт ямар ч учир зүггүй намайг хаяад тэнүүчлэн явах болсныг чинь одоо бодохлоор хэрэв би заяагүй гуйлгачин биш байсан юм бол чи намайг хаяа ч уу, үгүй үү!

	Энэ үгэнд нь Маша зөвхөн хэнэггүй байдалтай инээвхийлэв.

	— Намайг бас ганц ч зоосгүй гэл үү! гээд Маша гар далайн Чертопхановын мөрийг цохив.

	Чертопханов огло харайж босов.

	— Ядахдаа мөнгө аваад яв л даа, ганц ч зоосгүй хүн хаашаа явах вэ? Гэхдээ намайг алчхаад л яв. Намайг шуудхан алаад аль, чи харин үг мэддэг хүн үү, үгүй юу!

	Маша дахин толгой сэгсрэв.

	— Чамайг алах гэж үү? Сибирь лүү яасан хүн цөлөгддөг бил ээ, хонгор минь?

	Чертопханов давхийв.

	— Чи зөвхөн тэгж бодоод л, цөллөгт явахаас айсандаа л... 

	Чертопханов дахин өвсөн дээр өнхрөн уналаа. Маша түүнийг дээрээс нь дуугүй харж байснаа 

	— Би таныг өрөвдөж байна. Пантелей Еремеич, та хүн сайнтай ч одоо яая гэхэв. Сайн сууж байгаарай гэж шүүрс алдан хэлээд цааш эргэн хоёр гурав алхав. Хэзээний үдэш энд тэндгүй бараан сүүдэр хүүшилж байлаа. Чертопханов годхийн босож харайлган Машагийн араас очиж хоёр тохойноос нь атгав.

	— Ингээд явах нь уу, могой чи? Яфф руугаа!

	— Баяртай! гэж Маша эрс тод давтаад гараас нь мултарч цааш алхахад Чертопханов хойноос нь харж байснаа гүйж очоод буугаа авч шагайж байгаад буудав... Харин гохоо дарахын өмнө гараараа өлийлгөсөн учир сум нь Машагийн толгой дээгүүр шүнгэнэн өнгөрчээ. Маша явуут мөрөн дээгүүрээ эргэж хараад шоолох мэт ганхалзан цааш алхана.

	Чертопханов нүүрээ таглан гүйлээ... 

	Гэвч тавин алхам ч гүйж чадалгүй гэнэт шаасан гадас шиг зогсчхов. Чихэнд дасал болсон дэндүү их дасал болсон дуун түүний сонсголд хүрчээ. Маша дуулж эхэлжээ «Залуу сайхан цаг» гэдэг дууны авиа бүр нь үдшийн тэнгэрт гунигтай, нозооролтой хаднам. Чертопханов чих тавин сонсоход дуу нь улам бүр холдон зарим үе тасалдсанаа дахин бүдэг сонстовч бас л төөнөн жигнэх хүчтэй ажээ...

	— Намайг зориуд хатгаж байгаа нь энэ гэж бодсон авч тэр даруй гаслан орилж: — «Ээ, хаанаас надтай салахын ёс гүйцэтгэж байгаа хэрэг биз» гээд нулимс асгаруулав.

	Чертопханов маргааш нь ноён Яффийнд очжээ. Тэрээр жинхэнэ язгууртан хүн шиг хөдөөгийн ганцаардмал амьдралыг голж «хатагтай нарт ойрхон» гэж өөрөө хэлдэгчлэн хошууны хотод шилжин суусан юм санж. Чертопхановыг очиход Яфф гэртээ байсангүй. Зарцынх нь хэлснээр үзвэл тэр хүн өчигдөр нь Москва руу явсан байна.

	— Тэгж таарна аа тэр! Чертопханов догшрон уурсаж хоорондоо холбоо барьж байгаад хамт оргосон байна..! Гэвч харж байя! хэмээн Чертопханов ууртайгаар хашхирав.

	Мань эр, зарцын нь дургүйцсээр байтал морин цэргийн залуу ахмадын ажлын тасалгаанд давхин орвол буйдан дээр тосон будгаар зурсан морин цэргийн дарга хувцастай ахмадын өөрийн нь зураг өлгөөстэй байжээ. "Аа, чи энд байгаа бий, муу сүүлгүй мич!" гэж Чертопханов хашхиран буйдан дээр үсрэн гарч зангидсан гараар, тэлж хадсан зургийн гол дунд дэлсэж том цоорхой гаргажээ. Тэгээд

	— «Чи зайгуул эзнээ ирэхээр, өөрийн нь өмхий зовлого байгаагүй учир зурмал зовлогыг нь Чертопханов тайж бэртээгээд явсан гэж дамжуул, тэгээд бас надаас сумны амт авахыг хүсвэл Чертопханов тайжийнх хаана байдгийг өөрөө мэднэ биз! Эс очвол нь би тэр муу новшийг олно! Далайн ёроолд байсан ч тэр бузар мичийг олох оо л олно!» гэж зарцад нь хашхичжээ.

	Ингээд Чертопханов буйдангаас бууж сүртэйхэн гарч одсон байна.

	Гэвч Яфф нь тэрнээс ямар нэг юм хүсээгүйгээр барахгүй хаана ч түүнтэй тааралдсангүй. Чертопханов ч өөрийн дайсныг олох гэж оролдоогүй тул тэр хоёрын хооронд ямар ч хэрэг явдал үүссэнгүй. Машагийн тухайд түүнээс хойш үүрд ул мөргүй алга болсон бөлгөө. Чертопханов архидаж эхэлсэн авч удалгүй «сэхээрчээ». Гэтэл дахин нэг гай түүнд нүүрлэжээ.

	 

	 

	II

	Тухайлбал: түүний хосгүй найз Тихон Иванович Недопюскин нь өөд болсон байна. Нас барахаасаа хоёр орчим жилийн өмнө эрүүл мэндийн байдал нь алдагдаж амьсгаа давхцах өвчинд шаналан юм л бол унтах ба нүдээ нээсэн ч тийм амар ухаан ордоггүй байжээ. Хошууны эмч үзээд «ялимгүй цохилтоос» болж гэжээ. Машаг явахаас дөрөв хоногийн өмнө, тухайлбал Машагийн «гуньхарч» байсан дөрөв хоногт Недопюскин Бесселедеевк тосгондоо хэвтэж байсан байна. Тэгэхдээ салхинд цохиулаад хүнд байсан Машагийн явдал санаандгүй байхад гарсан хэрэг тул хүнд цохилт болсон нь мэдээж. Чертопхановын өөрийн нь шаналлаас илүү ч хүнд байсан байж мэднэ. Угаас номхон, дорой зан төрхтэйн учир найзыгаа хамгийн дотноор өрөвдөн, учрыг ойлгож ядан шаналахаас өөр байдал гаргасангүй... гэхдээ санаж сарвайсан бүхэн нь баларч хов хоосон болох шиг санагджээ. «Тэр эмэгтэй сүнсийг минь сугалжээ» гэж өөрийн дуртай хулдмал буйдан дээрээ сууж нэг хуруугаа нөгөөгөөр тойруулан эргүүлж ганцаар аман дотроо шивнэнэ. Чертопхановын сэтгэл тавигдсан хойно ч Недопюскиных тавигдалгүй үргэлж «дотор хоосноо санана». Тэрээр «Яг энд» гэж ходоодноос дээхнүүр цээжний төв хэсгийг зааж үглэнэ. Иймэрхүү байдалтай байсаар өвлийг хүрчээ. Анхны хүйтэн эхэлмэгц амьсгаа давхцах нь хөнгөрөөд оронд нь нөгөө ялимгүй цохилт биш, харин жинхэнэ цохилт дайрчээ. Тэр дайрлагад дороо ухаан алдчихсангүй. Чертопхановыг андахгүй байснаар үл барам найзынхаа: — Чи яагаад, Тишаа, миний зөвшөөрөлгүйгээр намайг хаях гэж байна? Чамд Машагаас дээрдэх юм алга! гэсэн үгэнд нь хөшсөн хэлээр «А, би Пан.. лей... Е.. е. ич та н-ы ү.. гэ.. нд ор.. но..» гэж хариулжээ. Гэвч энэ нь түүнийг удаан амьд байлгаж чадсангүй. Хошууны эмчийг хүлээж чадалгүй амьсгаа хураажээ. Эмч саяхан хөрж гүйцэж байгаа хүүрийг үзээд хорвоогийн түмэн бодисын энх амгалангийн төлөө гэж «архи зууш» хоёрыг шаарджээ. Тихон Иваныч эдлэнгээ өөрийн найз хүндэт энэрэлт, өмөөрөн хамгаалагч Пантелей Еремеич Чертюпхановтоо үлдээжээ, тэгэх нь ч гарцаагүй байсан юм. Харин хүндэт энэрэлт хүнд нь түүний эдлэн их ашиг өгч чадсангүй ээ. Удалгүй үнэ хаялцуулан худалджээ. Учир нь Чертопханов найзынхаа булшин дээр дурсгалын хөшөө босгоход гаргасан зардлаа нөхөх гэж нэлээдийг нь заржээ! Бодвол түүний цогцост байсан эцгийн нь сүнс амилан дуудсан бололтой!» Уул дурсгалаа залбирч байгаа янагийн бурхны дүр гэж хүн хөшөө Москвад захиалсан байна. Гэтэл захиалга хүлээн авч дамжуулагч нь хөдөө газар сийлбэр мэдэх хүн ховор гэж бодоод янаг дурлалын бурхны оронд цэцгийн охин бурхан өгчилгөжээ. Тэр цэцгийн бурхны дүр нь Москвагийн дэргэдэх екатериний үеийн нэг хуучин цэцэрлэгийг олон жил чимсэн бүдүүн гартай, үс нь буржгар, нүцгэн цээжийг нь ороосон намуу цэцэгтэй, бие тахир зэрэг рококо маягийн маш ой гутмаар одоо гологдсон зүйл боловч дамжуулагч хүн үнэгүй олсон юм байжээ. Одоо ч гэсэн тэр үлгэрийнх шиг дагина нь нэг хөлөө маягтайхан өргөсөөр Тихон Ивановичийн булшин дээр зогсож шалиг авхайн нүдээр хажуугаараа яваа (манай хөдөөгийн булшны газрын байнгын гийчин, хурга тугалуудыг ширтэн байна.

	 

	 

	III

	Өөрийн үнэнч найзаа алдсан Чертопханов дахин архинд орж урьдахаасаа илүү их уух болжээ. Түүний ажил ер нь л улам унасаар байна. Ан хийх тухай бодохоо ч больж, сүүлчийн мөнгөө бүгдийг дуусаж үлдсэн ганц зарц нь хүртэл зулдаад алга болжээ. Пантелей Еремеич цор ганцаардаж сэтгэл санаагаа хуваалцах хүн байтугай ганц үг ч солих хүнгүй болсон байна. Харин зөвхөн бардам зан нь л хэвээр үлдэж байдал муудах тусам улам сагсуурч улам бардамнан бүр ч хүн ойртох аргагүй болж байхад улам гаарч зэрлэгшжээ. Түүнд сэтгэлийг нь ганц тайтгаруулах цор ганц баясгалан үлдсэн нь дон үүлдрийн, уналгын гайхамшигт саарал морь бөгөөд түүнийг өөрөө Малек— Адел гэж нэр өгсөн ёстой сайхан амьтан даа.

	Тэр морь анх Чертопхановын гарт орох болсон нь: Нэг өдөр саахалтын тосгон дундуур морь унан өнгөрч яваад Чертопханов тариачид архины мухлагийн дэргэд овоорон бужигналдаж шуугилдаж байгааг харжээ. Тэдний дунд нэг газар хоёр урт гар зогсоо зайгүй дээш доош болж байна.

	Тэнд юу болж байна аа? гэж байшингийнхаа хаалганы босгон дээр зогсож байгаа чавганцаас сүрхий дарга маягийн дуугаар асуув гэнэ.

	Чавганц хатавчаа налан нойрмоглосон мэт зогсож нөгөө мухлагийн зүг харж байхад цоохор цамцтай нүцгэн цээжиндээ модон загалмай зүүсэн цагаан толгойтой жаахан жаал эмгэний чархи гутлын хооронд хөлөө жийн, хоёр жижигхэн гараа зангидан сууж байв. Түүний өмнө тахианы дэгдээхэй чулуу болтлоо хатсан хар гурилын талхны зах тоншилно.

	— Бүү мэд, эцэг минь, гэж хариулаад эмгэн бөхийж үрчгэр хар гараа хүүгийн толгой дээр тавиад, — Манайхан л нэг муу еврейг зодож байгаа бололтой.

	— Еврей гэнэ ээ? Ямар еврей?

	— Хэн мэдэх вэ, эцэг минь нэг л еврей манай энд гараад ирж хаанаас гарч ирснийг хэн мэдэх вэ? Аль, Вася, банди минь ээждээ оч. Кш кш: заваан муу тахианууд! гээд эмгэн дэгдээхэйнүүдийг үргээхэд Вася айж эмгэний хормойноос зуурав.

	— Тэгээд л зодоцгоож байна, ноёнтон минь

	— Зодно гэнэ ээ? Яалаа гэж?

	— Мэдэхгүй, эцэг минь. Зодох болоод л зодож байгаа биз. Зодохгүй байхын ч арга байх уу даа? Тэр муу чинь Христийг цовдлоогүй бил үү!

	Чертопханов муухай орилон мориныхоо хүзүүг ороолгоод бөөгнөрсөн хүмүүсийн зүг давхин очиж дундуур нь дайран ороод хамаа намбаагүй баруун зүүн талдаа байгаа тариачдыг ташуураараа савчин 

	— Энэ чинь хууль... бус... шийтгэл! хууль бус... ялла! хууль гэсгээх ёстой, хэн.... хүний.. дур... биш! хууль!!! хуу...ль мэдэв үү!!! гэж үгээ зөөж ядан хашхирчээ

	Хоёр агшин ч бололгүй бүгд зүг зүг тархан зулдав.

	Мухлагийн хаалганы өмнө бага шиг туранхай хар юм хэвтэж байна. Богино захтай кафтан дээлтэй үс нь арзайж ороолдсон хамаг бие нь язарч бяцарсан... царай зэвхий, нүд нь эргэсэн хүн, амаа ангайн хэвтэнэ... Энэ юу вэ? айж бахардсан хүн үү? Эсвэл үхсэн хүн үү?

	— Энэ еврейг яагаад алсан юм бэ? Чертопханов сүрдүүлэх янзтай ташуур даллан чанга дуугаар хашхирав.

	Хүмүүс хариуд нь сулхан хүнгэнэлдэнэ. Зарим нь мөрөө, зарим нь нуруугаа бас зарим нь хамраа барьцгаана.

	— Сайхан гүвшиж байсан юмыг! гэж арын нэг хүн дуугарав.

	— Ташуураар! Аль таарсан юмаараа! гэж бас нэг нь хэлэв.

	— Еврейг яалаа гэж алсан бэ? муусайн зэрлэгүүд ээ, би та нараас асууж байна? Чертопханов дахин асуув.

	Гэтэл хэвтэж байсан өнөөх чинь гэнэт босож Чертопханов руу харайлган эмээлийн бүүргээс чичрэн зуурахад, 

	Нөгөө хүмүүс нэг зэрэг нижигнэтэл хөхрөлдөв.

	— Бөх амьтай эд вэ! Муур шиг! гэж арын эгнээнээс сонстоно.

	— Ивээлт дээдэс минь! Амь авар! гэж золгүй еврей хүн бүх цээжээ Чертопхановын хөлд нааж тэврэн, — Эс тэгвэл эд нар намайг ална, ална, тэнгэр минь! гэж шулганалаа.

	— Яалаа гэж тэр вэ? Чертопханов асууваас;

	— Ёстой хэлж мэдэхгүй юм! энэ нутагт мал үхэж байна гэнэ... тэгээд намайг хардаж байна... үхсэн, би яаж...

	— Яах вэ түүнийг дараа тунгаана, гэж Чертопханов үгийг нь таслаад, — Одоо миний эмээлээс бариад дагаад яв. Аа, та нар, хэмээн тариачдад хандан, — Намайг таньж байгаа биз? Би Пантелей Чертопханов гэдэг эзэн байна. Бессонов тосгонд суудаг. Сайн бодож байгаад гомдол байвал дээдэст шүүлгээрэй. Мөн энэ еврейд ч адилхан... 

	— Юу гэж гомдох вэ, гэж өрхийн тэргүүлэгч бололтой цагаан буурал сахалтай, яггүй маягийн тариачин толгой мэхийн өгүүлэв. (Өөрөө ч гэсэн тариачдаас дутуугүйгээр еврейг ороолгосон хүн байх аа). Пантелей Еремеич ноёнтон, бид таныг сайн мэдэж байна. Биднийг сургаж өгсөнд танд гүн их талархнам!

	— Юу гэж гомдоллох вэ гэж бусад нь адил хэлээд, — Харин энэ өөр шүтлэгтнийг бид зүгээр орхихгүй! Бидний гараас гарахгүй! бид үүнийг талд туулай намнах мэтээр... 

	Чертопханов сахлаа илж гудачсанаа тосгоныхоо зүг сажлуулав. Түүний хажууд нэг удаа Тихон Недопюскинийг аварсантай адил чөлөөлөгдсөн еврей дагаж явна.

	 

	 

	IV

	Хэдэн өдрийн дараа Чертопхановт үлдсэн ганц зарц болох зарц хүү, нэг морьтой хүн ирээд тантай уулзаж ярих юм байна гэж байна гэжээ. Чертопханов пингийн үүдэнд гарч хартал таньдаг еврей хүн дон үүлдрийн сайхан морь унаад талбайн гол дунд хөдлөлгүй зогсож байжээ.

	Еврей хүн малгайгаа авч сугандаа хавчуулаад хөлөө дөрөөлөөгүй дөрөөний суран завсар хавчуулж, уранхай хувцасны нь навсгар хормой эмээлийн хоёр тал руу унжина. Чертопхановыг хармагц тэр хүн уруулаа долоож тохой хөдөлгөн хөлөө гозолзуулав. Чертопханов түүний энэ мэндчилгээнд хариу өгөлгүй харин бүүр уурлан гэнэт дагжин чичрэв. Навсгар еврей хэнэггүй энэ сайхан морь унах гэж юу гэсэн үг вэ! Яасан муухай юм бэ гэсэн мэт... 

	— Хүүе эфиопийн улаан хижиг ээ! Одоохон мориноос буу, эс тэгвэл шавар луу угз татаж унагана шүү.

	Еврей нь ухасхийн тушаал ёсоор, мөчгүй юм шиг үсрэн эмээлээс унаж нэг гартаа цулбуураа барьсан хэвээр инээмсэглэн мэндэлж Чертопхановын дэргэд ирэв.

	— Чи яах гээ вэ? гэж Пантелей Еремеич сүртэй дүр гарган асуухад нь, 

	— Ноёнтон минь үзэж таалаач, энэ морь ямар вэ? гэж еврей хүн толгой зогсолтгүй мэхэс мэхэсхийлгэн байж хэлэхэд:

	— А-ха... аятайхан адгуус, чи хаанаас олоов? Хулгайлаа л биз дээ?

	— Яаж болох вэ, ноёнтон! Би шударга еврей хүн учир хулгайлсан биш, харин үүнийг ноёнтон танд зориулан олсон бил ээ! Би ёстой зүтгэж, хүч тавьсан шүү! Тиймээс энэ морийг таалж үз. Ийм морь, дон мөрнийг эргүүлж хөмрөөд ч дахиад нэгийг олохгүй! Хараать, ноён, ямар бэ дээ! Энд ирээд хараать! Хш... хш... Цаашаа эргэ, хөндлөн зогс! Одоо эмээлийг нь авъя. Ямар вэ? ноёнтоон!

	— Сайхан морь.

	Чертопханов тоомсоргүй байгаа царай гаргаж давтан өгүүлээд дотроо бол зүрх нь өөдөө хөөрч шүлс залгин байгаа ажээ. Тэрээр моринд их хорхойтой, юугаа ч үл хайрлаж хүн бөгөөд адууны үнийг ч сайн мэддэг бил ээ.

	— Ноёнтон, жаалхан илээд үзээч! Хүзүүг нь! Уухай, тэгээд

	Чертопханов дургүй байгаа царай гарган хүзүүн дээр нь гараа хүргэж түг, түг хоёр цохиод, сойлго хавиас эхлэн нуруу даруулан бөөрний дээд тушаах тодорхой газрыг хүртэл илж байгаад анчин хүний ёсоор ялихгүй дарав. Морь сэрвээгээ босгож ихэмсэг хар нүдээр Чертопхановыг хялайн хараад хамраа дуугаргаж урд хөлөө солбив.

	Еврей нь пиг пиг хөхөрч алгаа аяархан ташив.

	— Эзнээ таньж байна, эрхэмсэг ноёнтон минь, эзэн ээ!

	— Битгий худал ярь, гэж Чертопханов үгийг нь гонсгор байдалтай тасалж, — Энэ морийг чинь худалдаж авах юм алга, а бэлэг гэвэл еврей хүнээс байтугай тэнгэр бурхнаас ч авч үзээгүй! гэв.

	— Үгүй, яаж би танд юм бэлэглэх зориг гаргах бил ээ, өршөөгөөрэй! гэж еврей дуу алдаад, — Та үүнийг худалдаж ав, харин мөнгө яах вэ, дараа болъё, гэхэд Чертопханов бодол болов. Тэгснээ:

	— Тэгээд чи юу авах вэ? гэж шүдэн завсраараа хэлэв.

	Еврей нь мөрөө хавчив.

	— Өөрийнхөө төлснийг л хоёр зуун рубль. Уул нь энэ үнээс хоёр дахин, магадгүй гурав дахин ч илүү байж болохоор морь бил ээ.

	Чертопханов эргэж зогсоод халуурсан мэт эвшээлгэнэ.

	— Тэгээд... мөнгөө хэзээ вэ? гэж Чертопханов албаар хөмсгөө атируулан байж еврей рүү харалгүй асуув.

	— Та аятай цагтаа л болоорой.

	Чертопханов толгойгоо гэдийсэн авч нүд нь доош харсан хэвээр бөлгөө.

	— Ийм хариу хаана байлаа, шууд хэл, еврейн шээс! Би чамд өртэй явах хэрэг үү, тэгээд?

	— Тэгвэл, ингэе... зургаан сарын дараа л болох уу гэж еврей сандруу өчив.

	Чертопханов хариу дуугарсангүй.

	Еврей нь түүний нүд рүү харахыг оролдоно.

	— Болно биз? Морио жүчээнд оруулж орхих уу?

	— Эмээл надад хэрэггүй, эмээлээ ав... дуулж байна уу хэмээн Чертопханов үгээ зөөн өгүүлэв.

	— Дуулалгүй яах вэ, дуулалгүй яах вэ, авлаа авлаа гэж еврей баярлан шулганаж эмээлээ мөрөндөө тохов.

	— Мөнгөө зургаан сарын дараа, гэхдээ хоёр зуун биш, хоёр зуун тавин рубль. Дуугүй бай. Хоёр зуун тавин рубль би төлнө, гэж Чертопханов хэлэв.

	Чертопханов ер дээш харж зориглохгүй байна. Ийнхүү биеэ тоосон зандаа зовж үзээгүй сэн бил ээ. «Гарцаагүй энэ муу чөтгөр ачийг хариулах гэж бэлэг авчирсан байна шүү!» гэж бодно. Тэрээр еврейг тэврээд авмаар ч, цохиод авмаар ч юм шиг... 

	Еврей хүн овоо урам орсон мэт баясан инээж 

	— Ноёнтоон, орос заншлаар цулбуурыг хормойноос хормой дор шилжүүлэн өгөх жамтай биш үү... 

	— Зээ, яаж байгаа нь тэр вэ? Еврей... бас оросын заншлыг! Тэнд хэн байна? морио саравч руу аваач, овьёос ч өг. Би ч одоо унаж үзье. Үүнд Малек-Адель нэр өглөө мэдэж ав!

	Чертопханов пин рүү гүйж явснаа гэнэт өсгий дээрээ эргэн еврейн дэргэд гүйж ирээд гарыг нь чанга атгахад еврей нь түүний гар дээр үнсэх гэж хошуу цорвойлготол Чертопханов хойшоо үсрэн намхан дуугаар «хэнд ч хэлж болохгүй!» гээд хаалганы цаагуур далд оржээ.

	 

	 

	V

	Яг энэ өдрөөс эхлэн Чертопхановын амьдралд хамгийн чухал ажил хамгаас эрхэмлэх баяр баясгалан нь Малек-Адель болжээ. Чертопханов энэ морио Машаг хайрлаж байснаас ч илүү хайрлаж, Недопюскинд дасаж байснаасаа ч илүү дасах болжээ. Морь нь ч ёстой л морь доо! Яг л гал дарь гэсэн үг. Төрх намба нь гэвэл тэргүүн тайж шиг! Цуцах, эцэхийг мэдэхгүй, хааш нь ч эргүүлсэн ам зөөлөнтэй, хоол тэжээл голохгүй, тэжээлгүй бол шороо ч хамаагүй долооно. Алхаж гишгэх нь алган дээр тавьсан мэт зөөлөн, хатируулж явахад усан дээр яваа завь шиг халбилзуулна.

	Хурдлан давхих нь хуй салхинаас ч түргэн ажгуу. Уушги сайн тул амьсгаадан уухилах нь үгүй. Хөл гэдэг нь ган болд лугаа адил тул хөглөж бүдэрсэн удаа огт үгүй бил ээ! Гуу жалга, бут харгана дээгүүр гудиггүй харайна. Ухаантайг нь яана! Дуудвал толгой өргөн давхиж ирнэ, зогсож бай гэвэл орхисон байрнаас огт хөдлөхгүй эзнээ ирж явахыг үзвэл «Би энд байна гэх мэт» үүрсэнэ. Айхыг мэдэхгүй, тас харанхуй шөнө ч, цасан шуурга дунд ч замаа сайн олно. Эзнээсээ бусдыг үл хавьтуулан эс болбол хазна! Нохой, үхэхийг хүсээгүй бол давхиж ирээд хэрэггүй, урд хөлөөрөө ганц "түг" цавчвал тэнгэр харах нь тэр ээ! Бардам адуу бил ээ. Харахад сайхан гэж л ташуур эс хөдөлгөнө үү гэхээс биш, хэрэв цохивол сүйд болохоор адуу байлаа. Олон юм ярих юун бил ээ! Адуу биш эрдэнэ байж ээ!

	Малек-Аделийнхаа тухай ярьж эхэлбэл Чертопханов хаанаас тийм сайхан үг олдог бол гэмээр шүү! Маллахаа ч сайн маллана, энхрийлэхээ ч сайн энхрийлнэ! Үс нь мөнгө шиг гялганан, тэр нь хуучин ч биш шинэхэн сая зүлгэсэн мөнгө адил хар гялаан. Гараар илээд үзвэл торгон хилэн мэт ажээ! Эмээл хазаар хударга тохом зэрэг ёнзог төхөөрөмжийг ягштал тааруулан сайн додомдож байх тул харандаа бариад зурмаар сан бил ээ. Чертопханов өөрөө согсоог нь сүлжин сүүл дэлийг нь шар айргаар угааж туурайг нь тослон зүлгэнэ... Өөр чухал юу байх сан бил ээ. Тэрээр заримдаа Малек-Аделиа унаж саахалтын тосгоноор дайран явахдаа урьдын нэгэн адил тайж нартай холбоогүй учир тэдний тариалангийн талбай, бууцных нь дундуур явж өнгөрнө... Малууд минь нүд хужирлацгаа! гэсэн янзтай явна. Баян тайж нар алс хээр гөрөөлж явна гэсэн сураг сонсвол даруй тийшээ явна. Алсхан тэнгэрийн хаяаны тэндээс мордон давхиж өөрийн морины үзэмж хурдыг гайхуулан хэнийг ч мориндоо үл хавьтуулна. Нэг өдөр нэгэн анчин бараа бологсдоо дагуулан Чертопхановын хойноос хөөж эхэлжээ. Түүний улам улам холдон байгааг хараад хамаг чадлаараа давхин хамаг чадлаараа ийн хашхирч гэнэ ээ: 

	— Хөөе! Дуулж бай! авъя гэснийг чинь цөмийг нь өгье, морио л аль! Хэдэн мянгыг ч хайрлахгүй! Хүүхнээ ч өгнө, хүүхдээ ч цөмийг өгнө! Үлдсэнийг нь бүгдийг өгнө!

	Чертопханов гэнэт Малек-Аделиа зогсоов. Нөгөө анчин хойноос нь нисэх мэт дүүлэн ирээд;

	— Ахайтан! Юу авах вэ? Хэлээч, төрсөн эцэг минь! хэмээн өндөр дуугаар асуухад нь

	— Хэрэв та хаан байгаад (Чертопханов үгээ зөөж) (Энэ хүн Шекспир гэдэг нэрийг ч насандаа сонсоогүй хүн юм) — Надад энэ морины оронд бүх эзэнт улсаа өгч байсан ч би авахгүй шүү! гэж хэлээд инээд алдан Малек-Аделиа амыг нь татаж гэдийлгэн цовхроож хойд хоёр хөл дээр нь гялалзтал эргүүлэн өвс хадсан газраар жирийлгэн алга болов! Нөгөө анчин (их баян ван байсан гэдэг бил ээ) малгайгаа авч газар чулуудаад нүүрээр дээр нь даран унав! Ийнхүү хагас цаг хэртэй хэвтсэн байна.

	Үнэхээр Чертостханов яаж морио эрхэмлэн үнэрхэхгүй байх сан бил ээ! Энэ морины ачаар л хавийн бүх хүмүүсээс давуу, эргэлзээгүй, хамгийн сүүлчийн давуу тал түүнд бий болсон биш үү?

	 

	 

	VI

	Тийнхүү хоног сар өнгөрсөөр өр төлөх хугацаа ойртон ирлээ гэтэл Чертопхановт хоёр зуун тавин рубль бүү хэл тавин рубль ч алга байлаа. Яах вэ яавал дээр вэ? «Арга байна уу? хэрэв еврей дахин хүлээзнэх дургүй байвал нь байшин, газраа өгье. Өөрөө морио унаад харсан зүгтээ хандъя! өлбөрч үхэж байсан ч Малек-Аделийг эргүүлж өгөхгүй!» гэж шийджээ. Тэрээр сэтгэл зовнин гүн бодолд оров. Гэтэл хувь заяа нь түүнийг анхны бөгөөд сүүлийн удаа өрөвдөн инээсэн ажээ. Юу гэвэл Чертопханов өөрөө нэрийг нь ч үл мэдэх нэгэн холын хамаатан эгч нь нас барахдаа түүнд сэтгэлийн гэрээс болгон түүний санаанд үл багтам асар их мөнгө, хоёр мянган рубль үлдээжээ. Тэр мөнгө еврейг ирэхийн нь яг өмнөх өдөр Чертопхановын гарт орж иржээ. Мань хүн дэндүү баярласандаа муужран унах шахав гэнэ. Харин архийг мартсан, Малек-Адель өөрийн болсон өдрөөс эхлэн ганц ч балга архи зооглосонгүй ээ. Тэр адууны саравчинд гүйн очиж найзаа барьж аваад адууны газар биеийн хамгийн зөөлөн газар болох хамрын нь хоёр тал дээр ээлжлэн үнссэн байна. Тэгээд «Одоо салахгүй шүү!» гэж шивнээд Малек-Аделийн сайхан самнасан дэлэн доор нуугдан байгаа хоолойг нь алгадна. Тасалгаандаа орж ирээд мөнгөө тоолж хоёр зуун тавин рубль салган авч тусад нь дугтуйд хийлээ. Дараа нь тамхи татан үлдэх мөнгийг юунд зарвал зохих талаар бодолхийлэн 

	— Ямар анч нохой худалдан авбал дээр бол? Жинхэнэ костром гарлынхаас заавал улаан алаг нохой авах юм шүү. Тэр байтугай зарц хүү Перфишктай хүртэл сэтгэл хуваан зөвлөөд түүндээ шар цацагтай шинэ (зарцын) хувцас авч өгнө гэж хүртэл амлаад хэвтэртээ ороход сэтгэл нь тун сайхан байжээ.

	Тэр шөнө тун базаахгүй зүүд зүүдэлсэн нь: ан хийхээр гарсан чинь унасан морь нь Малек-Адель биш өөр нэг хачин тэмээ шиг амьтан байж гэнэ, гэтэл өөдөөс нь цав цагаан цас шиг үнэг гүйж явжээ, нохойгоо тавиад урт ташуураар ширвэх гэтэл гарт нь ташуур биш бие угаадаг юм байж, нөгөө үнэг урт хэл гарган занаж урдуур нь давхихад мань хүн тэмээнээсээ үсрэн буугаад бүдрээд уначихсан гэнэ... харин унахдаа цагдаагийн гар дээр унаж цагдаа нь түүнийг мужийн захирагч руу дуудсанд очоод сайн харвал тэр нь Яфф байжээ?.. 

	Чертопханов нүдээ нээн харваас өрөөн дотор харанхуй агаад саяхан үүрийн тахиа хоёр дахь удаагаа дуугарчээ... 

	Хаа нэг тэртээ хол морь янцгаах чимээ сонстов.

	Чертопханов толгой өндийвөөс... Дахин нарийхан дуугаар янцгаах сонстов.

	— Энэ чинь Малек-Адель шив дээ, янцгаах нь мөн байна. Яагаад тийм хол байх бил ээ? Эцэг минь... арай үгүй байгаа... гэж бодогдоно.

	Тэрхэн хооронд бүх бие арзайн гэнэт орноосоо ухасхийн бууж тэмтрэн байж гутал хувцсаа олж углаад дэрэн дороосоо адууны хашааны түлхүүр авч гүйн гарлаа.

	 

	 

	VII

	Жүчээ нь хашааных нь хамгийн захад байх ба нэг хана нь түүний залгаа ажээ. Чертопханов гар чичрэн салгалаад шууд түлхүүрээрээ цоожны нүх олохгүй мөн дор нь эргүүлж ч чадсангүй... Амьсгаа даран түр хөдлөлгүй зогсож хаалганы цаана ямар нэг чимээ гарах болов уу! хэмээн чих тавин чагнав. «Малешка! Малец!» гэж шивнэх шахам дуудавч огт аниргүй дүнсийнэ! Чертопханов өөрийн мэдэлгүй түлхүүр сугалсан байхад хаалга чахран нээгдэв... үзтэл хаалгыг нь цоожлоогүй байжээ. Босго даван дахиад морио бүтэн нэрээр нь «Малек-Адель!» гэж дуудсан авч үнэнч нөхөр нь хариу дуугарсангүй харин хулгана л сүрэл дундуур шурдхийн гүйх чимээ гарна. Чертопханов жүчээний зогсоолын Малек-Аделийн байдаг руу нь хав харанхуйн дунд гүйн очвоос... хоосон!.. Чертопхановын толгой эргэн мансуурч хоёр чих нь хонх шиг дүнгэнэнэ. Юм хэлэхийг хүсэвч сөөнгө дуунаас өөр чимээ гарсангүй. Бухимдан хоёр гараар дээш доош баруун зүүнээ тэмтчин сөхөрсөн өвдгөөр зогсоол дамжин явна... бараг таазанд тултал өвс хураасан гурав дахь зогсоол хүртэл яваад энэ ч хана тэр ч хана мөргөсөөр байгаад унаж тусаж байснаа гэнэт босож дутуу онгорхой хаалгаар гадагш гарав... "Хулгай авч ээ! Перфишка! Перфишка! хулгай авчхаж!" гэж орилон хараал зүхэл болов.

	Зарц хүү Перфишк нь пинд унтаж байгаад дан цамцтайгаа үсрэн гарч ирлээ... 

	Эзэн, цорын ганц зарц хүүтэйгээ гадаа согтуучуул шиг мөргөлдөөд хоёул ухаангүй мэт өөд өөдөөсөө харан дэвхцэв. Эзэн ч юу хэлэх гэснээ ойлгуулж чадахгүй, зарц нь ч эзэн юу шаардаж байгааг үл ойлгоно. 

	— Гай дайрлаа, гай дайрлаа! гэж Чертопханов үглэхэд зарц нь түүнийг даган 

	— Гай дайрлаа! Гай дайрлаа! гэж дуурайн давтана. 

	— Алив, дэнлүү асаа! Гал! Гал! 

	Чертопхановын бөглөрсөн амьсгаа нь хагарах мэт сүүлд нь дуугарахад хүү гэрийн зүг харайлгав. Гэвч гал олж дэнлүү асаана гэдэг тийм амаргүй хэрэг бил ээ. Тэр үед орос орон даяар чүдэнз тасарсан байлаа. Гал зууханд аль эрт сүүлчийн цог унтарсан, хэтний уул цахиур олдохоо больсон бөгөөд бараг ажилладаггүй бил ээ. Чертопханов шүдээ хавиран сандарсан Перфишкийн гараас хэт цахиурыг булаан авч өөрөө балбаж эхлэв. Хэтний гал арвин маналзаж, хараал зүхэл ч улам гаарч байна. Түгшүүрт орсон дөрвөн хацар дөрвөн уруул нэг зэрэг хамтран мачийх боловч уул нь нэг бол асаж өгөхгүй нэг бол унтарчхаад болдоггүй байсаар тав орчим минутын дараа арай гэж хагархай дэнлүүний ёроолын голд бүүдгэр гэрэл үзэгдэх болов. Чертопханов, Перфишкинээ дагуулан адууны саравч руу харайлган ороод толгой дээр дэнлүүгээ өргөн эргэлдүүлэн ажиглах ажээ... Цөм хоосон!

	Тэрээр гадаа гүйж гараад баймаар газар болгоныг бүгдийг нэгжин хайвч 

	— Хаана ч морь нь алга аа! Пантелей Еремеичийн сууцны гадуур байгаа хашаа өмхөрч нурсаар удаж байгаа тул энд тэнд навсайн хэвтэнэ. Адууны саравчны тэнд бас хашаа нь алд дэлэм газар нурж онгойсон байлаа. Перфишк, Чертопхановт түүнийг гараар заан, 

	— Эзэнтээн, үүнийг хараач, ийм байгаагүй, өнөөдөр. Түүнийг бас хар аа, шон ёрдойж байна. Нэг хүн ухаж цөмлөжээ. 

	Чертопханов дэнлүүгээ барьж гүйн очоод газар шагайн харна... 

	— Туурай, туурай, туурайны мөр байна, шинэхэн туурайны мөр байна! гэж дуржигнуулан бавтнаж, — Үүгээр хөтлөөд гарч, үүгээр, үүгээр! гэснээ гэнэт хашаан дээгүүр үсрэн давж "Малек-Адель! Малек-Адель!" гэж хашхиран шууд хөдөө тал руу гүйв. Перфишк мэл гайхан хашааны дэргэд зогсоно. Дэнлүүний дүгрэг гэрэл төдхөн од ч үгүй, сар ч үгүй шөнийн гүн харанхуйд харагдахаа болив.

	Чертопхановын цөхөрсөн орилох дуун улам улам холдон суларсаар байлаа...

	 

	 

	VIII

	Чертопханов үүр цайсан хойно сая иржээ. Хувцас хунар нь цөм шавар шавхай болж, нүүр царай танигдахын аргагүй аймаар догшин, харц нь жавхаагүй гөлийжээ. Сөөнгө шивнэнгүй дуугаар Перфишкийг хөөж гаргаад өрөөнийхөө хаалгыг дотроос нь түгжээд эцэж цуцсандаа тэнцэж ядан байвч орон дээрээ хэвтсэнгүй хаалганы дэргэд сандалга дээр суумаглаад хоёр гараар толгойгоо тулав.

	— Хулгай авчхаж! хулгай авчхаж! Харин муу хулгайч ямар аргаар харанхуй шөнөөр цоожтой саравчнаас Малек-Аделийг хөтлөн гарсан бол! Өдөр ч гэсэн зүс үзээгүй хүнийг ойртуулдаггүй байсан Малек-Аделийг яаж огт чимээ гаргалгүй, туурай дуугаргалгүй хулгайл аа бол? Бас гадаа байдаг нохойнууд ганц нь ч хуцаагүйг хэрхэн үзвэл зохих вэ? Хэдий гадаа хоёр гөлөгнөөс өөр юм байгаагүй ч гэсэн, за тэр хоёр даарч өлсөөд газар шургаж хэвтсэн байлаа гэе, гэсэн ч, нохой бол нохой!

	— За, одоо Малек-Адель байхгүй яана? Эцсийн баясгалангаа алдлаа, үхэх цаг болжээ. Өөр морь авах мөнгөтэй болсон, яах вэ? Хаанаас өөр тийм морь олох вэ?

	— Пантелей Еремеич! Пантелей Еремеич! 

	Хаалганы цаана айж сандарсан мэт дуу сонстоход Чертопханов босон, 

	— Хэн бэ? хэмээн шал өөр дуугаар хашхирав.

	— Би, таны зарц, Перфишк.

	— Юу гээв? морь гэрээ олоод ирэв үү?

	— Үгүй ээ, үгүй Пантелей Еремеич, морь зарсан еврей... 

	— Аан?

	— Тэр хүн ирлээ.

	— Аа-ха-ха-ха-ха! гэж дуугаран Чертопханов хаалгаа онгойлгож яраад, — Нааш нь чирээд ир! чирээд ир! Чирээд ир!

	Гэнэт нүдний өмнө цухуйсан «энэрэлт» хүнийхээ улайрсан зэрлэг дүрийг үзээд Перфишкийн ард зогсож байсан еврей зулдхаар завдсан авч Чертопханов хоёр үсрээд л бар шиг багалзуурдаад авлаа.

	— Ый, мөнгөө авах гэж ирээ юу! Мөнгөндөө ирээ юу! гэж өөрөө хүн багалзуурдаагүй, харин өөрөө багалзуураасаа бариулсан юм шиг чахран өгүүлж, — Шөнө нь хулгайлчхаад, бас өдөр нь мөнгийг нь авна гэж ирнэ ээ чи а! а?

	— Өршөө, ноёнтоон... Ми...нь, гэж еврей гонгинотол наадах нь... 

	— Миний морь хаана байв? Хэл чи? Яасан бэ? Хэнд зарсан бэ? Хэл, хэл, хэл хө! гэхэд

	— Еврей гонгинож ч чадахаа больжээ. Түүний зэвхий даасан нүүрэнд айсан өнгө нь ч алга болж, хоёр гар нь сул унжганана. Чертопхановын базлан сэгсчиж байгаа түүний бие хулс шиг гулзганана.

	— Би чамд мөнгийг чинь төлнө, гомтгоохгүй төлнө, хамгийнхаа сүүлчийн зоосыг хүртэл өгнө. Чамайг одоо л хэлэхгүй бол тахианы ганц үлдсэн муу дэгдээхэй шиг ална даа... гэж Чертопханов хашхирав.

	— Өө, та түрүүний боогоод алчихсан байна, эзэнтээн! гэж зарц Перфишк зөөлөн өгүүлэв.

	Чертопханов тэгснээ сая л мэдлээ.

	Тэрээр еврейн хоолойноос гараа салгаж авахад еврей салд гээд шал дээр унахад Чертопханов түүнийг босгож сандал дээр суулгаад аяга архи ам руу нь цутгаваас еврей ухаан орж байна. Чертопханов тэр даруй түүнтэй ярьж эхлэхэд еврей, Малек-Аделийн алдагдсан тухайд юу ч мэдэхгүй байлаа. Үнэндээ өөрөө «Хүндэт Пантелей Еремеичид» олж өгсөн морио хулгайлж авах хэрэг юун бил ээ?

	Чертопханов түүнийг адууны саравч руу дагуулан явлаа.

	Хоёул хамтаар адууны зогсоол, үхэр адууны хэвтэр, хаалганы түгжээ, өвс, сүрлийг хүртэл задалж үзээд гадагш гарч Чертопханов түүнд нөгөө хашааны тэндэх мөрийг үзүүлэв. Тэр хооронд гэнэт Чертопханов гуяа алгадан:

	— Байз! чи хаанаас морь худалдаж авлаа хө? хэмээн дуу алдав.

	— Малоархангельск мужийн Верхосенскийн зээл дээрээс, гэж еврей хариу өчив.

	— Хэнээс!

	— Нэг казакаас

	— Байз хө! Тэр казак чинь залуу юу, хөгшин үү?

	— Дунд зэргийн насны, язгууртан маягийн хүн байсан.

	— Ямаршуу хүн бэ? Бие байдал нь цуутай луйварчин шиг хүн байсан уу?

	— Ер нь тийм байх шүү, ноёнтоон.

	— Тэгээд юу гэж чамд, тэр луйварчин хэлсэн бэ? Энэ морь надад удсан юм гэсэн үү?

	— Удсан гэсэн байх аа?

	— Тэр золигоос өөр хэн хулгайлах вэ, тэр л мөн! Тийм үү, чи бодооч, нааш ир... Нэр чинь хэн бэ?

	Еврей оцосхийснээ, Чертопханов тийш хар нүдээ хялс хийлгээд, 

	— Миний нэрийг хэн бэ, гэж үү?

	— Тийм, чамайг юу гэж дууддаг юм бэ?

	— Мошель Лейба

	— За, бодооч, Лейба, найз аа, чи ухаалаг хүн: Малек-Адель явбал хуучин эзэндээ л очно, өөр хаачих вэ! тэр л эмээллэж хазаарласан байх ёстой. Тохмыг нь авч хаяад, хараач, тээр өвсөн дээр хаячихсан байна!.. гэртээ байгаа мэт загнаа шив! Тэгнэ ээ, эзнээ биш бол Малек-Адель цавчаад хаячихгүй юу! Чарлаж тангачаад бүх тосгоныг сандраахгүй юу! Тийм үү, мөн биз!

	— Тэгэлгүй яах вэ, тэгэлгүй яах вэ, ноёнтоон.

	— Тэгэхээр юуны өмнө л тэр казакийг олох хэрэгтэй байна.

	— Зээ, яаж олох вэ, ноёнтоон! Би ердөө л ганцхан удаа үзсэн байдаг... Тэр одоо хаана байгаа вэ, нэр нь хэн юм бэ? Хы, цо-цо! гэсээр еврей тайрхай үст толгойгоо бөнжгөнүүлэн сэгсрэв.

	— Лейба! Лейба! Намайг хараач! Би ухаан балай болох нь биш боллоо!.. Чи л надад туслахгүй бол би өөрийгөө нухлаа! гэж Чертопханов гэнэт гаслан дуугарав.

	— Би яаж туслах вэ... 

	— Хоёул явж тэр хулгайчийг барих хэрэгтэй хө!

	— Харин ээ, хаашаа явах вэ?

	— Зээлээр, их замаар, нарийн замаар, морины хулгайчдаар, хотуудаар, сууринуудаар, тосгодоор, хаа бол хаана бүгдийг явж үзнэ ээ! Мөнгөө яана гэж бүү зов. Найз нь өв уламжлал авсан! Ганц зоос үлдэхгүйдээ хамаагүй нөхрөө л олох хэрэгтэй! Тэр казак биднээс зулдаж чадахгүй. Муу дээрэмчнийг! тэр хаашаа явбал бид тийшээ явна! Тэр мууг газар дор орвол бид бас газар дор орно! Тэр ороолон шуламсынд очвол бид ороолонгийн хааныд нь отно!

	— А, юу гэж шуламсын хааныд очих вэ, тэргүй ч болно! гэж еврей өгүүлэв.

	— Лейба! Лейба чи хэдий еврей ч, бишрэл чинь бузар ч гэсэн чиний зүрх сэтгэл зарим загалмайтныхаас дээр юм! Чи намайг өрөвдөөч! Би ганцаараа яваад нэмэргүй би ганцаар дөнгөхгүй. Би агсам өвчтэй хүн харин чи бол ухаантай толгой чинь ёстой алт юм! Танай төрлийнхөн чинь шинжлэх ухаан мэдэхгүй ч гэсэн бүгдийг хийж чаддаг! Чи надад мөнгө яаж байх вэ гэж эргэлзэж байж магадгүй биз? Манайд оръё, би чамд мөнгөө цөмийг нь үзүүлнэ. Чи ав, бүгдийг нь ав, миний хүзүүн дэх загалмайн сахиусыг ч ав! Надад Малек-Аделийг минь л эргүүлж аль! Эргүүлж аль! Эргүүлж аль.

	Чертопханов халуурсан мэт салгалан чичирч, хөлс нь аадар борооны ус шиг нүүр лүү нь горхилон урсаж нулимстай нь холилдон сахал доогуур шурган замхарна. Тэрээр Лейбагийн гарыг атган гуйж үнсэхийг завдана... Галзуурах дөхөж байна. Еврей, ажил их, явалцаж чадахгүй нь гэж дургүйцэхээр оролдсон боловч... болсонгүй ээ! Чертопханов тийм үг сонсох ч дургүй аж. Өөр замгүй болоод хөөрхий еврей зөвшөөрлөө.

	Маргааш нь Чертопханов, Лейба хоёр Бессонов тосгоноос тариачны тэргэнд суугаад хөдөллөө. Еврей нэг л хачин байдал гаргаж, тэрэгний нэг гуянаас атган үсэрч хатангир биеэр шаржигнан байгаа суудал дээр сууж нөгөө гараар сонины цаасанд боож өвөртөлсөн мөнгөө дарж байна. Чертопханов хүн чулуу шиг хөдөлгөөнгүй сууж зөвхөн нүдээр эргэн тойрноо харан гүн, цээж дүүрэн амьсгалах агаад бүсэнд нь чинжаал хутга хавчуулаастай байх бөлгөө.

	— За, муу хорлонтой хулгайчийн мууг нь үзнэ дээ! хэмээн Чертопханов их замд гармагц амандаа занан өгүүлэв.

	Гэр оронгоо зарц Перфишк, өрөвдөн гэртээ суулгасан тогооч дүлий, настай эмгэн хоёртоо даатган орхисон байна.

	— Би Малек-Аделиа унаад буцаж ирэх юм уу, эсвэл үүрд буцаж ирэхгүй шүү гэж гэрээс гарахад нөгөө хоёртоо хашхиран хэлжээ.

	— Чи ядах нь ээ надтай суумаар юм даа! гэж Перфишк, эмгэний бөөр лүү тохойгоор нудран тохуурхаж, — Юутай ч гэсэн эзэн эргэж иршгүй тэгэхлээр уйдаж үхнэ гэсэн үг шүү дээ! гэв.

	 

	 

	IX

	Нэг жил өнгөрлөө... бүтэн жил шүү. Пантелей Ермейчээс ямар ч сураг сонсогдсонгүй. Тогооч эмгэн нас барж, Перфишк орон байшингаа хаяад хот орохоор бэлтгэж байлаа. Үсчний газар дагалднаар ажилладаг авга ах болох хүн нь энэ аргыг зохиожээ. Энэ үед гэнэт эзэнтэн ирж явна! гэдэг мэдээ тарсан гэнэ. Тосгон руу орох замын аман дээр суудаг лам Пантелей Ермейчээс захиа хүлээж авлаа. Бессонов тосгондоо очих тул зарц нарт зохих хэмжээгээр угтах бэлтгэл хий гэж дамжуул гэсэн утгатай юм хэлжээ. Энэ үгийг Перфишк ядах нь ээ гэрийнхээ шалыг угаа гэсэн үг хэмээн ойлгожээ. Чухам тэр сургийг ч төдий л итгэсэнгүй бололтой. Гэвч хэд хоногийн дараа ламын үг үнэн гэдгийг хүлээхээс өөр аргагүй болсон нь; Пантелей Ермейч өөрөө Малек-Аделиа унасаар гаднаа ирэв гэнэ.

	Перфишк эзэндээ гүйн очиж дөрөөг нь барин эзнээ буухад туслахаар сугадаж өгөх гэсэн авч эзэн нь мориноос үсрэн бууж сэргэсэн нүдээр тойрноо ажиглан дүнгэнэсэн дуугаар «Би Малек-Аделийг заавал олж ирнэ гэсэн болохоороо муусайн дайсанд өшөөрхөж хувь тавиланд ч өшөөрхөж өшөөнд нь олж ирлээ» гэж хашхиран хэлэв. Перфишк эзнийхээ дэргэд очиж гар дээр нь үнсэх гэтэл Чертопханов зарцынхаа тийнхүү чармайж буйг огт анхаарсангүй ээ. Тэрээр Малек-Аделийн цулбуурыг атган жүчээнийхээ зүг хол хол алхан явлаа. Перфишк өөрийн эзнийг сайн ажиж хараад дотроо: «Үгүй, нэг жил болоход эзэн яасан их турж, хөгшрөөв. Царай нь ч бүр ширүүн хурц дүртэй болсон шиг!» гэж гайхжээ. Зорьсон хэрэг нь нэгэнт бүтсэн учир Пантелей Еремейч дуртай байх биз. Тэр ч нээрээ баяртай байжээ... гэсэн ч Перфишк жихүүрхэн дотор арзас хийх бөлгөө. Чертопханов морио байранд нь уяад энхрийлэн нурууг нь алгадаж 

	— За, чи дахин гэртээ ирлээ! Одоо болгоомжтой бай! гэж хэлжээ. Мань хүн тэр даруй татвар төлдөггүй ядуу тариачдын дотроос морины манаачийг сонгон тавьж хөлс өгөөд өөрийн байшиндаа хуучин маягаар амьдран суужээ.

	Яг урьдынхтай адил байсангүй... Гэвч энэ тухай дараа ярилцъя. Ирснийхээ маргааш Пантелей Еремейч өөр ярилцах хүнгүй учраас Перфишкийг дуудан авчраад мэдээжийн бардам зангаараа баргил бүдүүн дуугарч Малек-Аделийг хэрхэн олж авсан тухайгаа ярьж эхлэв. Ярьж байхдаа Чертопханов цонх руу харан сууж урт гансаар тамхи баагиулж байв. Перфишк нуруу үүрэн хаалганы босгон дээр зогсож эзнээ хүндэтгэсэн байртай ар талаас дагз руу нь харан түүний ярихыг сонсжээ. Олон дахин үр ашиггүй золбоогүй оролдлого явдлууд болсны дараа Чертопханов Ромын зээл рүү орсон гэнэ. Нөгөө еврей Лейба нь угаас зориг тэвчээргүйн учир аль хэдийн алга болсон байжээ. Тав хоног тэр зээлээр хэсээд дахин нэг удаа үзэхээр эгнээ эгнээ тэрэгнүүдийн завсраар ортол тэнд өөр гурван морины дунд Малек-Адель уяатай байхыг үзлээ! Малек-Аделийг эзэн нь танимагц морь ч бас эзнээ танин үүрсэж өөдөөс нь тэмүүлэн туурайгаараа газар цавчлав гэнэ.

	— Казак хүнд байсан юм биш, гэж цааш харсан хэвээр Чертопханов бүдүүн дуугарсаар морины худалдаачин еврейд байсан юм байна. Би тэр дороо морио тэвэрч, тэр ч байтугай гаргаж авах гэлээ. Харин нөгөө шулам шиг цыган нь зах дүүрэн, газар тэнгэр цууртал хашхирч өөр еврейгээс авсан юм, гэрчийн хүнийг хүртэл аргалж ирнэ гэж байхгүй юу... би нулимж орхиод мөнгийг нь төлөөд, тэр ч нохой долоог! Надад гол нь нөхрөө олж аваад санаа амарсан хэрэг бил ээ. Бас Карачев мужид нэг ийм юм боллоо. Лейба еврейн үгэнд орж нэг казакийг хулгайч хэмээн багалзуурдан авч голыг нь тасартал ороолголоо. Гэтэл тэр нь лам хүний хүү байсан тул хүнийг дарангуйлж доромжлов гээд надаас нэг зуун хорин рублийг минь салгачихлаа. Яах вэ, мөнгийг олж болно гэхэд хамгийн чухал нь Малек-Аделийг дахин миний болгосон явдал мөн! Би одоо жаргал аа! Би амар жимэр амь зуух боллоо. Тэгээд хө, Порфирий чамд сануулах нэг юм байна. Юу гэвэл, ойр хавьд казак л үзэгддэг юм бол тэр доор нь юу ч хэлэлгүй гуйж очоод буу аваад ирж байгаарай, харин би яахаа өөрөө мэдэх болно!

	Ийнхүү Пантелей Еремеич, Перфишкт хэлээд амаараа ийнхүү ярьж байвч зүрх сэтгэл нь түүний хэлдэг шиг тайван биш ажээ.

	Ай хөөрхий! Тэр дотроо өөрийн олж ирсэн морийг үнэхээр Малек-Адель мөн гэх найдлага муутай байжээ.

	 

	 

	X

	Пантелей Еремейчид хүнд цаг ирлээ. Жинхэнэ амгалан тайван амьдарсан нь маш бага бил ээ. Сайхан өдрүүд ч байсан нь үнээн. Сэтгэлийн дотор урган байх сэжгийг эс тоон, дэмий бодлыг шаналгаант ялаа шиг хөөн зайлуулж өөрийгөө шоолон инээж ч байлаа. Гэвч хэцүүхэн өдрүүд ч бас байлаа. Салдаггүй бодол дахин түүний зүрхийг шалан дор нуугдам байдаг хулгана шиг хэмлэнэ. Тэр бүр өөрөө нууц, зовуурьт түгшүүрт орно. Малек-Аделийг олсон дурсгалт өдрүүдэд л Чертопханов ёстой баясгалантай байж бил ээ... Маргааш өглөө нь л буудлын байшингийн намхан саравч дор шөнийг хамт өнгөрөөсөн, олж ирсэн морио уяж байхдаа тэрээр анх удаа нэгэн базаахгүй бодолд оржээ... тэр зөвхөн толгой сэгсрээд өнгөрсөн байна. Гэвч үр нь хэзээний үндэслэсэн юм байж. Гэртээ буцах замдаа (долоо хоног болсон) онцын эргэлзээ төрсөнгүй тэр эргэлзэл нь улам зузааран бэхэжсэн нь Бессоновтоо буцаж ирээд үүний урьдын эргэлзээгүй Малек-Аделийн байж байсан газар ирсэн үеэс эхэлж бил ээ. Замд ихэвчлэн алхлуулан, сүүл хөдөлгөн тал тал тийш харан богинохон гансаа сорон юу ч сэтгэлгүй явжээ. Зүгээр юм бодвол «Чертопхановынхан санасандаа заавал ч хүрдэг заншилтай!» гэж инээмсэглэх төдий байсан аж. Гэвч гэртээ ирмэгц юм өөр болов. Энэ бүхнийг тэрээр дотроо гүн хадгалсан нь мэдээж. Зөвхөн нэрэлхүү зантайдаа л сэтгэлийнхээ дотоод түгшүүрийг гадагшаа гаргахгүй байж чадах биш үү. Энэ авчирсан Малек-Адель чинь өнөөх хуучин чинь мөн үү дээ гэж алсуур боловч хэлэх хүн гарвал мань эр, тийм хүнийг тастаж хаяхаас буцахгүй байв. Түүний урьд уулзаж учирч явсан хэдхэн хүн "морио азтай олсонд чинь баяр хүргэе" гэхийг сонссон боловч олон хүнтэй уулзахаас аль болохоор дөлж энэ ер нь сайн ёр биш хэмээн бодож тийм баяр хүргэсэн үг олныг сонсохыг ч үл хүсэх бил ээ. Мань эр Малек-Аделийг үргэлж «туршиж» үзнэ. Эзгүй талд очиж давхиулж үзнэ, саравчинд нь орж хаалгаа түгжээд мориныхоо өмнө зогсож нүд рүү нь ширтэн харж, — Чи мөн үү? чи юу? чи юу? гэж шивнэж ч үзнэ. Заримдаа дуугүй хэдэн цагаар ширтэн хараад баярлан: "Мөн! Мөн юм! Мөн байлгүй яах вэ" гэж аман дотроо үглэх ба заримдаа ичингүйрэх ажээ.

	Чертопхановыг бухимдуулдаг юм нь энэ Малек-Аделийн биеийн байдал нөгөө хуучин ...-тай төсөөгүй байсан нь биш, тэр бол харин ч цөөхөн байна: хуучин морины дэл сүүл нь жаалхан шингэн, чих нь илүү соотон сагал богино, нүд илүү тунгалаг байсан сан бил ээ. Гэвч иймэрхүү зүйлс нь сэтгэлийнх ч байж болно. Чертопхановыг зан төрхийн төсөөгүй гэж хэлж болох зүйлс л илүү их бухимдуулдаг байв. Жишээ нь, хуучин Малек-Адель Чертопхановыг саравчинд орж ирмэгц эргэж хараад тухай бүр зөөлөн үүрсдэг бол одоогийнх нь юу ч болоогүй мэт өвсөө зажлах, эсвэл толгой унжуулан үүрэглэнэ. Хоёул адилхан эзнээ эмээлээс үсрэн буухад хөдлөлгүй яг байрандаа зогсоно; нөгөөх нь эзнээ дуудмагц дагаад явдаг байсан бол энэ нь хожуул шиг зогсож л байна. Тэр бол сайхан хатирна. Давхихдаа өндөр үсэрч хол харайна гэтэл энэ, алхах их дуртай шогшихдоо муу, хатирахдаа доргио ихтэй бас (далбилзана) заримдаа бүдэрнэ, өөрөөр хэлбэл; хойд хөлөөр урд хөлөө цохино. Хуучин морь нь ийм ичгүүртэй юм огт гаргасан удаагүй юм! Энэ морь хоёр чихээ соотгонуулж байдаг нь Чертопхановын бодлоор их муу бөгөөд хуучин нь нэг чихээ хойш болгоод дахин солбихгүй эзнийхээ хөдөлгөөнийг ажна, бас байраа муухай болбол хөлөөрөө хана руу түг түг цохидог бол энэ морь баас нь овоороод гэдсэндээ хүрч байсан ч үл тооно. Хуучин нь, жишээ нь, салхи сөрүүлэн зогсоосон байхад цээж дүүрэн амьсгалж бие шилгээдэг бол энэ нь дороо тургина. Нөгөөх нь бороонд норвол биеэ хурааж байхад энэ, огт норсноо мэдээгүй мэт байна... илүү болхи! илүү болхи! хуучнаа бодвол аятайхан юм ер байхгүй! жолоо залсны амт байхгүй, амаа муу мэднэ! Хуучин маань өөр байжээ! энэ бол... 

	Энэ бүхэн Чертопхановын сэтгэлийг түгшээн бухимдуулахад хүргэдэг бодлого байлаа. Гэвч заримдаа мориндоо ташуур өгч саяхан хагалсан тарианы газраар давхиулах, эсвэл угаагдаж идэгдсэн гүн жалга руу харван ороод тэр чигээрээ ганга өөд эгц давхин гарахад сэтгэл баясан зүрх хөдлөн бялхан зогсох мэт агаад амнаас чанга дуун гэнэт гарна. Тэр үед л унаж яваа морио жинхэнэ Малек-Адель эргэлзээгүй мөн, гарцаагүй гэж мэднэ. Өөр ямар морь үүн шиг ингэж чадах бил ээ?

	Харин энэ тухайд нүгэл, гай мөн л байгаагүй биш ээ. 

	Малек Аделийг олох гэж Чертопханов их мөнгө үржээ. Тиймийн учир костром нутгийн гаралтай анч нохойн талаар бодохоо болиод урьдын адил ганцаар морио унаад хавь нутгаараа хэснэ. Гэтэл нэг өдөр Бессонов тосгоноос таван мод хэрийн газар бүтэн хагас жилийн өмнө донтой юм шиг морь унаж гуядан гайхуулж байсан үед тааралдсан нөгөө түшмэлийн анчидтай тааралдав. Энэ удаа мөн яг тэр үе шиг тариалангийн захаас бор туулай гарч ирээд дэнж өгсөн нохойд хөөгдөн харайлгав! «Туу! Туу?» гээд нөгөө анчид хойноос нь давхилаа. Чертопханов ч ухасхийгээд тэднээс хоёр зуугаад алхмын түрүүнд гарч тэр жилийнхтэй нэгэн адил давхиж байтал уулын хормойгоор хөндлөн гарсан усан тогтоол байх ба өгсөх тутам Чертопхановын замыг хаана. Гэтэл бүтэн хагас жилийн өмнө морь харайлгасан нарийвтар эрэг харагдмагц «эргийн өргөн нь найман алхам, гүн нь хоёр сажин» ялалтын төлөө, тэр жилийн ялалтыг дахин давтахын төлөө Чертопханов хашхиран ташуур даллав. Нөгөө анчид хойноос нь давхин хурдан морьтой хүнээс хараагаа үл салгах бөлгөө. Морь нь харвасан сум шиг нисэн байхад 

	— За, за! урьдын адил ганцхан!

	Гэтэл Малек-Адель зогтусан зүүн гар тийш холбироход Чертопханов хэчнээн эргийн зүг залавч чигээрээ хөвөөлөн давхилаа.

	Айсан бололтой, итгэл байсангүй ээ!

	Чертопханов ичих уурлахдаа шатан арай л уйлсангүй татаж байсан жолоогоо сулруулан чигээрээ дахин уул өгсөв. Нөгөө анчдын шоолох үгийг сонсохгүйн тулд зайлахаар улам холдохын төлөө чармайна. Тэдний зэвүүн нүднээс далд орохын тул ташуур өгч урагшаа тэмүүлсээр ажээ!

	Чертопханов, Малек-Аделийнхаа ташаан толгойг язартал ташуурдан усан хулгана болтол хөлрүүлэн гэртээ хүрч ирээд тасалгаандаа санд мэнд орж үүдээ түгжиж авав.

	«Үгүй ээ, энэ чинь нөгөөх биш, миний найз ер биш! Тэр минь юм сан бол үхсэн ч намайг ингэж халаахгүй байх сан!»

	 

	 

	XI

	Чертопхановыг бүр «болиосон» нэгэн явдал тохиолдсоныг дурдвал: Нэг өдөр тэрээр Малек-Аделиа унаад дуган тойрсон ламын өргөөний ар талыг тойрон явж байлаа. Бессонов тосгон ч тэр хийдийн хүрээнд багтана. Чертопханов үстэй малгай нүдээ хүртэл дарж өмсөөд эмээлийн бүүрэг дээр гараа тавин урагш өцийж гэлдрэн явахдаа сэтгэл таа муутайхан гуньхран атал гэв гэнэт ар талаас нэгэн хүн дуу гаргаваас морио зогсоов.

	Толгой өндийлгөн харахад өөрийн нь холбоочин, тахилч лам байлаа. Тэр лам сүлжмэл хүрэн гэзэг дээр гурвалжин оройт хүрэн малгай өмсөж, шаргалтсан кафтан дээл дээр цэнхэр даавуун бүс давснагаар ороосон шүтээний үйлчлэгч «пингээ» эргэх гэж гарч яваад Пантелей Еремеичийг гудамжинд үзээд хүндэтгэл илэрхийлэхийг өөрийн үүрэг хэмээн санаж далимд нь ямар нэгэн юм гуйхаар шийджээ. Ер нь хуврагууд тиймэрхүү дотор бодолгүйгээр харчуултай үг өдөөдөггүй бил ээ. Харин Чертопханов ламтай ярихдаа мантай, зөвхөн мэндчилгээнд нь хариу дохиод аман дотроо нэг юм үглээд явахаар ташуур далайтал... 

	— Таны энэ ямар сайхан морь вэ! гэсээр лам сандруухан үг залгаж, — Ёстой л эзний алдар хүндэд тааруулж сонгожээ. Та бол жинхэнэ суут ухаантай эр, ер нь арслан гэсэн үг! (Ламын эцэг нь уран хэлэмгийгээр алдаршиж байсан атал түүний уран хэллэгийг удамлан авч чадаагүй, тэр байтугай архи уугаад ч хэл нь санааны зоргоор хөдөлдөггүйдээ нэн харамсах ажээ). Лам цааш нь 

	— Үл бүтэх хөнөөлт хүмүүсийн уршгаар амгалан амьдарч чадаагүй ч болов өчүүхэн төдий ч үл гуньхран бурхны ивээлд улам найдаж байсаар өөр морь түшүүлжээ, харин урьдахаасаа огт доргүйгээр барахгүй улам дээрийг... тэр бол... 

	— Юу гэж худлаа яриа вэ? Юуны чинь өөр морь? Энэ чинь тэр байхгүй юу, Малек-Адель... Би олоод ирсэн юм чинь. Шал худлаа гэж Чертопханов уцаарлан өгүүлэв.

	— Э? Э! э? гэж лам түгдчин сандарч сахлаа хуруугаар ирмэн оролдон Чертопхановыг гялганасан өлөн ховдог нүдээр ширтэн байж, — Яалаа гэж ноёнтоон? Таны морь, миний санахад, өнгөрсөн жил тахилгын дараа хоёр долоо хоноод хулгайд орсон, одоо тэгэхэд зул сар гараад байна.

	— Тэгээд яагаа вэ?

	Лам, сахлаараа оролдсоор л байна.

	— Тэгээд бүтэн хагас жил өнгөрч байхад таны морь тэгэхэд толботой саарал байсан, одоо ч адил, харин ч бүүр бараан болчихжээ. Тэгж болох уу? Саарал морь нэг жилд улам л цайрдаг сан.

	Чертопханов чичрэн салганав... зүрх рүү нь жадаар хатгасан мэт. Үнэндээ саарал морины зүс хувирна гэж үү! Яагаад жирийн тийм ухаан толгойд одоо хүртэл ороогүй байсан юм бол?

	— Зэвүүн муухай лам! Холд! гэж тэрээр гэнэт хашхираад галзуу хүнийх шиг нүд нь гялалзаад гайхсан ламын хараанаас агшин зуур далд оров.

	— Зээ! Одоо ч баларлаа!

	Одоо ёстой л цөм баларлаа. Бүгд бут үсэрч хамгийн сүүлчийн ганц горьдлого хөсөрдлөө. «Цайрдаг» гэсэн ганц энэ үгнээс л болж бүх юм бутарлаа! 

	Саарал адуу цайрдаг!

	Давхи, давхи, зэвүүтэй золиг оо! Энэ үгнээс зулдалтай биш! Чертопханов гэртээ давхиж ирээд дахин хаалгаа цоожлов.

	 

	 

	XII

	Энэ даржин адгуус Малек-Адель биш, Малек-Адель энэ хоёрын хооронд төстэй юм өчүүхэн ч байхгүй. Хамгийн жирийн нэг замын хүн бүхэн эхлээд л шууд таних ёстой байсан юм. Пантелей Чертопханов хамгийн, хамгийн олхиогүй хэлбэрээр хууртжээ. Үгүй ээ; зориуд санаатайгаар өөрийгөө мэхэлж, өөрийн толгойг эргүүлжээ). Одоо болоход өчүүхэн ч эргэлзэх юмгүй болов! Чертопханов торонд хоригдсон араатан шиг тасалгаа дотроо яг нэг хэлбэрээр хана бүрийн өмнө очоод өсгий дээрээ эргэн нөгөө тийш явах мэтээр урагш хойш холхино. Биеэ тоосон зандаа тэсэхүйеэ бэрх шанална. Түүнийг хорсгон зовоогч нь биеэ тоосон их зан төдийгүй, цөхрөлд унаж багалзуурдуулан, хорсгол хонзонгийн шунал цээжинд нь шатаж байжээ. Гэвч хэнд хорсох вэ? Хэнээс хонзонгоо авах вэ? Еврейгээс, Яффаас, Машагаас, ламаас, хулгайч казакаас, бүх саахалтаасаа, бүх хорвоогоос, өөрөөсөө эцэст нь? Ухаан нь самуурч байна. Эцсийн ганц горьдлого хөсөрдлөө! (Ингэж хэлэх түүний санаанд таарчээ) Ингээд бүх хүний дотроос хамгийн доожоогүй, хамгийн зэвүүтэй, инээд доог болсон амьтан, олхиогүй салбадай мухар тэнэг, хөх инээдмийн бай болжээ. Тахилч ламд шүү!! Чертопханов, тэр муухай лам саарал морины тухай тэнэг баяны тухай яаж цааш нь ярихыг дүрслэн боджээ. Нэгд нэгэнгүй мэджээ... Ийн, зэвүүтэй золиг!!! Шал дэмий Чертопханов буцалсан уураа дарах гэж оролдов. Ямар ч үр ашиггүй тэр... морь нь хэдий Малек-Адель биш боловч... гэсэн ч яах вэ гээд удаан хугацаагаар өөрөө өөртөө итгүүлэх гэж дэмий оролджээ; гэсэн ч ийм бодлыг тэр даруй ийм бушуухан орхилоо... Ингэж бодох нь нөгөө Малек-Аделийг доромжилсон мэт санагдана. Ямар ч гэсэн өөрөө тэр Малек-Аделийн өмнө буруутай... хэмээн бодох ажээ.. Өөр яах вэ!.. Энэ муу новшийг, энэ муу адасгыг Малек-Адельтай сохор мэт, маанаг мэтээр зүйрлэжээ! Одоо цаашаа яах вэ, унах уу, байх уу? Үгүй, би түүнийг нэг удаа боловч унана гэж үү? Яасан ч үгүй! Хэзээ ч үгүй!! Татарт өгнө, нохойн хоол болгоё. Өөр өртөг түүнд алга... Тэгнэ ээ! Тэгвэл дээр!

	Чертопханов хоёр цаг гаруй тасалгаа дотуураа холхив. Перфишк аа! Одоохон яваад мухлагаас хагас хувин архи авч ир! Мэдэв үү? Бушуу, хагас хувин! Одоо энэ ширээн дээр миний өмнө авчраад тавь! гэж гэнэт тулгав.

	Архи нь ч тэр дороо Пантелей Еремейчийн ширээн дээр бэлэн болж мань хүн ууж эхлэв ээ.

	 

	 

	XIII

	Тэр үед нь Чертопхановыг харсан бүхэн, түүний аяга аягаар архи ууж байхдаа гаргаж байсан гунигт хорслын царайг үзсэн хүн бүр, өөрийн мэдэлгүй сүрдэх байсан биз ээ. Шөнө боллоо. Гахайн тосон дэн ширээн дээр сүүдгэнэн асна. Чертопханов тасалгаа дотроо холхихоо больж царай нь час улайж зөөлөрсөн нүдээр шал руу ширтэн байснаа бас харанхуй цонх руу зориуд ширтэнэ. Босож архиа аягалж уугаад дахин сууж хаа хамаагүй нэг юм ширтэн үл хөдөлнө. Амьсгаа нь л улам давчдаж царай нь улам улайна. Түүний толгойд өөрийг нь бухимдуулсан авч өөрөө аажмаар дасаж байгаа нэг шийдвэр урган байх мэт ээ. Нэг л бодол салахгүй, зогсоогүй аажмаар улам улам ойртон, мөнөө л нэг дүр өмнө нь улам тодрон харагдана. Зүрхэнд нь хүнд согтуурлын дүрэлзэн байгаа халуун шахалт нь хорсол уур хилэнгийн зэрлэгшил болон солигдож ёрын инээмсэглэл уруулд нь тодорно.

	— За, цаг нь болжээ! гэж ажил хэргийн маягтай, бараг уйтгартай тэгэхээр дуугаар өгүүлэн сууж гүйцлээ! гээд, сүүлчийн аягатайгаа залгилж орхиод орон тушаа өлгөөтэй байсан нөгөө Машаг буудаж байсан буугаа авч цэнэглээд (яаж мэдэх вэ хэмээн) хэдэн сум халаасандаа хийгээд адууны саравч руу явлаа.

	Түүнийг хаалга онгойлгох гэж байхад манаач гүйж ирэхэд тэрээр 

	— Би байна аа! Үзэхгүй байна уу! Хойшоо! гэж загнахад манаач хажуу тийш зайлсхийв. 

	— Явж унт! гэж Чертопханов дахин зандраад, — Чамд манаад байх юм алга! Ямар эрдэнэ гэж хадгалах вэ, бүү үзэгд! гээд саравч руу ороход Малек-Адель ... хуурамч Малек-Адель дэвүүр дээр хэвтэж байв. Чертопханов 

	— Бос, хар хэрээ! хэмээн өшиглөөд баганаас цулбуурыг нь тайлж тохмыг нь авч чулуудаад ам зөөлөнтэй адууг байран дээр нь ширүүн эргүүлж гадаа гаргаж тал руу хөтлөн явлаа. Манаач, харанхуй шөнөөр эзэнтэн эмээллээ ч үгүй морийг хөтлөөд хаачдаг бол? гэж ихэд гайхав гэнэ. Асуухаас айна. Тэгээд, тосгоны ойролцоох ой руу явдаг замын тохой руу далд ортол нь харан зогсжээ.

	 

	 

	XIV

	Чертопханов эргэж харах ч үгүй, зогсох ч үгүй том том алхална. Малек-Адель эцсийг нь хүртэл энэ нэрээр нь нэрлэе - хойноос нь дуулгавартай даган явна. Сайхан саруул шөнө байлаа. Чертопханов урдаа харлан харагдагч ойн хөрөөний ир шиг арзайсан дүрсийг ялган харж байна. Хэрвээ... Хэрвээ өөр илүү хүчтэй согтуурал хамаг биеийг нь эзэмдээгүй бол мань эр шөнийн тэр хүйтэнд уусан архиндаа мансуурах байсан биз. Цус нь хоолой чихэнд нь булгилан цохилж, толгой нь хүндэрч байвч мань хүн хөл гуйвралгүй, зүгээ ч андахгүй явж байлаа. 

	Малек-Аделийг алахаар шийджээ; бүхэл өдөржингөө энэ л тухай бодсон... Одоо бүрмөсөн шийдэв!

	Ингэж явахдаа санаа нь тайван байсан биш, гэхдээ албан үүргээ ухамсарсан хүний адил зоримог, ухарч няцахааргүй явж байв. Түүнд энэ «ажил» нь тун «амархан» мэт санагдана. Хуурамч этгээд устгаснаар нэг сумаар «бүгдийг» устгах байжээ. Өөрийн тэнэгийн гайгаар өөрийгөө цээрлүүлж жинхэнэ найзынхаа өмнө өөрийн гэмийг угааж хотол олны өмнө (Чертопханов энэ «хотол олны» тухай маш их санаа тавьжээ) Чертопхановоор ингэж тоглоом хийж болохгүй гэдгийг батлах байлаа. Тэгээд хамгийн чухал нь: энэ хуурамч этгээдийн хамт өөрөө өөрийгөө ч устгана, цааш амьд явахын хэрэг юу байна? Энэ бүхэн яаж тэрний толгойд багтаа вэ? Яагаад тийм амархан санагдаа вэ? Үүнийг тайлбарлах бүрмөсөн бололцоогүй биш боловч бас амархан биш ээ. Гомдсон, ганцаардмал, дотно хүн нэг ч гүй, ганц улаан зоосгүй агаад архинд цус нь дэврээд солиорох дөхүү байдалтай байсан бөгөөд ер солиорсон хүмүүс хамгийн зохисгүй явдалд ч гэсэн өөрсдийнх нь бодлоор бол нэг ёсны зүй зохис тэр ч байтугай, хууль байгаа мэт байдаг. Ямар ч гэсэн Чертопханов өөрийн эрхийн талаар бүрэн итгэж байлаа. Үл гуйвна. Тэр өөрөө хэнийг буруутан гэж байгаагаа тодорхой мэдээгүй авч тэр гэмтний тухай шийтгэлийг биелүүлэхээр яарнам... Үнэндээ өөрийн хийх гэж байгаа ажлын талаар багахан боджээ.

	— Дуусгах хэрэгтэй, дуусгах хэрэгтэй! гэж өөртөө тэнэг ширүүнээр дуусгах л хэрэгтэй! хэмээн давтаж байжээ.

	Нөгөө талаар буруугүй мөртөө буруутан болсон морь нь түүний хойноос тайвнаар хөл зөөн алхална... Гэвч Чертопхановт өрөвдөх сэтгэл байсангүй.

	 

	 

	XV

	Түүний морио хөтлөн ирсэн ойн захаас холгүй тал дундаа хүртэл царсан шугуй ургасан намхавтар ганга харагдав. Чертопханов тэр лүү буулаа.. Малек-Адель бүдрээд арай л дээрээс нь уначихсангүй.

	— А, муу золиг намайг дарж алах гээ юү! гэж Чертопханов дуу алдан өөрийгөө хамгаалах гэсэн мэт халааснаасаа гар буу гаргаж ирэв. Одоо түүнд хайр найргүй аашлах сэтгэл төрсөн нь биш, ер гэмт хэрэг үйлдэх хүний зүрх чулуу шиг болдог бил ээ. Өөрийнхөө дуунаас өөрөө цочив. Харанхуй битүү мөчир доор ойн жалгын бүгчим өмхий чийгт дуу нь тийнхүү зэрлэг амьтныхтай адил цуурайтлаа. Тэр муухай дуунд нь хариулах адил яг толгой тушаа нь модны орой дээр ямар нэгэн том шувуу гэнэт далавчаа дуугаргахад... Чертопханов давхийв. Өөрийн хийх гэж байсан ажилд гэрчийн этгээд гарч ирэх шиг болжээ. Хаана вэ? Энэ ямар ч амьд амьтан тааралдах учиргүй байсан бөглүү газар...

	— Дуртай зүгтээ яв, муу адасга! гэж шүднийхээ завсраар өгүүлээд Малек-Аделийн цулбуурыг тавьж гар бууны бөгсөөр дал дундуур нь хамаг чадлаараа цохижээ. Малек-Адель огцом эргээд гүвээ өөд өгсөн... шогшив. Түүний хөлийн чимээ удалгүй сонстохоо больсон нь үлээж эхэлсэн салхи хамаг дуу чимээг дарсан учраас биз ээ.

	Чертопханов өөрөө яаралгүй жалгаас гарч ойн зах хүрээд гэрийн зүг эргэн гэлдэрлээ. Тэрээр өөртөө эвгүй мууг санаж, зүрх толгой нь, цаашлаад бүх үе мөч нь хүндэрч байгааг мэдэрнэ. Хоол, олзоо булаалгаж, хүнд дарлуулсан мэт уурлаж уйтгарлан бухимдан явна... 

	Өөрийгөө алах гээд чадаагүй хүний бие сэтгэл л иймэрхүү байдаг байх даа. Гэнэт ар талаас нь юм хоёр мөрийг нь хооронд цохив. Эргэж харваас Малек-Адель замын голд зогсож байна. Морь нь эзнийхээ хойноос дагаад ирсэн байна. Тэр эзнээ хамраар цохин өөрийн дагаж явааг мэдэгдсэн амой... 

	— Аын, чи, чи өөрөө үхлийнхээ хойноос ирэв үү! Май чи гэж агшин зуур буугаа гаргаж ирэн сумлаад Малек-Аделийн духанд тулган гохыг нь дарав... .

	Хөөрхий морь хажуу тийш цовхорч арваад алхам ухраад гэнэт хүндээр унаж цээж нь хэрчигнэн, бие нь тэлчлэв... 

	Чертопханов хоёр гараар чихээ таглан гүйлээ. Өвдөг нь суларч согтуурал, уур хилэн, тэнэг их зан - энэ бүхэн нь нэг зэрэг замхран алга болов. Ганцхан ичгүүрт, булай явдлаа мэдрэн ухаарч, үнэхээр ухаараад энэ удаа өөрийгөө ч хөнөөлөө.

	 

	 

	XVI

	Зургаан долоо хоногийн дараа зарц хүү Перфишк Бессонов тосгоны эзний өргөөний хажуугаар өнгөрөн яваа цагдаагийн даргыг дуудаж зогсоох болсон байна.

	— Чи яах гээ вэ? гэж журам сахиулагч асуув.

	— Ноёнтоон, та манайд очиж үзээч, Пантелей Еремеич үхэх гэж байх шиг байна. Би айж байна, гэж зарц хүү доор тонгойн ёсолж хариу өчив.

	— Юу? Үхэх ий? Цагдаагийн дарга сөргөөн асуув.

	— Яг тийм. Анхнаасаа эзэнтэн өдөр бүр архи уусаар байгаад одоо орондоо хэвтэж байна их турсан миний бодолд тэр одоо мэдэх юм юу ч байхгүй. Ерөөсөө хэл нь татчихжээ.

	Цагдаагийн дарга тэрэгнээс буув.

	— Чи тэгээд ядахдаа лам залж ирээгүй юу? Эзэн чинь мөргөл үйлдэж тахилаа өргөсөн үү? Нүглээ арилгуулсан уу?

	— Тэгээгүй

	— Цагдаагийн дарга хөмсөг зангидав.

	— Үгүй чи яагаад тэгээгүй бил ээ, аан? Тэгж болдог юм уу?

	— Эсвэл чи үүнийг... том хариуцлагатай ажил байдгийг мэдэхгүй байна уу, аан?

	— Би гурав хоногийн өмнө... өчигдөр асуусан "Пантелей Еремеич гэгээн залж ирэх үү?" гээд. Эзэн "дуугай бай, тэнэг ээ, миний ажилд бүү оролц" гэсэн. Өнөөдөр бас асуухад зүгээр л намайг хараад сахлаа илж байсан.

	— Архи их уусан уу? гэж цагдаагийн дарга асуув.

	— Хамаагүй их! ноёнтон, та өөрөө тасалгаанд нь орж үзээч дээ.

	— Аль заагаад орхи! гэж бувтнаад цагдаагийн дарга Перфишкийн араас дагав.

	Хачин юм харагдах байлаа.

	Байшингийнхаа арын чийг ханхалсан харанхуй тасалгаанд Чертопханов тохом дэвссэн навсгар орон дээр дэрний оронд сагсгар үстэй дээл дэрлэн хэвтэж байна. Царай нь арай цайж орхиогүй үхэж байгаа хүнийх шиг шар ногоон туяатай байв. Гялаандуу аньсагатай ширгэмэл нүд нь хонхойн, шөрвөгөр сахлын дээр хэзээний улаавтар хамар нь шонхойн хатангиршсан байх ажээ. Тэр үргэлж өмсөж явдаг цээжиндээ хадмал сумны дайзтай перс маягийн цамц, черкесс маягийн хөх шалбууртай хэвтэж байв. Орой дээр нь час улаан даавуу хадсан гозгор оройтой гурвалжин, перс малгай нь хөмсөгтөө хүртэл урагш буусан байна. Чертопханов нэг гартаа анд барьдаг ташуураа атган нөгөө гартаа Машагийн сүүлчийн удаа бэлэглэсэн нэхмэл тамхины уутыг атгасан байлаа. Орны дэргэдэх ширээн дээр архины хоосон сав байх ба толгойн харалдаа хананд сүлбээр зүүгээр хатгаж тогтоосон усан будгийн хоёр зураг байгаагийн нэг нь гартаа гитар барьсан бүдүүн хүн байх нь Недопюскин бололтой, нөгөө нь давхиж яваа морьтой хүнийг дүрсэлсэн байна... Энэ морь жижиг хүүхдүүд хашаа хана дээр зурдаг үлгэрийн амьтантай төстэй бөгөөд мориных нь зүс толбо, хүнийх нь цээжин дэх сумны дайзыг ихэд хичээнгүйлэн зурсан гутлын шовх хошуу, сүртэй сахал зэргийг үзвэл энэ зураг Малек-Аделийг унасан Пантелей Еремеичийг дүрслэх гэсэн нь эргэлзээгүй амуй. Тасалгаа дотор үхмэл нам гүм эзэмдэн цагдаагийн албаны дарга яахаа үл мэдэн гайхширна.

	— Энэ хүн өнгөрчээ, гэж бодоод дуугаа өндөртгөн, — Пантелей Еремеич! Хөөе, Пантелей Еремеич! гэж дуудав.

	Гэтэл санаандгүй хачин үзэгдэл боллоо. Чертопхановын нүд аажмаар нээгдэн бүүдгэр нүдний хараа нь эхлээд зүүн тийш, дараа нь баруун тийш хөдлөөд, ирсэн хүн дээр тогтов. Түүнийг харахад сүүмгэр нүдэнд нь нэг хараархуу юм гялалзан харагдав. Хөхөрсөн уруул нь ягуухан нээгдэж авсан дотроос гарч байгаа мэт сөөнгөдсөн бүдэг дуу сонстов.

	— Данагар, тайж эзэн Пантелей Чертопханов үхэж байна: хэн түүнд саад хийх юм бэ? Хэнд ч өргүй, хэнээс ч нэхэх юмгүй.., аянд нь орхи, та минь! явцгаа!

	Ташуур атгасан гараа өргөх гэж оролдлоо... бүтсэнгүй. Уруул дахин наалдаж нүд нь анилдлаа. Чертопханов хатуу орон дээр сунан хэвтэж хөлөө хавсарчээ. Хэдийд өнгөрснийг нь мэдэгдээрэй гэж цагдаагийн дарга гарахдаа Перфишкт шивнээд, — Ламд одоо ч явж байсан болох байх. Ёсыг дагах хэрэгтэй, биеийг нь засах хэрэгтэй!

	Перфишк тэр өдрөө лам залахаар явлаа. Тэр шөнөдөө Пантелей Еремеич нас барлаа гэж Перфишк маргааш нь цагдаагийн албаны даргад мэдэгдэх болжээ.

	Түүнийг оршуулахад зарц хүү Перфишк, Мошель Лейба хоёр л ясыг нь барьжээ. Чертопхановын нас барсан тухайг яагаад ч юм өнөөх еврей дуулаад ивээлт хүнийхээ ачийг сүүлчийн удаа дурсахаа алгаасангүй.

	
АМЬД ХҮҮР

	Тэсвэр ихт эх орны газар шороо 

	Чи орос түмний эх нутаг аа!

	Ф. Тютчев

	 

	Францын цэцэн үгэнд «хуурай, загасчин, нойтон гөрөөчин адилхан уруу царайлдаг» гэж байдаг. Би загас барих гэж хэзээд дурлаж байгаагүй учир загасчин хүн тэнгэр цэлмэг байхад юу гэж бодож байдаг болон бүрхэг цагт их олз олоод хөхиүн байх нь бороонд нороод гутруу байхаас хэр дээр байдгийг сайн тунгааж мэдэхгүй байнам. Тэгэхдээ бороо бол анчин хүнд жинхэнэ гай мөөн. Ермолай бид хоёр нэг удаа Белево мужид сойр агнахаар явж байгаад нэг тийм зовлонд учирч бил ээ. Өглөө үүрээс эхлэн бороо зогссонгүй орж, бид борооноос халхлах гэж элдэв аргыг байдгаараа хэрэглэж үзлээ! Бөмбөгөн цуваар бараг толгойгоо боох шахам бүтээгээд борооноос зугтаж модны мөчир дор зогсож үзлээ. Гэтэл өнөөх нэвтэрдэггүй цув маань буудахад саад болохоор барахгүй ёстой хамаагүй их ус оруулж хамаг юм норгож байна. Модон дор зогсоход эхлээд бороо дусах нь бага юм шиг байснаа сүүлдээ мөчир дээр хуримталж байсан ус мөчир бүрээс бидэн рүү цоргоноос гоожиж байгаа мэт цутган зангианы завсраар орж хүйтэн ус нуруу даган урсана... 

	Харин Ермолайн хэлсэнчлэн тэсэхэд бэрх боллоо.

	— Болшгүй нь ээ, Петр Петрович ингэж байгаад бүтэхгүй!.. өнөөдөр ан хийж болохгүй. Нохой үнэр мэдэхээ байна, буу гацна. Түй! Балай! юм гэж хашхирав.

	— Тэгээд яах вэ? гэж асууваас

	— Ингэе л дээ. Алексеевк руу явъя. Та мэдэхгүй байж болно. Танай эхэд хамаарагдах жижигхэн тосгон бий. Эндээс найман мод хэртэй газар, тэнд унтаад, маргааш... 

	— Наашаа буцаж ирье гэж үү?

	— Үгүй ээ, юу гэж буцаж ирэх вэ... Би Алексеевк хавийн газрыг сайн мэднэ... Сойр агнахад эндэхээс хамаагүй дээр!

	Би өөрийн хээрийн сайн ханиасаа яагаад намайг шууд тийш нь аваачаагүй юм бэ, гэж асуух гэснээ болиод тэр өдөр анх эхийнхээ тосгон руу очив. Үнэндээ би манай ээжид тийм тосгон байдгийг өдий болтол огт мэдээгүй байжээ. Тэр тосгонд нэг залгаа байшин байна. Их хуучирсан боловч хүн суугаагүй учир цэвэр байв. Би түүнд орж маш тухтай хоног өнгөрөөлөө. Өглөө нь би эрт сэрлээ. Нар ч тусаж байна, тэнгэрт ганц ч үүл алга аа. Бүх юм тодхон хос өнгөөр гялтганан байх нь шинэ өглөө, шинэ өдрийн өнгө, өчигдрийн борооны ширхэгт өнгийн хослол бил ээ. Үхэр тэрэг хөллөж байх хооронд би урьд жимсний газар байгаад одоо зэрлэгшиж сайхан үнэрт шүүст модоороо залгаа байшинг хүрээлсэн цэцэрлэгээр жаахан тэнэхээр гарлаа. Цэлмэг тэнгэрийн дор задгай газар гарахад ямар сайхан бэ! Тэнд болжмор жиргэн жингэнэсэн дуу мөнгөн хонхных шиг янгинан цуурай хадаана. Бодвол далавчин дээрээ усан дусалтай ниссэн байх, дуу нь чийгт норсон мэт санагдлаа. Би бүр малгайгаа хүртэл аваад баясан сэргэж цээж дүүрэн амьсгалав. Төдийлөн гүн биш жалгыг хөвөөлсөн хашааны дэргэд зөгий өсгөх савууд байна. Шигүү ургасан лууль халгайн дундуур могой адил тахиралдан зурайсан жим зөгийн байр луу хөтөлнө. Тэр хогийн ургамал дээгүүр хаанаас яаж ирсэн юм бэ, хар ногоон өнгийн олсны ургамал торойн харагдана.

	Би жимээр орж зөгийн газар хүрэхэд дэргэд нь өвлийн цагт зөгийг хайрцгуудаа оруулж тавьдаг модны мөчрөөр сүлжиж хийсэн амшаник гээч пүнз мэтийн сав байна. Дутуу онгойсон хаалгаар нь шагайж харав. Дотор нь харанхуй, чимээгүй, хуурай бөгөөд батраш, мелисийн үнэр ханхална. Нэг буланд байгаа тайж шиг юман дээр хөнжлөөр хучсан бяцхан дүрс бие шиг юм харагдахад... . би зайлан явах гэлээ..

	— Ноён, хөөе ноёнтоон! Петр Петрович! гэж сулхан, аажуу сөөнгө намгийн ожирсынх шиг дуу сонстох мэт болов.

	Би зогсов.

	— Петр Петрович, наашаа дөхөөд ирээч! гэж нөгөө маягийн дуу давтагдана. Тэр дуу миний харсан танзат булангаас гарав.

	Би ойртож очоод гайхсандаа хамаг бие минь хөшчихөв. Миний өмнө амьд хүн хэвтэж байна. Гэхдээ ямар янзын хүн байв гэвэл?

	Толгой нь бүрмөсөн хатчихсан, ганцхан шаргал хүрэн өнгөтэй, яг эртний зурмал бурхных шиг, хамар нь хутганы ир шиг хурц нарийхан уруул нь бараг үзэгдэхгүй шүд нүд нь дөнгөж цайн харагдах ба алчуур дороос унжсан шингэн шар үс духан дээр нь атиралдан байна. Эрүүнийх нь тэнд хөнжлийн нугалаан дээр бас шаргал өнгөтэй чөргөр хоёр гар цухуйн савх адил хуруугаа аажим хөдөлгөнө. Би нүдээ улам томруулан ажваас түүний царай эвгүй бишээр барахгүй харин ч хөөрхөн харагдах авч аймаар ерийн биш ажээ. Царай нь илүү аймаар байгаа нь тэр зэс өнгөтэй хоёр хацарт хэчнээн хичээгээд оролдоод инээмсэглэл цухуйлгаж чаддаггүйдээ байна.

	— Намайг, танихгүй нь үү? гэж дахин нөгөө дуу гарав.

	Тэр дуу чуу гэж жимэлзэх уруулаас гарч байгаа уур мэт ажээ. 

	— Яаж ч таних вэ даа! Би Лукарья ... санаанд орж байна уу? Танай эхийн Спасское суурины тойрон бүжих дууны манлайд... санаж байна уу, эхлэн дуулагч байсныг

	— Лукерья! Чи гэж үү, нээрэн үү? хэмээн би дуу алдав.

	— Би байна, эзээн, Би Лукерья байна.

	Би юу хэлэхээ мэдэхгүй амьгүй тунгалаг нүдээр намайг ширтэж байгаа хөдөлгөөнгүй бараан царайг гайхан харлаа. Нээрэн үү? — Энэ гүгэл— Лукерья байж! Манай тосгоны хамгийн сайхан хүүхэн, нуруу өндөр, мариалаг, цагаан, улаа бутарсан хацартай инээж хөхөрсөн сайхан дуулж бүждэг хүүхэн байж бил ээ! Лукерья, ухаалаг Лукерья манайхны залуус, бүгд түүнийг эргүүлдэг байж бил ээ, арван зургаан настай би хүртэл бусдаас далд шүүрс алддаг байж бил ээ!

	— Лукерья минь, юу бол оо вэ? гэж намайг хэлэхэд:

	— Ийм гай тохиолдлоо! Та битгий айж сандраарай. Эзэнтээн, миний зовлонг бүү зэвүүцээрэй. Тэр торхон дээр суугаач, жаалхан ойр, тэгэхгүй бол миний дуу сонстохгүй байх... Харж байгаа биз, би ямар хөөрхөн дуутай болсныг! Үгүй ээ, ер таныг үзэхэд үнэхээр их баяртай байна! Яаж манай энэ Алексеевкад ирээв?

	Лукерья тун сул дорой дуугаар хэр нь тасралтгүй ярилаа.

	— Намайг анчин Ермолай нааш дагуулж ирсэн юм. Тэгээд яаснаа жаалхан яриач... 

	— Миний гай зовлонгийн тухай юу! Эзэнтээн, сонсох уу! Бараг хэзээний зургаа, долоон жилийн өмнө болсон явдал даа. Василий Поляковтай сүй тавьсны дараахан болсон юм. Бие бялдар сайхантай, буржгар үстэй, эзэн таны ээжийн байрны гуанзны мухлагийн худалдагч байсан хүнийг санаж байна уу? Та тэгэхэд хөдөө байгаагүй, Москва руу ном үзэхээр явчихсан байсан үе. Василий бид бие биедээ их хайртай байлаа. Миний толгойноос түүний тухай бодол ер салдаггүй сэн. Хавар цаг байсан даа. Нэг шөнө... үүр дөхөж байхад... Миний нойр хүрэхгүй байлаа... Гадаа алтан гургалдай их сайхан, ёстой хорхой хүрмээр дуулж байлаа!.. Би тэссэнгүй бослоо, гургалдайн дуу сонсох гээд гадаа довжоон дээр гарахад гургалдай дуулсаар л байна... Гэтэл араас Василийн дуугаар намайг аяархан Луша! гэж дуудах шиг болсон. Би нойрмог байсан болохоор эргэхдээ хий гишгээд довжооноос пид гээд газар уначхав аа! Нэг их гэмтээгүй байх аа. Бушуухан босоод гэртээ орсон юм. Харин дотор... хэвлий... урагдсан байж. Алив, эзэнтээн, ...жаалхан амьсгаа аваад... түрхэн... гэж Лукерья амраад цааш ярив.

	Лукерьяг чимээгүй байхад би түүнийг гайхан харж байв. Миний гайхсан юм гэвэл тэрээр ер ёолох, санаа алдах, амьсгаадах, эвгүйтсэн юмгүй, хариу хүлээх тийм байдалгүй харин баясгалантай маягаар ярьж байсанд нь тэр бил ээ.

	— Тэрнээс хойш би хатаж турж харлаж эхэлсэн юм. Анх явахад хэцүү байснаа дараа нь хөл хөдөлгөж чадахаа байгаад зогоож ч, сууж ч болохгүй зүгээр л хэвтэж байх боллоо. Тэгээд ууж идэх дургүй болсон. Улам л муудаад байлаа. Танай ээж сайн хүн дээ, намайг эмч нарт үзүүлж, эмнэлэгт ч явуулдаг байж бил ээ. Гэлээ ч ер засрал авсангүй, намайг ямар өвчтэй байгааг мэдэж байгаа эмч нэг ч гарсангүй. Арга бүхнийг хэрэглэж үзлээ, хэрэглээгүй юм байхгүй дээ. Улайсгасан төмрөөр нуруу төөнөж үзсэн, бяцалсан мөсөн дотор суулгаж үзсэн... гэсэн ч хэвээрээ л байдаг. Эцэст нь бүр хөдөлж чадахаа болив оо... Тэгээд эзэн хатагтай одоо эмчлүүлэх хэрэггүй гэж бодоод, өвчтэй хүнийг гэртээ хэвтүүлээд байх аргагүй тул нааш нь ирүүлсэн юм. Энд миний хамаатан садан байдаг болохоор, тэгээд ингэж л амьдарч байна шүү дээ, та үзлээ.

	Лукерья дахин дуугүй болж бас инээмсэглэхийг оролдов.

	— Үгүй, чиний байдал даанч хүнд байна! гэж би дуу алдаад цааш нь чухам юу гэхээ мэдэлгүй, — Поляков Василий тэгээд юү болов? гэж шал тэнэг юм асуучихлаа.

	Лукерья нүд жаалхан буруулав.

	— Поляков уу? Гутарч гутарч байгаад л сүүлд нь өөр хүүхэн авсан, Глинное тосгоноос. Глинное тосгоныг мэднэ биз? манай тосгоноос холгүй байдаг. Аграфена гэдэг хүүхэн юм. Василий Поляков надад их хайртай байсан ч залуу хүн нэг насаар бэлэвсэрч явалтай нь биш, би түүнд хань болж чадахаа өнгөрснөөс хойно яана гэх вэ? Тэр хүн сайн хүүхэн олж авсан, тохитой, одоо тэд хүүхдүүдтэй болсон. Тэр хүн одоо саахалт эзнийдээ аж ахуй эрхэлж байгаа. Танай эх түүнийг иргэний паспорттай болгож чөлөөлсөн, ёстой их аз тавилантай хүн юм.

	— Тэгээд, чи дандаа хэвтэж л байх уу? гэж би асуув.

	— Долоо дахь жилдээ ингээд хэвтэж байна, эзэнтэн минь зуны цагт энэ л сүлжээст сараавч дотор хэвтэнэ, хүйтэрмэгц намайг угаалгын өрөөний урд тасалгаанд аваачиж өгнө, тэнд хэвтэж байх болно.

	— Хэн нааш цааш явж өгдөг вэ? Хэн харж хандах вэ?

	— Энд бас сайн сайн хүн байдаг. Зүгээр орхичихгүй ээ. Нэг их харж хандаад байхаар ч гүй. Идэх нь бараг үгүйтэй адил ус, тээр аяганд байж байна: дандаа сольдог, цэвэр булгийн ус. Би өөрөө аягандаа хүрч чадна; миний ганц гар л хөдөлж болдог. Энд нэг өнчин охин бий. Хэрэггүй, хэрэггүй, битгий ирж бай гэсэн ч ирнэ. Хайр хүрмээр охин доо. Саяхан энд байж байсан даа... Хараагүй юу? Хөөрхөн, цав цагаан охин. Надад цэцэг авчирч өгдөг юм. Би их дурладаг юм, цэцэгт нь. Манай цэцэрлэгт цэцэг байхгүй, байсан юм, байхгүй болжээ. Ер нь хээрийн цэцэг сайхан, цэцэрлэгийнхээс илүү сайхан үнэртэй. Хонхлой цэцэг ч гэсэн дээ... их сайхан шүү!

	— Тэгээд уйдахгүй байна уу, айхгүй юу, хөөрхий Лукерья минь?

	— Өөр яана гэх вэ? Худлаа яриад яах вэ. Эхлээд их уйдаж тарчилж байсан. Тэсэж өнгөрөөсөөр сүүлдээ даслаа, одоо зүгээр.

	Зарим хүнд толгой хоргодох газар байхгүй байдаг! Бас зарим нь сохор юм уу, дүлий байдаг! Би л бурхны авралаар нүд минь сайн, юм бүрийг сонсож байна, цөмийг. Сохор номин газар ухаж байсан ч би сонсоно. Үнэрийг цөмийг нь ялгаж мэднэ, ялимгүй жаахан үнэрийг хүртэл! Цэцэрлэг дотор далдуу мод, талын сагадай цэцэглэхийг над хэлэхийн хэрэггүй. Би хэнээс ч урьд үнэрийг нь авна. Тэр зүгээс салхи л үлээвэл болох нь тэр. Бурхан тэнгэрийг зэмлэх юм ер алга. Надаас илүү зовсон хүн зөндөө. Эрүүл хүн тун амархан нүгэл хийж байхад би бол түүнээс бүрмөсөн зайлсан хүн гэдэг ганц жишээг үзэхэд л ямар вэ дээ. Нэг хоногийн өмнөхөн хүртэл намайг, адислахаар ирсэн гэгээн Алексей хэлж байсан: — Чамд нүгэл зайлуулах юм алга. Чи ийм байдалд байж байж ямар нүгэл хийж чадах вэ? гэхэд нь би, 

	— Сэтгэлийн нүгэл яах вэ, багш аа? гэтэл инээмсэглэн, 

	— Тэр ч нэг их нүгэл биш ээ, гэж бил ээ.

	— Нээрээ сэтгэлийн нүгэл ч гавих юу байв гээч. Би юу ч бодохгүй гэж өөрийгөө дасгасан, ялангуяа өнгөрсөн явдлын талаар бүр ч бодохгүй гэж байгаа, тэгэхээр цаг ч амархан өнгөрөх юм гэв.

	Үнэндээ би түүнд их гайхсан бил ээ.

	— Лукерья, чи дандаа ганцаараа ингэж байж яаж ямар ч бодол толгойдоо оруулахгүй байх юм бэ? Эсвэл унтаж л байдаг уу?

	— Хш, хаанаас, эзээн! Би дандаа унтаад байж чадахгүй л дээ. Хэдийгээр их өвдөхгүй ч гэсэн дотроо бас ясандаа янгинаад аятай унтуулдаггүй юм. Гүй,.. ингэж ганцаараа хэвтэж байхдаа юу ч бодохгүй, хэвтээд л байна. Тэгээд зөвхөн амьд байна гэдгээ мэдэрнэ. Амьсгалж л байвал би байна. Харна, сонсоно, зөгий өсгөх газар зөгийнүүд дүнгэнэн дуугарна. Дээвэр дээр тагтаа суугаад хур-хур дуугарна, тахиа дэгдээгээ дагуулан юмаа тоншлох гэж явна. Болжмор, эрвээхэй нисэн орж ирнэ, тэгвэл нь би их дуртай. Уржнан жил хараацай орж ирээд тэр буланд үүр барьж өндөглөсөн, хэчнээн сонин байсан гэж санана! Эх хараацай нь нисэж орж ирээд үүрэн дээрээ сууж дэгдээхэйгээ хооллуулаад нисэн гарна. Төдхөн бас нэг нь орж ирээд мөн хоол өгөөд гарч одно. Заримдаа орж ирэлгүй онгойлгосон хаалганы урдуур нисэн өнгөрөхөд дэгдээхэйнүүд шулганалдан амаа ангайна... Би дараагийн жил нь мөн хүлээж байлаа, гэтэл эндхийн нэг анчин тэднийг буудсан гэж ярьцгаана билээ. Ямар хомхой нь хөдлөөд тэгсэн юм бэ? Хараацай чинь томхон цох хорхойноос илүү юу байх вэ дээ. Та нар, анчид тийм л муухай улс даа!

	— Би бол хараацай буудахгүй ээ гэж би шалавхан хариу өчив.

	— Нэг өдөр их инээдтэй юм боллоо, гэж Лукерья дахин эхлэв. — Зэрлэг туулай гүйгээд ороод ирлээ! Бодоход нохой юм уу, хөөсөн бололтой шуудхан хаалгаар давхиж орж ирээд энд ойрхоон оцойж хамраа үргэлж хөдөлгөн, сахлаа гозгонуулж байгаа нь яг цэргийн дарга аа! тэгээд над руу харчихлаа. Намайг өөртөө аюулгүй гэж ойлгосон байна. Босож хаалга руу үсрэн очоод босгон дээр зогсоод эргэж харж байхгүй юу, сүрхий шүү! Инээдтэй гэдэг нь!

	Лукерья, ёстой сонин байгаа биз гэж байгаа мэт над өөд харахад нь би санааг нь дагуулан инээв. Тэрээр хатсан уруулаа хазална.

	— Өвөл ч харанхуй болохоор над арай хэцүү л дээ. Лаа асаахад харамтай. Тэгээд ч гэрлээр юу хийх вэ дээ. Би уул нь бичиг мэднэ, ном унших их дуртай, гэвч юугаа унших вэ? Энд ном ер байхгүй, ямар нь ч. Байсан ч би яаж барьж байх вэ, тэр номыг? Алексей гуай намайг саатаг гэж хуанли авчирч өглөө тэгээд үзээд ямар ч ашиггүй юм болохоор буцаагаад аваад явсан. Харанхуй ч гэсэн харин бүхнийг сонсож болно: хүрэлзгэнэ эс хэржигнэвэл хулгана юм мэрнэ ингэж байхад сайхан, юм бодохгүй!

	— Үгүй бол би мөргөл үйлдэнэ гэж Лукерья жаалхан амраад бас үргэлжлүүлэв. — Би мөргөлийн уншлага төдий л мэддэггүй. Би юу гэж бурхан багшийг чилээх вэ? Түүнээс би юу хүсэж болох бил ээ? Над юу хэрэгтэйг надаас илүү мэдэж байна. Тэр над загалмай явуулсан, энэ чинь над хайртай гэсэн үг. Бид ингэж ойлгох ёстой юм гэнэ билээ. Би (манай аав), (эх бурхан) нар шигээ мөргөл айлтгаад гуньхарч байгаа хүмүүсийн тусын тулд урамшлын дуу дуулдаг. Тэгээд өөр юм бодолгүй хэвтэж байхад зүгээр шүү!

	Хоёр агшин өнгөрлөө. Би чимээ гаргахгүйн тул над сандал болж байгаа хавчгар торхоо ч шажигнуулалгүй байв. Миний өмнө хэвтэж байгаа зовлонт амьд цогц жихүүн, чулуу шиг хөдөлгөөнгүй байх учир би ч тэрний нөлөөгөөр мөн хөшчихлөө.

	— Лукерья, хөөе! Би чамд нэг юм хэлье, чи аан гээч, би чамайг эмнэлэгт хүргүүлж өгье, хотын сайн эмнэлэгт. Чамайг хүсвэл би хөөцөлдье, эдгээчихийг хэн байг гэх вэ? Юу гэж бодож байна? Ямар ч болов ганцаараа ингэж байхгүй болно шүү дээ.

	Лукерья арай чуу хөмсгөө хөдөлгөв.

	— Хш, үгүй, эзэн минь, хэмээн зовиносон маягтай шивнэж, — Намайг эмнэлэгт битгий аваачаарай, бүү хөдөлгөөрэй. Би тэнд очоод илүү л зовлон эдэлнэ. Намайг яаж эмчлэх юм бэ?.. Нэг эмч наашаа ирсэн удаа бий, намайг үзэх гэхэд нь би — Та намайг битгий зовоогооч дээ, бурхан минь, ингэж гуйлаа. Яана гэнэ ээ!.. гэсээр намайг эргүүлж хөмөрч ч байх шиг, гар хөл базаж ч байх шиг тэнийлгэж элдэвлэж үзээд, — Энэ чинь би эрдмийн төлөө хийж байгаа ажил. Алба хааж байгаа хүн, эрдэмтэн! Тэгэхээр чи бүү эсэргүүц би ийм ажлаар хүзүүндээ одон хүртэл зүүсэн юм. Чам шиг тэнэгүүдийн төлөө зүтгэж байна гээд намайг эргүүлж эргүүлж сүүлд нь миний өвчний нэрийг мэдэмхийрэн хэлж өгөөд чигээрээ яваад өгсөн. Дараа нь долоо хоногийн турш миний бүх яс янгинаж бил ээ. Та намайг ганцаараа, дандаа ганцаараа байна гэж байна. Үгүй, дандаа тийм байдаггүй. Хүн ирдэг, би тайван, огт саад болдоггүй. Хөдөөгийн тариачин хүүхнүүд орж ирээд янз бүрийн яриа дэлгэнэ. Бадарчин хүүхэн орж ирвэл Иерусалимын тухай яриа, Киевийн тухай, гэгээн хотын тухай ч ярина. Би ганцаараа байхдаа айдаггүй. Харин дээр байдаг, нээрээ шүү, нээрэн!.. Эзэнтэн, намайг битгий хөдөлгөөрэй, эмнэлэг рүү бүү авч яваарай... Танд баярлалаа, та сайн хүн, намайг битгий хөдөлгөөрэй, хонгор минь... 

	Тэгвэл өөрөө мэд дээ, дураараа бол, Лукерья. Би чамд л тус болох гэж л... 

	— Мэдэж байна, эзэнтэн, миний төлөө л гэдгийг. Нээрэн, эрхэм эзэнтэн минь, хэн ингэж бусдад туслах вэ? Хэн бусдын санааг мэдэх бил ээ? — Хүн өөртөө өөрөө л тусал! Та итгэхгүй байж болно. Би заримдаа ингээд ганцаар хэвтэж байхад энэ бүх л хорвоод надаас өөр хэн ч байхгүй. Би л ганцаараа амьд! мэт санагддаг. ... Тэр ч байтугай хачин гайхалтай бодол орж ирнэ шүү!

	— Чи тэгэхдээ юуны тухай бодож байна, Лукерья?

	— Эзэнтэн, үүнийг бас яагаад ч хэлж чадахгүй. Үгээр хэлж чадахгүй ээ. Тэр дороо мартчихдаг юм л даа. Аадар бороо орчихсон мэт сэргэг тунгалаг, сэтгэлд сайхан гэж яана. Гэхдээ юу болсноо ойлгодоггүй юм! Хажууд хүн байвал өөрийн зовлонгоос өөр юм санагдахгүй, ямар ч тийм юм бодогдохгүй биз ээ гээд Лукерья арай хэмээн санаа алдав. Цээж нь түүний биеийн бусад эрхтэнтэйгээ адил бас хөшжээ. Миний харж байхад эзэн та намайг их өрөвдөж байх шиг байна. Та намайг дэндүү битгий өрөвдөөрэй, нээрээ шүү! Би жишээ, хэлэх үү. Би заримдаа, одоо ч... Би цагтаа ямар их цовоо байсныг та санаж байгаа биз? Гал хүүхэн байжээ... Мэдэж байна уу? Би одоо ч дуу дуулдаг.

	— Дуу? Чи дуулдаг гэж үү?

	— Тийм ээ, дуу, хуучны дуу, хоршил дуу, хуримын дуу, загалмайтны дуу, янз бүрийн! Би дуу их мэддэг байсан шүү дээ, одоо ч мартаагүй. Харин бүжгийн дуу л дуулдаггүй, одоогийн миний байдалд таарахгүй.

	— Яаж дуулах вэ... өөртөө дотроо юу?

	— Дотроо ч, дуулна, гаднаа ч чанга дуулна. Чанга эс боловч цөм ойлгогдохоор. Би танд нэг охин ирдэг гэж ярьсан шүү өнчин охин, их ой сайтай. Би түүнд дуу зааж өгсөн, одоо надаас дөрвөн дуу сураад байгаа. Итгэхгүй байна уу тэгвэл одоо.

	Лукерья хамаг чадлаа гаргах нь ээ. Энэ хагас үхсэн амьтан дуу дуулах нь гэж бодмогц миний айдас аяндаа хүрлээ. Гэтэл намайг үг дуугарахаас өмнө миний чихэнд урт, дөнгөж сонстох төдий тунгалаг тод ая сонстож эхлээд дараа нь бас өөр өөр ая сонслоо. Лукерья «талд» гэдэг дуу дууллаа. Тэрээр чулуужсан нүүрийнхээ байдлыг хувиргаж чадалгүй, тэр ч байтугай нүдээ гөлрөн байгаад дуулсан. Гэхдээ тэр сул дорой, хүчээр дуулж байгаа годгодох нарийхан утаа шиг чичирхийлэн байгаа ая нь бүх сэтгэл санаагаа илтгэн гаргах гэсэн мэт бил ээ... Би одоо айхаа больж харин ч үгээр хэлэхийн аргагүй өрөвдөх сэтгэлд автлаа.

	— Ёох, чадахгүй нь ээ!.. тэнхээ алга... Би таныг хараад дэндүү их баярлажээ... гэж гэнэт дуугараад нүдээ анив.

	Би түүний цэл хүйтэн бяцхан хуруун дээр нь гараа тавив. Тэр над руу харав. Түүний эртний баримлынх шиг шаргал туяатай зовхины хар сормуус нь дахин буув. Түдэлгүй нөгөө нүд харанхуй дотор гялтганан харагдахдаа... нулимсанд норсон байлаа.

	Би түрүүчийн адил чимээ гаргасангүй.

	— Ёх, би ч!.. хэмээн Лукерья санаандгүй хүчтэй гэгч дуугараад нүдээ томоор нээж нулимсаа унагах гэж анивчилна. — Ичгүүргүй байгаа биз? Над буруу юу байх бил ээ? Ийм явдал байгаагүй их удсан сан... Өнгөрсөн хавар Поляков Вася ирээд явсан өдрөөс хойш огт... Тэр энд надтай яриад сууж байхад нь зүгээр л байсан юм, тэгснээ явсан хойно нь уйлаад унаж бил ээ! Нулимс хаанаасаа ч гардаг юм бэ!.. Чухамдаа хүүхнүүд бидний нулимс ч үнэтэй биш дээ, ямар... Эзэнтэн минь гэсээр Лукерья залгуулан, — Та алчууртай биз... Миний нулимсыг сэжиглэлгүй арчаадах гэв.

	Би түүний хүсэлтийг түргэн биелүүлээд алчуураа ч түүнд өгөв. Эхлээд авахгүй, надад юу гэж ийм бэлэг өгөөв? гэж дургүйцэж байв. Алчуур маань тун жирийн боловч цэвэр, цагаан алчуур байсан юм. Дараа нь турьгүй хуруугаараа авч атгаад тэр л хэвээрээ тавиагүй. Бидний байгаа газрын харанхуйд дасаад би түүний царайг улам тодорхой ялган харах болсноор барахгүй түүний зэс шаргал өнгийн цаанах ягаанхан туяаг хүртэл олж ажсан ба түүнд байсан өнгөрсөн үеийн сайхан үзэмжийн ул мөрийн зах зухыг хүртэл нээж оллоо.

	— Эзэнтэн, та намайг унтаж байдаг уу? гэж асуусан, — Би унтах нь үнэхээр ховор, унтах бүр зүүдэлдэг, сайхан зүүд! Нэг ч удаа өвдөж байгаа зүүд байгаагүй. Би зүүдэндээ өөрөө дандаа эрүүл, залуу... Ганц зовлон нь сэрээд биеэ тэнийлгэх гэхэд л бүх бие баглаатай мэт байх нь л тийм. Нэг их сайхан сонин зүүд зүүдэлсэн! Та яриулах уу? Аан гэж байгаарай би ярьж өгье. — Би талд зогсож байх шиг байх юм. Эргэн тойрон хөх тариа ийм өндөр, болж гүйцсэн, шаргалтаж байх юм. Тэгээд надтай нэг улбар өнгийн их ярдаг — дэндүү ярдаг нохой байсхийгээд л намайг урчих шахаад байж байх юм. Миний гарт нэг хадуур байна, тэр нь жирийн хадуур биш, сар шиг, заримдаа сар, хадууртай адил болсон байдагтай адил тийм хадуур. Би түүгээр хөх тариаг бүгдийг нь хадаж цэвэр тал болгох ёстой юм байна. Би дэндүү халуунд шаналаад ажил хийх дургүй бололтой. Хажуугаар минь зэс цэцэг их байна, нэг том цэцгүүд цөм над руу толгойгоо эргүүлжээ. Би тэр цэцгүүдийг бүгдийг нь тасалж авъя. Вася ирнэ гэж амласан ирэхээс нь өмнө баглаа цэцэг бэлдье, тариа хадахаа дараа ч хийсэн болох юм чинь гэж бодлоо. Тэгээд цэцэг зулгааж эхэлсэн чинь яаж ч хичээгээд хурууны салаагаар гоожиж гарчхаад болдоггүй. Ингээд баглаа цэцэг хийж чадахаа байлаа. Тэр хооронд нэг хүн над руу бүр ойртож ирээд, — Луша! Луша! гэж дуудах нь сонстох шиг болов. — Еэ, гай! Одоо оройтлоо! гэвч зүгээр, би хадуураа цэцгийн оронд өмсөж байна гэж бодлоо. Би яг хуучны цэргийн малгай шиг өмсгөл надаас гэрэл гараад бүх талыг гэрэлтүүлж байна. Хартал өвсөн толгой дээгүүр нэг хүн гулгаж байгаа юм шиг ирж явааг харваас Вася биш харин Христос өөрөө байна. Христосыг яаж таньснаа хэлж мэдэхгүй. Түүнийг тийм ч гэж дүрслэн бичсэн зурсан юм байдаггүй — зөвхөн тэр л гэдэг юм! хэлэх нь сахалгүй, өндөр залуу цав цагаан хувцастай, ганц бүс нь л алт. Тэгээд гараа над руу сунган «Бүү ай, миний гоёлоо өмссөн сүйт гэргий миний хойноос дагаад яв. Манай тэнгэрийн хаан ордонд очиж тойрон бүжгийн манлайд гарч дээд тивийн дуу дуул» гэж байхгүй юу! Би гар дээр нь нүүрээ наав! Нохой маань миний хөлийг хазах гэж байна... Тэгээд бид өөдөө нислээ! Тэр хүн түрүүлж явна... Далавч нь тэнгэрийг бүрхэн... цахлайнх шиг том далавч. Би хойноос нь дагажээ! Нохой надаас салахаас биш. Тэгээд би тэр нохой бол миний өвчин юм байжээ! Тэнгэрийн оронд тийм өвчин байдаггүй учраас тэр хоцрох ёстой гэж ухаарлаа.

	Лукерья агшин зуур чимээгүй болов.

	Бас ийм нэг зүүд зүүдэллээ, гээд дахин эхэлдэг байна. Эсвэл хий бодол ч байсан юм уу, бүү мэд ээ. Намайг энэ танзан дээр хэвтэж байтал бурхан болсон эцэг эх хоёр хүрч ирээд огт үг дуугаралгүй бөхийн мөргөж байхад нь би, — Аав аа, ээж ээ яагаад над мөргөж байгаа юм бэ? гэж асуутал, — Чи энэ хорвоод хамгийн их зовж байж өөрийнхөө ухаан санааг тунгалаг болгосноор барахгүй биднээс их ачаа хөнгөлж өгснөөс ийн билээ, гэж хариуллаа. Бид тэр хорвоод тун сайн байх болов. Чи өөрийн гэмийг бүгдийг угаачхаад одоо бидний нүглийг төлж байна, гэж хэлээд дахин мөргөв. Тэгээд алга болчихсон шүү. Над хана л харагдаж байв. Би удан удтал юу болсныг гайхан эргэлзэж бил ээ. Би эцэг ламаас хүртэл асууж айлдал авсан тэгэхэд, хий бодол биш ээ. Хий бодолхийлэл бол зөгнөл юм. Тэр чинь бурхан цогцолсон хүнд л байдаг юм гэж бил ээ.

	— Бас ийм нэг юм зүүдэллээ гэж Лукерья цааш нь ярихдаа: тэр зүүдэнд би их замын дэргэд байгаа уд модны доор зормол таяг атгаж, үүргэвч мөрөвчлөн алчуураар толгойгоо боочхоод сууж байх юм, яг бадарчин хүүхэн шиг! Би хаа бол бадарчлахаар явж байна. Миний хажуугаар бадарчид цувран өнгөрч байв. Цөм нэг зүгт л дургүй мэт чимээгүй уйтгарлан явах ба бүгд хоорондоо адилхан царайны улс байх юм. Ажаад байвал тэр дотор нэг толгой хэртэй илүү өндөр онцгой хувцасласан манай орос хүнээс өөр маягийн ганц эмэгтэй эргэж ширвэн явах бөгөөд бас царай өөр, ширүүн дүртэй. Бусад нь цөм түүнээс зайлсхийн яваа бололтой. Тэр эмэгтэй гэнэт эргээд над руу ирж явна шүү. Тэр зогсоод намайг ширтэн харж байхад нүд нь бүргэдийнх шиг том шар бөгөөд тун их тунгалаг.

	Би: — Чи хэн бэ? гэж асуутал, — Би чиний үхэл байна гэж намайг айлгах санаатай хариулахад нь би харин айх байтугай тун их баярлаж баяртайгаар загалмайллаа! Тэрхүү миний үхэл хэмээгч эмэгтэй

	— Чи даанч өрөвдөлтэй байна. Лукерья, гэвч би чамайг дагуулаад явж даанч чадахгүй нь ээ, баяртай! гэлээ. 

	Бурхан минь! Над ямар их гунигтай байв аа!

	— Намайг аваад яваач, ээж минь, хонгор минь! гэж бил ээ. 

	Үхэл минь эргэж хараад ярьж эхэллээ... Үхлийн минь мөчийг тогтоон өгч байна би гэж мэдсэн боловч би нэг л тодорхой ойлгож чадсангүй... Петро дүйцэн өдрөөс л хойш шиг болсон тэгээд л сэрчихсэн... миний зүүд ийм хачин байдаг юм! гээд Лукерья дээш харан... бодолхийлж байна.

	— Заримдаа бүтэн долоо хоног ч унтаж чадахгүй юм. Энэ л гай даа, өнгөрсөн жил нэг хатагтай өнгөрч явах замдаа дайрч ирээд нойр хүргэдэг эм нэг шилийг өгөөд арван дуслаар уу гэсэн нь их тус болсоон. Тэгэхэд унтдаг болсон юм сан, одоо эм дуусаад их удаж байна... Тэр ямар эм байсан юм бэ? Яавал олдох бол мэдэхгүй биз? гэв.

	Замаар явж байсан тэр авгай бодвол Лукерьяд хар тамхи өгсөн биз ээ. Би тийм эм олж өгье гэж амлаад дахин түүний тэсвэр хатуу зоригийн талаар ярихад тэр хориглон дургүйцэж, 

	— Хш, эзэнтэн та! юун тэсвэр ярина вэ? Тэр Симеон Столиникийн тэсвэр бол ёстой тэсвэр байжээ. Гучин жил баганад хүлээстэй зогссон юм чинь! Бас нэг хувраг хүн босоогоор цээжээ хүртэл газарт булуулаад шоргоолжинд нүүрээ идүүлсэн гэдэг. Нэг ном цээжлэгчээс сонссоноо ярих уу би. Нэг улс байжээ. Тэр орныг тэнэг мөргөлтнүүд дайран эзэлж аваад бүх хүн амыг нь тарчилган зовоож тамлаж, алж хядан байх тул нутгийн хүмүүс элдэв аргаар оролдоод өөрсдийгөө чөлөөлж чаддаггүй байжээ. Гэтэл тэр нутгийнхаа дотроос нэг дагина гарч ирээд асар том илд гартаа атган тавин жингийн хуяг өмсөж дайсныг дарахаар очоод бүгдийг нь далайн цаад руу хөөн гаргажээ. Тэднийг тэгж хөөж гаргамагцаа тэдэнд ингэж хэлэв гэнэ: «— За, одоо намайг галд шатаа, та нар яагаад гэвэл. Би өөрийн орны ард түмний төлөө шатаж үхнэ гэсэн тангарагтай хүн» гэжээ. Тэгэхээр нь нөгөө мөргөлтнүүд нь тэр эмэгтэйг барьж аваад галд шатаажээ; тэр цагаас хойш тэдний орон үүрд дайснаас чөлөөлөгдсөн гэнэ! Энэ бол ёстой гавьяа! Тэгэхэд би юу вэ!

	Иоанна д'Аркийн тухай домог хувираад энэ хүрч ирснийг бодоод би ганцаар их гайхаж бил ээ. Хэсэг зуур дуугүй байснаа би Лукерьягаас насыг нь асуув.

	— Хорин найм... үгүй, ес ч бил үү... гуч хүрэхгүй ээ. Тэрийг тоолоод юу хийх вэ, насыг. Би танд өөр нэг юм бас дуулгая... 

	Лукерья гэнэт гүнзгий хөхүүлж ханиалгаад ёолов... 

	— Чи ингэж их ярьж болохгүй чамд хор болно шүү, гэж би түүнд санаа өгөв.

	— Нээрээ тийм шүү, ямар ч гэсэн яриагаа дуусгая. Юу ч болох нь оо! Одоо таныг явмагц таг чимээгүй болно, бишгүй ханатлаа дуугай байх болно. Харин одоо дотроо нэлээд онгойлголоо гэж шивнэн бараг дуулдамгүй хэллээ.

	— Юу ч хэрэггүй, бурхны авралаар бүгд ханамжтай, бурхан минь ёстой яаж байгаад ч бүх хүнийг энх тунх байлгах болтугай. Эзэнтэн та ээждээ ярьж өгөөрэй. Эндхийн тариачид их ядуу шүү дээ. Бага ч болов татвараас хасаж өгвөл сайн байна! газар дутмаг, ашигтай газар ховор... Тэгвэл тэд таны төлөө мөргөл үйлдэхгүй юу. Надад бол юу ч хэрэг байхгүй. Цөм хангалттай хэмээн их хүч гаргасан атлаа эелдэгхэн дуугарав.

	Би Лукерьяд хүсэлтийг чинь биелүүлнэ гэдгийг амлаад хаалганы тэнд очтол дахин намайг араас дуудаж зогсоогоод:

	— Эзэнтэн, санаж байгаа биз, гэж ярьж байхад нь түүний нүд уруулд нь ер бишийн хачин сайхан зүйл яралзан байж бил ээ.

	— Миний үс ямар урт байл аа? Өвдгөндөө хүрч байсныг санаж байна уу! Би удаан тээнэгэлзэж бил ээ.. Даанч урт! яаж самнаж байх вэ? Тэгээд миний энэ байгаа байдал!.. Тэгээд хяргачихсан юм. Тийм... Өршөөгөөрэй, эзэнтээн! Цааш нь ярьж чадахгүй нь ээ... 

	Тэр өдөр би анд гарахаас өмнө тосгоны цагдаатай Лукерьягийн тухай ярилцлаа. Тэр хүнээс би, манай тосгоныхон Лукерьяг «амьд хүүр» гэж нэрлэдэг тухай болон тэр эмэгтэй ямар ч төвөг чирэгдэл болдоггүй, гомдол зовлон тоочдоггүй зэргийг сонсож мэдлээ. «Гомдол шаардлага тавих байтугай юуханд баярладаг, олон таван үггүй, урьхан хүн: Тэнгэр бурхан л алсан хүүхэн байх даа гэж цагдаа үгээ дуусгахдаа: — Нүгэл хийсэн болоод тэр байх даа. Бидэнд тэр ямар хамаа байх вэ. Жишээ нь, бид зэмлэх элдэв юм байсан ч зэмлэдэггүй. Яаж л байна, дураараа болог!» гэв.

	Хэдэн долоо хоногийн дараа Лукерья нас барсан гэдгийг би сонслоо. Ингээд үхэл иржээ түүнд... Тэгээд «Петр дүйцэн өдрийн дараа» нас баржээ. Лукерья нас барах тэр өдрөө хэдийгээр Александровкаас дуган хүртэл таван мод газрын зайтай, ажилтай өдөр байсан боловч хонхны дуу дуулдаад байна гэж байсан гэлцэж бил ээ. Гэхдээ Лукерья хонхны дуу дуганаас биш «дээрээс» сонстож байна гэж байжээ. Бодвол тэнгэрээс сонстож байна гэж хэлж зориглоогүй хэрэг биз ээ.

	
ТҮЖИГНЭХ ДУУ

	— Би танд юм айлтгая гэж Ермолай байшинд орж ирэнгүүтээ хэлээд. Харин би сая хоолоо идээд аяны орон дээр хэвтэж байсан юм. Их олзтой боловч нэлээд ядраасан сойрын агнуураас буцаж ирээд амрахаар байсан нь тэр. Долоодугаар сарын дунд үеийн аюултай халуун цаг байлаа... Танд айлтгая, сум дууссан шүү, гэнэ.

	Би орноос босон харайв.

	— Сум дууслаа гэнэ ээ? Тэр яагаад тэгдэг бил ээ хө! Бид тосгоноос гарахдаа гучин фунт шахам аваад гараагүй бил үү? Нэг шуудай дүүрнийг!

	— Тэр үнээн. Шуудай ч том шуудай байсан. Хоёр долоо хоног хүрмээр юм даа. Хэн мэдэх вэ! цоорчихсон шуудай юм уу, нээрээ сум байхгүй... Арваад цэнэглэх л юм үлдсэн байна.

	— Одоо бид яавал дээр вэ? Урд маань хамгийн аятайхан газар хүлээгээд байдаг. Маргааш болоход наад тал нь зургаан сүрэг байж байх биш үү... 

	— Тэгвэл намайг Тула руу явуулаач дээ. Их хол биш шүү, нийтдээ дөчин таван мод газар болно байх, ганцхан ухасхийж нисэж хүрээд сум аваад ирье, тэг гэвэл нь нэг фунтийг ч хамаагүй аваад ирье.

	— Тэгээд хэзээ явах гэж?

	— Одоо ч хамаагүй. Түгдчээд байх юун? Зөвхөн морь л хөлслөх хэрэгтэй байна.

	— Морь хөлсөлнө гэдэг! Өөрийнхөө морийг яах гэж?

	— Манай морь болохгүй ээ! Дундах нь доголчихсон... их шүү.

	— Хэзээнээс тэр вэ?

	— Саяхнаас. Хөтөч түүнийг тахлахаар аваад явсан юм, тэгээд тахлах нь ч тахалсан. Тахчин нь тааруухан амьтан учирсан байна. Одоо гишгэж ч чадахгүй урд хөлөө өргөөд нохой шиг хазганаад байна.

	— Юу? Тахыг нь хуулж аваагүй юу, ядахдаа?

	— Харин аваагүй байна. Заавал авах ёстой юмыг. Хадаас нь махандаа хүртэл нэвт орсон байх аа.

	Би хөтчөө дуудууллаа. Асууваас Ермолайн ярьдаг үнэн байлаа. Дундах морь нээрэн доголжээ, би дор нь тахыг нь авхуулаад шавар түрхүүлэв.

	— Тэгээд яах вэ? Морь хөлслөөд Тула руу явах уу? гэж Ермолай давтан шаллаа.

	— Үгүй, энэ бөглүү хөдөөгөөс хөлсний морь олдох уу? гэж би өөрөө ч мэдээгүй зовсон дуугаар хашхирав.

	Бидний зогссон тосгон ялгаж мэдэхийн ч аргагүй тосгон байсан юм. Хүмүүс нь цөм чармаа нүцгэн ч юм шиг. Бид арай гэж нэг байшин олсон маань байшин ч гэж дээ жижигхэн давчуу пин шиг юм.

	— Байлгүй яах вэ гэж Ермолай өөрийн жирийн эрс зангаар хариулав. Тэгээд, — Энэ тосгон ч нээрээ таны хэлдэг л гэсэн үг. Энд нэг сүрхий сэргэлэн тариачин байдаг байсан юм! Баян! Есөн адуутай байсан даа, өөрөө нас барсан. Одоо том хүү нь хардаг юм. Хүн нь нэлээд тэнэгхэн эр дээ. Эцгийнхээ хураасан хөрөнгийг арай барж гүйцээгүй гэнэ бил ээ. Түүнээс морь авахаас биш. Очоод дагуулаад ирэх үү? Дүү нар нь ухаалаг боловч тэр өөрөө яалаа ч гэсэн толгойлж байгаа л даа.

	— Яагаад тэгдэг бил ээ?

	— Ахмад нь болохоор тэгэхгүй юу? Дүү нар яах вэ үгийг нь дагахаас биш! Ермолай аягүй, номд бичихийн аргагүй үгээр дүү нарын нь тухай ярилаа. — Одоо дагуулаад ирэх үү. Тэр хамаагүй хүн байгаа юм. Түүнтэй тохиролцож цөхөх юм юу байна.

	Ермолай «хамаагүй» хүнийг авчрахаар явсан хооронд би, өөрөө шууд Тула руу явсан нь дээр биш үү? гэж бодлоо. Нэгдүгээрт, би дадлагатай тул Ермолайд онц найдахгүй байна. Нэг удаа хот руу юм худалдаж авахаар түүнийг явуулахад миний хэлсэн бүхнийг нэг өдрийн дотор бүгдийг биелүүлэхээр амлаад бүтэн долоо хоног алга болж хамаг мөнгөөр архи уучхаад явган буцаж ирсэн, явахдаа хөнгөн жуузтай гарсан юм. Хоёрдугаарт, Тулад миний танил морины худалдаачин бий би түүнээс доголсон голлох мориныхоо оронд морь худалдаж авч болно.

	— Шийдлээ! Би өөрөө шууд явъя. Унтах яах вэ замдаа унтаж ч болно. Харин аз болоход зөөлөн тэрэг минь гэмгүй байж.

	— Аваад ирлээ! гэж арван таван минут өнгөрсний дараа Ермолай орж ирлээ. Хойноос нь өндөр биетэй цагаан цамцтай, хөх өмд өмсөж хөлдөө улавч угласан хүн орж ирлээ. Бууралдуу үстэй, нүд харалган, дэрвэгэр улаавтар сахал ургуулсан, урт гулдан хамартай, амаа ангайсан ийм нэг хүн юм. Ёстой л «хамаагүй» хүн харагдлаа.

	— За, хар даа, энэ хүнд морь байна, өөрөө зөвшөөрч байна, гэж Ермолай хэлэв.

	— Үүнд, тэр чинь... гэж тариачин эр шингэн үсээ сэгсрэн гартаа барьсан малгайнхаа захыг эргүүлж мушгин сөөнгөдүү дуугаар тасалдуулан ярьж эхэллээ... Би ингэхэд... 

	— Нэр чинь хэн гэдэг вэ? гэж би асуув.

	Тариачин толгой бөхийн юм бодож байгаа бололтой.

	— Миний нэрийг хэн гэж үү?

	— Тийм, нэрийг чинь хэн гэдэг вэ?

	— А, миний нэр Филофей

	— За, тэгвэл Филофей, би чамд морь бий гэж дуулсан, гурван морь аваад ир ээ. Тэгээд миний зөөлөн тэргэнд хөллө, хөнгөн шүү. Намайг Тулад аваачиж аль. Одоо сар гарч байгаа үе болохоор саруулхан, явахад сэрүүн, аятайхан биз. Энд зам ямар вэ?

	— Зам уу? Зүгээр ээ. Их замд ортол бараг хориод мод газар бий. Нэг газар бий, барагтайхан... гэхдээ зүгээр.

	— Хаана базаахгүй зам байгаа вэ?

	— Голын гармаар гарна.

	— Гүй, эзэнтэн өөрөө Тула руу явах гэж байна уу? гэж Ермолай сонирхов.

	— Тийм, би явъя.

	— Аан! гэж миний үнэнч зарц толгой сэгсрээд, — Аан, үггүй? гэж давтаад шүлсээ нулимаад гарч одов.

	Тула руу явах аялал түүнд дурламааргүй ажил, дэмий сонирхолгүй ажил болж өнгөрөв бололтой.

	— Зам сайн мэдэх үү? гэж би Филофейгаас асуув.

	— Бид зам мэдэхгүй гэж яаж байх вэ? Таны дур гэхэд би явж чадахгүй ээ... Яагаад... гэнэт ингэж... 

	Бодвол Ермолай, Филофейд хөлс өгнө гэхдээ тэр тэнэгтээ мөнгө өгнө гэдгийг мэдэгдээд тоог нь тогтоогоогүй байна. Филофей Ермолайн бодлоор тэнэг хүн боловч тэр мэдэгдлээр ханасангүй. Тэр дэндүү үнэрхэж мөнгөн тэмдэгтээр тавин рубль аль гэж шаардаж байна. Би түүнд доод үнээр арван рубль амласан юм. Бид үнэ зөрөлдөж эхлэхэд Филофей эхлээд өөрийнхөөрөө зүтгэж байснаа аажмаар бууж эхлэв. Түргэхэн ороод гарах зуураа Ермолай «Энэ тэнэг чинь» хар аа, энэ үгэнд хорхой нь хүрдэг болжээ! гэж Филофей намхан дуугаар өгүүлэв. — Энэ тэнэг чинь ер мөнгөний тоо мэддэггүй юм» гэж надад итгүүлж эхлэв. Тэрээр: ярих завсраа надад бараг хорин жилийн өмнө миний эх хоёр их замын зөрлөгт хөдөлгөөн ихтэй газар гэж буудал байгуулсан нь яагаад бүрмөсөн баларсан тухай надад санууллаа. Тэр буудал баларсан нь үнэхээр мөнгөний тоо мэдэхгүй хөгшин зарцыг аж ахуй дээр хариуцуулан суулгаснаас болов. Мөнгийг ширхгээр нь тоолж жишээлэхэд хорин таван рублийн мөнгөн зоосыг зургаан ширхэг тавтын зэс зоосноос баахан хараал зүхэл хэлээд сольдог байсан гэв.

	— Хы муу Филофей, зөрүүд Филофей! гэж Ермолай дуу алдаад гарахдаа ууртаа хаалга нарр хийтэл хаав. Филофей мэтгэсэнгүй. Филофей гэдэг нэртэй болсондоо гутарсан мэт агаад хэдий тийм нэртэй болсон нь угаалга хийхэд лам нь хармаа чамлаж тийм базаахгүй нэр өгсөн буруутай боловч өөрийгөө бас зэмтэй хүн гэж ухаарч буй мэт байлаа.

	Тэгж тэгж бид хорин рублиэр тохиролцлоо. Филофей морио авчрахаар яваад цаг болсны дараа эднээс шилээд ав гэсээр таван морь авчирлаа. Морьдын дэл сүүл ширэлдсэн, гэдэс гүзээ нь хэнгэрэг адил цүндийсэн том боловч аятайхан морьд юм. Филофей хоёр дүүгийн хамт ирсэн байна. Дүү нар нь ахтайгаа огт адилгүй. Нуруу намхан, нүд хар, хамар шонх байдлыг харвал үнэхээр «цовоолог» байх гэдэг сэтгэл төрмөөр бөгөөд яриа, хурдан хэлэмгий, Ермолайн хэлсэнчлэн «шулганах» боловч ахдаа захирагдана.

	Тэд эхлээд саравч дороос хөнгөн тэргийг гаргаж ирээд тэрэг морь хоёртойгоо бүтэн хагас цаг ноцолдлоо. Тэд олом цавилангаа орооцолдуулж чангадуулж тайлснаа дахиад л чангална. Хоёр дүү нь буурал морийг газрын уруу явахдаа сайн гэж голд нь хөллөнө гээд зүтгэсэн боловч Филофей сагсгарыг! гэж шийдээд тэр ёсоор сагсгарыгаа голд нь оруулав.

	Хөнгөн тэргэн дээр хуурай өвс ачиж суудал доор нь доголсон голын морины тохмыг шургуулав. Тэр нь Тулаас морь шинээр худалдаж авбал хэрэглэнэ гэсэн санаанаас байжээ... Филофей гэр лүүгээ гүйж очоод ирэхдээ эцгийн өмсөж байсан урт цагаан нэлдгэр дээл, өндөр малгайг өмсөж тосолсон гуталтай гарч ирээд хөтчийн суудал дээр догь гэгч гарч суулаа. Би ч цагаа нэг хараад суудал дээрээ гарав. Арван цаг арван таван минут болж байна. Ермолай сайн яваад ирэхийг надад ерөөсөн ч үгүй өөрийнхөө Валетка морио ташуурдаж эхлэв. Филофей жолоо дугтран нэн нарийн дуугаар Хүүе! Жаалууд аа! гэж дуудахад хоёр талаас дүү нар нь гүйж ирээд захын морьдын гэдсийг өшиглөвөөс тэрэг маань сая хөдлөв. Их хаалгаар гармагц голын морь өөрийн хашааны зүг явах гэтэл Филофей хэд дахин ташуурдаад чигийг нь бариулав. Бид ийнхүү тосгоноос гараад шигүүр чирэнгэ дундуур овоо тэгш замаар давхиулав.

	Аяны замд явахад тун аятайхан чимээ аниргүй сайхан шөнө байлаа. Салхи ой дотор модны мөчрүүдийг хөдөлгөн үлээж байснаа гэнэт нам гүм болно. Тэнгэрт энд тэнд мөнгөлөг үүлс харагдаж, сар дээр хөөрөн ойр хавийг гэрэлтүүлнэ. Би өвсөн дээр тэрийн хэвтээд зүүрмэглэнгээ... гэнэт «базаахгүй замын» тухай бодоод өндийлөө.

	— Юу болж байна, Филофей нөгөө ус гарах болоогүй юу?

	— Тэр хүртэл одоо найман мод хэртэй байна. 

	Найман мод газар, нэг цагаас нааш хүрэхгүй биз, жаалхан унтаж болох юм, гэж бодогдлоо.

	— Филофей чи зам сайн мэднэ биз? гэж дахин асуув.

	— Яагаад мэдэхгүй байх вэ, зам уу даа? Анх явж байгаа биш дээ!.. Тэр бас юм ярьж л байсан, би сайн сонссонгүй, унтчихжээ.

	Би нэг цаг болоод сэрнэ гэсэн санаагаараа сэрсэнгүй, харин яг чихэн дор нэг юм хачин шажигнаж шүнгэнэх дуу сонстон сэрээд толгойгоо өндийв.

	— Юун хачин юм дуугарна вэ? гэж би мөнөө хэвтсэн хэвээр асуув. Тэрэгний хажуугаар, яг хүрээнээс нь эхлэн хагас агшин ч хүрэхгүй газар сарны гэрэлд ус цалиглаж долгилон чичгэнэж байна. Урагшаа харахад хөтчийн суудалд Филофей нуруу бөхийлгөн толгой духайж чулуун хүн шиг суух ба түүний өмнө шажигнан урсах усан дээр нуман буулга, морины толгой, нуруу харагдана. Эдгээр нь хөдөлж байгаа янзгүй, огт чимээ ч алга, илбийн хаант улс шиг, зүүд, үлгэрийн юм шиг... Юу болж байна аа? гээд би тэрэгний бүхээгийн завсраар хойш эргэж харахад бид яг усан дунд байх агаад голын эрэг бараг гучин алхмын цаана харагдана!

	— Филофей! гэж би дуудлаа.

	— Юу гээ вэ? гэж хариу асуув.

	— Юу, юу гээ вэ гэж! Бид одоо чухам хаана ирээд байна?

	— Гол дээр.

	— Гол дотор байна гэж би ч мэдэж байна. Ингэж байж одоо усанд живбэл яана! Чи ингэж гол гардаг юм уу? аан? Чи унтаж явна уу, хүүе дуугараач?

	— Жаалхан андуурчээ. Жаалхан хазгай ороодохжээ, хүлээзнэхээс биш гэж улаач маань хэлж байна.

	— Юун хүлээзнэхээс биш? Ямар юмаа хүлээх гэж?

	— Энэ сагсгар жаалхан ажиглаг, түүний хөдөлсөн тийш л явахаас өөр замгүй гэв. Би өвсөн дээр өндийн суув. Голын морины толгой усан дээр үл хөдөлнө. Тунгалаг сарны гэрэлд харахад өрөөсөн чих нь л хулмалзана.

	— Гүй, цаадах чинь сагсгар чинь бас унтаж байна шүү дээ!

	— Үгүй ээ, ус үнэрлэж байна, гэж хариуллаа.

	Дахин нам гүм болов. Ус түрүүчийнх шигээ шалчигнана. Миний бие ч мөн хөшчих шиг боллоо.

	Сарны гэрэл, бас шөнө, гол, тэгээд бид түүний дотор... 

	— Энэ юу саржигнаад байна? гэж би Филофейгаас асуув.

	— Энэ үү? Зэгсэн доторх нугасны дэгдээхэй... юм уу эсвэл могой... 

	Гэнэт дундах морины толгой хөдөлж хоёр чих нь сортгонон хамраа дуугаргаад хөдөлж эхлэв.

	— Чу, чу, чу, иш чу, чу! гэж Филофей гэнэт хоолой мэдэн орилж, суудал дээрээ өндийгөөд ташуур даллав. Тэрэг байрнаасаа хөдлөн голын давлагааг зүсэн зүтгэн оволзож далбилзан урагшаа явлаа... Эхлээд бид гүн ус руу орчихсон хөвж буй мэт над санагдлаа. Гэвч хоёр гурван удаа дээш доош оволзсоны дараа усны гадарга доошлох шиг болов... Усны гадарга улам улам доошилж тэрэг маань уснаас цухуйн цухуйсаар дугуй нь харагдан морины сүүл ч үзэгдэв. Хүчтэй том том усан дуслуудыг алмаас чулуун, биш ээ, алмаас чулуун биш, хэлхээтэй индранил шиг дуслуудыг цайвар сарны гэрэлд цацлан үсэргэсээр морьд нэгэн зэрэг хийморьтойгоор биднийг элсэн эрэг дээр чирч гаргаад гялалзсан нойтон хөлөө яралзуулан уулын замаар орж явлаа.

	— Одоо Филофей юу гэх бол доо. «Миний үг он оо биз! гэх үү эсвэл нэг тиймэрхүү л юм хэлэх бол уу?» гэж би бодлоо. Гэвч тэр дуугарсангүй. Тиймээс би түүнийг мэдээтэй явсангүй гэж зэмлэх хэрэггүй гэж үзэж өвсөн дээрээ аятайхан хэвтээд дахин унтахаар оролдов.

	Гэвч бас унтаж чадсангүй. Энэ нь би анд яваад төдий л ядраагүйгээс ч биш, сэтгэлд байсан түгшүүрт нойр хулжсанаас ч биш, зөвхөн бидний явах гэж байгаа газар маш үзэмжтэй сайхнаас тэр бил ээ.

	Тэр нь уул талын хооронд усан сувгаар хүрээлэгдсэн цэлгэр уудам өвсөн тал бил ээ. Хөвөө хөвөөгөөр нь голын ба талын уд, ороонго сүглийн ургасан агаад бяцхан нуур тоормог, горхи голууд ихтэй ёстой орос маягийн, орос хүний дурладаг нутаг бил ээ. Ийм нутгаар манай эртний домогт баатрууд цагаан хун, саарал нугас агнах гэж дүүлэн явж байсан биз ээ. Дагтаршсан дардан зам шар тууз мэт мушгиралдаж морьдын хөл хөнгөрөн давхина. Би баясан бахдаад нойр ч хүрэхээ болилоо! Энэ бүхэн уян тунамал сарны доор урьхнаар мэлтэлзэн өнгөрч байв. Филофей хүртэл сэргэсэн мэт ажээ.

	— Энэ талыг манайхан Святоегорьевск гэдэг дээ. Дараагийнхыг нь Великокняжск гэнэ. Ийм тал бүх орос даяар өөр байхгүй ээ, хэчнээн сайхан байна вэ! гэж Филофей надад хандан хөөрөв. Энэ үед голын морь тургиж толгой сэгсэрвээс — Болгоомжлоорой! хэмээн Филофей тайван намуун дуугаар өгүүлэв. — Хэчнээн сайхан байна вэ! гэж Филофей давтан хэлж санаа алдаад уртаар дуу алдан, — Удахгүй хадлан эхлэхээр энэ талд ирж өвс хамахад хүрвэл яана... гай даа! усанд нь загас ихтэй гэж байгаа! Мундаг цурхайнууд! Нэг үгээр хэлэхэд — Үхэх л хэрэггүй, гэж нэмж хэлээд

	Гэнэт гараа өргөж:

	— Пөөх! Хараач! нууран дээрхийг... Урт хүзүүт зогсож байгаа биз? Гүй ээ! Шөнө загас барина гэж үү? Үгүй ээ! Тэр чинь модны мөчир шив дээ, урт хүзүүт биш байна. Аягүй буруу харжээ! Сарны гэрэл байна гэв.

	Бид яваад л байлаа, яваад л байлаа тал ч шувтарлаа. Ой, хагалсан газар харагдаж эхлэн, замын дэргэдэх тосгонд хоёр гурван газар гэрэл анивалзаж байна. Их зам хүрэхэд таван мод зай үлдэж байв, би ч унтжээ. Энэ удаа би өөрөө сэрсэнгүй Филофейн дуу намайг сэрээчихлээ.

	— Эзээн... хүүе, эзээн!..

	Би цээж өндийлгөн харваас манай тэрэг их замын голд тэгш газар зогсож байна. Филофей суудал дээрээ эргэж харан нүд дүрлийлгэж (би ер Филофейн нүдийг тийм том болно гэж санаагүйгээс ихэд гайхлаа) учиртайхан бөгөөд нууцгай шивнэн:

	— Тэргэн дуу!.. тэргэн дуу!

	— Чи юу ярьж байна аа?

	— Би тэрэгний дуу сонстож байна гэж байна шүү! Бөхийгөөд сонсооч! Дуулдаж байгаа биз?

	Би тэрэгнээс дээш толгой өргөж амьсгаа даран чагнав. Нээрэн бидний ар талд алсын алсад тэрэгний дугуйн хааяа түжигнэн дуугарах мэт чимээ сонсов.

	— Дуулдаж байгаа биз? гэж Филофей дахин асуув.

	— Тийм, нэг, морин тэрэгнийхэн бололтой гэж би хариулав.

	— Дуулдахгүй байна уу. Хш! Үгүй тэр... хонхны дуу... исгэрэх дууг ч... дуулдаж байгаа биз дээ? Үгүй, малгайгаа аваач, бүүр сайн дуулдана.

	Би малгайгаа авсангүй, харин чих тавин чагнав.

	— А, тийм байж ч болно. Тэгвэл яах гэж?

	Филофей цаашаа морь руугаа эргэлээ.

	— Тэрэг давхиж явна аа... хоосон... дугуй нь төмөр мөөртэй юм байна даа... гэж үглэсээр жолоогоо атгаж аваад

	— Энэ ч эзээн, базаахгүй хүмүүс ирж яваа даг шүү. Энд Тула хавьцаа хулгайч нар бужигнадаг газар шүү... 

	— Юун дэмий юм ярина вэ! Чи яагаад заавал тийм базаахгүй хүмүүс гэж бодоо вэ?

	— Үнэн юм ярьж байна аа. Хонхтой хоосон тэргэнд өөр хэн байх вэ?

	— Үгүй, Тула хүртэл бас хол уу?

	— Бодвол одоо арван таван мод газар бий байх аа, тэгээд энд чинь ганц ч айл байхгүй.

	— За, тэгвэл бушуу яваач дээ, бөвтнөөд байх юу байх вэ.

	— Филофей ташуур даллаад тэрэг дахин хурдаллаа

	 

	* * *

	 

	Хэдийгээр би Филофейн хэлдэгт итгээгүй ч гэсэн нойр минь хүрдэггүй ээ. Ер, нээрээ тийм байвал яана? гэхээс дотор арзганана. Би туж хэвтэж явснаа өндийн суугаад эргэн тойрноо ажлаа. Намайг унтаж явах хооронд манан татсан байна. Харин газар биш дээр тэнгэрт суунаглах тул тал сар утаан дотор байгаа мэт бүүдгэр цайвар толбо шиг болсон байна. Бүх юм бүүдийж бүрэгнэн хутгалдах бөгөөд харин доогуураа арай дээр байна. Эргэн тойронд тэгш, уйтгартай, тал дахиад л тал хаа нэг бут жалга харагдаад л бас тал, тэр нь хааяа нэг хогийн ургамалтай, ихэнх нь хагалсан газар юм. Хов хоосон... үхсэн мэт болжээ! Бөднө хүртэл дуугарч буй чимээ алга.

	Бид хагас цаг хэртэй ийнхүү давхилаа. Филофей хаа нэг ташуур өгөөд уруул тамшаална. Гэвч бид хоёрын хэн хэн маань ганц ч үг хэлсэнгүй. Намхан дэнж дээр гарлаа... Филофей гурвалсан морин тэргээ зогсоогоод сая үг дуугарав.

	— Түжигнээд л байна, түжигнээд л байна эзээн!

	Би дахин толгой цухуйлган чагнав. Нэлээд хол хэр нь чингэлэг дотроос ч гэсэн сонстохоор байна. Тэрэгний дугуйн дуунаас гадна хүмүүсийн исгэрэх дуу, хонхны дуу, морины туурайн чимээ хүртэл миний чихэнд сонстож, дуу дуулж байгаа, инээлдэх мэт нь хүртэл сонстох шиг болно. Үнэндээ салхи тэр зүгээс үлээх авч үл таних тэр хүмүүс нэг юм уу, хоёр мод хэртэй ойртон яваа нь эргэлзээгүй байлаа. Филофей бид хоёрын харц тулгарлаа. Мань эр малгайгаа дагзнаасаа дух руугаа татан буулгаад тэр дороо навтасхийн бөхийж морьдоо ороолгож гарав.

	Морьд давхин эхэлсэн авч удаан давхиж чадалгүй бас л хатирлаа. Филофей ташуурдсаар байна. Зулдан зайлах хэрэгтэй байгаа л даа!

	Эхлээд Филофейн сэжгийг зөвшөөрөхгүй байсан би одоо болоход бидний араас базаахгүй хүмүүс дагаж явна гэдэгт яагаад ч гэнэт итгэх болсноо би өөрөө ч мэдэхгүй байна... Өнөөх л жижиг хонхны дуу, өнөөх л хоосон тэрэгний түжигнэх дугуйн дуу, өнөөх л исгэрэх бүдэг чимээ анираас өөр ямар ч шинэ юм сонсогдсонгүй... Гэвч би одоо огтхон ч эргэлзсэнгүй, Филофей андуурах ёсгүй ажээ!

	Дахин хориод агшин өнгөрлөө, энэ хооронд бидний морин тэрэгний төвөргөөний гадна бас өөр түжигнэж хоржигнох дуу тодхон сонстож ирлээ.

	— Зогс оо, Филофей, яасан ч дүүрсэн хэрэг! гэж би хэлэв.

	Филофей айсан байдалтай дрр... гэлээ. Морьд ч ашгүй амрах цаг ирлээ гэсэн шиг дорхноо зогслоо.

	— Паа! хонхны дуу яг бидний араас нуруу зүсэх мэт жингэнэн тэрэг нь түр нарр хийж, хүмүүс нь исгэрч шуугилдан дуу дуулж морьд нь хамар дуугарган туурайгаар пижигнэтэл газар дэлдэнэ... 

	Гүйцээд ирлээ!

	— Еэ, гай! гэж тасалдуулан аяархан хэлээд Филофей итгэлгүйхэн уруул тамшаан морьдоо шавхуурдав. Яг энэ мөчид нэг юм тасраад алга болох мэтээр, дайраад ч ирэх шиг, уначих мэт хагсаасан гурван морь хөллөсөн мундаг ханхай тэрэг салхи шиг шуугин бидний хажуугаар харван өнгөрөөд урд гарч зам хаан сажилж эхлэв.

	— Гарцаагүй дээрэмчид байна! гэж Филофей шивнэв. Үнэндээ миний сэтгэл таагүй л байлаа... би манант тэнгэрт ёлтойх сарны бүүдгэр гэрэлд хараа хүчлэн ажваас урд байгаа тэргэн дээр цамцтай тав зургаа хүн сууж буй хэвтэж буй нь мэдэгдэхгүй армяк дээлийн энгэр заам задгай тавьсан, хоёр нь толгой нүцгэн харагдана; гуталтай том том хөл тэрэгний хашлага даван унжиж, доргионд гар мөч нь сарвас сарвас хийнэ. Харваас гарцаагүй согтуу улс бололтой. Зарим нь амандаа орсон үгийг хашхирна нэг нь маш тод, ширүүн исгэрч, бас нэг нь хараал тавьж байна. Хөтчийн суудал дээр оготор дээлтэй мундаг эр сууж жолоодон явна. Тэд биднийг анзаарсан янзгүй аажуухан сажилна.

	Өөр яана гэх вэ? бид тэдний хойноос даган гэлдэрлээ... Өөр арга алга.

	Нэг мод газрын дөрөвний нэгийг ийм маягаар явлаа. Түгшүүр хүлээн буй үе... Амь аврах хамгаалах... боломж байхгүй бил ээ! Тэд зургуулаа, надад гарт барих ганц мод ч байхгүй! Морьдоо эргүүлбэл! Дор нь хөөж гүйцэх биз. Миний толгойд Жуковскийн шүлгийн мөрөөс санагдав. (Дэд маршал Каменскийг алсан тухай хэсэг нь).

	 

	Заналт дээрэмчний сүх... 

	 

	гэсэн байдаг.

	Эсвэл 

	 

	бохир олсоор хоолойг нь ороож... сувагт чулуудвал... урхинд орсон туулай шиг хэржигнэн тэлчилнэ биз... 

	 

	Ёстой ингэж балрах гэж!

	Гэвч тэд мөн л аажмаар алхуулан биднийг анзаарахгүй байна.

	— Филофей, хажуугаар нь өнгөрөх гэж байгаа мэт баруун тийш замаас гараад үз гэж би шивнэв.

	Филофей тийнхүү оролдож... баруун тийш гарч үзтэл тэд мөн бас бушуу баруун тийшээ гарлаа... өнгөрөн явах арга байсангүй.

	Филофей дахин зүүн тийш гарах гэж оролдов... гэтэл тэд мөн урагшаа нэвтрэн өнгөрч болохгүй болгов. Бүр ч хөхрөлдөн зам тавьж өгөх янзгүй байна.

	— Ёстой дээрэмчид дээ! гэж Филофей эргэж харан шивнэв.

	— Тэгвэл тэд юугаа хүлээж байна? хэмээн би бас шивнэн асуув.

	— Тээр урд гуу доторх гол дээр гүүр бий... Тэд биднийг тэнд л! Тэд нар дандаа тэгдэг... гүүрний хавьцаа. Бидний заяа ч, эзээн, илэрхий бол оо шив! гэж тэр санаа алдан

	— Амьдаар үлдээх гэж ч байхгүй дээ. Тэд сүүлд нь усанд хаяж ул мөрөө баллах гол бодолтой байгаа л даа. Нэг харамсалтай нь гурван морь минь алга болоод дүү нарын гарт орохгүй болно доо гэв.

	Санаанд орсон сон бол би тэр хооронд Филофей хэрхэн өөрийн морьдод сэтгэл зовж байсан тухай гайхах байсан бил ээ. Гэтэл би тийм юм бодохтой мантай байлаа. «Чухам алах нь ч юу бол? гэж дотроо бодлоо... Яалаа гэж? Би өөртөө байгаа юмыг бүгдийг нь гаргаж өгөхөөс хойш.

	Гүүр улам ойртож, бараа нь улам тодорсоор байлаа.

	Гэнэт муухай орилолдох чимээ гарч бидний өмнө явж байсан гурван морьт тэрэг нисэх мэт дүүлэн одож гүүрний тэнд очоод замаас жаалхан гарч газар шаасан мэт зогсов. Зүрх минь палхийгээд явчихлаа.

	— За, Филофей минь, бид үхэл рүүгээ явж байна. Би чамайг ийм гамшигт оруулсандаа зовж байна өршөөгөөрэй! гэж би хэлэв.

	— Танд юуны буруу байх бил ээ, эзээн! Өөрийн хувь заяа ийм учраас яана, гэх вэ! За, сагсгар минь, миний үнэнч морь минь! Хурдал даа, эцсийн удаа аминд минь ор! Тэртэй тэргүй өнгөрөх нь ээ... Бурхан минь, өршөө! гээд морьдоо хатируулав.

	Бид гүүрэн тийш явалгүй, нөгөөх хөдөлгөөнгүй байгаа аюулт тэрэгний тийш ойртон очлоо... Тэрэгнийхэн зориуд чимээгүй байгаа бололтой, ямар ч дуу чимээ гарахгүй байна! Идэх юм дөхөөд ирэхийн цагт цурхай, харцага, мэтийн бүх махчин араатан ингэж хярдаг шүү дээ. Биднийг тэр тэрэгний зэрэгцээ хүрч очмогц гэнэт нөгөө мундаг хөтөч суудлаасаа үсрэн бууж шууд бидэн рүү ойртон ирлээ!

	Тэр хүн юу ч дуугарсангүй атал Филофей түргэхэн жолоогоо татав. Манай тэрэг зогсов.

	Нөгөө мундаг эр хоёр гараа жуузны хаалган дээр тавьж сэгсгэр толгойгоо бөхийн шүд яралзуулан инээмсэглэж намуухан нэг жигд дуугаар үйлдвэрийн ажилчдын хэллэгээр ийн ярив:

	— Хүндэт ноёон, бид сүйт хүүхнийд очоод хуримлаад ирлээ. Бид нэг найзыгаа гэрлүүлж, амьдралыг нь зохиолцож өгөөд явж байна. Манайхан цөм залуус болохоор юунаас буцах в. Зөндөө л уусан, харин одоо шар тайлах юмгүй байна. Танд хэд гурван мөнгө ч атугай хайрлаж гялайлгах арга байдаг сан болов уу? Хүн бүр балга юм оногдохоор л бол боллоо. Тэгвэл бид таны эрүүл мэндийн төлөө ууж таныг дурсан санаж байх болно. Харин бидэнд юм хайрлахгүй бол яана гэхэв, та битгий хилэгнээрэй!

	— Энэ юу болж байна? Шоолж байна уу? Сорьж байна уу? гэж би бодов.

	Мундаг эр маань толгой гудайлган зогссоор байна. Яг энэ үед сар манан дотроос цухуйж түүний нүүрийг гэрэлтүүлэв. Түүний уруул, нүдийг ажвал жуумалзаж байв. Харин сүр далайлгах шинж алга... харин гагцхүү хаширлаж болгоомжилсон янз буй бөгөөд том цагаан шүд нь харагдаж байна... 

	— Өгөлгүй яах вэ... ав ав гэж би яаруухан хэлээд халаасаа уудлан түрийвчээ гаргаж цагаан мөнгөн төгрөг хоёр ширхгийг авч өгөхдөө энэ хүрэх бол уу гэв. Тэр үед Орос газар цагаан мөнгөн төгрөг хэрэглэж байсан цаг.

	— Их гялайлаа! Мундаг эр цэрэг маягаар өндөр дуугаар эрс хэлээд бүдүүн хуруугаар түрүүвчтэй биш хоёр рублийг л нүд ирмэхийн зуур шүүрч аваад, — Их баярлалаа! гэнгээ үс сэгсэсхийлгэн тэргэн тийшээ харайлгав.

	— Хүүхдүүд ээ! Явуулын ноёнтон бидэнд хоёр рубль өглөө! гэж орилов. Цаадуул нь зэрэг нирхийн дуугаралдав. Мундаг эр, суудал дээрээ авиран гараад:

	— Аян замдаа сайн яваарай! гэв.

	Нэг мэдэх нь ээ тэд бараагүй алга болжээ! Морьд нь урагш тэмүүлэн тэрэг нь дэнж өөд тачигнан давхиж гараад нэг удаа газар тэнгэрийн зааг дээр гялалзаад тэр дороо булагдсан мэтээр сураггүй болов.

	Түжигнэх тэргэн дуу ч, орилолдох чимээ ч, хонхон дуу ч сонстохгүй боллоо.

	Огт чимээ аниргүй нам гүм болов.

	Филофей бид хоёр тэр даруйдаа ухаан сайн орсонгүй.

	— Ээ, золиг ингэж тоглоом болох гэж! гээд малгайгаа авч загалмайлж эхлэн, — Ёстой наргианы амьтан юм даа хэмээн Филофей бөөн баяр болон над руу эргэж хараад, — Тун сайн хүн шиг байна шүү гэснээ: За, за-за-за, хөөрхийс минь! хөдөлцгөө! Одоо давгүй, цөмөөрөө амь гарлаа! Харин тэр хажуугаараа өнгөрүүлэхгүй, морио дагуулж залаад... Доогтой амьтан! — Кш-кш-кш жирийлгээд бай!

	Би чимээгүй л байлаа, гэхдээ санаа минь амарч дотор онгойлоо.

	— Амь гарлаа! Ашгүй гайгүй өнгөрлөө! гэж би аман дотроо хэлээд өвсөн дээр тэрийн хэвтлээ.

	Миний санаанд Жуковскийн шүлгийн тэр мөр орж ирдэг нь ч юу билээ гэж би жаахан ичингүйрэх шиг ч боллоо.

	Гэнэт нэг юм бодогдоод

	— Филофей!

	— Юу вэ?

	— Чи авгайтай юу?

	— Бий.

	— Хүүхэд бас бий биз?

	— Хүүхэд ч бий.

	— Яагаад тэднийхээ тухай бодсонгүй вэ? Мориндоо зовж байсан мөртөө, эхнэр хүүхдээ яагаад?

	— Юу гэж тэдэнд зовох вэ? Тэд хулгайчийн гарт орохоор байсан биш, ямар. Дотроо ч тэднийгээ бодож байлаа л даа, одоо ч өөрцгүй... тэгж л байна, гээд жаалхан байзнаснаа дахин, — Магадгүй, тэдний төлөө бурхан багш биднийг өрөвдсөн ч байж болох шүү.

	— Үгүй, тэд дээрэмчид биш байсан бол яах вэ?

	— Яаж мэдэх вэ? Хүний дотор орж үзэх биш, тийм биз? Бусдын санаанд юу байгааг яаж мэдэх вэ. Харин бурхандаа залбирч яваа цагт хэзээ ч дээр. Үгүй ээ,.. би гэрийнхнээ дандаа За-за-за, хөөрхийс минь, бурхан минь!

	Бид Тулад хүрч явахад үүр бараг цайсан байлаа. Би нойрмог унтаа шахуу хэвтэж байлаа.

	— Эзээн, хараач. Нөгөөдүүл архины мухлагийн үүдэн дээр зогсож байна... тэрэг нь мөн байна.., гэж Филофей хэлэв.

	Би толгой өндийн харваас нээрээ тэд, тэдний тэрэг, морь мөн байна. Архины мухлагийн хаалган дээр оготор дээлт танил болсон мундаг эр гарч ирэн:

	— Эзэнтээн, хэмээн малгайгаар даллан дуудаж, — Таны мөнгөөр архи ууж байна! гэснээ Филофейд хандаж толгой дохин: — Дэлбэгч ээ, чи жаалхан айсан биз? гэв.

	— Тун их хөгжөөнтэй эр ээ! гэж Филофей мухлагаас хориод алд холдсоныхоо дараа надад ийн өгүүлэв.

	Бид тэгж явсаар Тулад ирэхчээ боллоо. Тулад би сум, цай архи ч авлаа. Морины худалдаачнаас морь хүртэл авлаа. Үдийн үед бид гэрийн зүг жолоо заллаа. Бид анх тэргэн дуу сонсож байсан газраа явахад Тулад жаалхан архи ууж улаан зээрд болсон Филофей маань маш их яриа хөөрөөтэй болж, тэр байтугай надад үлгэр хүртэл ярьж явснаа гэнэт инээд алдаж:

	— Эзэнтээн! Түжигнээд байна... түжигнээд байна гэж миний хэлж байсныг санаж байна уу? хэмээн тэр хэд дахин гараа далайн далайн савчив... Түжигнээд байна гэсэн үг тун сонин санагдсан бололтой.

	Тэр оройдоо бид тэдний тосгонд хүрэлцэн ирлээ.

	Би тохиолдсон явдлаа Ермолайд ярилаа. Архи уугаагүй ухаан саруул байсан тэрээр харамссан ганц үг дуугаралгүй зөвхөн хым гэсэн бил ээ. Таалсан зэмлэсэн аль учиртай тэгснээ мань эр өөрөө ч мэдээгүй байх аа. Харин хоёр хоногийн дараа Ермолай, Филофей бид хоёр Тула руу явсан яг тэр шөнө мөн замд хулгайч нар нэг худалдаачныг дээрэмдээд өөрийг нь алсан тухай бах нь ханасан байртай ярьж бил ээ. Би эхлээд энэ яриаг итгээгүй боловч удалгүй итгэхээс өөр аргагүй боллоо. Шалгахаар яваад ирсэн цагдаагийн дарга тэр явдал үнэн гэдгийг баталсан учраас билээ. Нөгөө юунаас ч буцахгүй залуус «хурим»-аас буцаж явна гэсэн нь өнөөх даажинтай мундаг эрийн «найзыгаа» гээд байсан хүнээ тэд нухчхаад явж байсан юм биш байгаа даа? Би Филофейн тосгонд бас дөрөв тав хоног боллоо. Би түүнтэй уулзахдаа л «түжигнээд л байна уу? хөөе!» гэж тохуурхдаг сан. Тэр бүр мань хүн "марзан хүн шүү!" гээд инээдэг сэн.

	
ОЙ, ТАЛ

	... Аажмаар буцахын сэтгэл догдлон 

	Аугаа уд модод сүүдэр татсан 

	Ариухан хонхлой цэцгийн сайхан үнэрт 

	Алс хөдөөгийн харанхуй цэцэрлэг тийшээ 

	Далан дээр далдуу модод нэвсийн барайж 

	Доорх голоо хаан байгаа зүг рүү, 

	Сүрлэг царс мод тэжээлт хөрснөө урган 

	Содон үнэрт халгай шарилж ханхалсан зүг 

	Тийш ээ, тэр уудам цэлгэр талын тийш, 

	Хөрс шороо нь хилэн хар өнгөт газар луу, 

	Хөх тариан, нүд хүрэх газар бүр 

	Хөшиглөн долгиолж намиранхан байгаа 

	Хөх тэнгэрийн тунгалаг цагаан үүлэн цаанаас

	Хүнд шар сацрагууд тусан байгаа тийш 

	Тэнд сайхан ... ... ...

	(Шатаагдсан нэгэн яруу найргаас)

	 

	Миний тэмдэглэлүүдэд залхуу хүрсэн ч байж магадгүй би, дээр дурдсан өгүүллүүдээр дуусгана гэж амлаад уншигчийнхаа санааг амраах гэж байна. Харин уншигчтайгаа салахын өмнө ан авын талаар хэдэн үг ярихгүй байж чадахгүй нь ээ.

	Буу, нохойгоор агнадаг ан өөртөө ч гэсэн хуучны ёсоор хэлбэл: Тэндээ л нэг Für Sich гайхамшигтай даа. Гэвч уншигч та анчин болж төрөөгүй ч гэлээ байгаль ба эрх дураараа байхад ямар ч болов дуртай тул эцсийн эцэст анчин бидэнд атаархахгүй байж үл чадах биз ээ... 

	Сонс л доо!

	Хаврын цаг үүр гийхээс өмнө анд гарч явахад хэчнээн их хийморьтой байдгийг мэдэх биз ээ? Довжоон дээрээ гарна... бүрэнхий тэнгэрт энд тэнд од анивалзан үе үе чийгэрхүү нарийн салхи зөөлнөөр долгилон ирнэ. Шөнийн зугуухан үл мэдэг шивнэлдээн чихэнд сонстон, сүүдэрт хучигдсан модод сулхан шуугина. Тэргэн дээрээ хивс дэвсэж, хөл дороо халуун тогоотой хайрцгаа тавина. Морьд бие хураан хамар дуугаргаж цэмцгэрхнээр хөлөө солбин тавина. Дөнгөж саяхан сэрсэн цагаан хос нугас чимээгүй сэм алхан зам хөндлөн гарна. Хашааны цаад талд, цэцэрлэгийн дотор манаач тайван хурхирна. Дуу чимээ бүр яг царцаад тогтчих мэт уянгалсаар байна. Тэргэндээ суумагц морьд нэгэн зэрэг хөл тавин гишгэхэд тэрэгний дуу чангаар түжигнэж эхэлнэ... тэрэг явлаа. Дуганы хажуугаар өнгөрч дэнж рүү буун далан даваад цаашилна. Нуурмагаас дөнгөж сая уур савсан ялихгүй хүйтэн санагдана. Захаа босгон нүүр хаахад нойр хүрэх шиг болно. Морьд намгийн усыг хөлөөр шалчигнуулан их чимээ гаргаж хөтөч исгэрнэ. Дөрвөн мод хэртэй яваад байхад тэнгэрийн хаяа улайж эхэлнэ. Хусан доторх алагтуунууд сэрээд навсганан мөчир дамжин нисэж, болжморууд бараантсан өвсөн бухлын ойролцоо шулганалдан жиргэнэ. Агаар тунгалагшин зам улам тодорч тэнгэр цэлмэн үүл цайвартаж тал ногоорон, хөдөөгийн байшингуудад гэрэл улайн сүүмэлзэж их хаалга бүрийн цаана нойрмог дуу сонстоно. Өглөөний туяа сацран шаргал тууз тэнгэрт тархан гуу жалганаас уур савсана. Богширго дуу хадаан өглөөний сэрүүн салхи үлээнэ. Өтгөн улаан нар аажмаар хөөрөн туяа нь урсгал адил халгилан ирэхэд зүрх сэтгэл жигүүртэн мэт дэрвэн хөөрнө. Юм бүхэн шинэ сэргэг бөгөөд хөгжөөнтэй дур булаам сайхан! Дөрвөн зүгт нүд алдам алсыг харж болном. Ойн тэртээ цаана нэг тосгон харагдаж цаана нь цагаан сүмтэй өөр тосгон харагдах болно. Хамар хөвөөлөн ярайсан хусан ой ч харагдана. Цаана нь таны чиглэн яваа намаг харагдана... Хурдхан морь минь хурдхан хатираад байгаарай! Одоо гурван мод хэртэй газар үлдээд байна, илүүгүй. Нар түргэн хөөрч байна. Тэнгэр тунгалаг байна... сайхан өдөр болох нь ээ. Мал сүрэг тосгоноос уртаар цувран өөдөөс гарч ирж явна. Тэрэг гүвээн дээр гарлаа... Ямар сайхан байгаль вэ! Манан дотор голын хөх ус арваад мод газар тахирлан цэнхэр униар татсан тал хөндий харагдаж түүний нөгөө талд налуу дэнж хөвөө зөөлөн налайн харагдана. Холын намаг дээр заараг шувууд бужигнан нисэж шуугилдан эргэлдэнэ. Агаарт тарсан гялгар усан ширхгийн цаана алс холын бараа тод харагдлаа... Гэвч тэр нь зуныхаас өөр. Цээж дүүрэн хэчнээн чөлөөтэй амьсгална вэ! Дөрвөн мөч түргэн хөдөлж хаврын сэргэлэн агаараар амьсгалж байгаа хүн хэчнээн эрүүлжих бил ээ!..

	Бас зуны, долоон сарын өглөө ямар байдаг гэж санана! Анчдаас өөр хэм үүрээр бут сөөг дундуур хэсэн хэрж түүний сайхныг амсах вэ? Хяруу унаж цайвартан байгаа өвсөн дээгүүр явсан хүний мөр ногоорон зурайна. Нойтон өвсийг ярж үзэхэд түүний дор хуран байсан шөнийн дулааны үнэр хамраар ханх татна. Агаар дүүрэн шарилжийн цэвэр гашуун үнэр, будааны цорвийн үнэрээр ханх татан алсын алсад царсан ой нарны гэрэлд гялтганаж ягааран хана хэрэм мэт харагдана. Хараахан сэрүүн авч халуун шатах амьсгал нэгэнт ойртсон нь мэдэгднэм. Ургамлын аагтай үнэрт толгой дүйрэн эргэнэ. Бут шугуй нь зах хязгааргүй... тэртээ хол энд тэнд боловсорсон хөх тариа шаргалтаж, сагадайн түрүү нарийн тууз шиг улбартана. Тэргэн дуу түжиг тажиг хийхийг ажвал тариачин эр халуу шатахаас өмнө морио сүүдэр газар аваачих гэж хөтлөн алхаж байна... Анчин хүн тариачидтай мэндлээд цааш явна. Тэгэхэд ар талд хадуурын чимээ сонстож эхэлдэг. Нар улам улам хөөрч, өвс түргэн эвэрнэ. Одоо л халуу шатна. Нэг цаг өнгөрнө, хоёр цаг өнгөрнө... Тэнгэр, захаараа бараантаж, хөдөлгөөнгүй агаар төөнөж эхлэх нь тэр.

	— Уух ус хаанаас авах вэ, хүн гуай? хэмээн та хадланчаас асуувал;

	— Төө тэр жалгад худаг бий гэнэ. Өтгөн ширэнгэ өвстэй ширэлдсэн самрын модны шугуй дотуур явсаар жалга руу буувал үнэхээр нарийн жалганд горхины ус нуугдан байна. Царс мод гарын хуруу мэт мөчрөө дэрийлгэн усыг хаалтлан байна. Том том усны хөөс бамбагар зөөлөн хилэн мэт хөвд дороос бургиж цагариглан хөөрч гарна. Анчин хүн газар наалдан хэвтэж ус ууна. Тэгээд дараа нь хөдлөх дур үл хөдлөн бие суларч сүүдэрт анхилсан үнэрээр амьсгалан байхад гайхам сайхан даа! Эсрэг талд модод нарны элчинд түлэгдэн намрын өнгө орсон мэт байна. Гэвч энэ чинь юу бил ээ гэтэл тэрхэн дороо салхи үлээн нисэх мэт алга болж, орчин тойрны агаар сэвэлзэн хөдлөхөд аянга арай биш байгаа? гэж санагдана. Жалгаас өндийн босвол... Тэнгэрийн хаяанаас утаа цоргих адил тэр юу вэ? Хэт халсны шинж үү? Хар үүл түрэн айсуй юу!.. гэж байтал тэртээ алс цахилгаан цахиж нарийн зураас гялсхийнэ ээ... Гүй, аадар бороо шив! Хавь ойрд мөн л нар хурц тусах тул ан хийж болох л байна. Гэвч хар үүл улам томрон түрүүчийн хэсэг нь дээлийн ханцуй шиг уртсан сунаж дугуйран хэлбийж байна. Өвс бут, юм бүхэн гэнэт барайж харлав... Бушуулъя! төө тэнд хуурай өвс шиг юм харагдана... бушуулъя! гэсээр тэнд очиж дотор нь орж зогсоно... бороо орж, гялбаа гялбаж байна, ямар хамаа байх вэ! Сүрэл дээврийн энд тэндээс ус шүүрэн анхилсан хуурай өвсөн дээр дусалж эхэлнэ... За хар! дахиад нар мэлтийж эхэллээ. Аадар бороо өнгөрчээ. Дахин гарч харвал бүх юмс ямар сайхан шинэ сэргэг гялалзана вэ! Агаар ямар цэвэрхэн зөөлөн бэ! Хээрийн гүзээлзгэнэ, мөөгний үнэр хэчнээн ханхална вэ... 

	Нэг мэдэх нь ээ орой болж нарны туяа гал адил улайн тэнгэрийн тал хагасыг эзэлнэ. Нар доош сууж хавийн агаар шил адил онцгой тунгалаг. Алсаас бүлээн гэлтэй манан бууж шүүдрийн хамт ягаахан туяа, сав сая болтол зөөлөн шар усан долгио мяралзан байсан талд буув. Мод, бут талд хураасан бухлуудаас урт урт сүүдэр тусаж эхэлнэ. Нар жаргаж оддын өнгө тодрон даланд ассан түймэр адил шингэх нарны туяанд анивчина. Улаан далай нь аажмаар өнгө алдан тэнгэрийн хөх өнгө улмаа тодорно. Нэг бүрийн сүүдэр алга болж агаар мандал манангаар суунаглана. Тэгээд анчин орон гэртээ, тосгондоо, шөнө хоноглох газраа зорино. Буугаа мөрөндөө өлгөн ядарсан ч болов түргэлэн явна... тэр хооронд шөнө болж хорин алхмын цаанах юм үл үзэгдэх болж харанхуйд ноход бүдэгхэн цайвартан харагдана. Хар аа! Харанхуй ой дээр тулан байгаа тэнгэр оройтох тусам цэлийн туяарна... Тэр түймэр үү, юу вэ?.. Гүй ээ. Сар хөөрч байна. Тэр дор, баруунтаа... тосгоны дэнгийн гэрэл гялалзана... за, тэгээд байшиндаа хүрч ирэхэд тань цонхоор цагаан бүтээлэгт ширээ, онилзох дэн, орой хол харагдана... 

	Эсвэл хөнгөн тэргээ хөллүүлээд ой руу цорхируу агнахаар мордоно. Хоёр хажуугаар нь ханалан ургасан хөх тариан дундуур зурайн гарсан нарийхан замаар зүсэн явах тун ч зугаатай даа. Тариан түрүү нүүрийг зөөлхөн илбэж хөх цэцгүүд хөлд тээглэнэ. Хаа хаагүй бөднө дуугарч морьд залхуутай маягаар шогшино. Тэгээд ой руу ороход сүүдэртэй бөгөөд нам гүм болно. Биерхэг улиаснууд тээр дээр өндөрт шуугина. Хус моддын урт мөчрүүд үл мэдэг ганхана. Гүжирмэг царснууд үзэсгэлэнт далдуу модны дэргэд дайчин эр шиг зогсоно. Анчин, эрээн тарлан сүүдэр татсан ногоон замаар явахад том том шар ялаа алтлаг өнгөт агаарт зүүлттэй мэт сарваганан байснаа гэнэт нисэн одно. Дэлэнч ялаа сүүдэрт цайвартан, гэрэлд харанхуйлан утаа шиг манаран бужигналдана. Шувуу амгалан тайвуухан донгодно. Толгойлон бялзуухай хөөрхөн хонхлой цэцгийн үнэр аваад гэмгүй хөөрхөн шулганан шулганан явах дуулдана. Цаашлан явсаар ойн гүн рүү орвол... Ой бин битүү мэт дүнсийнэ... Тайлахын аргагүй нам гүм байдал сэтгэлд бууж орчин тойрон цөм нозоормоор чив чимээгүй байна. Гэвч салхи сүрдхийн үлээж моддын орой намилзан долгиолж шуугина. Өнгө хүрэнтсэн ноднин жилийн навчсын дороос энд тэнд урт өвс ургажээ. Мөөг тус бүр малгайгаа өмсчихсөн зогсох мэт харагдана. Гэнэт цагаан туулай цовх үсрэн дэгдэхэд анч нохой хар-хур боорлон хойноос нь тууна. Тэгээд энэ ойд намар орой болсон хойно ойн цууцаль шувууд нисэн ирсэн цагт бол ямар сайхан бэ! Ойн цууцаль битүү модтой газар байгаад байхгүй, ойн цоорхой зайгаар хайх хэрэгтэй байдаг. Салхи, нар, сүүдэр, хөдөлгөөн, дуу чимээ аль аль нь огт алга. Зөөлөн агаарт усан үзмийн архиных шиг намрын сайхан үнэр шингэсэн ажээ.

	Нимгэн манан алсын талд суунаглан модны нүцгэн хүрэн мөчрүүдийн хоорондуур хөдөлгөөнгүй тэнгэр налайтал цайн харагдана. Хаа нэг газар эцсийн шар навчууд улиасны мөчир дээр дэрийн харагдах болно. Хөл дор чийгт газар бамбалзана, хатсан өндөр өвс хөдлөхгүй ёрдойно, урт урт гялаан утас дээгүүр нь зурайн харагдана. Цээж дүүрэн чөлөөтэй амьсгалах авч сэтгэл дотор хачин түгшүүр ургана. Ойн зайгаар нохойнхоо араас харан явахад хайртай дүр, амьд үхсэн хайртай хүмүүсийн шүүр царай нүдэнд харагдах шиг, санаанд орж ирнэ. Дээр цагт мартагдсан юм сэтгэгдэл гэнэт сэргэж, бодол санаанд бэлчиж шувуу мэт дэрвэгэнэхэд цөм нүдний өмнө тодхон харагдаж хөдөлнө. Сэтгэл зүрх гэнэт түгшин оволзож урамтай урагш тэмүүлснээ байчхаад урьдын бодолд эргэшгүй автана. Нэг насны бүх амьдрал хуйлаастай юм амархан түргэн дэлгэгдэх шиг санагдана. Хамаг өнгөрүүлсэн амьдрал хамаг сэтгэл зүрх, хамаг хүч чадал, хамаг санаа бодол гарт орсон мэт агаад орчинд саад болох юм огт үгүй, нар, салхи, чимээ анир аль нь ч алга... Хус мод, эртний үлгэрт гардаг мод шиг цөм алтан шар өнгөтэй болж цэгээн тэнгэрт сайхан дэвсгэр болж, дээр хөөрөөгүй нар ээх чадалгүй хэр нь зуныхаас ч тод гялалзаж, бяцхан улиасан төгөл нүцгэн байхдаа л оодрон баясах адил гял цал гялтганаж, жалгын ёроолд хяруу хараахан цайвартаж, сэргэг салхи унаж атирсан навчсыг сэмхэн үлээн хөөж энд, тэндгүй тарамдсан галуу, нугасыг нэгэн хэмээр намбалзуулагч голын цэнхэр долгион мяралзаж, алс тэртээ хагас нь уд модонд халхлагдсан салхин тээрмийн дуу түжигнэн, түүний дээр задгай тэнгэрт тагтаанууд алаглан хурдан хурдан эргэлдэх тийм өглөөгүүрээ жихүүхэн, ялимгүй хүйтэвтэр намрын тунгалаг өдөр сайхан... Хэдийгээр анчид дуртай биш авч манан татсан зуны өдөр ч бас сайхан даа!

	Тийм өдөр буудаж болдоггүй. Шувуу хөл дороос босон хөөрч төдхөн цайвар манан дотор замхран алга болно. Хэчнээн нам гүм байдгийг үгээр дүрслэн хэлэхүйеэ бэрх, юм бүхэн сэрсэн атлаа бүгд дуугаа хураачихна. Модны хажуугаар өнгөрсөн ч мод шажигнах чимээ гарахгүй чимээгүйхэн нозоорох мэт. Агаарт жигд түгсэн хөнгөн манан нэвт хар зураас барайна, ойрын ой мод гэж бодоод дөхөж очвол харин ой маань ой биш харин хээр талын захад нийлсэн хагт өндөр сэрвэн байна. Дээр доргүй хажуу бөөрөөр нэл манан... Тэгтэл салхи ялимгүй үлээвэл яг замхарч буй уур мэт сийрэгжих манан нэвт цайвардуу тэнгэрт цухуйн бүдэгхэн харагдсанаа алтлаг шар сацраг гэнэт нэвтрэн орж ирээд урт судал татан газраар хөвөрч төглийг мөргөн зогтусах шиг болно. Дараа нь бүх юм дахин манантай хутгалдан далд орно. Ийм тулалдаан удаан үргэлжилнэ. Эцэст нь гэрэл гэгээ ялж бүлээссэн манангийн сүүлчийн долгио хуйларч байснаа цагаан дэвсгэр мэт тэнийн мушгирсаар аядуу гялалзах өндөр тэнгэрт хөөрч замхран алга болоход тэр өдөр ямаршуу сайхан тунгалаг болдгийг нь үгээр илэрхийлье гэвч үг мөхөстөм..! 

	За тэгээд алсын талбай, тал тийш гарлаа гэж бодъё. Хөдөөгийн жимээр арваад мод газар яваад их замд орно. Хязгааргүй олон тааралдах ачаа тэрэгний хажуугаар өнгөрөн саравч дор нь уур савсуулан байгаа халуун согоотой дэргэдээ худагтай, хаалгаа цэлийтэл нээсэн уян буудлын хажуугаар нэг тосгоноос нөгөө рүү тариалсан ногоон талбайг нүд алдам талаар баахан даган явна. Шаазгай мод мод дамжин, хөдөөгийн авгай нар урт урт хамуур барьж тариан талбайгаар тэнэнэ; хуучин богино дээл өмсөж мөрөндөө үүргэвч үүрсэн зайгуул эр, ядарсан мэт хөлөө зөөнө. Их насны зургаан гундсан морь хөллөсөн газрын эзний нүсэр сүйх тэрэг өөдөөс өнхөрнө. Цонхны цаанаас нэг дэрний зах цухуйна. Тэр ээ арын суудалд шинель өмссөн зарц хөмсгөө хүртэл шавар шавхай болчхоод олсноос атган сүвээлдэн сууна. Ийнхүү яваад байвал яйжгай модон байшингууд, хязгааргүй олон хайс, хүн суудаггүй бололтой худалдаачны чулуун байшин, гүн жалга дээгүүр хөндлөн тавьсан хуучин маягийн гүүртэй мужийн төв болох бяцхан хот руу орно... Цаашаа яваад л байна! яваад л байна! Хээр тал залгана. Уулан дээрээс харвал ямар байдал харагдана! Оройд нь хүртэл хагалж үр цацсан намхан дугариг дов толгод өргөн давлагаа мэт тал бүрд үргэлжилнэ; бут, бургас дүүрэн ургасан гуу жалга дов толгодын хоорондуур тахирлан харагдана; жижиг төгөлүүд урт урт арал шиг энд тэнд бараантана. Тосгодыг холбосон нарийн замууд зурайна; сүмийн өнгө цайвартан, голын уд моддын хооронд дөрвөн зүг далангаар хашаалагдсан гол мэлтгэнэнэ. Алс тэртээ хээрийн тогоруу хойно хойноосоо хоохойлцон торойно. Хажуу хамрын байшин барилга, жимсний цэцэрлэг, үтрэм бүхий баяны хуучин гэгч байшин харагдана. Цааш явах тусам дов толгод улам жижгэрч мод бараг үзэгдэхээ болино. Яван явсаар одоо л зах хязгааргүй нүд алдам талд орох нь тэр!..

	Харин өвлийн өдөр туулайн анд гарч өндөр хунгар даган даган алхаж хүйтэн жихүүн агаар амьсгалан зөөлөн цасны гялтганасан өнгөнд өөрийн эрхгүй нүд онийлгон, улбар ойн дээр дуниарах тэнгэрийн ногоон өнгийг сонирхон ажих ямар гэж санана вэ!.. Тэгээд юм бүхэн гялтганан, унаж, хайлж буй цасны хүнд уур мананд халсан газрын үнэр ханхалж, нарны ташуу тусаж байгаа туяан доор цас хайлсан газар болжморууд сэрэмжгүй шулганалдах бөгөөд цасны ус жалга жалга дамжин хоржигнон мяралзан энд тэндгүй урсах хаврын анхны өдөр залгадаг... 

	 

	Гэвч за, одоо төгсөх цаг болжээ. Сүүлд нь би хаврын тухай өгүүлсэн маань хавар салахад амархан, хаврын цагт жаргалтай хүмүүс алсын замд мордох гэж тэмүүлдэг дээ... Уншигч минь баяртай! Таныг дандаа энх тунх жаргаж яваарай гэж ерөөе!

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	 Мцэнск хотыг ардууд Амченкс тэд суудаг хүний нь амчааныхан гэдэг. Амчааныхан сүрхий золбоолог улс. Манайханд дайс ...гэдэг нь учиртай. (Зохиолчийн тайлбар)




	[←2]
	 «Сайн сууж байна уу?» (Франц үг)




	[←3]
	 «Сайн уу, сайн уу, нааш ир!» (Францын үг)




	[←4]
	 Хэчнээн үнэн, шулуун сайхан гээч. (Герман)




	[←5]
	 Наргиан ноёрхсон энэ сайхан газар 
Урлалын бурхан хатагтай энэ дуганыг босгов, 
Нинжин сэтгэлт эзнийхээ халамжид баярлацгаа. 
Урьхан сэтгэлт улаан уулынхаан! (Франц)




	[←6]
	 Би ч энэ байгальд дуртай!
Иван Кобыляяников (Франц)




	[←7]
	 Моргач гэсэн нь Анивчуур гэсэн үг.




	[←8]
	 Оросоор Обалдуй гэдэг.




	[←9]
	 Хоолны өрөө гэдгийг буруу орчуулсан шиг (ЦБ)




	[←10]
	 Арсланг сэрээх аюултай, барын шүд ч аймаар, гэхдээ аймшигтай бүхний дотроос хамгийн аймаар нь ухаан муутай, хүн юм! — (Герман)




	[←11]
	 Эрхэм та францаар ярьдаг уу?— (Франц үг)




	[←12]
	 Же би-гүй. (Орч.)

